
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЛУВСАНДАШИЙН БАДАРЧ 
(1919—1960)

	Уншигчдад толилуулж байгаа энэ ном бол манай улсын авьяас билигт зохиолч Лувсандашийн Бадарч агсны зохиолын түүвэр юм аа. Зохиолч Бадарч утга зохиолын ажлаар оролдсон цөөн жилийн дотор нэлээд өгүүллэг, олон шог зохиол бүтээж уншигч түмнийхээ хайр талархал хүлээсэн билээ.

	Зохиолч Бадарч 1919 онд Төв аймгийн Баянцогт сумын нутаг Нэмнээт гэдэг газар малчин ард Лувсандашийн гэрт төржээ. 1935 онд бүрэн биш дунд сургууль, 1938 онд багшийн сургууль төгсжээ. Сургууль соёлын мөр хөөж төрөлх хэл бичиг сайн мэддэг болсныхоо дараа Л. Бадарч шууд хэвлэл, сонины газар ажиллаж эхэлсэн байна. 1941-1945 онд, Хэвлэх үйлдвэрт үсэг хянагч байсан залуу Бадарч, Зөвлөлт Холбоот Улсын эх орны их дайны явц, улаан армийн амжилт, фронтын мэдээг ард түмэндээ түргэн хүргэх, хүн төрөлхтний хамгийн аюултай дайсныг ялахын төлөө нам засгийнхаа явуулж байгаа аливаа арга хэмжээг түргэн нэвтрүүлэлцэхийн төлөө машины дуу үргэлж нүргэлсэн хэвлэлийн газрын байранд ном сонины хуудас хянан шагайж нүдээ чилтэл суудаг байжээ. Тэр үед манай төв хэвлэл "Үнэн" сонинд, хэвлэгдэж байсан зохиолч Ц. Дамдинсүрэн, Ринчен, С. Дашдэндэв, М. Бизьяа нарын сонин сайхан өгүүллэг найруулал нь хэвлэлийн залуу хянагч Л. Бадарчийн анхаарлыг ихэд татжээ. Ерөөсөө дөчөөд оны дундуур "Үнэн" сонинд ажиллаж байсан дээрх зохиолчдын тэрхүү уран бүтээлч ажиллагаа нь манай нийт утга зохиол, ялангуяа өгүүллэг найрууллын зохиолын цаашдын хөгжил түүний арга барилд шинэ уур амьсгаа оруулсан гэдгийг баттай хэлэх ёстой.

	1945 он дундаа орж, дайн төгслөө. Хэвлэлийн залуу хянагч байсан Л. Бадарч энэ үед ард түмнийхээ амь бие хайргүй онцгой шургуу хөдөлмөрлөсөн дайны жилүүдийн дотор, мөн цуцалтгүй хөдөлмөрлөсөөр зөвхөн ажил төрлийн хувьд төдийгүй мөн хүмүүжил боловсролын хувьд нэгэн хамт өсөн бойжиж, нам засгийн төв хэвлэл «Үнэн» сонины газар ажиллаж, энд сэтгүүлчийн боловсрол олохын зэрэгцээгээр уран зохиол оролдох болсон байна.

	1945 онд «Үнэн» сонинд түүний "Дуламын хүлээсэн захидал" гэдэг хошин өгүүллэг хэвлэгджээ. Бидний гарт байгаа баримтаар бол энэ өгүүллэг нь түүний анхны бүтээл, мөн анхны нь хэвлэгдсэн бүтээл, мөн ч анхны нь хошин зохиол ажээ.

	Мэтгэж зүтгэсэн ажлынхаа дүнг үзэж, түүнийхээ үр шимийг амссан хөдөлмөрч хүн, бичсээр оролдсоор анхныхаа зохиол хэвлүүлсэн зохиолч хүн хоёрт, нэг л хувь заяа, мөн нэг л баяр баясгалан байдаг юм аа.

	Зохиолч Л. Бадарч анхныхаа энэ өгүүллэгээр зөвхөн өөртөө төдийгүй, мөн өргөн түмэн уншигчдадаа, эх орныхоо утга зохиолд маш том баяр баясгаланг авч ирсэн юм аа. Анхныхаа өгүүллэгээр тэр нь, уншигчдын анхаарал татаж, Дулам хүүхэн шинэхэн дэлгэрч буй шинэ үсэг сурах хөдөлгөөнөөс хоцорсон өөрийн нөхөр Балданаас захиа ирэхийг сэтгэл яаран хүлээхээс илүү, түг түмэн уншигчид нь Бадарчаасаа дараагийн зохиолоо бүтээн өгөхийг нь хүсэн хүлээх болсон нь чухамхүү Л. Бадарчийн өөртөө ба манай утга зохиолд авч ирсэн баяр баясгалан гэж үзвэл зохино.

	Л. Бадарч, яг арван таван жил бичиж хэвлүүлсэн зохиолч юм. Энэ арван таван жилийн дотор, тэр нь, боловсрол мэдлэг авьяас билиг, бүтээх уран чадварын хувьд цаг үргэлж өсөн дэгжсээр байжээ. Өөрийнхөө зан байдал, галбир төрхийн хувьд хэтэрхий эгэл жирийн энэ хүн, манай утга зохиолд цөөн жилийн дотор их хувь нэмэр оруулсан боловч, улам их улам сайн сайхан зохиол бүтээх ид хавтай үедээ ирээд, зуурдаар нас барсан нь харамсалтай. Гэвч, хязгааргүй хөдөлмөрч, сурч боловсрохын төлөө үлэмж хичээл мэрийлт тавьж явсан туйлын их нягт хичээнгүй бөгөөд жинхэнэ бүтээлч нөхөр Бадарчийн маань нэгэнт туурвиж үлдээсэн үнэтэй цэнтэй зохиолууд нь манай утга зохиолын түүхэнд мөнхөд гэрэлтэн үлдэх юм аа.

	Л. Бадарч өгүүллэг найруулал, яруу найраг, ёгт үлгэр, шог хошин зохиол голлон бичдэг байлаа.

	Л. Бадарчийн зохиол нэг бүрийн тухай их зүйл бичиж болох боловч, тийм бололцоо над алга байна. Гэвч түүний зохиолын хэд хэдэн онцлогийн тухай дурсахгүй өнгөрч яахин болох билээ.

	Шашны бурангуй номыг таягдан хаяж, гэрэлт эрдмийн гэгээн түлхүүр болсон монгол бичиг сурах гэж амь тавин зүтгэсээр яваад харгис лам нарын гарт алтан амиа алдсан Ундрах хүүгийн хувь заяаг зүрхнийхээ гэрлээр сийлсэн түүний «Хүжийн гал» гэдэг өгүүллэгийг сэтгэл шимшрэхгүй уншдаг хэн байдаг сан билээ. Ундрах хүүгийн хүслийг биелүүлэлцсэн уудам Монгол орныхоо ахмад дээд хүмүүсийн тухай, тэдний үзэж туулсан амьдралын тухай олон сайхан өгүүллэг Л. Бадарч бүтээжээ. Лхүндэвдорж вангийн эрх танхи охины тоглоомын хүн-хөлөг болж явсан нэгэн эмэг ээжийн тухай бичсэн «Авхайн морь», нэгэн жил долоон хошуу наадамд эх Дагинын магнай бөх Вандан аваргыг хаячихсанаас болж элдэв доромжлол үзэж явсан ардын бөх «хөх зодогтой» өвгөн Аюурын тухай өгүүллэгийг уншихдаа бид өөрийн ахмад үеийнхнийхээ амьдралыг толинд дүрийг үзэх мэт санагддаг биш үү!

	Ардын хувьсгалын ачаар байлдан олсон эрх чөлөөгөө, байгуулж бүтээсэн ололтоо, манаа ахмад үеийнхэн, хувьсгалын жилүүдэд хорт дайсны халдлагаас яаж өмгөөлж хамгаалж байсныг Л. Бадарч олон өгүүллэгтээ үзүүлсэн байна. Хангай нэгдлийн манаач Хас өвгөний баатарлаг явдлыг харуулсан «Дурсгалт зураг» харц ардын хүү Лувсан шинэ төрийнхөө эзэн нь болсон сонирхолтой үнэн явдлыг өгүүлсэн «Баярын хундага» зэрэг товч тодорхой үйл явдалтай хурц мэргэн хэллэгтэй өгүүллэгүүд нь манай уран өгүүллэгийн санд үүрд үлдэнэ.

	«Дуламын хүлээсэн захидал» гэдэг өгүүллэгээрээ уншигчдынхаа өмнө их хариуцлага хүлээсэн зохиолч Л. Бадарч өөрийн уран бүтээлийг «Хүжийн галаас» эхэлсэн нь тун учиртай. Л. Бадарчийн уран бүтээлд улс, эх орныхоо хөгжилтэй хэзээ ямагт мөр зэрэгцэн хөгжиж ирсэн нэг онцгой шинж байгааг тэмдэглэх хэрэгтэй.

	«Дурсгалт зураг», «Баярын хундага» гэдэг өгүүллэгээс хойших өгүүллэгт Монгол-Зөвлөлтийн ард түмний мөнхийн бат найрамдлыг туурвисан байна. Энэ талаар «Октябрийн туяа», «Шинэ ааруул», «Баримт» зэрэг өгүүллэгийг дурдаж болно.

	Он жилүүд улиран орчиж, хайрт эх орон нь хатан бат, хүчирхэг чадалтай болж, урагшаа ид хавтай баатар эрийн их алхмаар алхах тутам зохиолч Бадарч, энхрий хайрт эх улсынхаа тэр их хөгжилд улам их тус болох тийм арга замыг өөрийн уран бүтээлд эрж хайсан байна.

	Жинхэнэ уран утга зохиолд үнэлж баршгүй том хувь нэмэр оруулах тийм хэлбэрийг олсон юм. Тэр нь түүний шог хошин зохиол билээ. Амьдралынхаа сүүлийн жилүүдэд Л. Бадарч голцуу шог, хошин зохиол дээр ажилласан байна.

	Төрөлх хэл бичгийн шилдэг сайн боловсролтой, билиг авьяастай, цэцэн цэлмэг ухаантай энэ хүн, шог хошин зохиол бичих болсноороо, нам, ард түмнийхээ үйл хэрэгт их тус хүргэж. эх орныхоо утга зохиолд шог, хошин зохиолыг хөгжүүлэгч том мастерын ёсоор алдаршжээ.

	Түүний бичсэн бүх шог зохиолыг нэгэн мөр уншсаны дараа, энэ хүн манай нийгэм болон, манай хүмүүсийн амьдралд амь бөхтэй зууралдаж хоцорсон хуучны бохир бурангуй дадал заншил, үзэл санааны элдэв үлдэгдлийн чухам юуг нь шүүмжилж шоолохгүй үлдээснийг бодож олоход бэрхтэй санагдаж байна

	Бас түүний шог хошин зохиолуудыг уншихад зохиолч Л. Бадарч манай орны нийт хүн амын бүх давхаргын хэнд нь яаж тус хүргээгүй өнгөрснийг олж хэлэхэд мөн л бэрхтэй санагдаж байна. Яагаад вэ? гэвэл Л. Бадарчийн зохиолын ихэнх хувь нь шог хошин зохиол юм. Тэрхүү шог хошин зохиол нэг бүрдээ, нэг буюу нэг хэсэг хүмүүс, эсвэл ямар нэгэн албан байгууллага, газрын ямар нэгэн дутагдлыг уудлан онгичиж шүүмжилж шоолон тавьсан байна. Жишээ нь, «Үнгэгдсэн цаас» гэдэг шог өгүүллэгт нэгэн хүн, хүний амаар будаа идсээр эцэстээ ёстой үнгэгдсэн цаас мэт арчаагаа алдсан амьтан болж хувирч байхад «Дэндүү Дэндэвт» хувийн эрх ашгийг бүхнээс дээр тавьсан Дэндэв, хуванцар үзэлдээ автсаар, дахныхаа ганц ширхэг үсийг ч болтугай газар унагах тэвчээргүй тийм аминч «амьтан» болсныг маш яруу үзүүлжээ.

	Тэр ч байтугай нэг шог зохиолд, хэд хэдэн үл бүтэх явдлыг шүүмжилсэн санааг оруулжээ. «Хог өвс» гэдэг шог өгүүллэгт нэгд, үнэхээр хортой хог өвс байдаг, хоёрт хязгааргүй цаас эрээчих өвчин болсон хог өвс байдаг, гуравт, хүний сэтгэл санаан дахь хуучин үзлийн үлдэгдэл хог өвсийг шүүмжилжээ. «Чулуун арслангийн хэргийн» Пийсүү Тунсаг, Пийдаал Пунцаг, «Балдан, Галдан хоёрын» Галдангийн байдал, «Долдойжавын» тэрхүү шившигт зусар бялдууч байдлыг уншихдаа хэний сэтгэлд тэрхүү арчаагаа алдагчдыг үл жигших тэвчээр төрөхгүй байх ажээ.

	Л. Бадарч уран бүтээл дээрээ олон талын эрэлчин хүн байжээ. Хүн арддаа буюу үзэг бийр, үзэл санаа нэгтэй нөхдийнхөө зүг хандаж, Л. Бадарч хаа ямар хурал зөвлөгөөн, уулзалт цуглаан дээр, хэзээ үг хэлж байсныг би ер санахгүй байна. Харин жинхэнэ уран бүтээлээр нь нөхөр Бадарчаас, хэн ямар сургамж зөвлөгөө амьдрал ажил хэрэгтээ аваагүй үлдсэнийг хэлэхэд хэцүү байна.

	Сэтгэлд сэвтэй, нүдэнд эвгүй үзэгдсэн ямар жижиг дутагдлын дэргэдүүр ч болтугай зохиолч Л. Бадарч ер зүгээр өнгөрч байсангүй.

	Чухам энэ чанараараа тэр нь эх орондоо үнэлж баршгүй онцгой их тус хүргэсэн хүн байжээ. Нэг зүйлийг шоолж шүүмжлэх болохоороо түүнийг хошин шог зохиолын аль хэлбэрээр чухам яаж үзүүлэх вэ, яаж түүнийгээ аль болохоор олон хүнд хүртээмжтэйгээр үзүүлэх вэ, түүндээ таарсан ямар үгийг хэрэглэх гэхдээ ч хүртэл ардынхаа баян хэлнээс үгийн маш их эрэл хийдэг байдал нь түүний зохиол бүр дээр үзэгдэж байна. Тэр олон шог хошин зохиолын тус бүрийн өгүүлсэн санаа, үзүүлсэн арга, хэрэглэсэн үг нь хүртэл тэр бүр давтагдахгүй байгааг бодоход Л. Бадарч уран зохиолын олон талын боловсролтой, хэл бичгийн сайн мэдлэгтэй том зохиолч байсан нь аяндаа мэдэгдэж байна.

	Л. Бадарч эх орондоо хайртай, хүн ардынхаа шинээр байгуулж бүтээж, сурч соёлжин байгаа зүйл бүхэнд хайртай зохиолч байж. Түүний бичсэн найруулал тэмдэглэлийн хэсэг энэ талаар онц сонирхолтой байна. Эх орноо түргэн хөгжүүлэлцэхийн тухайд энэ хүний санаа бодол сэтгэл зүрх нь хөгжиж баяссан зүйлээр дүүрэн байна.

	Хэчнээн их юм хийх гэж эрмэлзэж бодож байсны нь тухай бүр ч өгүүлээд баршгүй.

	Зөвлөлт Холбоот Улсад очоод Москвагаас холгүйхэн нэгэн сангийн аж ахуйг үзэж харсан зүйлдээ сэтгэл нь хөдөлж тэр тухай бичсэн зүйлээ «Маргаашийгаа харлаа» гэж нэрлэжээ. Эх орныхоо сайн сайхан байдал, хүн ардынхаа хамгийн зол жаргалтай амьдралын төлөө л сэтгэл зовж явдаг хүний л бичсэн ямар ч жижиг зүйл болтугай аргагүй ийм халуун сэтгэлтэй байдаг л даа.

	Л. Бадарч үргэлжилсэн үг, шог хошин зохиолын их урч байснаас гадна сайн яруу найрагч байжээ. Яруу найргийн талаар үргэлжлэн өсөж хөгжиж байсан нь түүний төгсөөгүй үлдээсэн «Өвгөн» гэдэг найраглалаас тодорхой харагдаж байна.

	Уран бүтээл, аж амьдралынхаа ид сайхан цэцэглэж байсан үедээ зохиолч Л. Бадарч нас барж, манай эх орны уран утга зохиолд нөхөгдөшгүй том гарз учирсан боловч, арван таван жил үргэлжилсэн уран бүтээлч үйл хэргээрээ тэр нь эх орон ард түмэндээ үүрд дурсагдах олон олон зохиолоо үлдээсэнд нь  бид бас Л. Бадарчдаа зүй ёсоор бахдан баярлах үндэстэй юм аа.

	Шинэ Монголын уран өгүүллэг, ялангуяа шог найруулал ёгт үлгэр, хошин шог зохиолыг хөгжүүлэхэд их хувь нэмэр оруулсан бөгөөд түүний нэртэй том мастер Л. Бадарчийн бүтээлч ажиллагаа нь хойчийг залгамжлагч нартаа яруу сайхан үлгэр дуурайл болох нь дамжиггүй.

	Хайрт нөхөр Л. Бадарчийнхаа уран бүтээлтэй танилцах ба түүнээсээ үргэлж сурч боловсроход энэхүү ном манай орны түг түмэн уншигчдад үлэмжхэн тус хүргэнэ гэдэгт бид итгэж байна.

ЭНХ ТАЙВНЫ ТАГТАА

	Хаврын эхэн үе билээ. Сумын мал эмнэлэгт малаа эмчлүүлэхээр олон хүн ирдэг байв. Нэг өдөр энд санамсаргүй байтал сонирхолтой гийчид иржээ.

	Урт цагаан сахалтай Луузан өвгөн, том цагаан морин дээрээ ач хүүгээ дүүрсээр энд иржээ. Ач хүү нь өвөр дээрээ нэгэн тагтаа барьжээ.

	Тэд мориноосоо бууж, мал эмнэлгийн байшинд орцгоов. Хүү нь тагтаагаа тэвэрсэн хэвээрээ оржээ.

	Малын их эмч Эрдэнээ, Луузан өвгөнтэй мэнд усаа мэдэлцсэний дараа тагтаа тэвэрсэн жаал хүү рүү харав.

	— Ах гуай! Миний тагтааг эмчилж өгөөч! гэж хүү хэлэв. Эмч тагтааг авч үзээд,

	— Яагаад далавч нь гэмтсэн юм бэ? гэж асуув.

	— Яагаад юм бэ? мэдэхгүй, би өчигдөр хадны тэндээс олсон юм. Нисэж чадахгүй байгаа юм гэж хүү хариулав.

	— Хүүхээ чамайг хэн гэдэг вэ? гэж эмч асуув.

	— Намайг Энх гэдэг. Одоо 7 настай. Хойтон сургуульд орно гэж хүү хариулав.

	— За би тагтааг чинь эмчилж өгье гээд эмч өөр нэг тасалгаанд тагтааг авч оров. Энх, өвгөн аавтайгаа үлдэв. Аав аа! Түүнд операц хийх болов уу? гэж хүү өвгөн ааваасаа асуув. Луузан өвгөн, долоовор хуруугаа гозойлгож, чимээгүй бай гэж Энхэд дохив.

	— Тагтааг маань эндээ хэвтүүлж эмчилнэ гэхгүй байгаа гэж Энх шивгэнэв.

	— Хэрэгтэй бол тагтаагаа орхино. Эдгэрэхээр нь сүүлд авна биз гэж мөн л шивнэн хэллээ. Хүү, гомдсон байдалтай,

	— Үгүй, тагтаагаа яасан ч орхихгүй гэхэд өвгөн хариу дуугарсангүй зөвхөн гараа өргөж чимээгүй байхыг дохив. Ханын цагийн цохилт тодхон сонстож эхлэв.

	Нэлээд мөч өнгөрсний дараа эмч, тагтааг авчирч өгөв.

	Гэмтсэн далавчийг нь марли даавуугаар боожээ.

	Энх, тагтаагаа авч, өрөөсөн гараар нурууг нь дагуулж илээд «гялай, гялай» гэж хэд дахин хэлэв. Өвгөн аав нь Энхэд,

	— Энэ эмч гуайдаа, баярлалаа гэж хэлдэг юм биш үү? гэхэд Энх жаахан зовсхийж,

	— Танд баярлалаа гэж эмчид хэлэв.

	 

	* * *

	 

	Энх гэртээ ирээд тагтаандаа байшин барив. Энэ байшинг гоймонгийн цаасан хайрцгаар хийжээ. Үүнийг хийхэд өвгөн эцэг ч гэсэн их л тусалжээ.

	Гэрийн баруун урд хатавчны юмыг жаахан зайчилж тагтаагаа байшинтай нь байрлуулав. Арвай, цагаан будаагаар тагтаагаа тогтмол тэжээж, тусгай саванд ус хийж тавив.

	Ингээд хоёр хоног өнгөрөв. Тагтааны далавч, эдгэрэх нь Энхийн санаснаас үлэмж удаан байх шиг бодогджээ. Энх нэг өдөр ахдаа ингэж хэлэв.

	— Тагтааны маань далавч яасан удаан эдгэрч байна вэ? Ер нь энэ тагтааны далавч нь гэмтсэнээс биш бие нь зүгээр юм. Тагтаанд бас хоёр сайхан хөл байна.

	Ийм учраас миний тагтаанд далавч онц хэрэгтэй биш, тийм ээ! гэв.

	Энх чи буруу хэлж байна. Хэрэв далавчгүй бол энэ чинь тагтаа ч биш, шувуу ч биш юу ч биш шүү дээ. Далавч бол шувууны амьдрал, баяр баясгалан, цог жавхлан нь юм. Түүнчлэн хүнд эрх чөлөө бол далавч нь юм. Эрх чөлөөгүй хүнийг боол, шивэгчин, хамжлага, харц гэж нэрлэж байсан юм гэв.

	— Тийм учраас бид эрх чөлөөт ард түмэн-далавчит ард түмэн юм гэж өвөг эцэг нь нэмж хэлэв. Тэгэхэд бас Энхийн эх хэлсэн нь,

	— Энх ээ! Манай хүүхдүүд та нар бол далавчит хүүхдүүд юм, тэгэхээр та нарт бас далавчит найз хэрэгтэй шүү дээ.

	Тагтааны нь далавч эдгэ эдгэсээр хэд хоногийн дараа бүр зүгээр болов.

	Энхийг ойр зуур хургаа хариулахад тагтаа нь дагаж нисээд хамт эргэж ирдэг болов. Тагтаа нь зарим өдөр бүр хол нисээд явчихдаг боловч, орой буцаж ирээд, Энхийн бэлтгэж байсан будааг иддэг байв.

	Энэ тагтаа Энхэд бүр их дасаж түүнийг орхиж чадахаа больжээ.

	— Ямар учраас ард түмэн тагтааг хайрлан үздэг юм бэ?

	— Тагтаа бол хөөрхөн, найзтай шувуу! Тагтаа бол энх тайвны шувуу гэж товхийтэл Энх хариулав.

	— Энх тайван гэж юу вэ? Мэдэх үү? гэж өвгөн асуув. Энх энэ асуултыг шууд хариулж чадсангүй. Нэлээд бодож байгаад

	— Энх тайван гэдэг бол ихээ сайхан юм байдаг юм гэж хэлэв.

	— Миний хүү зөв хариулж байна. Энх тайван гэдэг бол их сайхан, хамгийн сайхан.

	Миний хүү юу юунд дуртай, хайртай бил ээ? гэж өвгөн дахиж хэлэв. Энх бодож байгаад хэлсэн нь,

	— Би хургандаа хайртай. Хурга хариулах дуртай.

	— За, ондоо?

	— Би яблокт1 дуртай, баавгайтай чихэрт дуртай.

	— За, ондоо?

	— Номхон хөх тагтаандаа хайртай, хөөрхөн тоглоомууддаа дуртай.

	— Ондоо?

	— Клубт хайртай, тэнд сайхан кино гардаг. Баян Тохойд хайртай, тэнд сайхан мойл байдаг.

	— Ондоо?

	— Сургуульд орох хамгийн дуртай, хойтон би сургуульд ороод шилэн цонхтой өндөр байшинд суугаад ном үзнэ.

	— За зөв. Энх тайван гэдэг бол чиний энэ олон дуртай хайртай юм бүхнийг цөмийг хэлж байгаа юм гэж өвгөн аав нь хэлэв.

	 

	* * *

	 

	Майн нэгний баяр сумын төвд болж байв. Энх өвгөн аавын хамт баярт иржээ.

	Энх хүү, «Энх тайван мандтугай» гэсэн бичигтэй улаан дарцаг барьж мөрөн дээрээ хайрт тагтаагаа суулгаж явав.

	 


ҮНГЭГДСЭН ЦААС

	Аймгийн клубт тэргүүний ажилчдын уулзалт болоход, артелийнхны сор нь болсон арван хэдэн хүн оролцлоо. Тэр хүмүүсийн дундаас тэргүүний мужаан Гэндэн, оёдолчин Янжин хоёр үг хэлэх ёстой байжээ.

	Удаа дараа хэдэн хүн ярьж, уулзалтын хурал ид дундаа нижигнэж байсан үед мужаан Гэндэний үг хэлэх ээлж болов.

	Гэндэн нас тавь, толгой халзан, хашир хянуур хүн билээ. Артельд арван хэдэн жил болохдоо шар тосны модон торх хийхэд гоц мэргэжээд, сар улирлынхаа нормыг дээд тал нь 250, доод тал нь 150 хувиар биелүүлж иржээ.

	Гэндэн гуай илтгэгчийн ширээнд их л тайван очиж тавиур дээр нь ар өвөргүй бичигтэй арваад хуудсаа тавьж өчүүхэн ч яарч тэвдэлгүй, өндөр дуугаар уншиж гарлаа. Түүний хүнгэнэсэн дуу, хамгийн араар суусан улсад ч хангалттай сонстож байсан боловч хэлсэн үгийн нь утга хэний ч сэтгэлд буухгүй, довон дотор яваа үхэр тэрэг шиг дэн дун дэгс дугс байжээ.

	Ярианы нь хэсгийг яг хэлж байгаагаар нь бичээд үзвэл:

	«... Миний ажлын амжилт бол хөдөлмөрийн цагийг үр ашигтайгаар ашиглаж байдаг хийгээд...» гэхчлэн үргэлжилж «түүнчлэн үүнчлэн мөн бас ба бөгөөд ялангуяа буюу» гэдэг үгс ам нээх бүрд нь сонстож байлаа.

	Гэндэн гуайн яриа хэний ч анхаарлыг татсангүй тул хуралдагсад алжааж уйдаад шуугьж эхлэв.

	Олон хурал зөвлөгөөн дээр үг хэлж нүүр хагарсан Гэндэн гуай нэг үгээр хэлбэл догь илтгэгч болох ёстой байсан боловч түүний хэлэх үгийг дандаа л «конторын хүн» бичиж өгдөг байсан тул Гэндэн гуай муу зан сурч, бага залуудаа цэцэг навч ууланд, цэцэн үг цээжинд гэж ярьдаг байснаа мартаад: хурал зөвлөгөөн болбол, хувьд «нормлосон» хэдэн үгийг уншина л биз. Унших ам нь надад байна, уншуулах «ном» нь конторын хүүгийн үзгийн үзүүрээс жирэлзэн гарна биз гэж боддог болсон юм байжээ.

	Тэр бодол нь санаснаар нь л бүтдэг байж. Одоогийн ярьж байгаа үгийг ч гэсэн «конторын хүн» Цэдэн тушаал буулгаж, Цэрэн хүү найруулан бичээд Цэрмаа машиндсан юм байжээ.

	Цэрэн, Гэндэн гуайн ажлын гүйцэтгэлийн тухай тэмдэглэсэн гурван хуудас зүйл дээр «он удаан осол эндэгдэлгүй... үнэнч шударга, төлөв томоотой, төвшин дөлгөөн...» гэх зэргээр эрээчиж, ажлын арга туршлагын тухай зүйлийг гурван мөрөнд 25 үгээр багтаан бичээд дөрвөн хуудас уриа лоозон бичиж өгчээ.

	Цэрэн, хүн болж хүзүү толгой зүүсээр мужааны хөрөө барьж үзээгүй боловч «бичгийн цаасан тайзан дээр» шилдэг мужаан Гэндэн гуайн рольд ширүүхэн тоглосноор барахгүй оёдолчин Янжины рольд оволзсон халуун сэтгэлээр тогложээ.

	Нөхөрт очоогүй залуу хүүхэн Янжинд конторын хүү Цэрэн санаархаж явдаг тул аз болоход хэлэх үгийг нь бичиж өгөх болсондоо алаг зүрх нь улам ч догдолсон юм байжээ. За тэгээд Цэрэн, цэцэг навч ууланд цэцэн үг цээжинд! Алаг цэцэг ууланд амраг сэтгэл зүрхэнд гэж байж хамаг байдаг үгээ хамж шимээд харин ч нэг мундаг гоё бичиж дээ. Бичих бичихдээ зүрх нь дэлсэж, толгой нь бөнжгөнөж, гар нь чичирч байсан гэдэг юм шүү. За тэр ч яах вэ.

	Гэндэн гуайг үг хэлж байхад Янжин хүүхний сэтгэл яггүй донсолж байжээ. Олны өмнө үг хэлж үзээгүйдээ баахан бантаж, «яаж хөглөдөг бол? Энэ Цэрэнгийн бичиж өгсөн зүйлийг хэлнэ» гэж бодоход нэг л хачин санагдах юм. Би чинь илтгэгчийн индэрт очихдоо өөрөө биш нүдэндээ шилтэй сугандаа бичгийн савтай «эрдэмтэн багш соён гийгүүлэгч» Цэрэн гуайг төлөөлж ном номлох болж байх шив. Бас тоогүй юм болжээ. Хэлэх үгээ хүнээр бичүүлэхгүй, өөрөө л бэлтгэнэ гэдэг байж гэж амаа барих шахаж суутал нь Гэндэн гуай хэлэх үгээ уншиж дууслаа. Янжины ярих ээлж ч боллоо.

	За дүүрсэн хэрэг дүнхийсэн толгой болж дээ. Бичиж өгснийг нь л уншчихъя гэж бодоод Янжин шийдэмгийгээр илтгэгчийн ширээний хажууд очиж зогсоод өнөөх цаасаа харж:

	— Нөхөд өө! гээд хоолой нь зангирч таг болчхов. Танхимд нам гүм сэтгэл зовмоор хачин боллоо.

	— Чи сайн бэлтгүүлээгүй юм уу? гэж Цэдэнг ууртай шивнэхэд, Цэрэнгийн халууцаж улайсан чих жигтэйхэн шуугьжээ. «Нөхөд минь уучлаарай, энэ ч миний буруу...» гэж хэлэхээр Цэрэнг босох гэтэл Янжин тун аяархан дуугаар

	— Та минь, би юунаас эхэлж ярихаа мэдэхгүй байна. Ер ажлынхаа туршлагыг л ярих ёстой байх гэж бодож байсан юм л даа... тэгэхээр над туршлагасаад байх ч юу байх вэ. Гэсэн ч ажил хийж байгаа хүн юм юмыг л бодмоор байгаа юм. Наад зах нь л анхны үед ажил хийхэд халууцаад бие хөшиж нозоороод байдаг байлаа. Энэ нь дээл хувцас зузаадаад тэгдэг байсан юм билээ. Тэгэхээр нь би ажлын хувцас хийж өмссөн. Түүнээс хойш ажиллагаа маань арай хурдан болох шиг санагдсан. За тэгээд гэр орноо цэвэр тохитой байлгах, тухтай сайн амрах, хоол ундаа тогтмол хийж идэх хүртэл сайн ажиллахад хэрэгтэй юм шиг санагдсан. Би өглөө бүр гимнастик хийж заншиж байна. Ингээд ирэх дээр ажил дээр бие хөнгөн шингэн байх юм гэхэд нь хуралдагсад хөгжилдөн алга ташицгаав.

	Хэлсэн үг нь олонд таашаагдсанд Янжин зориг орж улам сүрхий ярьж гарлаа. Тэр яриандаа болоод Цэрэнгийн бичиж өгсөн зүйлийг хоёр гараар мушгиж байж бүр үнгэчихжээ. Тэр үнгэгдсэн цаасаа үзмэгц, Цэрэн цочиж, түүнийг хэчнээн их догдолж, долгилж байж бичсэнээ бодоод урам нь гутарлаа.

	Янжин балмагдан сандарч байхдаа тэр цаасыг санамсаргүй үнгэсэн бол, сүүл сүүлдээ бүр санаатайгаар базаж, мушгиж байгаа юм шиг Цэрэнд санагджээ.

	Цэрэн яггүй сэргэлэн залуу тул энэ явдлаас сүрхий дүгнэлт хийж: хүний сэтгэл зүрхний үгийг өөр хүн төлөөлөн бичнэ гэдэг чинь, энэ үнгэгдсэн цаастай адил болдог юм байна шүү гэж гонсойн боджээ.

	 


ДЭНДҮҮ ДЭНДЭВ

	Алиа Галсан гуайг та таних уу? Мөн л сүрхий алиа хүн юм шүү. Би, хэдэн жилийн өмнө, алиа Галсан гуайтай нэг уулзаж билээ. Тэгэхэд Галсан гуай, нийслэлийн нэг байгууллагад морин тэрэг хөтөлдөг байлаа.

	Намрын азарган бороо зүсэрсэн нэг өдөр би, түүнийг сурагласаар ажилладаг газрын нь аж ахуйн хашаанд очлоо.

	Сайд, дарга нарынхаа нүднээс далд байдаг сангийн хашаа заавал замбараагүй байдаг ёстой биш боловч тэр хашаа, тийм ёстой юм шиг, тэмээ туйлж, тэрэг хөглүүлчихсэн юм уу даа гэмээр байж билээ. Хашааны нь хаалга өрөөсөн далбаагүй, өрөөсөн нь дэлбийтлээ ойчоод хаагдахаа больчихсон ажээ. Ийм хаалгыг мөнхийн онгорхой хаалга гэлтэй.

	Тэр мөнхийн онгорхой хаалгаар орвол, хашаан дотор нь гишгэх газаргүй шалбааг нэлийж, элдвийн хог дотор нь хөвөөд борооны дуслын аяар язганан буцалж байв.

	Тэр шалбааг дундуур, шинэхэн туйпуу, цаасан хүүдийтэй цемент, модон хайрцагтай хадаас, эвдэрсэн сандлын зөөлөвч, зэвэрсэн төмөр хувин, аккумлятор, радиатор, жайвийсан яндан, яйвийсан тантан зэрэг янз бүрийн юмаар дамжуур тавьжээ.

	Намайг хашааны дунд хүрээгүй явтал, гаднаас яндан цагаан морь хөллөсөн тэрэг орж ирэв. Тэргэн дээр нэлээн юм ачаад, хоёр хүн суужээ. Тэр хоёрын нэг нь жижигхэн биетэй хөх өвгөн, онигор нүдээрээ инээмсэглэнэ. Энэ бол алиа Галсан ажээ. Нөгөөх нь дунд зэргийн нуруутай, туранхай шар царайтай, ярвагар хүн, тэргэн дээр тавьсан «бреинавор» маркийн унадаг дугуйг хичээнгүйлэн түшиж иржээ.

	Тэд, морин тэргээ ухруулан, складын2 хаалганд тулган зогсоогоод юмаа буулгахаар бэлтгэв. Намайг Галсан гуайтай ярилцаж байх зуур өнөөх ярвагар хүн складынхаа хаалгыг нээж нандин дугуйгаа өргөж аваачаад складдаа орууллаа. Тэгээд тэр хүн тэргэн дээр байсан цаасан хайрцагтай юмыг шүүрч аваад складынхаа шал дээр түр тар гэтэл нь ширүүн дориун тавьж эхлэв.

	— Энэ чинь чийдэнгийн бүрхүүл, радио энэ тэр гэсэн дандаа эмзэг юм гэдгийг Дэндэв минь чи өөрөө сайн мэдэх хүн,.. тэгээд яасан ч ширүүн хаялж цацлах юм бэ дээ... гэж Галсан гуай бавтнаад, тэр юмсыг их л болгоомжлон зөөх зуураа, над хандаж хэлсэн нь:

	— Энэ Дэндэв эндэхийн аж ахуйн дарга, комендант хоёрыг хавсран хийж байгаа юм. Нямбайлах юман дээрээ энэ шиг нямбай хүнийг олоход бэрх... Тэр дугуй хар! Арван жил унасан гэхэд одоо цоо шинээрээ шүү! Эхнэр дугуй хоёрынхоо алинд нь илүү хайртай вэ? гэж асуувал Дэндэв, дугуйдаа хайртай л гэх хүн юм шүү!

	— Дэндээв! Чиний энэ чинь герман дугуй гэдэг байх аа! гэж ёжтой нь аргагүй хэлээд, над руу нүдээ ирмэж байж билээ.

	Тэд юмаа оруулж гүйцлээ. Дэндэв складынхаа дотоод байдлыг нэг ширвэж харлаа. Энэ складад сайхан эд хогшил зөндөө байгаа боловч, бохир шалан дээр, хог сог шиг овоолж орхисон нь хар буумаар санагдлаа.

	Тэр юмсын дороос нэг сайхан чонон дахны ханцуй цухуйж байснаар Дэндэв, «бороонд яамай гэж өмсөж яваа» майжгий гутлынхаа шавхайг ажиг ч үгүй арчиж байв. Тэгснээ тэр, хоёр гутлаа тайлчхаад янцаглан байж өмднийхөө бачуухан шулхнагийг өвдөгтөө хүртэл шамлалаа. Тэгээд гутал дугуй хоёроо авч гараад складаа цоожиллоо, ломбодлоо. Бороо ч овоо сэв хийсэн байлаа.

	Дэндэв, зүүн сугандаа хоёр гутлаа хавчуулаад баруун мөрөн дээрээ нандин дугуйгаа үүрч, нүцгэн хөлөөрөө шалбааг туулж хашааны хаалга руу алхлав.

	«Хөлийн төлөө гутал байдаг биш бил үү!» гэж санаснаа хэлэхэд минь, Галсан гуай, Дэндэвийн зэвхий цагаан шилбийг хаалгаар гарч далд ортол нь ширтээд,

	— Дэндэвт гутал нь, дугуй нь ер нь өв хөрөнгө нь юунаас ч илүү үнэтэй юм. Ингэж баяждаг юм биз дээ. Баяжих шунал эд хөрөнгөндөө гинжлүүлсэн хүний тамтаг гээд Галсан гуай зэвүүцсэндээ бухимдаж «түй» гэж нулимах дүрэм үзүүлж билээ.

	Галсан гуай тэргээ буулгаж морио саравчинд уяж янзлах зуураа ярьсан нь:

	— Дэндэвийн хариуцаж байгаа албаны энэ хашаа байшин, эд хогшлын байж байгааг хар! Гэтэл хувийн хашаа байшин, хөрөнгө зоорийг юу гэж санана!

	Дэндэв хавь ойроор хөсөг явж хашаа хадарч, хавь ойрын газар хонхойлгоно гэж болгоомжлоод өргөн хашааныхаа өнцөг бүрд өндөр төмөр ёрдойлгоод, үүд хаалганыхаа хавьд үхэр хар чулуу зоочихсон... хашааны нь хаалга хатавч ян-тан, цүү цуурга ч гэж хан ян... түлхэхтэй зэрэг том хонх дүн дан, шагайхтай зэрэг гарз ноход хар яр, хашаан дотроо бөртийх ч хоггүй шил толь, пин байшин нь пиг дүүрэн хөрөнгө зоорь. За тэгээд дүнзэн байшинд нь хаа хаагуураа дөрвөн давхар бүрээстэй таван ханатай, дөрвөн ханатай хоёр гэр тэвхийтэл нь хураачхаад, сангийн гэрийг, хоёр давхар бүрээстэй нь барьж энэ усан бороонд илжилж гүйцэж байх юм. Хорин жил эдлэгдэж хорчийтлоо түлэгдчихсэн муу зуухаа, шавар пиндээ оруулж, шаазан малигар шиг «залчхаад», сангийн сайхан шинэ зуухыг зуны турш гадаа тавьж галлаад зэвийн хоол, дансны бөглөө болголоо.

	Манайхны ажилчдын дунд дэндүү Дэндэвийн тухай олон шог үг явдаг юм.

	Дэндэвт найман жил өмссөн нарийн цагаан эсгий гутал бий. Дэндэв нэг өдөр, найман настай нарийн цагаанаа өмсөөд дүнзэн байшингийнхаа дээврийн цасыг арилгаж байж гэнэ. Эр хүн нэг эндэж эрэг нэг нурна гэгчээр Дэндэв нэг дэгс гишгэж, халти үсрээд дүнзэн байшин дээрээс «дүн» хийтэл унав гэнэ. Унахдаа угийн ухаантай хүн болохоороо, найман настай нарийн цагаанаа мартсангүй, хөлдүү газар хөлөөрөө буувал гутал сүйд болно гээд, хоёр хөлөө дээш нь гозойлгоод, хондлой зоогоороо газар туссан юм гэдэг.

	Дэндэвийн голыг харлуулдаг юм тун ч олон гэнэ. Мань Дэндэв дүнзэн байшингаасаа, ямаан дахаа гаргаж ирээд яггүй ширүүн сэгсрээдхэж гэнэ. Тэгсэн чинь дахнаас нь нэг ширхэг үс сугараад ойчиж гэнэ шүү.

	Ойчсон үсийг олох гэж арваад минут амьсгал даран эрээд арай гэж олж нарийн хурууны үзүүрээр нахилзуулан чимхэж, наалдсан шороо тоосыг нь хоолойгоо хаттал үлээж байж цэвэрлэж гэнэ дээ. За тэгээд цэвэрлэсэн үсээ, сугарсан нүхэнд олж хийх гэж өнөөх дахаа өвөрлөж, арлаж эрээд өдрийн хагасыг барж байж арай гэж нүхийг нь олоод үсээ аятайхан шургуулж дахаа эвтэйхэн эвхээд дүнзэн байшиндаа хийж «дан» хийтэл цоожилсны дараа, санаа нь нэг амарсан юм гэдээг.

	Энэ хүний дүнзэн байшин нь дүүрэн боловч дүнхийсэн толгой нь хоосон юм шүү.

	Манай сайхан оронд энэ хүний толгойг дүүргэх юм мөн их байна санж!

	Ер нь тэгээд амин хувийн юм болохоор гурвалжин мод ч гурван төгрөг, дөрвөлжин мод ч дөрвөн төгрөг гэж хайрлаж байдаг мөртөө, албан сангийн юм болохоор, алт ч байсан алхаад гардаг, торго ч байсан тостоод хаядаг Дэндэв мэтийн хар элэгтийн зүс царай нь улсын хөрөнгө олны өмчийг хулгайлан шамшигчдын бузар царайнаас нэг л их ялгарах юмгүй дэг ээ гэж алиа Галсан гуай алиалалгүй хэлсэн билээ.

	 


ХОГ ӨВС

	Үдшийн бүрий болж байхад Баян голын хөндийгөөс хэсэг морьтой хүн давхилдаж, нэгдлийн төв дээр ирлээ.

	Дэнзэн өвгөнийг гэртээ ороход Бөнжин өвгөн далан үг дэлгээд хоолыг нь «буудах» гэж хүлээн суужээ.

	Дэнзэн гуай гар нүүрээ угааж байхад Бөнжин үг өдлөө.

	— Дэнзэн ч бие сайтай хөнгөхөн хүн юм. Хүүхдээр хүүхэд болж дэгдээд л явах юм гэв.

	— Дэгдэхээ хат! Чамтай адил тусад орчсон хүүтэй сэн бол хөлөө хучаад л хэвтэх байсан байлгүй дээ гэж Дэнзэн гуай ёжтойхон хэлэв.

	Хөвөнд боосон чулуугаар цохиж байна... Намайг бүтэлгүй хүүтэй тийм байтлаа хөлөө хучаад хэвтдэг гэж ёжилж байна гэж Бөнжин гадарлаад энэ талаар ярилцаад тусгүй санагдсан тул,

	— За тэгээд шуудуугаа татаж гүйцэв үү дээ? Ирэх намар чинь бид та нарын тарьсан улаан буудайн гурил идэх юм биз дээ гэв. Дэнзэн гуай нүүр гараа арчих зуур:

	— Ирэх намар эс болсон ч их удахгүй иднэ дээ. Өвгөн бидний нас л гүйцдэг юм бол их сайхан юмыг ч улам л үзнэ гэж мэдээрэй. Гурил байтугай мах, сүү тарьж ургуулна гээч! гээд эмгэнийхээ таваглаж зэхсэн махыг амтархан идэж гарлаа. Бөнжин өвгөн ч мөн мах огтолж идэх завсраа үгэнд хорхойтон:

	— Тэр ч мөн сүрхий хэрэг байна. Мах, сүү тарина гэдэг чинь юу гэсэн үг байна даа гэв.

	— Юу гэх юу байх вэ! Тарина л гэсэн үг! гэж Дэнзэн эрс хариулав. Бөнжин жиг-жиг инээж:

	— Тэгээд тэрийг чинь хэн тарих хэрэг вэ? хэ-хэ гэхэд.

	— Харж л байгаарай, манай нэгдлийнхэн тарина гэж Дэнзэн хариуллаа. Бөнжин өвгөн худлаа инээсээр:

	— Харж байхгүй хаанаас аньж байх вэ дээ. Газраас хонины хаа, үхрийн гуя ургаад, бас сүү оргилоод гарах юм биз дээ. Хэ-хэ гэв.

	— Манай нэгдлийнхэн удахгүй сүү, мах хоёрыг га-гаар хэмждэг болно. Бид энэ жилдээ аравхан га газар сүү тарих гэж байгаа юм гэж Дэнзэний төв байдалтай ярихад, Бөнжин өвгөний тоглоом шоглоом гайхах байдлаар солигдож:

	— Нээрэн, мах, сүүг тарьж авч болдог хэрэг үү. Түүнийг чинь яаж тарьдаг хэрэг вэ гэж асуулаа.

	— Хар л даа. Зарим хүний харж байсан аньж байсан хоёр нь ч ойролцоо байдаг юм шив дээ. Бид өнгөрөгч намар 10 га газар хагалсныг санаж байна уу? Өвөл тэнд цас тогтоож байсныг санаж байна уу? Одоо бид тэр газраа үнс, бууцаар бордож байгааг мэдэж байна уу. Тэгээд 5 дугаар сар гарахаар сүүнийхээ үрийг суулгана. Тэгээд сүү маань соёолж ургана даа. Дэлхий дэлэгнэнэ гэдэг чинь тэр гэж Дэнзэн гуай хэлэв.

	Бөнжин өвгөн мэгшиж жиг жиг инээгээд,

	— Ёстой л дэлхий дэлэгнэх нь байна. Тэгэхээр энэ чинь тариа ногоо шиг юм тарьж байж болох хэрэг ээ дээ гэж залхуурсан маягтай дуугарахад,

	— Тэгэлгүй яах вэ! Зүгээр суугаад байхад бурхан тэнгэр ам руу сүү цутгахгүй гэж Дэнзэн хэллээ.

	— Тэгвэл тэр чинь ямар нэртэй ногоо тарих хэрэг вэ? гэж Бөнжинг асуухад Дэнзэн инээмсэглэж:

	— Эрдэнэ шиш гэв.

	Бөнжин жиг жиг инээснээ, их ухаан зарж, нарийвчлан бодож байгаа дүрэм үзүүлээд:

	— Мөөн мөн. Эрдэнэ шиш ч ёстой л эрдэмтэй ногоо юм гэнэ билээ. Мань мэтийнх нь ч санаа байсан ч сачий хүрэх биш дээ. Түүнийг чинь тарих тэр их ажлыг давдаггүй хэрэг гээд бас л худлаа инээлээ.

	— Бөнжин минь ашиг тусыг нь нээрээ л мэдэж байгаа хойно бидэнтэй элбээд тариад үз гэж Дэнзэний эрс зоримог хэлэхэд Бөнжин бөнжгөнөж сандарч:

	— Үгүй ер нь чаддаг сан бол сайхан л юм санж. Байрыг нь харсхийж байгаад алсдаа тарьж үзэхийг бодолгүй яах вэ! Чамайг дагахад алзахгүй л биз... энэ тэр гэж олон үгээр булзаарууллаа.

	— За даа чи бид хоёр ч байрыг нь харах гэсээр байгаад олны сүүлд үлдэж, оорцог толгой болох вий дээ... гэж Дэнзэнийг хэлэхэд Бөнжин дургүйцсэн маягтай,

	— Яамай, яамай, чи минь л хоцрохоо байж үз! Чи бид хоёр төрөл арилжаагүй, хуучнаа мартах болоогүй, урьд эрдэнэ шиш байтугай хадлан авалгүй болоод байсан гэв.

	Дэнзэн өвгөн зэвүү нь хүрсэн аятай Бөнжинг хялам хийж хараад:

	— Харин тийм. Урьд ямар байснаа хоёр хөгшин толгой мартах болоогүй. Урьд таван хар ямаатай тарвагачин байсныг минь чи сайн мэднэ. Өлийн өвөрт, өндөр хар овоохой, өлөгчин хар нохойноос өөр юмгүй, «Өлөөс өөх ирээсэй, Мааньтаас мах ирээсэй» гэж тогоондоо ус хийгээд зам тосож байсныг чинь би андахгүй шүү дээ. Урьд болоод л байсан гэдэг чинь энэ үү? гэж хэлэхэд нь Бөнжин өвгөн бөнжгөнөн сандарч хэлэх үг үгүй таг болов.

	Хоёул ямар нэг тусгүй юм болсон юм шиг нэлээн дуугүй сууснаа. Бөнжин санаа алдаж ам нээж:

	— Тийм дээ, тэр үнэн. Тэр цагийг санахад ч хэцүү байдаг. Өөр юм ярья даа гээд, эрдэнэ шиш тарихад хамгийн хэцүү нарийн ажил нь юу байна даа гэж Дэнзэнээ царайчлах мэт асуужээ.

	Дэнзэн гуай сахлаа илж зальтай нүдээр инээмсэглэж хэлсэн нь:

	— Эрдэнэ шишид, хог өвс гэж нэг сүрхий дайсан байдаг юм. Хог өвс, миний мэдэх л гурван янз байна. Түүний хамгийн гайгүй нь эрдэнэ шиштэй холилдон ургадаг ёстой хог өвс байгаа юм.

	Түүнийг агротехникийн олон арга хэрэглэж устгана.

	Үүнээс нэлээд хэцүү нэг төрлийн «хог өвс» бий. Тэр өвс, эрдэнэ шишийн талбай дээр ургадаггүй, зарим нэг албан тасалгаа зарим хүний бичгийн ширээн дотор маш их хэмжээгээр ургадаг «цаасан хог өвс» гэгч дээ. Үүнийг тракторын борнойгоор ч ховхлон чадахгүй. Харин «Шүүмжлэлийн» борнойгоор тун амархан авдаг юм даа.

	За тэгээд хамгийн хэцүү гурав дахь хог өвс гэж байдаг юм. Энэ л сүрхий хорлогчин байгаа юм даа. Ядаж нүдэнд үзэгдэхгүй шүү. Тэр «өвс» зарим нэг хүний сэтгэл санаанд ургадаг юм. Тэр «өвс» ганц эрдэнэ шишээр ч барахгүй, шинэ үүсэж байгаа юм бүхэнд хорлогчин болдог юм даа.

	«Урьд нь болоод л байсан юм» гэдэг үг бол тэр «өвс» сэтгэлд нь ургасан хүнийг таних тэмдэг юм. Ухаан санаанд ургадаг тэр «хог өвсийг» үзэл суртлын аргаар, сахал зулгаах мэт түүж хаядаг юм гэхэд нь Бөнжин гуай үрчийж, сэтгэл санаанаас нь нэг юм сугалж байгаа юм шиг ярвайж суужээ. Түүнийг харж Дэнзэн гуай үл мэдэг инээмсэглээд,

	— За тэгээд энэ олон хог өвсийг зулгаагаад хаячихаар эрдэнэ шиш маань ёстой л нэг тэнгэр тултал ургаж, боргоцойнууд нь молцоглон гарах болно.

	Энэ чинь сүү, мах гэсэн үг шүү дээ гэж давтан давтан хэлжээ.

	 


ХӨХ ЗОДОГТ

	Наадмын замд олон олон авто машин явж байлаа. Очиж яваа буцаж яваа автобуснууд, дүүрэн хүн суулгасан ачааны машин, суудлын такси, янз бүрийн суудлын машин, мотоцикл гинжин хэлхээ мэт хойно хойноосоо цуварна. Түүнийг харахад их соньхон, заримдаа галт тэрэгний урт цуваа шиг, заримдаа тэр зам асар урт конвейер шиг санагдах ажээ.

	Тэр цуваан дунд «Ялалт» таксинд цэцэг шиг хөөрхөн охид хөвгүүд шуугилдан явна. Тэдний дунд овор том биетэй, цагаан сахалтай өвгөн сууж яваа нь өвгөн аав билээ.

	Өвгөн аавын нэр Аюур, нас ная шахжээ. Угийн булиа хүдэр эр тул нас өтлөвч эрүүл тэнхлүүн ажээ. Ганцхан нүдний хараа баахан муудсан нь саахалтын газар байгаа адуу, үхэр хоёрыг ялгахгүй болсон ажээ.

	Өвгөний гал нь муудсан нүд машины доторх гялгар цэлгэр хэрэгсэлд гялбавч, машины хурдан, тохитой суудлын зөөлөн аятайг өвгөн их л таашааж, урьдын цагт Богд хаан ч ийм тэргэнд сууж яваагүй юм даа гэж бодов.

	Тэгээд, өвгөний сэтгэлд яагаад ч юм Долоон хошуу наадам бодогдов. Тэр тухай бодоход нь өвгөний сэтгэл аягүй болно. Энэ сайхан өдөр түүнийг бодоод ч яах вэ! гэж өвгөн оролдсон боловч тэгэхээс нь тэгэх гэсэн юм шиг өнөөх л тусгүй бодол санаанд нь ороод болсонгүй.

	Аюур багадаа үлгэр хэлэх, бөх барилдах хоёрт их дуртай хүн байжээ. «Борвиороо бор эсгий цувуулж, шагайгаараа шар навтас цувуулсан нусгай бор хүү, хамуутай бор даагаа унаж, хан хурмастын наадамд очоод, тэнгэрийн тэх-шар бөхийг гуя дээрээс нь авч гучин гурав эргүүлээд, далан дээрээс нь авч далан гурав эргүүлээд алд газар шигдтэл ар зоогоор нь унагаав гэнэ» гэж үлгэр хэлэхэд Аюур баясан инээж, тийм бөх болох юм сан, тэгээд Богд хааны бөхийг тэрүүн шиг унагах юм сан гэж боддог байж.

	Аюур хошуу наадамдаа хоёр дахин түрүүлээд нэг жил Долоон хошуу наадамд барилдсан юм санжээ.

	Богдын шавийн бөх улаан, шар зодогтой, хошуу бөх хөх зодог өмсөх ёстой тул Аюур хөх зодогтны тоонд орлоо. Чухамдаа хөх зодогтон нь ардын бөх байсан тул Аюур баяртай байжээ.

	Аюур наймын даваанд, улаан зодогтой Вандан аварга гэгчтэй барилдлаа. Тэр нь Долоон хошуунд хоёр удаа түрүүлж байсан, бас тэгээд Эх дагинын магнай бөх юм байж.

	Аюур, Вандан аваргыг дугтарч нэг үзээд суйлж нэг туршаад ганцхан тонгорчихжээ. Цуутай аваргыг тэрий буутлаа унахад наадамчин олон нирхийтэл инээлдэж олон хүний ярих шагших нь нүргэлэн сонсогджээ.

	Түрүүлж магадгүй гэж горьдож байсан хоёр бөхийн нэг ойчсонд лам ноёд баахан гонсойв. Бас Эх дагинын таалал гажив (дургүйцэв) гэж олноор түрхрэн ярилцаж эхэллээ. Хошууны гүн, Доржрэнчинбавуу гэгч Аюурыг сайн барилдаж байгаад дотроо баяртай, өөрийн нь нэр алдрыг мандуулах магад гэж боловч Эх дагинын дургүйцсэнд их л бэмбийн хулчийж, богдын шар асарт яаран очлоо.

	— Тэнгэрлэг их Богд хаан минь өршөөн соёрх! Эзэн хаан таныхаа хайр хишгээр өчүүхэн боолын чинь хүлэг морьд хурдтай, албат хүүхэд минь шөрмөстэй болсон юм биз ээ. Боол би өөрийн хошууны хөх зодогт Аюурыг тэнгэрлэг их эзэн тандаа өргөж их хишигт мөргөн гуйнам гэж гүнг хэлэхэд Богд хаан гараа сарвайж гүнгийн толгойг тэмтрэн үзээд адис тавьсан нь зөвшөөрсний тэмдэг болжээ.

	Долоон хошуу наадамд заавал их шавийн улаан зодогтой бөх түрүүлэх ёстой байжээ. Хошуу ардын хөх зодогт бөх сайн барилдаж түрүүлэхэд хүрвэл түүнийг Богдын шавь болгож, улаан зодог өмсүүлдэг байсан аж.

	Улаан зодог өмсөж, ихэс дээдсийн өмнөөс яасан ч барилдахгүй дээ. Тэгсэнд орвол хөх зодогтойгоо харц олныхоо өмнөөс барилдана гэж Аюур бодов.

	Ноёд ихэс гонсгорхон болсон учир наймын даваагаар тэр өдрийн барилдаан завсарлажээ.

	Вандан аварга голын ногоон сүмд очиж Эх дагинад бараалхаад буцаж явахдаа, нүүрийг минь түлэн, нэрийг минь хугалсан тэр муу хөх зодогт новшийг би өнөө шөнө чадахгүй бол юуны хүү болох бол гэж занаж явжээ.

	Аюур Оо вангийн хорооны нэг айлд буусан юм байжээ. Шөнө хоёр хүн ирж, гүн ноён дуудаж байна гээд Аюурыг дагуулан одсон бөгөөд Аюур шөнө эргэж ирсэнгүй. Маргааш өглөө нь Хүн чулууны дэргэд хэвтэж байхыг нь олжээ.

	Нөхөд нь Аюурыг олж аваачаад учрыг сурвал түүнийг гүнгийнхээс буцаж явахад нь таван хэрцгий лам дайран зодож, бороохой модоор ухаан алдтал нь цохиж, бас өрөөсөн гарыг нь хугалсан байжээ.

	За түүнийг бодоод яах вэ. Ихэс дээдсийн наадам юм газар даа! Харин ардын хувьсгал мандаж анхны наадам хийхэд шавийн шар улаан зодогтонгууд шалчийсан шүү дээ.

	Ёстой л нэг, эрийн чадлыг үнэнээр нь шалгадаг болоход ард түмэн наадам бүхнээ авч хэн нь хүчтэйгээ харуулж сэргэн мандсан ард түмэн уулыг боловч эргүүлмээр далайг боловч юүлчихмээр ямар их чадал хүчин төгөлдөр болсноо санахад нь өнөөх долоон хошууны тухай гашуун домог Аюур өвгөний сэтгэлээс замхран арилж ард түмний агуу их баяр цэнгэлийн уур амьсгал сэтгэлийг нь догдлуулан хөдөлгөв.

	 


«БАРИМТ»

	Бямба гарагийн орой билээ. «Улаан шугам» дээрх онгоцнууд далавчаа сэрийлгэн сүртэйгээр жагсжээ. Онгоцноос нэлээн цаана нисэх сургуулийн сурагчдын байрын гэгээн цонхнууд гялалзан үзэгдэнэ. Түүний хажуугийн клубээс хөгжмийн дуу сонстож байв. Энд саяхан «Жинхэнэ хүний тууж» гэдэг кино гарчээ. Кино тарсны дараа сурагчдын зарим нь клубтээ үлдэж танц3 хийв. Зарим нь ном уншихаар уншлагын танхимд оров. Бас зарим нь унтахаар байрандаа хүрч ирлээ. Хагас сайн өдрийн орой сурагчдад нэг зэрэг унтах шаардлага өгөхгүй тул, цэргийн чанд дэглэмт энэ байр энгийн байдалтай үзэгдэв.

	Сурагч Даваасамбуу, саяынхаа үзсэн киноны тухай бодолхийлж явсаар байртаа ирэв. Түрүүлж ирсэн нөхдийн зарим нь хөнжилдөө орцгоож, зарим нь сууж, зарим нь цонх түшин зогсоод ярилцаж байв.

	— За та нар чинь юун тухай зөвлөгөөг нээчих ээ вэ? гэж Даваасамбуу нөхдөдөө хэлээд, хариуг нь сонсолгүй үргэлжлүүлэн,

	«Жинхэнэ хүний тууж» гэдэг чинь яасан сайхан кино вэ! Энэ кинонд гарч байгаа нисэгч Мересьев бол ёстой хүн, зөвлөлтийн хүн юм. Сталины бүргэд ёстой мөн юм. Би эх орныхоо төлөө тэмцэхдээ Мересьевийн баатарлаг сайхан үлгэр дуурайлыг мөрдөнө гэв.

	Тэгээд тэд Мересьевийн баатарлаг үйл явдлын тухай ярилцав.

	Тэдний яриаг сонсож суусан түрүүч Шарав төв бөгөөд шингэвтэр дуугаар:

	— Мересьев хоёр хөлгүй болоход, түүний эх орны сталинч өндөр ухамсар нь хөл болж Мересьев дахин байлдаанд орж, агаарт амжилт олж байсныг энэ кино үзүүлж байна.

	Ер нь зориг баатарлаг явдал нь хүний биеийн том жижиг чадлаас болдог биш эх оронч улс төрийн өндөр ухамсраас гардаг байна гэхэд нэг сурагч өгүүлрүүн:

	— Нээрэн тийм шүү. Жишээ нь, манай багш нисэгч нөхөр Нямаа бол жижигхэн биетэй, турьгүй хүн. Гэтэл 45 оны байлдаанд их мундаг байлдсан шүү дээ гэв. Хөнжлөө нөмөрч нүдээ аниад нөхдийнхөө яриаг чагнаж хэвтсэн сурагч Бат:

	— Би нэг зүйлийг асууя гэж нөхдийнхөө анхаарлыг татах гэсэн боловч нөхөд нь яриандаа болоод анзаарсангүй. Бат өндийж ирээд:

	— Нөхөд өө, би нэг зүйлийг асууя, энэ бол багш нисэгч Нямаагийн тухай юм. Нямаа багшийг бурханд сүсэглэдэг гэж зарим хүн ярьдаг. Энэ үнэн үү? гэв. Энэ асуулт гарахад цөм чимээгүй болов. Даваасамбуу босож Бат руу хараад,

	— Цаадах чинь зүүдэлж байх шив дээ гэж нөхдөдөө хэлээд: Өвгөөн сэр! гэж Батыг дуудав. Гэтэл өөр нэг сурагч өгүүлрүүн:

	— Багш нисэгч Нямааг шүтлэгтэй гэж би бас дуулсан юм байна гэхэд бас нэг сурагч:

	— Би ч бас тэгж боддог гэж хэлэв.

	Цонх түшин зогссон нэг сурагч толгой сэгсрэн өгүүлрүүн:

	— Багш нисэгч Нямаа манай эвлэлийн дугуйланд большевикуудын намын түүх заадаг. Тэгээд ер нь шүтлэгтэй гэж үзэх аргагүй хүн байгаа юм. Би л хувьдаа итгэхгүй байна гэв.

	Даваасамбуу өгүүлрүүн:

	— Зүйтэй. Би ч бас итгэхгүй байна. Нямаа багш байтугай, түүний ээж жар шахсан авгай бий. Тэр авгайтай би их танил юм. Нэр нь Дулмаа гэнэ. Дулмаа гуай, олон зүйлийн чухал юмыг над ярьж өгдөг юм. 1922 онд намд элссэн. Нийслэлийн нэг гар үйлдвэрт хорин долоон жил хөдөлмөрлөсөн тийм хүн. Хоёр одонтой, гурван медальтай. Тэгээд яах аргагүй шударга, намч зарчимтай хүн билээ.

	«Хүү минь чи шашны тухай ном дээрээс уншиж, хичээл лекцээр сонссон. Гэвч шашин гэдэг юу вэ гэдгийг жинхэнэ биеэрээ амсаж мэдээгүй өсжээ. Би бол насныхаа тал хувийг бурханд мөргөж, ламд залбирч өнгөрүүлэв. Хонь малыг идчихдэг болохоор нь хүн чоныг устгах гэж тэмцдэг. Чоно бол хонь малыг барьж иддэг дайсан юм гэдгийг мэддэггүй хүн байвал тэр хүнд чонотой тэмцэх ёстой занал төрөхгүй шүү дээ! Тиймийн тул шашин гэдэг юу байсан бэ гэдгийг арьс махан дээрээ туршиж үзсэн хүн, миний яриа чамд хэрэг болно гээд Дулмаа гуай, шашны хор холбогдлын тухай олон зүйлийг над ярьж өгсөн юм.

	Ийм эхийн хүмүүжүүлсэн хүүд, мухар сүсгийн өчүүхэн ч гэсэн хэлтэрхий байна гэдэгт би итгэхгүй гэж хэлэв.

	— Тийм юм үнэхээр итгэхэд бэрхтэй зүйл байна гэж нэг сурагчийн хэлэхэд, бас нэг сурагч өгүүлрүүн:

	— Тийм нь ч тийм юм. Гэвч баримт бол арчигдашгүй зүйл байдаг... гэхэд, түүний яриаг таслан:

	— За ямар баримт байна гэж Даваасамбуу яаран асуув. Нөгөө сурагч:

	— Баримт байна. Жишээлбэл... гэтэл нь хаалга нээгдэж, намхан нуруутай, туранхайвтар боловч шалмаг маягийн нэг дэслэгч орж ирэв. Дэслэгч:

	— Сайхан амарцгааж байна уу? гэж бүгдэд мэдэгдээд, — За ямар баримтын тухай шуугилдав? Яриагаа үргэлжлүүлэхгүй юу гээд сурагчдынхаа тавьж өгсөн сандалд суув.

	Энэ бол тэдний саяын ярилцаж байсан багш Нямаа мөн байжээ.

	Сурагчид, багшийнхаа асуултад хариуг өгч чадахгүй хэдэн минут дуугүй суув. Гэтэл Даваасамбуу арга олж;

	— Бид саяын гардаг киноны тухай ярилцав. Баатарлаг явдал нь чухам юунаас гардгийг шүүмжлэн хэлэлцэв. Гэтэл манай нэг нөхөр «сүсэг бишрэлийн явдал нь хүнд зоригжлыг өгдөг учир байна уу?» гэдэг асуултыг тавив. Тэгээд бид энэ асуултад зохистой хариуг нь өгөх гэж шуугилдаж байсан юм гэв.

	Сурагч Даваасамбуугийн энэ товчхон яриа над руу чиглэж байна гэдгийг Нямаа өөрөө тэр дор нь мэдэв. Учир нь сурагчдын дотор өөрийг нь сүсэг бишрэлтэй гэж эргэлзэн бодох явдал байна гэдгийг Нямаа өөрөө урьд өмнө нь гадарлаж явсан байжээ. Тэгээд Нямаа жаахан бодосхийснээ өгүүлрүүн:

	— Сүсэг бишрэл нь хүнд ямар нэг зоригжлыг өгч чадахгүй. Чадахгүйгээр ч барахгүй мухар сүсэгтэй хүн нь бурхнаас өгөх хувь заяа гэдэгт итгэж найдаад ямар ч тэмцэлгүй, үхээнц дорой амьтан болдог юм гэж хэлэв.

	Дэслэгчийн яриаг зогсохын хамт нэг сурагч өгүүлрүүн:

	— Би анх цэрэгт ирэхдээ багаасаа арван хэдүүлээ мордлоо. Гэтэл бидний нэг нөхрийн хүзүүнд даавуугаар бүрж шидсэн сахиус байсан юм. Бид түүнийг «сахиуст» гэж нэрлээд, мухар сүсэгтэй хүн гэж үздэг болов. Гэтэл тэр нь үнэндээ сүсэгтэн хүн биш байжээ... гэтэл энэ дэслэгч, түүний үгийг таслан:

	— За тэгээд тэр сахиус нь ямаршуу юм байсан бэ? гэж асуугаад, хариуг нь сонсох амжилгүй, цамцныхаа өврөөс торгон эдээр боож шидсэн нэг зүйлийг гаргав. Тэр нь яг л сүсэгтэн хүний зүүдэг сахиус шиг юм байв. Тэгээд дэслэгч:

	— Миний энэ шиг л юм байсан уу? гэж асууж өнөө зүйлээ сурагчдад үзүүлэв.

	Сурагчид дэслэгчийн гар дахь зүйлийг үзэцгээгээд «Баримт» «баримт» гэж шивгэнэлдэн, сэмхнээр бие биеэ нударцгаав.

	Өнөөх сурагч дэслэгчийн асуултад баахан түгдэрсхийж:

	— Тийм ээ... бараг... ер нь л иймэрхүү юм байсан гэж хариулав.

	— Иймэрхүү явдал тохиолдож болох юм. Би нэг явдлыг ярья гэж дэслэгчийн хэлэхэд, сурагчид сандлаа дэслэгчид ойртуулан сууцгааж, унтахаар хэвтсэн нэг нь өндийж чагнав.

	Дэслэгч өгүүлрүүн:

	— 45 оны байлдааны үе билээ. Нэг өдөр би агаарын байлдаанд дайсны нэг онгоцыг сөнөөгөөд байлдаж явтал, миний онгоц шатаж эхлэв. Доошоо үзвэл, шатаж байгаа онгоцоо чиглүүлчихмээр ашигтай зүйл үзэгдсэнгүй. Тэгээд би парашютаа хэрэглэн буув. Газар буухтай минь зэрэг чихний хажуугаар сум исгэрэн, буу тасхийв. Золигийн япончууд буудаж байна. Японы хайгуулын хэдэн цэрэг миний буухыг хараад над руу давшжээ. Тэр зургуулаа. Бас хөнгөн пулемёттой. Би ганцаараа. За ингээд тулалдах болов. Тулалдаан хорин минут үргэлжлэхэд, би дайсны хоёр цэргийг устгав. Миний сум цөөрөв. Сум цөөрснийг минь мэдсэн юм шиг япончууд над руу улам ширүүн галлав. Зүүн гар минь шархдав. Би, нэг аятайхан хонхорт хориглосон юм. Үлдсэн дөрвөн япон, намайг амьдаар барих гэж байгаа нь илэрхий болов. Тэд миний хориглосон хонхрыг тал дугуй маягтайгаар бүсэлж, бага багаар мөлхөн ахиж байна.

	Шарх тэсгэлгүй өвдөж, бие чичирч эхэлсэн боловч дайсныг үзэн ядах хорсгол минь, түүнээс илүү намайг өвтгөв. Дайсны хөнгөн пулемёт аягүй л бол авчих гээд тун сүрхий галлаж байна. Би шүдээ зууж, шархаа боов. Сумаа тоолж үзвэл дөнгөж тавхан үлджээ. Хонхорт өнгийсөн бүхэнд нь нэг сум зарцуулна. Хэрэв болохгүй бол хутгаар байлдана гэж шийдээд хутгаа гаргаж дэргэдээ тавив. Тэгээд цүнхэндээ байсан зүйлүүдийг шатааж устгав. Тэгээд эвлэлийн гишүүнийхээ батлахыг авахад гар минь чичирч байсан билээ. Эвлэлийн батлахтай минь хамт, анх мордоход ээжийн минь өгсөн энэ зүйл гарч ирсэн гээд дэслэгч өнөөх торгонд боож шидсэн зүйлээ сурагчдад дахин үзүүлэв.

	— Ер нь хүний ухаан бодол нь агшин зуур мянган хэрэг, түмэн явдлыг бодож амждаг шүү дээ гээд дэслэгч үргэлжлэн ярьсан нь:

	— За тэгээд ээж минь бодогдов. Ээж минь намайг үдэх гэж аэродром дээр ирээд уйлсан ч үгүй, харин их ууртай юм шиг ширүүн байдлаар надад хандаж, «Эх орон чинь, эх болсон би чинь чамайг энхрийлж хайрлаж өсгөсөн. Аав чинь арван нэгэн онд, өнөөгийн жаргалант сайхан амьдралыг чамд олж өгөх гэж байлдан тэмцэж яваад нас барсан юм шүү. Эд бүгдийн ачийг хариулах цаг чинь одоо болжээ. Ямар хүүг өсгөснөө би үзье, чи үзүүл!» гэж хэлсэн нь санагдав. Ээж минь бас торгонд боож шидсэн энэ зүйлийг над өгч, "Зүү!" гэхэд би, энэ чинь сахиус бурхан юм уу? Шал дэмий юм. Би энэ сахиус бурхнаар чинь яах юм бэ? гэж ээждээ хэлж байсан минь санагдав. Энэ үед нисэх дохио өгч, би онгоц руугаа гүйхэд, ээж минь миний хойноос гүйж ирээд кабин руу минь өнгийж, үүнийг ав! Хүнд цагт чинь хэрэг болно. Ээжийнхээ сэтгэлийг бодож ав хүү минь гээд энэ зүйлийг миний хүзүүнд зүүж, "за нис" гэж духыг минь үнсэж байсан нь санагдав. Тэгээд би ээжийнхээ өгсөн зүйлийг задалж үзвэл» гээд дэслэгч өнөөх зүйлээ задалж дотроос нь Сталины нэг жижиг хөргийг гаргаж сурагчдад үзүүлээд:

	— Энэ зураг байсан юм. Энэ зургийг үзээд миний дотор хачин сэтгэгдлүүд төрөв. Нөхөр Сталин над руу хараад «хувьсгалт орны нэг байлдагч бол империалистын хөлсний арван солдатаас4 хол давуу юм. Чи ялна. Урагшаа!» гэж хэлэх мэт болов. Би энэ хонхорт ганцаар биш, ялагдашгүй баатар Сталинтайгаа хамт, Сталинаар жолоодуулсан бүх ард түмэнтэйгээ хамт байлдаж байна гэдэг бодол надад төрөв. Тэгээд би довтлох гэж байгаа барс мэт бүх хүчээ хурааж гар буугаа чанга атгаад «Эх орны төлөө! Сталины төлөө!» гэж зоригтойгоор хашхиран босон харайж дайсны хөнгөн пулемётын наводчикийг5 гайгүй сайн шагайгаад буудав. Дайсны наводчик сөнөж, пулемёт нь хуцахаа болив. Намайг босон харайх үед дайсан хэд хэд дахин буудсан тул би хоёр дахь шархыг олов. Толгой минь эргээд доош унатал, ээжийн минь өгсөн энэ зураг дахин үзэгдэв. Сталин, гэгээн тунгалаг нүдээрээ намайг харж, «чи ялна», «Би, дэргэд чинь байна, урагшаа!» гэж хэлэх шиг болов. Би бүх чадлаа шавхаж, «Сталины төлөө! Урагшаа!» гээд босон харайж дайсан руу дайрахад, хоёр япон миний өмнөөс гараа өргөн босож ирэв. Цааш ажиглавал Сталины баатар хөвгүүд Зөвлөлтийн цэргүүд эргэн тойрон бүсэлсэн байлаа.

	Агуу их Сталин бол манай байлдагчдын зоригийг бадруулагч дайчин туг нь мөн гэдгийг жинхэнэ үйл хэрэг дээр нь ингэж үзсэн юм.

	Ээжийн минь над өгсөн энэ зүйлийн учир ийм юм. Агуу их Сталин бол монгол хүн бүрийн сэтгэл зүрхний итгэл найдвар нь мөн гэдгийн нэгэн баримт энэ юм гээд дэслэгч Нямаа яриагаа төгсгөв.

	 


ТООЦОО БОДСОН НЬ

	Хорлоо хүүхэн, нөхөр Чулуунтайгаа тооцоо бодоход дөчөөд төгрөг чухам юунд зарсан нь тодорхойгүй, эргэлзээтэй болжээ. Хорлоо тийм ч харамч нарийн зантай биш боловч, нөхрийгөө архи уулгахгүй гэж мөнгийг нарийн тооцоолдог юм санж.

	Чулуун архинд шуналтай, архи нэг амсахаараа толгойгоо ч мулталж аваад өгөхөөс буцмааргүй хүн байсан гэдээг. Гэвч Хорлоотой сууснаасаа хойш хэдэн жилийн турш архинаас алхам алхмаар холдож, бүр сүүлдээ архи амсалгүй жил тойрч байгаа юм байж.

	Эднийх уг нь Улаанбаатарын айл. Чулуун Сайншанд хотод томилогдон очсоноос хойш гурван жил болоход хэн нь ч хот ороогүй байжээ.

	Гэтэл Чулуун албан хэргээр түр Улаанбаатар орох болоход эхнэр нь 600 төгрөг тусгайлан өгч, гоё сайхан радио хүлээн авагч олж ир гээд хүүдээ тохирох гутал, охиндоо таарах малгай аваарай гэжээ. Бас 200 төгрөг гар зуур зар гэж өгөхдөө, архи пиво битгий ууж үзээрэй гэж буруу харж үглэн зөв харж инээн байж захижээ.

	Чулуун нийслэлд очиж, албан амин ажил хэргээ жин тан хийгээд ирэхэд эхнэр нь тун ч баяртай байв. Гэвч мөнгөн тооцоогоор дөчөөд төгрөг дутахад Хорлоо баахан эргэлзэж:

	— Энэ чинь дор хаяад 5 шил архи шүү! Архи амсалгүй өдий тэссэн байтлаа, алдыг нь аваад сөөм дээр нь гэгчээр даан ч тоогүй дээ гэж үглэж гарлаа.

	— Хаанаас даа, би чинь дусал ч архи амсаагүй гэж Чулуун инээлээ.

	— Тэгвэл энэ мөнгө чинь хаашаа алга бол оо вэ? гэж Хорлоог асуухад:

	— Яах вэ? дээ. Соль гуайг Доржийнд хүргэж өгөх гэж мунгинаж явахдаа таксинд өгсөн юм гэжээ.

	— Даан ч худлаа байгаа даа. Чи насаараа шахуу Улаанбаатарт суусан гэхэд Доржийнхыг олохгүй тэгтлээ төөрч гэх шив гэж Хорлоо бүр ч эргэлзлээ. Чулуун:

	— Ээш Хорлоо минь чи өөрөө яваагүй болоод тэр! Хот гэдэг чинь бидний байсан үеэс хамаагүй өөр болсон байна. Тэгж мунгинасан нь миний буруу биш шүү.

	— Тэгсэн ч дээ. Тэгж л дөчин төгрөгөөрөө төөрч гэх шив гэж Хорлоог эргэлзсээр байхад:

	— За яах вэ! Идсэн ч чоно, эс идсэн ч чоно гэдэг газар даа гэж Чулуун гомдонгуй өгүүлжээ.

	 

	* * *

	 

	Үнэндээ Чулууны буруу биш байлаа. Чулуун тэр нэгэн өдөр Сайншандаас Улаанбаатарын буудал дээр ирсэн галт тэрэгнээс Соль эмгэний юм хүмийг үүрч «Ялалт» таксинд оруулж тавиад, жолоочид нь:

	— За хө, Циркийн баруунтай очно шүү! гэхэд, машин цардсан тэгшхэн замаар бүүвэйлэх мэт зөөлнөөр хөдлөн одлоо.

	Таван жил хонь хариулсан эмгэн Соль «Ялалт» машины зөөлөн таатайг гайхан, бас ч Сайншандаас сууж ирсэн зөөлөн вагоны гоё сайхныг бодож, амьд явсан хүн мөн ч олон сайхан юм үзэх юм даа гэж үглэж явлаа. Их хотын хөл хөдөлгөөн, өндөр байшин урт өргөн гудамж элдэв бүхэнд эмгэний нүд эрээлжилжээ.

	— Хүүхээ! Чойбалсан уулнаас өөр таних юм даан ч алга даа. Би урьдаа талийгаачийгаа амьд мэнд байхад нэг ирсэн юм сан. Тэгэхэд хот бага байж дээ... Амбан хааны хороо, Аранжамбын худаг... өндөр хог гэж байсан юм сан. Тэр чинь одоо бол хаахнуур байж вэ дээ гэхэд жолооч хүүхэн жуумалзан инээгээд,

	— Эмгээ та ер нь ойрдоо хот орж ирээгүй юм уу гэв.

	— Ээш хүү минь өнөөх гамингийн үймээн болдог мичин жил л нэг ирсэн юм даг... Харин миний нэг эгч чавганц хотод удаан суусан хүн дээ. Би түүнтэйгээ золгох санаатай яваа нь энэ дээ. Хүүг нь Дорж гэдэг. Чам шиг жолооч хүн.

	Чи таньж ч мэднэ дээ гэж Соль гуай үргэлжлүүлэн ярилаа.

	— Хаанахын жолооч вэ? гэж асуухад нь:

	— Бас өнөөхийг нь мартчихлаа, байшин сав барьдаг газрыг чинь юу гэдэг билээ байз гэж эмгэний будилахад,

	— Барилгын газрын л жолооч доо «зуун мянгат» Дорж гэдэг юм гэж Чулуун хариулж өгөв.

	— Танихгүй юм байна. Ер нь «зуун мянгат» жолооч тун олон болоод байна шүү гэж жолооч эмэгтэй хэллээ.

	— Ээш хүүхэд минь энэ хот чинь яасан ч олон машинтай юм бэ! Яасан ч олон хүнтэй, яасан ч олон сайхан байшинтай юм бэ? Намайг чинь энэ олны дунд ганцаар нь тавьчихвал, зүгээр л сохор хонь шиг төөрчихнө дөө. Өнөөх Доржийнх чинь хаана байгаа хэрэг вэ гэж эмгэн ярина.

	Соль гуай санаа зовох хэрэггүй. Би энэ хотод чинь өссөн хүн болохоор нүдээ аниад явсан ч олно. Энэ гудамжийг зааж, тэр гудамжийг хэлж, энэ байшинд тийм юм байдаг, тэр байшинд тийм газар бий гэж Чулуун зогсоо чөлөөгүй эмгэнд тайлбарлаж явлаа. Эмгэн нүдээ аньсхийж бодоод:

	— Урьдын цагт хүрээ цамын их бурхан залдаг өндөр модыг бид чинь үзчихээд, ээш яасан ч өндөр мод вэ! Энэ модыг яаж босгосон юм бол? Богдын буянаар л босгоно уу гэхээс биш хүн яаж хүч хүрэх вэ гэж шагшиж байсан юм шүү. Тэгэхэд тэр маань одоо цагийн энэ их юмны дэргэд хүүхдийн тоглоом байж дээ. Энэ төр мөн ч чадалтай ачтай төр дөө гэж ам хамхилгүй ярьж явлаа.

	Сүхбаатарын талбай өнгөрч их сургуулийн гудамжаар оров.

	Наймдугаар дэлгүүр өнгөрөөд ирэхийн үед Чулуун суудлаасаа хэд өндөлзөөд:

	— Хүүе бид буруу явж байх чинь вэ! Циркийн баруухантай очих юм шүү дээ гэж нүдээ бүлтийлгэн жолооч эмэгтэйг харав. Жолооч эмэгтэй Чулууныг гайхасхийн хараад,

	— Харин тийм шүү дээ! Бид Циркийн баруунтай ирээд байна гээд машинаа түр зогсоов.

	Энэ чинь миний толгой эргэж байна уу, таны толгой эргэж байна уу? Тэгээд цирк хаана байна гэхэд нь жолооч хүүхэн:

	— Цирк, энэ зүүнтэй том барилгын цаана бий гэв.

	— Бас хачин юм даа. Тэгвэл биднийг циркийн яг өмнө аваачаад орхи! гэж Чулууны хэлэхтэй зэрэг машин алгуур хөдлөн, хоёр том байшингийн дундуур гарч циркийн өмнө зогслоо. Чулуун машинаас гарч эргэн тойрон хараад,

	— Хий! Энэ олон том барилгыг чинь хэзээ барьчихсан юм бэ? Хоёр гуравхан жил болоод ирэхэд хотоо танихгүй болчих гэж байна шүү гэжээ.

	— Хоёр гурван жил гэнэ. Ноднингийн өдийд энэ байшингууд байгаагүй юм гэж жолооч эмэгтэй хэлээд, ядаж өнөөдөр сайн өдөр байдаг, юу ч гэсэн Доржийнхоо ажлын нь газрын дежурээс6 утсаар асуучих гэв.

	— Бүр олохоо байвал тэгдэг хэрэг байх аа. Ингэсхийгээд зүүн урагшаа явахаар «арван наймын» ар луу орно биз дээ. Тэнд нутгийн айл бий юм сан гэж Чулууны хэлэхэд жолооч эмэгтэй:

	— Арван наймын арын гудамжнууд буугаад тэр олон өндөр барилга боссоныг харж байна уу гэв. Чулуун тэнд босож байгаа тоосгон байшингуудыг харж шилээ маажаад,

	— За тэгвэл усны гудамжинд нутгийн айл бий, тийшээ явъя гэлээ.

	— Усны гудамж бас буугаад тэнд том барилгын суурь тавьж байгаа шүү гэж жолоочийг хэлэхэд Чулуун үг дуу ч үгүй, телефоноор ярих гэж циркийн хашаа руу орж явчхав.

	Соль гуай машин дотор чимээгүй сууж байснаа,

	— Эмгээ! ядарч байна уу гэж жолоочийн асуухыг сонсоод,

	— Ийм сайхан машинаар яваад яалаа гэж ядардаг юм бэ энэ чинь. Тэр вагон чинь ч мөн л таатай сайхан унаа байна шүү. Одоогийн та нар мөн ч жаргалтай цагт төрж дээ. Би тэр мичин жил хот орж ирэхдээ тэмээ унаж хагас сар шахам явж ирж билээ. Ёстой л «Хүрээ гэдэг мөн ч хол юм. Хүний амь гэдэг мөн ч бөх юм» гэж л бодож байж билээ гэж ярьж байтал Чулуун ирж:

	— За Доржийнх зүүн дэнж рүү дуу танцны ансамблийн өмнө хоёр давхар барилгуудын хамгийн зүүн талынхад орсон гэнэ, тийшээ явъя гэлээ.

	Гэтэл тэр нь өөр Доржийнх байв. Тэр Доржийнхоос өөр Доржийнхыг өөр Доржийнхоос бас нэг Доржийнхыг заалгаж, Доржийнхоос Доржийнхыг сурагласаар хотын нэг захаас нөгөө зах гартал эржээ. Жолооч эмэгтэй лавлах газраас асуугаад амархан олъё гэж олон удаа зөвлөж сануулсан боловч Чулуун жаахан зөрүүд зантай, бас нүдээ аниад явсан ч олно гэж баахан онгирсноо санаж нэрэлхээд ингэж үр ашиггүй давхижээ.

	Тэдний замд бензиний колонк7 таарахад жолооч бензин авахаар тэнд очлоо. Колонк дээр байхад нь шинэхэн «ЗИС» 150 машин ирж зогсоод, 200 мянгатын тэмдэг болсон хоёр том таван хошуутай кабины хаалга нээгдэж зузаан бор эр гарч ирлээ. Соль гуай дуу алдан,

	— Хүүе! Дорж! Чи энд явна уу? гэхэд тэр жолооч

	— За эгч минь сайн явж ирэв үү... үгүй ер... хэзээ ирсэн бэ... мөн том эр болжээ. Багын төс нь хэвээрээ...

	Чулуун Доржийн гарыг атгахдаа,

	— За танайхыг чинь мөн ч эрлээ дээ. 3 жил болоод ирэхэд хот маань танигдахгүй болчихжээ гэж мэндэллээ. Жолооч Дорж «Ялалт» таксины кабин руу нэг өнгийж үзээд, карманаасаа8 төгрөг гаргаж, эвэршсэн бүдүүн хуруугаар эв хав муутай тоолж байхыг Чулуун хараад:

	— Хүүе чи яаж байгаа юм бэ. Би төлөхгүй яах юм гээд 42 төгрөг тоолж таксины жолооч эмэгтэйд өгчээ. Дөчин төгрөгийн тооцоо ийм учиртай юм даа.


БАГШИЙН БАГШИЙН БАГШ

	Ойн гүнээс нэг хүний хэдэнтээ гууглах нь бүгдийн анхаарлыг татав. Аливаад адгуу Ядам «Хэн бэ?» гэж хашхиран асуухад, «Би, Жү багш байна. Та нар хаана байна» гэж хариу хашхирах нь сонстов. Нисгэгч Аюуш: Би ташаа сонсваа даа. Жү багш ч гэх шиг гээд «хэн гэнэ ээ?» гэж хашхирахад «Би, Жү багш байна, та нар хаана байна?» гэсэн хашхирал дахин сонстов. «Бид энд байна. Багш аа, наашаа ирэгтүн! Ирж цай зооглогтун!» гэж Аюушийн хашхирахад, «За, за, одоо очъё» гэсэн хариу сонстов.

	Тэд, Жү багшийг зочлохоор, хээрийн байдлаар боловч их тохилог бэлтгэв. Жү багш ойрхон ирж яваа бололтой.

	Нисгэгч Аюуш товчнуудаа яаран товчилж, малгайгаа тэгшлэн өмсөөд «За, Жү багшийн шавь нар жагсаад» гэж командлав.

	Жагсаалын эхэнд өндөр биетэй, тракторч Лутаа, дараа, дараанд нь оюутан Чулуун, багш Цэцэг, эмч Хажид, нэг жүжигчин хүүхэн, бас нэг зоотехникч залуу, механикч Ядам ийм хүмүүс жагсав.

	Энд зугаацаар ирсэн хүмүүс цөм Жү багшийн шавь ажээ. Цаана нь хэдэн хүүхэд үлдэв. Ирж яваа хүн, моднуудад халхлагдан, дүүрэн үзэгдэхгүй явсаар, бүр ойртон ирэв. Аюуш хувцсаа засаж, рапорт өгөхөөр хэдэн алхам урагшлан гүйтэл өмнөөс нь алаг морьтой хүн нүүрээ шилмүүсний хатгахаас хамгаалан далдирсаар гарч ирээд,

	— Сайн байцгаана уу? гэж бүгдэд мэндлэв. Аюуш хөдлөлгүй зогссон хэвээр үлдэж «Сайн... үгүй... биш байна» гэж дуу алдахад, бусад нөхөд нь нирхийтэл инээлдэв. Ирсэн хүн мориноосоо бууж.

	— Над рапорт өгөх нь үү? гэж инээмсэглэн Аюуш дээр ирэв. Ядам яаран,

	— Та чинь түрүүхэнд би, Жү багш байна гээд л байл уу гэхэд тэр хүн,

	— Үгүй, Миний нэр Даш гэдэг, би андуураад энд иржээ. Манайхан тэр байна гэж тэдний ойролцоо байгаа хэсэг хүнийг заагаад, — Манайханд Даш нэртэй хүн гурав яваа. Тэгээд би олон Дашаас ялгахын тул Жү. Даш гэсэн юм гэв. Аюуш өгүүлрүүн:

	— Бидний зочлох гэж угтсан хүн маань ирсэнгүй тул оронд нь таныг зочилъё гээд, Дашийг бэлтгэсэн ширээндээ урив. Дашийн энгэрт Ударникийн9 тэмдэг үзэгдэж бас дэргэд нь одон зүүдэг хоёр ором тодорхой харагдав. Тэд Жү багшийнхаа оронд болох зохих хүнийг олж зочилсондоо баярлаж, Дашийг тойрон суугаад ярилцаж эхлэв.

	Та нар намайг (Жү багш) Жүрмэд багшийг гэж эндүүрсэн биз? Манай орны аль ч өнцөг буланд Жү багшийн шавь нар дүүрэн байна. Би ч бас Жү багшийн шавь юм. Энэ хэдэн хүүхдээс бусад нь цөм Жү багшийн шавь нар байхдаа гэж Даш хэлэв. Тэгэхэд тэдэнтэй хамт явсан охин Хулан, Дашид баахан дургүйцэж,

	— Ах гуай, тийм биш шүү, би ч гэсэн Жү багшийн шавь. Учир нь Жү багш бол миний багшийн багш гэв.

	 


ЧУЛУУН АРСЛАНГИЙН ХЭРЭГ

	Урчуудын эвлэлийн... аймгийн салбарт нэг чулуун арслангийн хоншоорыг «эмчилж» байлаа. Хорь гаруй жилийн өмнө нэг «зоригт» эр, арслангийн хоншоорыг хуга цохиж «номготгосон» юм байжээ. Тэр «зоригтон» арслангийн хоншоорыг түлээний сүхээр ганцхан далайлтаар хэмх цохисон байхад, одоо түүнийг сэлбэх гэж хоёр сайн барималч хорь хоног оролдож байж хоншоортой болголоо.

	Олон зуун нас насалж, олон юм үзэж, хорин хэдэн жил хоншооргүй байхдаа турж үхээгүй тэр арслан одоо ч бүр алзахаа байж, орчлон дээр мөнхжих нь тэр билээ. Ард түмэн түүх соёлынхоо дурсгалт зүйлийг ингэж нандигнаж байдаг. Гэтэл хориод жилийн өмнө түүх дурсгалын зүйлийг сүйтгэж байсан хүмүүс бий. Тэд чухам ямар хүмүүс байсныг өөрийн олж мэдсэний хэрээр тодорхойлон бичих гэж оролдъё.

	Өөрсдийгөө юм юмны захаас гадарладаг гэж үздэг хоёрын зэрэг хүнийг би мэдэх юм. Энэ хоёр одоо амьд мэнд яваа л байх.

	Мань хоёр тэр үел 35—45 насны хүмүүс байсан юм. Тэр хоёр орчин цагийн ном ярьсан ч, бурхан багшийн ном ярьсан ч ярьж л байдаг. Хулгай ч ярьдаг, хууль ч ярьдаг, машин ч мэддэг, мал ч мэддэг. Юу л бол юуг чалчиж чаддаг байжээ.

	Чалчихдаа, магтаж ч чаддаг байлаа. Мэдэмгий чадамгай гэгчид маань тоолж болшгүй олон юм гадарладаг боловч тодорхойхон мэддэг нэг ч юмгүй ажээ. Тэр хоёр ам хэлээрээ бол гал ус хоёр шиг нийцдэггүй байсан боловч үнэндээ гал ус хоёр биш хоёул «бохир ус» байсан юм. Тэр хоёрын угийн нэр, Тунсаг, Пунцаг боловч нутаг усныхан нь пийсүү Тунсаг, Пийдаал-Пунцаг гэдэг байжээ.

	Мань хоёрын аль аль нь бичиг уншдаг ч үгүй байж. Юм юм гадарладаг хүнд тэр илүү зан гэж боддог биз дээ. Бас тэд яриа таниулгад оролцдоггүй, бүхнийг төсөөлдөг хүнд ухуулга таниулга сонсох хэрэг алга гэж санадаг байгаа биз дээ.

	Пийсүү-Тунсаг чалчихдаа нэг бол «авай гэгээн» эсхүл «эвий хөөрхий» гэж эхэлдэг зантай. Авай гэгээн гэж эхлэхдээ нүд нь сээтийж, нүүр нь малийж, баярласан муур цээж нь хэржигнэж байгаа юм шиг талимаарна. Эвий хөөрхий гэж эхлэхдээ нүд нь жартайж нүүр нь үрчийж өлссөн муур шиг гонгинон, сүүрс алдана.

	Тэр «авай гэгээн! Урьдын цаг мөн ч сайхан байсан юм» гээд муу юмыг сайн болгож, муухай юмыг сайхан болгож, хар нохойг ч цагаанаар будах гэж хамаг хүчээ шавхдаг байв. Авай гэгээн! Наад захаас нь хэлбэл: «гангар шаазан, гавжийн дугуй, баранзад хадаг, бажгар дурдан, даргар чисчүү, даацай торго, пүүсүү, пийсүүг чинь эдэлж явлаа» гээд түрийнээсээ пийсүү соруултай гаансаа суга татан авч тамхи нэрдэг байсан тул пийсүү-Тунсаг нэрийг олсон юм байж.

	Пийсүү-Тунсаг өөрийгөө хүндлүүлэх дуртай хүн байсан бөгөөд «цагийн сайнд» юм үзэж нүд тайлан урьд цагт торгон дээр хөрвөөж, тосон дээр умбаж, хутга тавилгүй мах идэж, хундага тавилгүй архи зооглож явсан мундаг эр болох гэж хуучны юм бүхнийг магтдаг байсан ажээ.

	Чалчсаар байгаад эрүү нь эцэж хэл нь хатаад аргагүй болж пийсүү-Тунсагийг мордоход Пунцаг пижигнэтэл давхиж ирээд,

	— Өмхий «пийдаал» (феодал) өгөр толгой, танайд чалчиж байгаад мордов уу! Өнөөх «пийдаалын» чинь нэг тэр мөн. Дорж гуай та «пийдаалтай» нөхөрлөөд пийдаал болох нь уу? За ер нь тэгээд та болохтой болбол хэдэн мал гээд гадаа гандаж хөдөө хөхрөөд байгаа биз. Мал хөрөнгө бол «пийдаалын» үлдэгдэл. Та тоононоосоо зүүсэн хадгийг устга! Энэ чинь балрын суртал, «пийдаалын» үлдэгдэл... гэдэг байжээ.

	Пунцаг эрүү өвдөг нийлсэн эцэг эх хоёрыгоо мал ахуйгаа янзалж бид хоёроо өргөж тээх хэрэгтэй гэж үглэхэд нь

	— Та хоёр «пийдаалын» суртал битгий гарга! Ер нь та хоёр «пийдаалын» үлдэгдэл... Би, ардын хүүхэд, ангийн хүүхэд байна. Та нарт дарлагдаж мөлжигдөхгүй! Мал хэрэггүй, машин мотор хэрэгтэй. Хазаар ногт барихгүй харандаа цаас барина. Хөх бууц «пийдаалынх», хөдсөн дээл ч «пийдаалынх» гэж загнадаг байжээ.

	Хувьсгалаас өмнөх үеийн юм бүхнийг феодалын юм гэж хэлдэг Пунцагийг нутгийнхан нь «пийдаал» Пунпаг гэж нэрлэсэн учир тэр ажээ.

	Хөдөө нутагт жил ирэх тутам өсөж байгаа шинэ хүмүүсийг «пийдаал» Пунцаг огт тоохгүй тэдний хийж байгаа ажлыг сонирхдоггүй, хүмүүжлийн ажилд оролцдоггүй, би мэднэ чадна гэж давхиад «пийдаалын» үлдэгдэл гэж юм бүхнийг чичсээр яваад хамгийн хоцорсон хүн болсноо өөрөө ухаарсангүй.

	Тэр, цогтой хувьсгалч хүн дэвшиж дарга болдог. Яаж байж цогтой хувьсгалч болж, том тушаалтай дарга болдог билээ гэж бодохдоо «А тийм! Цогтой хувьсгалч бол «пийдаалтай» зад тэмцэгч байх ёстой, тэгэхээр би «пийдаалтай» зад тэмцье... Халаг гэм! Манай хошуу ноён байсан Шажинбадрах амьд байсан болоосой, тэгсэн бол би түүний толгойг хага цохих юм сан. Тэгвэл намайг цогтой хувьсгалч гэхгүй яах вэ» гэж боддог байжээ.

	«Пийдаал» Пунцагийн гар загатнаж нэг далим гарлаа. Нутгийн хуучин түшмэл Сундуй хурц гэгч нас барахад түүний гурван мухлаг тэргэнд хадгалж явдаг монгол, манж олон номыг «Пийдаал» Пунцаг олж үзээд Сундуйн бэлэвсэн эхнэр, ах лам хоёрыг нь «пийдаалын» юм хадгалж байна. Эсэргүү дайсан, өмхий «пийдаал» гэж хараан зүхэж тэр номуудыг шатааж устгах гэжээ. Тэгэхэд нь сумын захиргаанаас хүн ирж болиулснаар барахгүй сумын дарга, «пийдаал» Пунцагийг дуудан аваачиж, учир явдлыг ухуулан, нугалаа завхрал дахин гаргаж болохгүй гэж хатуу сануулав. Гэвч тэр сумын даргыг бас нэг «пийдаал» гарах нь гэж хараан, тэр ууртаа нутгийн жижиг хийд дээр давхин очиж дуган сүмд нь ороод бурхан тахилыг нь хэмхчье гэж бодсоноо арай зүрх хүрсэнгүй тул сүмийн үүдэнд байдаг чулуун арсланг сүхээр балбаж хоншоорыг нь хага цохижээ.

	Сумын намын үүрийн нарийн бичгийн даргаас аваад нэлээд гишүүд «пийдаал» Пунцагтай уулзаж, хийж байгаа ажлын нь хор холбогдол, жинхэнэ хувьсгалч тэмцэгч хүн ямар байх тухай зүйл бүрээр ухуулан таниулсан боловч Пунцаг сэнхэрсэн юм огт үгүй бөгөөд «эд намайг өөрсдөөсөө илүү хувьсгалч гарах нь гэж айж дарж байх гэж оролдож байна» гэж буруу ухаарчээ.

	Он жил улирсаар байхад, Тунсаг, Пунцаг хоёр хэвээр айл хэсэж аяга ёроолдож ам мэдэн чалчсаар ажээ.

	Улс орон түргэн хөгжиж байлаа. Тэр хөгжил юм бүхэн дээр мэдэгдэж байв. Ясны цагаачин, тарвагачин «заяаны буянгүй амьтан» гэж Пийсүү-Тунсагийн доромжлон хараадаг байсан хөх Гэндэнийх дүнхэр цагаан гэр барьж, үр хүүхдээр өнөр, үрээ даагаар баян тохитой айл болжээ. Түүнийг үзээд пийсүү-Тунсаг гашуунаар инээмсэглэж, ажил унхиа муутайгаасаа яйжийлгаж жайжийлгасан янхир хар гэрээ, буурлын буян гэж бузгайрхаж бардахаас биш, арчилж торддоггүйгээс цөөрчихсөн хэдэн малаа бодож гол нь горойдог байж.

	Хөх Гэндэнийг, хар торгоор гурав эмжсэн сайхан буурал даавуу дээл өмсөж, сайн малчны тэмдэг зүүгээд цог хийморио бадруулан явахыг пийсүү-Тунсаг хараад жөтөөрхөх хор нь буцлахдаа, дал мөрнөөс нь аваад даг хир болсон ганц чисчүү дээл, тамхины бохинд тагжирчихсан пийсүү соруулаа бодож, буурлын буян ингээд дуусдаг байж ээ гээд санаа алджээ.

	Тунсагийг тоодог амьтан ч үгүй, буурлын буян ч үгүй, мэддэг ч юмгүй, чаддаг ч зүйлгүй, үгүйгээр дүүрч гүйцжээ. За ингэхээр чинь яадаг хэрэг вэ гэхдээ, есөн зоос гүйлгэж чаддагаа санаад хүйтэн хөх инээд нь хүрч гэнэ.

	«Пийдаал» Пунцаг ардын хүүхэд, ангийн хүү гэж ханхалзаж, аягүйхэн харсан юмаа пээ-пүү «пийдаалын» үлдэгдэл гэж чичээд «мал гэхээр манас гэж, мах гэхээр ухас гэж», эцэг эх хоёроо зараад эгээ л нэг феодал ёсоор амьдарч байжээ. Тэгж хэдэн жил болоход насан болсон эцэг эх хоёр нь, эсгий гэрээ орхиж энгэр гэртээ харьцгаалаа. Эцэг эхийн хэт хайрт мансуурч өсөхөөсөө өтөлтлөө аж төрөхийг мэдэхгүй тонгочиж явсан Пунцаг, эцэг эхээсээ хойш элдвийг үзэж эхэллээ. Мал маллая чаддаггүй, машин жолоодъё мэддэггүй. Алба хаая амждаггүй: «ардын хүүхэд, ангийн хүү... пээ пүү «пийдаалын» үлдэгдэл» гэж хэлж сурсан хэдэн үгнээс өөр мэдэц боловсролгүй, ёстой л «ганц чорт (чөтгөр) алинд ч хүрдэггүй ээ!»

	За тэгээд мань эр эцэг эхийн үлдээсэн хэдэн мал хөрөнгөөр наймаа панз нэлээн үсэргэж, найр хурим баахан хийж, мөрийтэй тоглоом эргүүлж ч үзэж, муу хүнтэй нөхөрлөж ч үзжээ. Ингэж ингэж эцсийн бүлэгт янгиа хар эмээл, яндан цагаан морьтой ягдаж хоцров.

	Одоо яаж амьдаръя гэж олон арга бодовч, амьтан хүнээс нэрэлхээд асууж зөвлөн үзсэнгүй. Зайлуул яах вэ. Ингээд амьдар гээд зааж өгсөн хүнд за яршиг хатуу ажил, хар ажил хийхгүй гэж амар хөнгөн ажил олох гэж арга бааш бясалгаж үзлээ. Зүйл зүйлийн мэх гох сүвэгчилж эрээд, зүгээр сууж идэх «сайхан» ажил олдсонгүй. Ингэж цөхөхдөө элдэв юм боджээ. Бага залуу байхдаа баруун хүрээнд шавилан сууж бурхны ном заалгаж, бузгай сайн уншигч болж, манз цав зооглож малилзаж явснаа дурсаж, гүзээт дооромбыг дагаж гүрмийн хэнгэрэг балбаж барьц тавьц олж баяжих шахсанаа санажээ.

	 

	* * *

	 

	Чанцал чавганцын зүүд зөн муу гэнэ. Жил нь ороод бие нь бүр базаахгүй гэнэ. Мэрэгч төлөгчөөр үзүүлэлгүй горьгүй, гүрэм засал уншуулалгүй болдоггүй гэнэ. Сэвжид чавганц сэмхэн шивнэж төлөгч гүрэмч хоёрыг төдхөн олжээ. Өнжиж хүлээсэн өдөр болоход өнөөх Чанцал чавганцынх руу мэрэгч, гүрэмч хоёр мэгдэн яаран алхацгаажээ. Гүрэмч түрүү ирээд гүзээгээ баахан дүүргээд арц, рашаан бэлдэж айхтар дүвчигнэж суутал, түдэж удсан ч үгүй төлөгч орж ирлээ. Гүрэмч дүвчнийг үзээд төлөгч мэргэн дав хийв. Мэргэн төлөгчийг хараад мэхтэй гүрэмч өндөсхийв.

	Хэн билээ энэ чинь гэж хэн хэнээ таньсан чинь нэг нь Пийсүү-Тунсаг байж гэнэ. Нөгөө нь «пийдаал» Пунцаг мөн гэнэ.

	За тэгээд, Чанцал чавганцын өмгөр бор гэрт «гал», «ус» хоёр ингэж золгожээ.

	Мартсан чулуун арслангийн тухай хэлэхэд, малчин ардууд мань хоёрыг шүүмжилж, зүгээр суугаад идэж болдоггүйг зүрхэнд нь ортол сэнхрүүлжээ. Тэгээд мань хоёр урчуудын эвлэлийн аймгийн салбарын хуучин түүх соёлын дурсгалт зүйл сэлбэж байгаа хэсэг урчуудад хар бор ажил хийх болсон байжээ. Тэгэхдээ мань Пунцаг хоншооргүй болгосон чулуун арслангаа сэлбэн засахад чадах хэрээрээ туслалцаж «нүглээ наманчилсан» гэнэ билээ.

	 


БАЛДАН ГАЛДАН ХОЁР

	Уг зохиолууд манай номын санд байгаа 1956 оны “Л. Бадарч :  ТҮҮВЭР ЗОХИОЛ” номд байгаа тул эндээс татаж уншина уу.

	 


«МУНДАГ САНДАГ»

	Энэ яриа нэг айлд үдшийн шөнө болж гэнэ. Тэднийд байсан нэг өвгөний хэлсэн нь: Хорин жилийн өмнөх явдал юм аа. Манай нутагт Сандаг гэдэг сайхан эр байлаа. Дүнхийсэн магнайтай, ханхайсан цээжтэй, хангай шиг эр юм сан. Амьтан ах дүүд тусч, ажил төрөлд гойд хүн сэн. Тэнхээ чадлыг нь хэлбэл тэнцэх эр ховор, самбаа зоригийг нь хэлбэл сацуулах хүн цөөхөн. Сандагийг нэг явж байхад нь, орсон буур довтлон дайрч гэнэ. Сандаг санаанд ч үгүй бууж морио тушаад, довтолж ирсэн буурыг тосон барьж аваад, урд хоёр хөлийг нь урт хүзүүн дээгүүр нь зөрүүлэн тавьчихжээ. Тэгээд Сандаг тавлан бууж тамхиа нэрж, эзнийг нь ирэхийг хүлээж байсан гэдээг. Бас сумын төв дээр нэг ийм явдал боллоо. Хоёр байшингийн хоорондох нарийхан зайд атан тэмээ орж хавчуулагдаад хойшоо ч үгүй, урагшаа ч үгүй болчихжээ. Арав шахам хүн ам амандаа шуугьж, өдөржин оролдоод өнөөх тэмээг гаргаж барсангүй. Одоо яах вэ? Тэмээгээ алах уу? Байшингаа буулгах уу? гэдэгтээ тулжээ. Ингэж байхад нь мань Сандаг хүрч очоод атан тэмээний хоёр борвиноос атгаж угзраад, хавчуулсан газраас нь ховх татан гаргаж байсныг үзсэн толгой би байна. Сандагийн самбаатай, тэнхээтэй холбогдсон яриа домог манай нутагт маш олон бий, тэгээд тэр мундаг Сандаг нэрийг олсон юм.

	Мундаг Сандаг нэг айлын найрт очиж наргиж даргиад шөнө орой болсон хойно буцжээ. Тэгээд Сандагийн царай барайж хамаг бие нь дагжиж чичрээд нэг л хачин байдалтай гэртээ иржээ. Гэрийнхэн нь сандарч юу болов, яагаа вэ гэж элдэв янзаар шалж асуув. Угийн дуу цөөнтэй Сандаг улам дуугүй болж, яагаа ч үгүй зүгээр гэхээс өөр юм хэлсэнгүй. Энэ явдлаас хойш Сандагийн байр байдал нэг л хачин боллоо. Салхи ширүүхэн сэрхийхтэй зэрэг Сандагийн нүд том болж хоточ нохой чангахан хуцахтай зэрэг дав дув хийж өндөлздөг болжээ. Сандагийн ажилсаг сүрхий нь сулраад мал ахуйдаа явахыг ч байж, ав гөрөөнд мордохоо цэглэв. Харанхуй болохтой зэрэг гэрээсээ холдохыг байв. Харин нэг өдөр Сандаг мордож нутгийнхаа Санжаа гэлэнгийнд очжээ. Санжаа гэлэнтэй хагас өдөр хэртэй ярьж ирснээсээ хойш Сандаг бүр хачин зан маягтай болжээ. Үргэлж, амандаа нэг юм үглэн уншиж, бас шар модон эрих барьж маань тоолдог болжээ. Сандаг минь маань тоолохын оронд мал ахуйгаа бодох юм биш үү гэж айл, ах дүү нар нь хэлэхэд Сандаг, за яамай, заяа буян нь л мэдэг гэж хэлдэг болжээ.

	Урьдын Сандаг ингэж хувираад, золбоотой сайхан эр маань золгүй амьтан болчихлоо. Яг энэ үед, сургуулийн багш Дорж, Сандагийнхны хот айлд хүрч иржээ. Дорж бол их юм мэддэг, бас намын ухуулагч хүн юм. Тэр Сандагийн тухай сонсоод түүнтэй уулзав. Сандагийн мал ахуй, биеийн эрүүл мэндийг асууж, жирийн элдэв юм ярилцаж эхлэв. Дорж хүнтэй ярих хөөрөхдөө чадмаг, үг нь нягт оновчтой ажээ. Ямар ч малчин хүнтэй уулзсан хүний ая эвд тохирсон яриа хөөр дэлгэж, хүний итгэлийг олж чаддаг эрдэмтэй хүн байжээ. Тийм ч учраас, дуу цөөнтэйн дээр улам дуугүй болсон мундаг Сандаг, Доржтой их л сүрхий ярьж, олон жил уулзаагүй ах дүүтэйгээ уулзсан юм шиг байв.

	— Ойроос манайх ч нэг л явай муутай болчхоод байгаа айл даа, хэдэн хонинд маань чоно хоёр дахин орлоо. Нэг сайн морийг маань бас хээрийн юм идчихлээ. За энэ ч яамай, амь нас л мэнд байвал болох нь тэр... Би ч их юманд хорлогдсон хүн дээ гэж Сандаг гунигтай өгүүлэв.

	— Яаж харлаав дээ. Юунаас болоов? гэж Дорж асуув.

	— Буг чөтгөрт хорлогдчихлоо. Би өөрөө л хийсэн хэрэг юм. Би шөнө жаахан согтуу явж төөрөөд бугтын өвөлжөө рүү орчихсон юм. Тэр өвөлжөөг буг чөтгөртэй гэж хэлэлцдэг болсоор хэдэн жил болж байна. Тэр нь ч үнэн юм байна. Би биеэрээ үзлээ. Би тэгэхэд тийм ч их согтуу яваагүй. Өвөлжөөн дээр очмогц төөрснөө ч мэдсэн гэтэл чөтгөр ч дуугарсан. Анхандаа «Хүү хуш хуш» гэж дуугараад дараа нь «хүүш-хүүш-хүүш мундаг Сандаг» гэх шиг болсон юм. Тэгээд би ухаан алдчихсан юм байна. Замдаа чухам яаж ирснийг бүү мэд! Гэрийнхээ гадаа ирээд буухдаа л ухаан минь цэлмэсэн юм. Тэгээд Санжаа гэлэн гуайд морь, үнээ хоёроо барьж жаал зуугаа арга чарга хийлгээд нэг юм гозойж байна шүү дээ гэж Сандаг хэлээд санаа алдав.

	— Аа тийм бий! Сандаг минь битгий их айж зов! Би чамд тусалъя. Би тэр чөтгөрийг чинь үгүй хийгээд өгч чадна. Тэр бугтынхаа өвөлжөөг надад гайгүй сайн заагаад өгчих гэж Дорж тоглож байгаа бус, үнэхээр итгэмээр тийм тайван золбоотой хэллээ.

	 

	* * *

	 

	Дорж бугтын өвөлжөөн дээр нар жаргахын багцаанд хүрчээ. Хэдэн жил эзэнгүй байгаа энэ өвөлжөө уг нь тун сайхан нөмөр газар байгуулагдсан ажээ. Өвөлжөөн дээр хоёр айлын малын хашаа, бүдүүн модоор зааж барьсан урт саравч байлаа.

	Тэнгэр бүрхэг дүнсгэр, өчүүхэн ч салхигүй байгаа нь бороо орохын өмнөх дохио бололтой. Дорж чагнаад чагнаад «чөтгөрийн» дуу гарахыг сонссонгүй. Чөтгөр нүхнээсээ гарч ирэх цаг болоогүй юм байж дээ гэж инээмсэглэн бодоод өвөлжөө бүрхэн ургасан өмхий шарилжаас зайлж ойрхон сэргэлэн өвстэй дэнж дээр очиж суув. Дорж чөтгөрийн дуу хэзээ гарахыг сууж жаахан чагнаад хэвтэж баахан хүлээв. Хүлээсээр байгаад үүрэглэж үүрэглэсээр байгаад унтчихав. Үүлний нүүх түргэсэж ойрхон үргэлжилсэн бургасан шугуй салхинд сүртэй шуугив. Салхи улам ширүүсэн дээлийн хормой хийсэн Доржийг сэрээв. Дорж сэрмэгцээ чагнавал салхины шуугиан дунд «хи хшш хшш хүн хн» гэсэн чимээ өвөлжөөний тэндээс сонстож байв. Дорж босож суниагаад карабин буугаа зэхэж өвөлжөө рүү мяраалаа. Дөхөх тусам тэр чимээ улам тод болон сонстож байв. Дорж мяраасаар бүр саравчинд тулж очвол тэр чимээ саравчны ар талд гарч байгаа бололтой байв. Мяраасаар саравчны ард гарвал тэр чимээ саравч дээрээс сонстож байгаа нь ил боллоо. Дорж саравч дээр авиран гарав. Харанхуйд сайн ажиглан харвал саравчны дээр нэг гулдайсан цагаан юм хэвтэж, түүнээс өнөөх ёрын дуу тасралтгүй гарч байжээ. Дорж түүнд жаахан дөхөж очоод буугаараа ёворч үзвэл «тон» гэсэн модны чимээ сонстов. Дорж сая учрыг мэдэж бүр ойртон үзвэл тэр нь гулдайсан, нүцгэн дархи мод ажээ. Тэр дархи голоороо хөндий тул түүгээр салхи орж дуугардаг юм байжээ. Дорж эсгий малгайгаа аваад дархины нүхийг бөглөхөд өнөөх муухай дуу тасалдан зогсов. Дорж дээлийн хормойгоор салхийг халхлан байж чүдэнз асаан дархины нүхийг гэрэлтүүлэн үзлээ. Түүний дотор хэсэг үйс орж тээглээд үйсний хэсэг салбархай нь сул шаржигнаж байв. Дархины нүхээр шуурах салхины урсгалыг энэ үйс нэгэн хэмээр чичрүүлж өнөөх муухай дууг үүсгэдэг байсан нь тодорхой боллоо.

	Энэ хөндий дархи, миний хийх гэж байгаа «чөтгөр гэж юу ч байдаггүй» гэдэг ярианд минь гайгүй сайн үзүүлэн таниулах хэрэглэл болох юм байна гэж Дорж бодохын хамт, мундаг Сандагийг айлгасан болохоор энэ мөн л «мундаг» дархи юм даа гэж инээд нь хүрэв.

	Тэгээд бас, шашны бурангуй хоосон суртал бол хүнийг ийм арчаагүй инээдэмтэй амьтан болоход хүргэдэг шүү дээ гэж бодоод, Дорж сүүрс алджээ гээд яриач өвгөн бас санаа алдаж чимээгүй боллоо. За тэгээд мундаг Сандаг тэр дархийг үзэж бүх учрыг нь мэдээд элгээ хөштөл инээжээ.

	Би энэ муу дархинаас болоод үнээ, морь хоёроо гарздаж шүү. Одоо түүнээ эргүүлж авъя гэвэл өгөхгүй байх даа, лам нарт өргөл барьц өгдгийн эцэс нь тэр болог! гээд авч явсан шар модон эрихээ газар хаясан юм гэдээг гээд өвгөн яриагаа дуусгав.

	 

	1954 он

	 


ЛХА ТАВАН ТЭНГЭР

	Тэр орой Лхаасүрэнгийн сайхан зан хөдөлжээ. Эхнэртээ их л янаг сүж, анх хуримаа хийсэн орой шигээ маасганаж байлаа. Тэр, хөлчүүрхэх үедээ ингэдэг юм санжээ.

	Лхаасүрэн, долоо хоногийн гурван оройг ингэж хөлчүүрч мансуурч өнгөрүүлнэ. Бусад оройг тэр «сэрүүн тунгалаг» өнгөрүүлдэг нэртэй. Тэгэхдээ кино үзэхгүй, ном уншихгүй, харин жаран харыг далан гурав эргүүлж «үүлүү! даалуу!» гэж эрүүгээ чилтэл орилж өнгөрүүлдэг байв. Найз Бавуу нь тэр орой шил архитай тэднийд ирж Лхаасүрэнг дайлж цайлаад саяхан явсан байжээ.

	Лхаасүрэн, сумын гүйцэтгэх захиргааны дарга бөгөөд, Бавуу малын эмч юм.

	Учир утгагүй юм байдаггүй болохоор Бавуугийн энэ дайлалт ч бас учир утгатай юм. Дөрөвдүгээр сарын сүүлчээс эхлэн сумын ажилтан нар багуудад явж ажиллах нь ихэсжээ. Энэ үес сумын төвд хурал зөвлөгөөн ч болдоггүй, ёстой л нэг «алба тайван» гэгч боллоо.

	Тэр нам жимийн дунд нэг сүрхий шуугиан гаргадаг хүн бий болжээ.

	— Чадахгүй... очих бололцоо алга. Чиний мал байтугай миний толгой өвдөөд байна гэж Бавуу хашхирч эхлэв.

	— Тэр малыг чинь би өвчлүүлээгүй, үхвэл үхэж байг... гэдэг хар аминчхан үг спиртийн хатуу үнэртэй хамт Бавуугийн амнаас ханхлан гардаг боллоо.

	Гэрийн дотор өндөр нам дуу гараад, аяга шаазан хангинаж авдар сав тар нярхийхэд юу болов? гэвэл агсан Бавуу гуай агсарч байна гэдэг боллоо. Бавуугийн тарьсан хэрэг таван хялгаснаас нь олон болжээ.

	Цамбын том толийг хага цохисон, Дамбын хээр морийг багтрааж алсан, Хандын самыг хугалсан, Хайдавын толгойг хагалсан янз бүрийн явдал будилааныг Бавуу тарилаа.

	Бавуу нэг ийм хэрэг тарьсныхаа дараа, хоёр шил архитай Лхаасүрэн гуайнд зочлон очдог байжээ.

	Лхаасүрэн өөрийгөө онц нигүүлсэнгүй гэж үзэх тул Бавуугийн зочлолыг дуртайяа хүлээн авдгаар барахгүй, бас өөрийгөө ёс зарчим, хууль дүрмийг хатуу баримтлагч гэж үзэх тул Бавууг зэмлэхээ арай мартдаггүй байжээ.

	Бавууг албан тасалгаандаа дуудан ирүүлж,

	— Хүүхээ чи бас ууж, бас л ажил тасалж гэх шив дээ... Энэ удаа туйлын хатуу сануулъя! гэж Лхаасүрэн гуай туйлын зөөлөн энхрий дуугаар хэлдэг.

	«Хатуу сануулга» авсаар байгаад Бавуу ёстой л шил шиг хатуу болж гэнэ.

	Бавуу тэр өдөр нэг өвчтэй хургыг камфораар тарих гэж андуураад кофенаар тарьчихсан нь тэр хурга дороо үхжээ. Тэгээд Бавуу, Лхаасүрэн гуайд хоёр шил юмтай очсон нь тэр байжээ. Тэрнээс болоод Лхаасүрэн гуай маасганаж байсан юм санжээ. Лхаасүрэн хөлчүүрч бодсон нь: Энэ Бавуу сайн хүү! Намайг хүндэтгэнэ гэдэг бол сэхээтэйнх шүү дээ. Би хорин жил алба хаалаа. Би гэдэг чинь хэн бэ? Одоогийнхоор бол гавьяатай, урьдынхаар бол буянтай хүн дээ. Албан тушаал гэвэл байна. Адуу мал гэвэл байна. Бас талтай, нүүртэй талын чинээ хүн дээ. Тал найз нараа хамгаалахаа л нэг хамгаална даа. Ахыгаа байсан цагт Бавуу минь ажрахгүй. Арван хурга алсан ч байг хамаагүй. Ажил хийсэн хүн алдаа гаргадаг юм. Лха гэдэг говийн Лха бурхны Лха, Сүрэн гэдэг сахиус гэсэн үг юм гэнэ билээ. Харин би бол Бавуу найзынхаа Лха таван тэнгэр нь юм шүү гэж бодоход нь түүний махлаг нүүр малилзаж байжээ.

	Маргааш өглөө нь болоод мандах нар гарлаа. Лхаасүрэн гуай ажилдаа очлоо. Гэтэл түүний ширээн дээр шилний дор нэг зураг байв. Урьд нь ийм юм байгаагүй тул Лхаасүрэн сонирхож тэр зургийг авч үзвэл, бурханд мөргөж байгаа хүнийг зурсан гар зураг ажээ. Түүнийг үзмэгц Лхаасүрэнгийн царай хувирав. Тэгээд гүйцэтгэх захиргааныхныг ээлж дараалан дуудаж, «Хэн миний ширээн дээр элдвийн зураг тавьсан бэ?» гэж гайгүй ширүүн асуужээ. Түүнийг мэдэх хүн гарсангүйд Лхасүрэн хагартлаа уурлаад тасалгааныхаа хаалгыг тас хаян гарч одов.

	 

	* * *

	 

	Аймгийн намын хорооны байшингийн хоёрдугаар давхрын нэг тасалгаанд хоёр хүн ярилцан суув.

	Намын хорооны ажилтан Гомбосүрэн нэг зургийг өмнөө тавиад инээмсэглэн харж сууна.

	— Энэ зургийг надтай тун адилхан зурсан байгаа юм. Энэ бол хүнийг доромжилж байгаа хэрэг гэж Лхаасүрэн хэллээ. Гомбосүрэн тайван инээмсэглэж:

	— Энэ чинь аймгийн сонинд нийтлэгдсэн зураг байна. Үүнийг ямар нэг хүн үсэг тайлбараас нь салган хайчилж авсан бололтой гэхэд,

	— Тэгвэл намайг сонинд нийтэлчихсэн юм шив дээ гээд Лхаасүрэнгийн нүд орой дээрээ гарав.

	— Та ер нь хэвлэл ашигладаггүй хүн юм аа даа гэж Гомбосүрэнг хэлэхэд хулгасхийж:

	— Үнэнээ хэлэхэд би чинь хэвлэл ашиглах талаар муу нь үнэн юм. Тийм учраас ч өөрийгөө сонинд гарсныг мэдэхгүй явдаг байна шүү гээд санаа алдав. Энэ чинь хэвлэл ашигладаггүйн гэмээ одоо л ухамсарлаж байгаа юм байх гэж Гомбосүрэн бодоод,

	— Та тэгээд энэ гэмээ ухамсарлаж байна уу? гэхэд нь Лхаасүрэн, сонинд гарсан явдлаа ухамсарлан мэдэв үү? гэсэн асуулт байна гэж ойлгожээ.

	— Ухамсарлалаа! Энэ бол миний түмэн буруу! Би хэдийгээр бурхан шүтдэггүй хүн боловч нэг удаа бу-бу бурханд мө-мө мөргөсөн нь үнэн юм. Энэ ч бас шалтгаантай юм гэж Лхаасүрэн хэлэв.

	— Бурханд мөргөсөн гэнэ. Зүүдээ ярих гээд хулгайгаа ярих гэгч болох нь шив гэж Гомбосүрэн бодоод:

	— За тэгээд хэдийд тэр вэ гэж асуув.

	— Жамбаа мэргэн гуайн бурханд мөргөсөн юм. Тэгэхдээ ийм учиртай юм. Ер нь дарга байх гэдэг бол хамгийн наад зах нь хүмүүсээр биеэ хүрээлүүлэх хэрэгтэй байдаг... юмыг хуучны ёс заншлаар гүйцэтгэхэд их таашаадаг зарим нэг настайчууд хааяа байдаг. Би бас заримдаа, зөвхөн заримдаа тэдний аясыг дагуулж үздэг юм. Тэгээд би Шижээ өвгөнтэй хамт Жамбаа мэргэнийд очихдоо түүний заншилд тохируулах гэж дэмий л нэг мө-мө мөргөсөн юм гэж Лхаасүрэн түгдэрсхийн хэллээ.

	— Тэгвэл энэ зураг тантай аль ч талаараа ширхэгчлэн тохирч байх шив дээ гэж Гомбосүрэн хэлэв.

	— Тун адилхан зурчихжээ. Тэгэхэд бид гурваас өөр хүн тэнд байгаагүй юм сан. Энэ сонины зурагчид тун хэцүү улс юм даа, чухам хаана нь байж байгаад ийм адилхан зурчихдаг юм бол гэж Лхаасүрэн гунигтай өгүүллээ.

	Гомбосүрэн нэг сонин гаргаж ирээд түүн дээр хэвлэгдсэн өнөөх зургийг зааж:

	— Тайлбарыг нь уншаач гэв. Тэр зургийн гарчиг нь «урьд цагт» гээд зургийн дор «бурхан тэнгэр, хангай дэлхий минь хайр хишгээ хүртээж хайрла!» гэж бичжээ. Түүнтэй зэрэгцэж «одоо цагт» гэдэг зураг байх бөгөөд тэр нь нуруулдсан их өвсний наана зогсож байгаа баясгалант малчны зураг ажээ. Тэр зургийн дор «Бид байгалиас хайр хишиг гуйхгүй» гэжээ.

	Лхаасүрэн эдгээрийг хоёр дахин уншив. Тэгээд царай нь минчийтлээ улайж «гэмт хүн гилбэлзэнэ» гэгч болсноо мэдэж:

	— За даа, ингэчихдэг юм байж дээ гээд уртаар амьсгалж, дэмий л гуяа хорстол алгадсан юм гэдэг.

	Энэ явдлаас эхлэн Лхаасүрэн гуай хөгөө хөлдөө чирсэн гэнэ билээ. Хамгаалан сахигч Лха таван тэнгэр нь хөглөсөн болохоор Бавуу гуай ч бас л зохих арга хэмжээгээ хүртсэн нь мэдээж. Лхаасүрэн гуайн ширээн дээр тэр зураг гэнэт бий болсон нь санамсаргүй тохиолдол биш юм. Тийм ч учраас Лхаасүрэнгийн хамаг дутагдал илэрсэн нь санамсаргүй тохиолдол биш ээ! Ганцхан хүсэх нь амин хувийн ашиг завшаан хичээж, хамаг дутагдалтай эвлэрээд хар хэрэг таригчдыг хаацайлж хамгаалж суудаг «Лха таван тэнгэрүүдийг» Лхаасүрэнгийн хөглөсөн шиг явдлууд сүүл шиг дагаж сүүдэр шиг ханилж явах болтугай!

	 

	1955 он

	 


БООЛ ХӨЗӨР

	Уг зохиолууд манай номын санд байгаа 1956 оны “Л. Бадарч :  ТҮҮВЭР ЗОХИОЛ” номд байгаа тул эндээс татаж уншина уу.

	 


ХАМГИЙН ТЭРГҮҮНИЙ ХҮН

	...-ийн үйлдвэрийн том байшинд ороход, янз бүрийн машины дүнгэнэх, жингэнэх их чимээ чих дүлийрэм ажээ.

	Энэ машинуудаар ажиллагч хүмүүс, нэг ч минутыг хоосон алдахгүй гэж чармайж байгаа нь үнэхээр бахадмаар. Дусал хуралдсаар далай болохын адил, минут ахисаар жил болдог. Эд, минут бүрийг алдалгүй ашигласнаараа, таван жилийн төлөвлөгөөт их ажилд өндөр амжилтыг гаргаж байдаг ажээ.

	Эдний дунд, Дагва, Гарамжав гэдэг хоёр ажилчин нэг, нэг станок10 дээр зэрэгцэн ажиллаж байв. Дагвын дэргэд, уралдааны жижиг дарцаг, Гарамжавын хажууд, нисэх онгоцны жижиг дүрс үзэгдэв.

	Үйлдвэрийн дарга Молом, намын үүрийн нарийн бичгийн дарга Данзан нар үйлдвэрийнхээ дотуур явж байв. Тэр хоёр, үйлдвэрийг удирдах эзэн хүний ёсоор бүгдийг ажиж хянаж явсаар, Дагва, Гарамжав хоёрын дэргэд хүрч, хэсэг зуур их анхааралтайгаар харан зогсож, өнгөрөн гарсны дараа,

	— Энэ хоёрын нэгийг л шилж авъя гэж намын үүрийн нарийн бичгийн даргыг хэлэхэд,

	— Зүйтэй байна. Тэгье. Гэвч та чухам хэнийг нь авъя гэж санаж байна? гэж үйлдвэрийн дарга Молом асуув.

	— Ярилцъя!

	— Тэгье гэлцээд, тэд конторынхоо нэгэн тасалгаанд оров. Түүний наадах тасалгааны үүдэнд «үйлдвэрчний хороо» гэсэн адрес хадаастай байна. Энд үйлдвэрийн машинуудын чимээ арай нам сонсогдох тул нэгэн хүний юм унших нь бүдэгхэн сонсогдов. Энэ нь тэр тасалгаанд үйлдвэрийн дэргэдэх үйлдвэрчний хорооны дарга Загд, албан бичиг хэргээ эмхлэн цэгцэлж байсан ажээ. Загд, шүүгээн дэх юмаа сайхан цэгцэлжээ. Энэ шүүгээнд үйлдвэрчний гишүүдийн бүртгэл зэрэг байнгын зүйлс, ялангуяа ажилчдад хөнгөлөлт, тэтгэвэр олгосон бичиг баримт, эмчийн акт зэрэг, мөнгөн санхүүгийн холбогдолтой зүйлүүд байв. Тэр ширээнд, хамгийн чухал гэж үзэх зүйл нь тэргүүний ажилчдын бүртгэл байжээ.

	Загд шүүгээгээ цоожлоод, ширээнийхээ нүдийг татаж, тэмдэглэлийн жижиг дэвтэр гаргав.

	Түүнд «тус үйлдвэрийн тэргүүний сайчууд» гэсэн гарчгийг тавьж «1. Дагва, 2. Гарамжав, 3. Гомбосүрэн, 4. Доржсүрэн» гэх мэт олон хүний нэрийг жагсаан бичсэнээ уншив. Ширээнээс бас нэгэн цаасыг авч үзэв. Тэр цаасанд, яг л түрүүчийн хүмүүсийн нэрс бичигдсэн ажээ. Эдгээр хэдэн хүний нэрийг өрж, хувь гүйцэтгэлийг жагсаасан хүснэгт, тэмдэглэл, ширээний нүдэнд дүүрэн байв. Загд, тэр замбараагүй цааснуудын дундаас нэг зузаан дэвтэр гаргаж ирэв. Тэр дэвтэрт бас л өнөөх арваад хүний нэрийг жагсаан бичсэн ажээ. Гаднаас нэгэн хүн орж ирээд, шинэ сонин авчирч Загдад өгөхөд Загд, тэр сониныг халти мулт харж сонин хүргэж ирсэн хүнийг,

	— Эвлэлийн үүрийн дарга! гэж дуудаж,

	— За манай үйлдвэрийн тэргүүний сайчуудыг хар! Хагас жилийн байдлаар Дагва 678 хувь, Гарамжав 500хувь, Доржсүрэн 374 хувь... тэгээд л цаашаа эднийг үз!

	Манай үйлдвэрт ийм сайчууд байгаа нь ямар сайхан хэрэг вэ? Энэ дэвтрийг дүүртэл тэргүүний сайчуудын нэрсийг бичих юм сан! гэхэд эвлэлийн үүрийн дарга,

	— Тийм ээ, эд ч аргагүй л сайн улс байгаа юм. Гэвч сайчуудын нэрийг бүртгэн бичих явдал хэзээ ч хожимдохгүй гээд явахыг завдахад, Загд нүүрээ үрчийлгэж,

	— Тэгээд та сайчуудыг бүртгэж, тэднийг магтаж сайшаах явдлыг үнэлж үзэхгүй байна уу? гэхэд, эвлэлийн үүрийн нарийн бичгийн дарга Цогт гарах гэснээ эргэж,

	— Энэ ч чухал асуудал мөн. Гэвч «Энэ дэвтрийг дүүртэл» сайчуудын нэрийг бичих юм сан гэж зүгээр суугаад байтал, тэргүүний сайн ажилчин цэцэг навч шиг газраас гараад ирэх юм шиг горилж суух хэрэггүй юм. Харин би дэвтрийг дүүртэл сайчуудыг төрүүлэх тухай зүйлийг бичээд түүнийгээ ажил болговол зүгээр юм сан гэж хэлээд гарч одов. Өөр хүн хаалга тогшиж зөвшөөрөл аваад:

	— Одоо намын үүрийн нарийн бичгийн даргын тасалгаанд цуглах болжээ гэж хэлээд эргэв. Загд, ширээн дээр байсан хавтастай юмаа барьж, намын үүрийн нарийн бичгийн даргын тасалгаанд очив. Тэнд, намын үүрийн нарийн бичгийн дарга, үйлдвэрийн захиргааны дарга орлогч нар, эвлэлийн үүрийн нарийн бичгийн дарга зэрэг, хүмүүс байна. Тэд, зөвлөгөө хийхээр цугласан байжээ.

	Нөхөр Данзан босож:

	— За нөхөд өө! Манай үйлдвэрт тэргүүний сайн ажилчин олон байна. Энэ сайчуудын дотроос хамгийн шилдэг нэг хүнийг сонгож авах хэрэгтэй болсон. Тэгээд энэ талаар олон нийтийн байгууллагуудын санал зөвлөгөөг авах гэж байна. Одоо энэ асуудалд орж, хамгийн шилдэг хүнд хэнийг тоолох тухай ярилцъя гэж товчхон зүйлийг сонсгов. Үйлдвэрийн дарга Молом:

	— Хувь гүйцэтгэлийн талаар бол Дагва байна. Гэвч Дагва ч дээ. Ер нь энэ талаар нэг л их яриад байх ч юу байх вэ? Ер нь Гарамжав л байна. Би Гарамжавыг шилэх нь байна гэв. Гэтэл эвлэлийн үүрийн нарийн бичгийн дарга Цогт босож:

	— Манай тэргүүний сайчуудын бүртгэл, нөхөр Загдад бүр дэлгэрэнгүй, олон хувиар байдаг юм. Тийм болохоор энэ сайчуудын асуудлыг нөхөр Загд л сайн мэднэ. Загдын саналыг сонсмоор байна гэв.

	Загд, чухам хэнийг нь тэргүүний гэж хэлэхээ бодож, юу ч болсон үйлдвэрийн даргыг бараадвал дээр гэж шийдээд:

	— Үйлдвэрийн даргын санал маш зүйтэй байна. Ер нь ... Нээрээ Гарамжав л байна даа. Манай үйлдвэр дээр ч Гарамжавыг гүйцэх хүн аль нэг талаар байхгүй байх аа!.. гээд толгойгоо илэв. Тэгэхэд эвлэлийн үүрийн нарийн бичгийн дарга Цогт босож,

	— Энэ ч тийм биш! Нөхөр Дагвыг шилж авах ёстой байна. Гарамжавын гүйцэтгэл хагас жилээрээ 500 хувь байна. Тэгэхэд Дагвын гүйцэтгэл б78 хувь байна. Тэгээд Дагва бол эдийн гологдол гаргадаггүй. Энэ явдал бол түүний гүйцэтгэл нь хоосон тоо биш гэдгийг үзүүлж байна гэв.

	Загд босож,

	— Гарамжав ч гологдол гаргадаг хүн биш ээ! Ер нь олон түмний ажилд сул оролцдог хүнийг ямар ч хувь гүйцэтгэлтэй гэсэн, бид тэргүүний хүн гэж дүгнэж болохгүй. Дагва бол шинэ бичгийн хичээлийг хэдэн удаа тасалсан, лекц таниулга, дугуйлангаас хожимддог хүн. Олон нийтийн ажилд сул оролцдог ийм хүнийг тэргүүний сайн хүн гэж үзэж хэрхэвч болохгүй байна гэж хэлэв.

	Энэ хоёрын маргааныг сонсож суусан, үйлдвэрийн дарга Молом,

	— Нөхөд өө, маргалдсаны хэрэг алга! Хэн ч бодсон тодорхой байна. Нөхөр Гарамжавыг шилье, тийм биз дээ гээд, нөхөр Данзан өөд харав. Намын үүрийн нарийн бичгийн дарга Данзан, хар нүдээ зальтайхнаар анивхийлж,

	— Үгүй яах вэ. Та хоёр маргаанаа дуусгаж орхи! Энэ бол сонин маргаан байна. Бидэнд ашигтай ч зүйл өгч мэднэ гэв. Гэтэл хаалга тогшив. Намын үүрийн нарийн бичгийн дарга,

	— «За» гэв.

	Нэг ажилчин орж ирж, цөмтэй нь мэндлээд:

	— Ашгүй дарга нар бүгдээр байна. Бид ханын сонин хийж байна. Ханын сонинд «Хамгийн тэргүүний хүн» гэсэн зүйлийг би бичих болсон юм. Тэгээд чухам хэнийг бичих бил ээ? гэхэд намын үүрийн нарийн бичгийн дарга;

	— Зүйтэй, бичих хэрэгтэй! суугтун гэж тэр хүнд сандал заагаад,

	— Харин та нар хэнийг бичих санаатай байна? гэж асуув.

	Тэр хүн сууж, бяцхан дэвтэр гаргаад,

	— Бид нөхөр Дагвыг бичье гэж ярилцсан юм. Гэвч дарга нарын санал зөвлөгөөг авмаар байна гэв. Гэтэл телефон дуугарав. Намын үүрийн нарийн бичгийн дарга харилцуурыг авч:

	— Байна уу? Данзан. Хэн бэ?.. Аа за гээд харилцуурыг тавьж:

	— За нөхөд өө, би одоо намын хороо руу очих хэрэгтэй болов. Ер нь ийм байна: тэргүүний хүн олноор төрсөн учир бид, хамгийн тэргүүний хүнийг шалгаруулах гэж хэлэлцэж байна. Тэгээд нөхдийн ярьж байгаа зүйл ер нь зүйтэй. Ингэж нарийнаар хэлэлцэж байж, хамгийн шилдэг ажилчныг сонгож авах хэрэгтэй юм. Бас энэ яриа, бидэнд үр ашигтай зүйлийг өгч байна. Жишээ нь: Загд, Цогт хоёрын маргаанаас, тус үйлдвэр дээр зохиогдсон хүмүүжил боловсролын ажлын сул тал нь харагдаж байна. Хувь гүйцэтгэлийн талаар хамгийн гарамгай ажилчин Дагва, олон түмний ажилд оролцох талаар сул байна. Энэ бол манай олон түмний ажил, ажилчин бүрд жигд тусдаггүй байгааг гэрчилж байна. Энэ бол зөвхөн Дагвын буруу бус, түүнийг хүмүүжүүлэх талаар муу ажилласан бидний буруу. Бидэнд бас тэргүүний хүмүүсийн сайхан туршлагыг дэлгэрүүлэх ажиллагаа их муу явагдаж байна.

	Энэ ажлыг чанартай сайн хийхийн оронд жишээлбэл үйлдвэрчний эвлэлийн хорооны дарга нөхөр Загд, сайн ажилчдыг хуурай магтахаас өөр ямар ч ажилгүй зөвхөн магтагч сайшаагч болчхоод байна. Бид, энэ бүгдээс дүгнэлт хийж, хүмүүжлийн ажлыг сайжруулах ёстой байна. Дээрх хоёр ажилчин дээр миний санал гэвэл: бид, ухамсартай ажиллах явдлыг эрхэмлэн үзэх учир, ажилчин Гарамжавыг шилж авъя гэж бодож байна. Гэвч нөхөр Дагвыг ухамсаргүй ажилладаг гэж хэлж байгаа юм биш, түүнийг улс төрийн талаар сайн хүмүүжүүлж чадаагүй явдал нь бид бүгдийн дутагдал, гэмшвэл зохих зүйл гэж хэлье. Ханын сонинд «Хамгийн тэргүүний хүн» гэж бичих зүйлээ өөрчилж, Дагва Гарамжав хоёрын тухай «Энэ хоёрын хэнийг нь шилэх вэ?» гэсэн зүйлийг бич! гэв.

	 

	* * *

	 

	Таван цаг болж, ажилчид тарж байна. Үйлдвэрийн том байшингийн хананд ажилчдын гүйцэтгэлийг жагсаан бичсэн том самбарын дэргэд, шинэ гарсан ханын сонин хадаастай байв. Энэ ханын сонинд «Энэ хоёрын хэнийг нь шилэх вэ?» гэдэг өгүүлэл гарчээ. Тэр өгүүллийг ажилчид их сонирхон уншлаа. Хүмүүс, сониныг уншиж тарахад Дагва сүүлдэн хоцорч «Хэнийг нь шилэх вэ?» гэсэн өгүүллийг хэд дахин уншив. Тэгээд гэртээ харьж тэр өгүүллийн тухай нарийвчлан бодож үзэв. «Зарим хүн тус үйлдвэрийн хэмжээнээ явагддаг олон түмний ажлыг дутагдалтай гэж мэддэг боловч түүний дутагдлыг илрүүлж ажиллагааг сайжруулах тухай санаачилга тавихгүй байдаг. Энэ бол туйлын буруу хэрэг» гэж тэр өгүүлэлд бичээстэй байсныг бодож энэ бол яах ч аргагүй миний дутагдал байна. Би нормоо л сайн гүйцэтгээд байвал боллоо гээд олон түмний ажилд онц анхаарал тавьдаггүй байсан. Энэ үнэн юм.

	Гэтэл улс төрийн хүмүүжил мэдлэгийг өгдөг олон түмний ажилд муу оролцдог байсан явдал маань, хэчнээн муухай хэрэг вэ? гэж дахин дахин гэмшин бодлоо.

	 

	* * *

	 

	Түүнээс хойш хэдэн долоо хоног өнгөрөв.

	Дагва ажилчдын зөвлөгөөний хурал дээр өөрийн гэм бурууг илчлэн хэлээд хойшид олон түмний ажилд идэвхтэй оролцож байхаа илэрхийлэв.

	Бас үйлдвэрийн хэмжээн дээр явагдаж байгаа олон түмний ажлын дутагдлыг шүүмжилж, тэр дутагдлыг арилгах тухай тодорхой санал гаргажээ.

	Тэгээд нөхөр Дагва, хичээл, дугуйлан, лекц зэрэг олон түмний ажилд их идэвхтэй оролцдогоор барахгүй энэ талаар зарим ажилчдад хувийн яриа зөвлөгөө хийдэг болов.

	Үүний зэрэгцээгээр Дагвын хөдөлмөрийн бүтээл бас өсөв. Сүүлчийн хоёр долоо хоногт Дагвын гүйцэтгэл 700-820 хувь хүрэв.

	Ажилчдын гүйцэтгэлийг тэмдэглэдэг том самбарын дэргэд шинэ ханын сонин хадагджээ. Тэр сонинд ажилчин Дагвын тухай бичсэн нэг өгүүлэл гарчээ. Тэр өгүүллийн гарчгийн, «Хамгийн тэргүүний хүн» гэсэн үсгүүд үзэсгэлэнтэй тодрон харагдаж билээ. Гэвч энэ өгүүлэлд Дагвыг шууд хамгийн тэргүүний хүн гэж бичсэнгүй. «... нөхөр Дагва, олон түмний ажилд нэлээд идэвхжиж байна...» Энэ сайхан эхлэлтээ улам бататгах хэрэгтэй. Эх оронч өндөр ухамсар мэдлэгийг эзэмшээд, ажил дээрээ шинэ сайхан санаачилгыг улам өрнүүл! Тэр сайхан туршлагаа бусад ажилчдад үлгэр дуурайл болгох хэрэгтэй. Тэгвэл нөхөр Дагва, хамгийн тэргүүний ажилчин болно гэж бичсэн байлаа.

	Дагва өөрөө тэр өгүүллийг уншаад зөвхөн нормоо давуулан биелүүлдэг төдийгөөр тэргүүний хүн болдог бус, эх оронч өндөр ухамсраар хөтлөгдөн ажил дээрээ их бүтээл гаргаад, тэр сайхан туршлагаа олны хүртээл болгож чаддаг тийм хүн «Хамгийн тэргүүний хүн» болдог юм байна гэж ухамсарлав.

	 


НАЙРУУЛАЛ ТЭМДЭГЛЭЛ

	ӨГӨӨМӨР ТАЛД

	Есдүгээр сарын эхээр билээ. Нарлаг сайхан өдөр байлаа. Жаргалант дахь улсын аж ахуйд тариа хураалтын ид үе эхлээд хэд хоносон ажээ.

	Энд хөлтэй ч байлаа. Энд тэндгүй тракторын дуу нижигнээд сүртэй жавхлантай ч байлаа.

	Аж ахуйн төвийн цагаан байшингуудын тэндээс нэг морьтой хүн гарч ирэв. Тэр хүн, хадлан тариалан хоёрыг заагласан, нунтаг шороот замд орж, намайг төдхөн гүйцээд ирлээ. Үзвэл жар гаруй насны, махлаг булиа өвгөн ажээ. Бид мэнд усаа мэдэлцээд, зам нийлэн дөрөө хавируулан шогшуулав. Энэ өвгөн угаас Тээл, Цээл, Загдал, Зөөхий, Залаа, Соёогоор нутагладаг малчин хүн гэнэ. Жаргалантын аж ахуйд ажилладаг хүүтэйгээ уулзаад буцаж яваа юм байжээ.

	Будаа тээсэн авто машинууд, өвс ачсан морин тэрэгнүүд бидний замд тасралтгүй тохиолдсоор байв.

	Замын баруун биеэр нуруулдсан өвснүүд дүнхийж, зүүн талаар нь өндөр ургасан алтан шар тариа салхины аясаар найган ганхах нь нуурын долгио мэт ажээ.

	— Мөнгөн долгио гэдэг дуу байдаг шүү дээ! Энэ их тарианы найгах нь ёстой л алтан долгио байна даа гэж хэлэхэд минь, өвгөний нүүрт мишээнгүй тэмдэг илэрч:

	— Хэлээд яах вэ? Алтан долгион дээр «хөвж» яваа «онгоцнуудыг» хараач! Мөн ч бахтай техник шүү! гэж тариалангийн тэртээ тийш заалаа. Тариа хадаж яваа өөрөө явагч комбайнууд далай дээр хөвж яваа онгоцтой төстэй ажээ.

	Тариаг бахтай сайхан хадаж яваа тэр комбайнуудыг харсаар яваад бид, замын нөгөө талд байсан нэг сонин механизмын ойролцоо хүрч иржээ. Өвгөн механизмыг үзээд,

	— Эд чинь тогоруугаа орхиод нүүчихжээ. Эргэж авах юм байх даа гэдэг байна. Энд байсан хадлангийн бригадынхан эндэх өвсөө хадаж гүйцээд, өөр газар шилжин хадахаар өнөө өглөө нүүсэн байжээ. Бид хоёр тогорууг үзэхээр түүний дэргэд очив. Холоос харахад үнэхээр тогоруутай төстэй энэ механизмыг зөвлөлтийн хөдөө аж ахуйн шинэ санаачилгатангууд сэдэвлэн хийж үр ашигтайгаар хэрэглэжээ. Зөвлөлтөд журавль (тогоруу) гэж нэрлэгддэг энэ механизм манай өгөөмөр талд нисээд иржээ! Тус аж ахуйн цахилгааны ажилчин Михлай зөвлөлтийн Журавлийг дуурайлгаж «монгол тогорууг» хийсэн нь энэ ажээ.

	Тогорууны дэргэд, асар тас саврын дүрстэй өөр нэг механизм байлаа. Үүнийг волокуша гэж нэрлэдэг бөгөөд мөн л зөвлөлтийн хөдөө аж ахуйд сүүлийн үед гарсан өндөр ашигтай механизмыг дуурайлгаж тус сангийн аж ахуйнхны хийсэн зүйл байв.

	Өвгөн тавтайхан сууж, их өвсөнд гал алдуузай гэж тамхиа болгоомжтой нэрж,

	— Хадлангийн ажил гэдэг чинь тогтмол биш шүү, харин одоо чинь тун төвөгтэй болжээ гээд ярьж эхэллээ.

	— Өвсөө хадна. Хамж авна. Бухал хийнэ. За тэгээд бухлаа чирнэ... тэгж байж сая нуруу босгоно шүү дээ! Мөн ч их ажил даа! Үүнд чинь өдий төдий хүн, морь, шар, олон хоног орно шүү дээ. Тэгэхэд одоо манай сангийн аж ахуй яаж байна! Зөвлөлтийнхөө хүчээр жил жилд л янз бүрийн сайхан машинтай болж байна. Хадлан авна гэдэг чинь аргал түүх шиг болоод байна. Жишээ нь л гээд өвгөн волокушийг зааж,

	— Хадаж хамсан өвсийг бухалдах, чирэх явдалгүй шууд л энэ машинаар хамж аваад нуруу хийх газраа аваачдаг юм. Тэр аваачсан өвсийг энэ тогоруугаар нуруулддаг юм. Өчнөөн төчнөөн удаа ацаар өлгөж хаях өвсийг, тогорууны тэр том төмөр соёонууд нэгмөсөн зууж аваад нуруун дээр тавьдаг юм. Аж ахуйн сургагч Иван Петрович гэдэг их ухаантай мундаг сайхан эр байдаг юм. Тэр хүн манай сангийн аж ахуйнханд их юм сургаж эд бүгдийг чинь зааж өгдөг хүн дээ.

	Зөвлөлтийн ах нар манайханд ингэж тусалж, манайхан ч урамтай сайхан сурч байна гэж хэлээд өвгөн миний яриа ямар болж байна гэж надаас асуув.

	— Та их ойлгомжтой ярьж байна гэж хэлэхэд минь

	— Би олигтой ярьж чадахгүй юм. Тэгээд бас багтаа нэг ухуулагч санаатай шүү гэж өвгөн хэллээ. Тэгэхээр би санаа аваад, хадлангийн ажлыг механикжуулсан тухай, аж ахуйн захиргаанаас авсан зарим тоо баримтыг өвгөн хэлж өглөө.

	— Жаргалант дахь улсын аж ахуй, энэ жилийн хадлангийн ажилд өөрөө явагч хадуурууд, тракторын тармуур хэрэглэж байна. Бас, волокуша гэдэг механизмыг хэрэглэсэн учраас бухал хийх, чирэх ажил хасагджээ. 30 га газраас хадсан өвсийг волокушаар хамж, нуруулдах газар аваачихад зөвхөн хоёр хүн-өдөр хэрэглэгдэнэ. Тогоруугаар 15 тонн өвс нуруулдахад зөвхөн нэг хүн өдөр хэрэглэгдэнэ.

	Ийм учраас урьд жилүүдэд гучин хүн өдий төдий морь үхэр хэрэглэж 30 га газрын өвсийг нэг өдрийн дотор арай чарай нуруулдаж байсан бол одоо, волокуша, тогоруу зэргээр механикжсан таван хүн 30 га газрын өвсийг нэг өдөр элбэг нуруулдаж байна. Үүнээс, нийт аж ахуйн хадлангийн 45 хоногт 45000 төгрөгийн хэмнэлт таргах юм. Энэ бол хадлангийн зарим бригадыг механикжуулснаас гарах хэмнэлт бөгөөд 1954 онд Жаргалантын аж ахуй хадлангийн бүх бригадуудаа энэчлэн механикжуулах зорилго тавьж байна.

	Үүнээс гадна тус аж ахуйн комбайнч нөхөр Шатар, зөвлөлтийн комбайнч нарын туршлагаар өөрийн комбайнд гуравдугаар цэвэрлэгч (шигшүүр)-ийг тавьжээ.

	Нөхөр Шатарын энэ шинэ санаачилга үр дүнгээ үзүүлж байна. Нөхөр Шатарын энэ бүтээлч санаачилга нь энэ жилийн хувьд 3200 төгрөгийн хэмнэлт үзүүлэх бөгөөд 1954 онд энэ санаачилгыг бүх комбайнд хэрэглэхэд асар их хэмнэлт гарах юм гэж тэмдэглэснээ өвгөн уншиж өгөв.

	Тэгээд, бид зөвлөлтийн хөдөө аж ахуйн тэргүүний хүмүүсийн туршлагыг амжилттай хэрэглэж, шинийг санаачлагчаараа аж ахуйн хэмжээнд нэрд гарч, удахгүй бүх орон даяарт алдар нь цуурайтах гэж байгаа комбайнч нөхөр Шатартай уулзахаар Загдал Зөөхий дэх тариалангийн өгөөмөр талыг чиглэн мордсон билээ.

	 


САЙН ТРАКТОРЧ

	Сэлэнгэ мөрний ихэмсэг урсгалын сүрт шуугианыг дарсан, хүчит моторын дуу хүнгэнэн сонстож байв. Энэ бол Зүүнбүрэн дэх сангийн аж ахуйн тракторч Ичинноровын Гарамбазар, эрдэнэ шиш тариалсан талбайг борнойдохоор аялан яваа нь ажээ.

	Гарамбазар энэ жил хорин нэгтэй. Гялалзсан тэр залуугийн хүсэл эрмэлзэл нь биелээд улам ч золбоотой явж байна. Гарамбазарын энгэрт хувьсгалт залуучуудын эвлэлийн гишүүний тэмдэг гялалзаж, чийрэг гарт нь тракторын жолоо атгаатай яваа нь жирийн хэрэг биш ээ! Энэ бол залуучуудын эвлэлийн жагсаалд орох, тракторчийн мэргэшилтэй болох гэсэн түүний ариун эрмэлзэл биелсний тэмдэг юм.

	Гарамбазар, хоёр жилийн өмнө, Завхан аймгийн Наран суманд жирийн нэг хоньчин хүү байлаа. Тэр багаасаа техникийг их сонирхдог байжээ. Тоглохдоо хүртэл машин жолоодож байна гэж тоглодог байсан гэнэ.

	Тэгээд тракторч болох сон гэдэг хүсэлдээ хөтлөгдөж, сангийн аж ахуйд ажиллах саналаа өгөөд Зүүнбүрэнгийн сангийн аж ахуйд 1954 оны хавар иржээ.

	Түүний ирэхэд хаврын тариалангийн ид үе байв. Гарамбазар тариалангийн талбай дээр үхэр хөтөлж тракторчдод ус, шатахуун зөөж эхэлжээ. Ингэж ажиллахынхаа зав чөлөөгөөр тракторчдын ажиллагааг сайн ажиж ажилд нь байнга туслалцаж явсаар трактор чиргүүлийн ажиллагааг нэлээд төсөөлж аваад удсан ч үгүй тракторын анжис дээр ажилладаг боллоо. Тракторыг жолоодож ч сурлаа.

	Гарамбазар, зун намар нь комбайнчийн туслах, тракторын прицепчин11 зэрэг ажлыг дагалдан хийж байгаад 1954 оны 11 дүгээр сард тракторчдыг бэлтгэх хоёр сарын курст орж суралцсан байна.

	Тэр, курсээ амжилттай төгсгөөд, аж ахуйнхаа трактор засварын ажилд оролцлоо. Тэгвэл энэ хаврын тариалалтын ажилд «КД-35» гэдэг тракторыг толгой дааж эзэмшин гарчээ.

	Ингэж түүний нэг хүсэл биелэхэд бас л нэг шинэ хүсэл-том зорилго өмнө нь зогсож байлаа. Энэ нь ажилдаа амжилт гаргах явдал байв. Энэ нь сайн тракторч болно гэсэн үг байв.

	Даруу зантай, ажилд махруу энэ залуу, хаврын тариалалтын ажил дээр сайн тракторч болж чадахаа бүрэн үзүүллээ. Гарамбазар трактортаа хүнд борной зүүж өдөрт 18 га, 30 хоногт 240 га талбайг борнойдох үүргээ 160 га-гаар давуулж, нормоо 162 хувиар биелүүлсэн юм.

	Нөхөр Гарамбазарын энэ амжилтын үндэс нь түүний өндөр ухамсарт оршиж байна. Тэр эх орныхоо сайн сайхан ирээдүйн төлөө хөдөлмөрт иргэнийхээ ариун үүрэг эвлэлийн гишүүнийхээ нэр төрийг өндөр өргөж явах цогтой эрмэлзлээр тэмүүлж яваа залуу юм.

	Гарамбазар техникээ нарийн нямбай судлаад, эзэн хүний ёсоор хайр гамтай эдэлж чаддаг байна. Тэр заалгасан хичээлийн ёсоор тракторынхаа цаг үеийн тослолт арчлалт зэргийг нарийн нямбай гүйцэтгэдэг. Ингэснээрээ түүний тракторт гэмтэл саатал огт тохиолддоггүй. Тэгснээрээ тэр, хөдөлмөрийн цагийг бүрэн ашиглаж чаддаг юм. Түүний амжилтын үндсийг бичихэд хэдэн үг хэрэгтэй боловч хийхэд маш их хөдөлмөр зориг тэвчээр шаардагдсан нь мэдээжийн хэрэг шүү дээ.

	Хаврын тариалалтад амжилттай ажилласны учир нөхөр Гарамбазар, БНМАУ-ын Үйлдвэрчний Эвлэлүүдийн Төв Зөвлөлийн баярын бичиг, аж ахуйгаасаа сайшаалын үнэмлэх, үнэ бүхий зүйлээр шагнагджээ.

	Ингэж залуу тракторчийн алдар нэр мандаж, тэргүүний тракторчдын эгнээнд жагслаа. Тус аж ахуйн хэнээс нь ч асуусан:

	— Манай Гарамбазар сайн тракторч шүү! гэж хэлдэг юм.

	Манай хөдөө аж ахуйг социалист ёсоор өөрчлөн байгуулагчдын жагсаалд сайн тракторч гэж дуудуулж явна гэдэг хүсүүштэй сайхан алдар мөн.

	Алтан намрын эхээр, далайн долгиог дүрслэн ганхсан тариаланг харсан хүн тракторчдын алдарт хөдөлмөрийг бахдаад баршгүй юм.

	Хөдөлмөрч алдраа мандуулж байгаа залуу тракторч Гарамбазарт цаашдын улам их амжилтыг ерөөе!

	 


МИНИЙ ЖАРГАЛ

	— Би, тэр үед ид залуу, эр нөхөрт очих насанд хүрч байсан юм. Нэг мэдэх нь ээ намайг хадамд өгөх болчихжээ. Жигжид гэдэг хүнд ёсолж төрлөж өгөх гэж эх эцэг хэлцээ таараад сүй бэлэг хүртэл авсан байжээ. Би, тэр Жигжид гэдэг хүнийг нь таних ч үгүй, үзэж хараа ч үгүй юм шүү. Бас тэгээд хүүхдийнхээ эцэгтэй танилцаж, санаа сэтгэл нийлээд сууна гэж болзсон байсан юм.

	Тэр үеийн бүсгүй хүнд, лам багш, эр нөхөр, эцэг эхийн мэдлээс давах толгой байсан юм биш дээ. Миний санаа сэтгэлийг хэн ч хайхарсангүй Жигжидэд өгөх найр хурим төхөөрөх нь тэр...

	Би, сэтгэл санаа нийлсэн хүнтэйгээ нууц уулзаж, за яах вэ гэж ярилцлаа. Тэр маань намайг босгож авахаар шийдсэн юм.

	Тэгээд би ээжийн нүдийг хариулж байж дүүтэйгээ элбэн, аавынхаа том богцонд дээл хувцсаа хийж, гадаа хүйдсэн доор дарчхаад, шөнө босож гарахдаа авахаар бэлтгэв. Босох тухайгаа бэргэндээ нууж хэлбэл, бэргэн маань эцэг эхийн үгнээс бүү дав, баян айлын бэр болохгүй, очиж очиж, хар гэхээс ганц хар нохойтой, хан гэхээс ганц хар тогоотой ядуу айлын бэр болно гэдэг юу гэсэн үг вэ? гэж уйлан хайлан хорьж байж билээ.

	Би бэргэний үгэнд ч орсонгүй, заавал оргож гарна гэж шийдсэн юм. Гэтэл аав ээж ажиг сэжиг авч, өнөөх хүйдсэн дор дарсан юмыг маань хурааж аваад намайг оровч гаравч нэг нь дагаад хэрэг биш боллоо. Шөнө орой болсон хойно Шар хонго гэдэг газрын чигт нохой дүүлэн хуцаад, нэг л хачин. Өнөөх маань тэнд хүлээж байгаа даа гэж бодоход мөн ч хэцүү байж билээ.

	Амьтан хүн унтаж дуг нойрт дарагдах үед сэмхэн хувцаслаж аяархан гараад Шар хонгыг чиглэн алхлав. Хоточ ноход маань намайг үдэж байгаа юм шиг жаахан дагаж яваад буцлаа. Шар хонгод хүрэхийн үед нэлээд дээхэн морь шилгээх сонсогдоод ашгүй өнөөх маань хоёр морио явган хөтлөөд хүрч ирлээ. Бид хоёрыг мориндоо мордох үед манайхан шуугиад явчихлаа. Манай эх чанга дуутай хүн байсан юм сан. Өнөөх чинь алга л гэнэ. Босоод явчхаж л гэнэ, бөөн шуугиан...

	Бид хоёр хойноос мөрдөж хөөх нь гэж айгаад замаа буруулж өнжин хонон явж тэднийд очлоо. Очсон шөнөө хадмындаа хоноод маргааш өглөө нь шинэ гэртээ орсон юм. Нөгөөх маань ноднин намарт нь тарвага алж байж дөрвөн ханатай, дан бүрээстэй гэр барьсан нь энэ байжээ. Гэр дотроо нэг жижиг авдар банзан орноос өөр юмгүй ханхай байж билээ.

	Маргааш нь эцэг минь хүрч ирээд намайг аргадаж нэг үзээд, аашилж нэг үзээд, бүр сүүлд нь албаар дагуулж буцлаа. Гэртээ ирсэн чинь ээж тачигнаж аашлаад айлын авгай ах дүүс ам амандаа зэмлэлээ. Уйлсаар байгаад нүд минь хавдаж, уймарсаар байгаад толгой минь эргэчихжээ.

	Орой бүрийн үед гэрээсээ нэг гарсан чинь ойрх гүвээн дээр гурван бор юм торойж байлаа шүү. Хөөрхий өнөөх маань намайг гараад ирэх байх гэж харуулдаад хоёр мориныхоо дэргэд хүлээж суугаа нь тэр байжээ. Би тэссэнгүй, яавал ч яаг гэж шийдээд тэр чигээрээ түүн дээрээ гүйж хүрээд, дахин босож байж бид хоёр нийлж суусан юм шүү.

	Урьдын цагт бүсгүй хүн, эд бараа шиг худалдагдаж лам багш, эр нөхөр, эцэг эхийн «төө зурсан газар нь зогсож, төгрөг зурсан газар нь сууж байх» үйлтэн гэж нэрлэгдэж байсан юм.

	Тэр цагт айл болж амь зуухад бэрх байлаа. Нөхөр маань Шар цоохрын пүүст зарцлагдаж, би Мөрөний хүрээний лам нарын хувцас хунар оёж гэдсээ тэжээж билээ. Хар цай уухад хэцүү санагдаад хэдэн ямаатай болох сон гэж хоёул мэрийж ажиллалаа. Нөхөр маань нэг өдөр арван хэдэн ямаа туугаад ирэхэд их сайхан санагдаж байсан юм. Тэгээд бид хоёр, лам ноёд, пүүсийн данжаадад шулуулж өдөр шөнө, өлөн хоосноо хайхрахгүй зүтгэж байж гэр орноо овоо дээш татаж билээ. Гэтэл нэг өдөр ээж маань ирж хүүхдүүд минь овоо л аж төрж байгаа юм байна. Охин минь одоо өмч хувиа ав даа гэж хэллээ. Тэгэхээр нь би, та нар намайг ядарч байхад харж үзээгүй шүү дээ. Одоо бид хоёр хар биеийн хүчээр амиа тэжээхтэй боллоо. Тэгэхээр над өмч хувь хэрэггүй гээд юу ч аваагүй юм.

	Хар шар феодал, шунахай пүүсийн данжаад нарт яс чөмгөндөө хүртэл шулуулж байсан тэр үед ч гэсэн ариун цагаан хөдөлмөрийн ач тусыг төсөөлж авсан юм. Тийм учраас би одоогийн сайхан цагт хөдөлмөрийнхөө ач тусыг ёстой л бүрэн дүүрэн эдэлж, амьд явсан хүн алтан аягаар унд ууна гэгчээр жаргал цэнгэлтэй амьдарч байгаадаа бахархаж 71 насаа тоохгүй ажил хөдөлмөр хийж байгаа юм шүү гэж Сүрьеэгийн больницын сувилагч эмгэн Сүрэн гуай ярьж байдаг юм.

	Сүрэн гуай, 1934 онд төв больницод орж ажилласнаас хойш тасралтгүй 20 жил сувилагчаар ажиллаж байгаа хүн юм.

	Түүний, эмнэлгийн байгууллагад орж ажилласан нь жирийн нэг тохиолдол биш байжээ.

	Сүрэн гуай уг нь Хөвсгөл аймгийн хүн. Цэрэгт мордсон нөхрийнхөө хойноос хотод орж ирэхэд нь нөхөр ч цэргийн албанаас халагдаж, хоёул амьдран суужээ. Гэтэл нөхөр нь гэнэт хүндээр өвдөхөд гандан хүрээний лам эмч нараар эмчлүүлж үзлээ. Мэргэч төлөгч нараар мэргэлүүлж, гүрэм доромч нараар гүрэмдүүлсээр хогшил хөрөнгөө барьц тавилд өгч барахад нөхөр нь нас барж, Сүрэн гуай 9 настай охинтойгоо үлджээ.

	Шинжлэх ухааны ачтай эмнэлэг байсаар байхад шуналт лам нарын ов мэхэнд орж ийм хэрэг боллоо гэдгээ Сүрэн гуай сая ойлгож, шашны мунхруулал, төвөд эмнэлгийн гэм хорыг яс махнаасаа занан жигшдэг болжээ.

	Тэгээд шинжлэх ухааны боловсон эмнэлгийг хөгжүүлэх хэрэгт өөрийн биеийг гололгүй, өчүүхэн чадлыг чамлалгүй зүтгэе гэж эмнэлгийн газар орж ажилласан угийн бодол хэтийн зорил ийм ажээ.

	Сүрэн эмгэний баярлаж бахдаж явдаг юм тун олон. Ялангуяа эмнэлгийн байгууллагын хөгжилт, хүн ардын эрүүл энх улам сайжирч байгаа явдалд эмгэний сэтгэл өег тавтай байдаг байна.

	— Өргүй бол баян, өвчингүй бол жаргал гэж хуучны үг байдаг юм. Энэ үг одоо цагтай таарахаа байлаа. Одоо бид өр ширэнд баригдаж зовохоо бүр мартлаа. Өвчин зовлонд нэрвэгдэж шаналахаа байлаа. Урьдын цагт төрөх нь өдрийн од шиг, үхэх нь шөнийн од шиг байсан юм. Одоо бол үхэх нь өдрийн од шиг, төрөх нь шөнийн од шиг олон боллоо. Энэ хэний ач вэ?

	Боловсон эмнэлгийн ач! Нам засгийн минь гавьяа, СССР улсын минь тусламж гэж сувилагч эмгэн яриад анх ажилд орсноосоо эхлэн эмнэлгийн байгууллага яаж хөгжиж, эмчлэн анагаах арга чадал нь хэрхэн нэмэгдсээр ирснийг шагшин магтаж билээ. Ялангуяа эмнэлгийн ажилд бүсгүйчүүд ихэнх хувийг эзэлж байгааг их л хөөршөөн дурдаж байв.

	Сүрэн гуай энэ завсар үнэ бүхий зүйл, жуух бичгээр 20 гаруй удаа шагнагдаж, улсаас хөдөлмөрийн медаль хүртсэн ажээ.

	Сүрьеэгийн больницынхон Сүрэн гуайг «Эмээ», «ээж» гэж нэрлэж, их л хүндэлцгээдэг юм байна. Тэнд эмчлүүлж байсан хүмүүсээс Сүрэн гуайн эхийн хайр энэрлээр асарч халамжилж байсанд талархсан бичиг захидал тун олон юм.

	Сүрэн гуайн гар дээр сувилуулж байсан Чулуунаас 2 дугаар сарын 18-нд бичсэн захидалдаа: «... Та намайг ээжээс минь өөрцгүй асарч байсан болохоор би таныг ээж гэж нэрлэн үүрд дурсаж явах болно. Таны цаашдын ажилд их амжилтыг хүсье, улам их насалж удаан жаргахыг танд ерөөе» гэжээ.

	— Зарим хүнд өвчтөнийг өлгийтэй хүүхэд шиг хуурайлж асарч байлгүй болдоггүй юм. Тэгж хүний гарт орсон өвчтөний үс хумсыг нь авч өгөх, нүүр гарыг нь угааж арчиж өгөх явдал бишгүй л тохиолддог юм. Ийм учраас сувилагч хүн өвчтэй хүний эх нь байх хэрэгтэй юм. Хүнд тус болж, хүний ерөөл сонсож явахаас илүү жаргал хаана байх вэ?

	Хүнд тус хийвэл өөрийн тус бүтдэг. Би сардаа 300 гаруй төгрөгийн цалин авч хүүхэн, хүргэн дөрвөн ач нартайгаа элбэг дэлбэг амьдран суудаг юм даа.

	Энэ юуны ач вэ? Хөдөлмөрийн ач! Би, хамрын ханиад гэж юу байдгийг мэдэлгүй 71 насыг хүрлээ. Энэ чинь ажил хөдөлмөр хийсний ач юм шүү. Зарим нэг хүн 40-50 нас хүрэхтэйгээ зэрэг өтөллөө гээд ажил хийлгүй яг суучхаж байх юм. Тэр буруу. Гэрийн мухар сахисан хүнээс наад зах нь хамрын нусгай салдаггүй юм. Цагаасаа наана өтөлнө гэдэг санааны гэм юм даа гэж саруулхан ухаантай чийрэг биетэй эмгэн Сүрэн сургамжлан яриад,

	— Миний жаргал-хөдөлмөр юм даа! гэж онцлон хэллээ. 


ТӨРӨЛХИЙН ХАЙРТ НАМ ЗАСГИЙН МИНЬ АЧ

	Үйлдвэрчний эвлэлүүдийн Улаанбаатар хотын зөвлөлийн санхүүгийн тасалгаа, долоо хоног бүрийн гурав дахь өдрүүдэд их л хөлтэй байдаг.

	Хөдөлмөрийн чадвар алдсан хүмүүс, нас өтөлсөн хүмүүс ирж, тэтгэврийнхээ төгрөгийг авч байв. Тэдний дотор казак, хятад, буриад, халх олон ястан харагдаж байв.

	Улсын ударник 64 настай Буяндэлгэрийн Дамбий гуай, хэдэн жил дараалан сар бүр 120 төгрөгийн тэтгэвэр авч байгаа юм байна. Түүний хэлсэн нь:

	Миний 6 хүүхэд улсын сургуульд үнэ төлбөргүй сурч байна. Бид эмнэлгийн тусламжийг үнэ төлбөргүй авч байна. Манайх элбэг дэлбэг амьдран сууж, гэгээрэн соёлжиж байна. Эцэг эхийн ачийг хариулж бардаггүйн адил, нам засгийн ачийг хариулж баршгүй их юм. Би улсдаа 30 жил хөдөлмөрлөсөн боловч тэр юухан байх вэ! гэж байлаа.

	— Олон түмнийхээ төлөө хөдөлмөрлөнө гэдэг юутай сайхан юм бэ! Би насныхаа танагтайд хоршоодын төв холбооны түүхий эдийн баазад ноос ялгах мэргэжлийн ажлыг 27 жил хийсэн юм. Одоо нас минь өтлөөд ажил хийж чадахгүй болоход нам засаг, олон түмэн минь намайг тэтгэж байна. Би үр хүүхэдгүй боловч энэ тэтгэмжийн хүчээр хэнээс ч дутуугүй амьдарч байна гэж 8 дугаар хорооны 14 дүгээр хорины ард 63 настай Нямын Цэрэндаш хэлж байв.

	65 настай эмгэн Цэрмаа, авсан төгрөгөө тоолж далд хийхдээ: «Нам засгийн минь хишиг рашаан юм шүү» гэж байв.

	— Би, хорин хэдэн жил галч, зарлага байсан хүн. Бас тэгээд талийгаач нөхөр минь партизан хүн байсан юм даа. Тэр талаар ч бас улсаасаа тэтгэвэр авдаг юм.

	Өндөр настан бидний авч байгаа тэтгэвэр бол ёстой нам засгийн минь өгсөн насан үүрдийн хишиг рашаан юм гэж эмгэн Цэрмаа гуай хэлэв.

	Партизан Дооровын Дашзэвэг гуай энэ жил 61 нас хүрч, нас өтөлсний тэтгэвэр авахаар анх удаа хүрч иржээ. Түүний ярьсан нь:

	Би, улсдаа 30 жил ажиллав. Би их ажил хийсэн гэж хэлж байгаа юм биш ээ. Хүн, эх орондоо их ажил бүтээж өгөх үүрэгтэй төрдөг юм аа. Би, хөдөлмөр хийж байхдаа цалин хөлсийг хангалттай авч, орон сууц, гэрэл түлш, бүх хангамжаар хүрээлэгдэж байсан. Тийм учраас бидний хөгшид өвгөд улсаасаа авах авлагагүй, улсдаа өгөх их өртэй хүмүүс гэмээр... Харин тэгэхэд бид нас өтөлсний тэтгэвэр гээд улсаас их төгрөг мөнгө авч байна. Энэ бол нам, засгийн минь ач, цаглашгүй их ачит Зөвлөлт Холбоот Улсын минь их тусламжийн тоолшгүй ач тусын нэг нь юм даа!

	Хувьсгалаас өмнөх үед хөдөлмөрийн чадвар алдсан хүнд гуйлгачлах, өлбөрч үхэх хоёр зам байсан юм. Да хүрээний нэртэй гуйлгачин Буханхүү, ес эхэлсэн өвлийн өглөө Жадарын гүүрэн дороос уур манан савсуулаад босож байдаг сан... Тэр үед ядарсан өвгөд хөгшид муу хар овоохойдоо амьдаараа нохойд идүүлсэн явдал цөөнгүй байсан.

	Империалист ба түүний ноёрхлын орнуудад хөгшин буурайчуул байтугай, хөдөлмөрийн чадвартай олон сая хүн, ажил хөдөлмөр олдохгүйн улмаас өлсгөлөн, үхэлд нэрвэгдэж байгааг бид мэдэж байна гэж ярив.

	— Хувьсгалаас өмнө Да хүрээний Цэ вангийн тамгын газар Элбэг хиа гэдэг өвгөн байсан. Тэр өвгөн 40 жилийн турш тамгын газар олон ван ноёны өнгө үзэж хиагийн ажлыг хийгээд далан нас хүрч ажил хийж чадахгүй болсон юм. Тэгээд махны довын (Одоогийн Туул рестораны хавь газар) олон хар овоохойтой гуйлгачдын дунд хаягдаж, амьдаараа нохойд идэгдсэн билээ. Тэр үед хөдөлмөрийн чадваргүй эмгэд өвгөд ингэж төгсдөг байсан юм.

	Тэгэхэд одоо улсдаа удаан жил ажилласан бидний өвгөд эмгэд юу шиг сайхан амьдарч байна! Би, өөрийн амьдралын тухай хэлбэл: Хүүгээ гэрлүүлээд нэг айл өрх болгочихсон. Тэгээд хөгшин бид хоёр амины хашаа байшин, гэртэй, саалийн нэг үнээ тэжээж цайгаа сүлж байна. Хөдөө бас хоёр гунж, нэг морь бий. Манайд цахилгаан гэрэл, радио, эгшигт хайрцаг, оёдлын машин, унадаг дугуй зэрэг амины хэрэгцээний зүйл бүрэн байна. Эд бүхнээ миний сайных гэж гайхуулж байгаа юм биш ээ. Эд бүхэн бол төрөлхийн хайрт нам засгийн маань ач юм болохоор хэлж байгаа юм гэж зарлага манаачийн ажлыг 30 жил хийсэн Загд өвгөн ярив.

	Манай орны хөдөлмөрчдийн элбэг дүүрэн аж амьдралын хэмжээ жил ирэх тутам улам нэмэгдэж байна. Түүний хамт, олон төрлийн тэтгэврийн хэмжээ жил тутам өсөж байна.

	Улсын хэмжээгээр 1948 онд жирэмсэн эхчүүдэд 431000 төгрөгийн тэтгэвэр олгосон бол 1953 онд 1 сая 200 мянган төгрөгийн тэтгэврийг жирэмсэн эмэгтэйчүүдэд олгосон байна. 1948 онд хүүхдийн арчилгаа тэжээлийн тэтгэвэрт 200000 төгрөг олгосон бол 1953 онд 400000 төгрөг, нас өтлөгчдийн тэтгэвэрт 1948 онд 130000 төгрөг олгосон бол 1953 онд 300000 төгрөгт хүрчээ.

	Ардчилсан гэгддэг Америкийн зэрэг хөрөнгөтөн оронд ард иргэний эрх чөлөөг тунхагласан үндсэн хууль байдаг боловч хэрэг дээрээ биеллээ олдоггүй, хоосон тунхаг болж байдгийг бид мэднэ.

	Манай оронд, улсдаа удаан жил хөдөлмөрлөсөн өвгөд, эмгэд тэтгэвэр авч, нам засгаа ерөөсөн чин сэтгэлийн үгсээ хэлж байгаа явдал гүн их учир утгатай юм.

	Энэ бол манай үндсэн хуульд алтан үсгээр бичигдсэн манай ард түмний эрх чөлөө, цаг ямагт хэрэг дээрээ биеллээ олж байдгийн нэг баримт мөн. 


ӨВГӨД ЭМГЭДИЙНХЭЭ ЕРӨӨЛИЙГ ДЭВШҮҮЛЬЕ

	Шар хэцийн шил дээрээс

	... Манай Зүүнхараад олон жил нутагласан Пунцаг-Гармаевынх сүүлийн жилүүдэд Улаанбаатарт суух болсон юм. Өнгөрсөн намар Пунцагийн эхнэрийг хамаатан садандаа золгох гэж авто машинаар наашаа гарахад нь за, ээжээ Зүүнхараа гэдэг чинь их хот шүү дээ. Та Шар хэц дээр гармагц зогсож зүг чигээ сайн олж аваарай, манайхан хотын зүүн урд талд бий шүү гэж хүү нь захисанд эх нь дургүйцэж, нутаглаж байсан газар усандаа очоод хаанаас тэгтлээ төөрөх вэ гэжээ. За тэгээд мань хүн Шар хэцийн шил дээр хүрч ирээд Хэрх уул, Шар хэц хоёроо таньсан боловч манай хотыг харахдаа толгой нь эргэж хэдэн жилийн өмнө нутаглаж байсан газраа харахын сайнаар хараад олсонгүй. Хүүгийнхээ заасан газрыг сураглахын сайнаар сураглан явж олсон аж. Тэр муудаа ч мунгинасан юм биш хөөрхий. 6-7 жилийн дотор ийм их хот болчихно гэж хэн зүүдлэх юм бэ? гэж Зүүнхараа хотын өвгөн Очирбат бах хөөр болон ярьж билээ.

	Энэ хэний ач вэ гэхээр Зөвлөлт Холбоот их улсын маань ач яах ч аргагүй мөн дөө гэж Очирбат гуай сэтгэл хөдлөн өгүүлдэг юм.

	Зүүнхараа хотын ажилчдын сууцны хэсэгт дан давхар олон байшин бий. Төв гудамжны нь эхэн дээр хоёр давхар том цагаан байшин дүнхийж байгаа нь ажилчны клуб ажээ. Гудамжаар нь хөл хөдөлгөөн үлэмж. Улаан бүчээ намируулж савтай номоо барьсан хүүхэд энд тэндгүй явж байх бөгөөд хоршоо дэлгүүрт очиж яваа гоё хувцастай эмэгтэйчүүд, ойр тойрноос ирсэн чаргатай морьтой малчид, тэшүүрийн талбай руу яваа цогтой залуус монгол, орос, хятад хүмүүс тасралтгүй үргэлжилнэ. Радио хоолойгоор цуурайтаж байгаа хөгжмийн дуу, авто машины дохионы чимээ, уурын тэрэг, илчит тэрэгний царгиа дуу үргэлжлэн сонстоно. Хүүхдийн цэцэрлэг, яслийн хоёр ижил байшингийн гадаа хүүхдийн олон чарга тэргэнцэр байна. Энэ жил Очирбат гуай 60 хүрч яваа тул Зүүнхараа хот байгаа газрын урьдын түүхийг сайн мэддэг байна. Хувьсгал мандахаас 30-аад жилийн өмнө тэнд зуслан газар байжээ. Худалдааны иргэд удаа дараа ирж тариа, ногоо тарьж шавар байшин барьж суурьшин суужээ.

	Хувьсгал мандсанаас хойш Хараагийн сан гэдэг сангийн аж ахуй тэр хөндийд тариа тарих болжээ.

	— Манай нутгийнхан сангийн аж ахуйд хэрэглэж байсан тариа хаддаг машин анх үзээд гайхаж шагшиж байсан бол удсан ч үгүй трактор, комбайн эдэлж сураад, одоо галт тэрэг жолоодож байна. Ээ дээ мөн ч их хөгжиж байна даа. Наад захаас нь хэлбэл: Утаатай гэрт өтөлсөн би уурын зуухтай, уудам саруулхан, урьдын цагт бол хааны орд гэмээр, чийдэнтэй, радиотой ийм сайхан байшинд суудаг боллоо. Цэцэрлэг, ясли нь янз бүрийн хөөрхөн тоглоомтой тохитой дулаан цэвэр саруулхан тасалгаатай ажээ.

	12 цагийн яндан дуугарлаа. Депогийн том байшингуудаас олон зуун ажилчин гарч зарим нь харихаар явж, зарим нь гуанзанд орцгоов.

	Галт тэрэгний буудлын ресторанд суудлын галт тэрэг ирэх үеэр улам ч их хөл хөдөлгөөнтэй болдог ажээ. Тэнд сайхан хувцасласан, золбоотой дөрвөн залуу ирж нэг ширээ тойрон суугаад ярилцаж байв. Тэд төмөр замын шинэ залуу ажилчид ажээ.

	Нэг нь уурын тэрэгний машинч, нөгөө нь илчит тэрэгний туслах машинч, гурав дахь нь буудлын дежур юм. Энэ гурав Хонхор нуурын станцаас энд түр ирсэн сумчин Оргийн саяхан худалдаж авсан гэрэл зургийн аппаратыг сонирхон үзэцгээж байв. Тэдний нэг нь,

	— За хөө Орги оо! Пропускын зураг хэрэгтэй болоод байна. Чи миний зургийг нэг олигтойхон аваад өгөөрэй. Манай хот шинэ залуу болохоороо гэрэл зургийн салбартай болж арай л амжаагүй байна гэхэд , нөгөө нөхөр нь инээж нүдээ ирмээд,

	— Орги оо, наадахынхаа нэрэлхэж байгааг харав уу! Шинэ залуу хот болоод... амжаагүй байна гэнэ шүү. Гэрэл зургийн газрын эрхэм нөхөд улсын номын худалдааны газар хоёр л Зүүнхараа гэдэг хот бий болсныг сонсож амжаагүй юм байлгүй дээ гэхэд, гурав дахь залуу нь,

	— За тэр ч яах вэ. Мөдхөн газрын зураг дээр Зүүнхараа хотыг тэмдэглэх болно. Тэгэхээр тэр эрхмүүд мэдээд авна л биз.

	Дэлхийн янз бүрийн орны хүмүүс манай хотоор дайрч явах болохоор дэлхийн улс бүрийн хүмүүс манай хотыг мэддэг болно доо гэж байлаа. Тэр дөрөв, төмөр зам болоод түүний бүх барилгыг барьж төмөр замын янз бүрийн мэргэжил сургаж байгаа зөвлөлтийн мэргэжилтэн, барилгачдын гавьяа зүтгэлийг талархан ярилцаж байсан билээ.

	Зөвхөн наад захын жишээг хэлэхэд: Өнгөрсөн 1956 онд зөвлөлтийн төмөр замын барилгынхан Зүүнхараа хотод далан айлын сууцны 17 байшин, 110 хавтгай дөрвөлжин метр талбай бүхий холбооны барилга, хүүхдийн цэцэрлэгийн хоёр давхар том байшин, 7 жилийн дунд сургуулийн хоёр давхар сайхан байшин эдгээр барилгын уурын халаалтын бүх төхөөрөмжийг бүрэн хийж өгчээ.

	 

	 

	Шинэ сайхан байшинд

	Сүхбаатар хот 30-аадхан жил болж байгаа залуу хот билээ. Гэвч зөвлөлтийн төмөр замынхны барьсан олон сайхан барилгаар өргөжиж хотын нүүр царай танигдашгүй болон хөгжжээ.

	Саявтар хотын хуучин, хувийн нэг гуанзны эзэн гаднаа хадсан бичээсийг хураан авч,

	— Аяа, хүн ирэхгүй, хоол гүйхээ болилоо. Маргаашаас эхлээд гуанзаа хаана аа! гээд сүүрс алдаж байхыг би үзэв. Учир нь зөвлөлтийн төмөр замын барилгынхан барьж өгсөн том сайхан байшинд ажилчны гуанз саяхан нээгдсэн тул хүмүүс тэнд очдог болсон байна.

	Энэ жилийн эхээр Сүхбаатар хотын 10 жилийн сургуулийнханд баяртай сайхан нэг явдал тохиолдож тэд зөвлөлтийн төмөр замын барилгынхан барьсан хоёр давхар сайхан байшинд хичээллэж эхэлжээ. Зөвлөлтийн барилгачид тэр байшинг хүлээлгэж өгөхдөө доторх бүхий л хэрэгслийг бүрдүүлж өгснөөр барахгүй арван жилийн сургуулийнхныг нүүж төвхнөхөд нь уналга, хүний хүчээр их тусалсан байлаа. Тус сургуулийн захирал Цэндхүү ярихдаа:

	— Зөвлөлтийн төмөр замын барилгынхан бидэнд сайхан байшин барьж бүрэн төхөөрөмж өгсөнд манай сургуулийн бүх багш сурагчид маш их баяртай байна.

	Бид Зөвлөлтийн барилгачдад чин зүрхнийхээ баяр талархлыг дахин дахин илэрхийлнэ гэж байв.

	Тус сургуулийн өвгөн ажилчин Гүрраднаа сургуулиа шинэ байшинд орсонд тун их баяртай яваа хүн байна. Түүний хэлсэн нь:

	— Би энэ сургуульд олон жил галчийн ажил хийсэн. Одоо уурын зуухтай сайхан байшинд орсон болохоор галчийн ажил хийх шаардлагагүй боллоо. Тэгээд би хүүхдийн хувцас угаах ажил хийж байна. Би уг нь барилга засварын ажилд жаал дүйтэй болохоор зөвлөлтийн нөхдийн барьж өгсөн энэ барилгыг муудуулахгүй тордоход хүч чадлаа гаргана гэж байна. Сургуулийн тогооч эмгэн Надмид гуай:

	— Би чинь хүүхдийнхээ ийм сайхан байшинтай болсонд хөөрч хөгшин ч болсон залуу шиг сургуулийнхаа ажилд зүтгэх зориг улам нэмж байна гэж ярьж байлаа.

	 

	 

	Өвгөд эмгэдийнхээ ерөөлийг дэвшүүлье

	Сүхбаатар хотын доохно Орхон голын хөвөө Мөндөлт гэдэг нугад төмөр замын 19 дүгээр цэг байдаг. Энд замын эргүүл, зам засварчин, бригадын дарга, долоон айлын сууц бүхий хоёр байшин, айл бүрд зориулсан түлээ түлшний пин, идэшний ногоо хадгалах зоорьтой юм.

	Эндээс зөвхөн Улаанбаатар хүртэл (том станц зөрлөгийг оруулахгүй тоолоход) төмөр замын ийм цэг зуу шахам байгаа юм. Тэр бүхнийг зөвлөлтийн барилгачид бүтээж өгсөн юм гэж 19 дүгээр цэгт суудаг эмгэн Цэнд бахдан ярьж магтан ерөөж суудаг ажээ.

	Цэнд гуайн хүү Маналжав 19 дүгээр цэгт зам засварын ажилтай юм байжээ. Тэнд таван жил сууж байгаа Цэнд гуай ярихдаа:

	— Би урьдын Дайчин вангийн хошууны хүн, одоо бол Булган аймгийн Цагааннуур сумынх, одоо 71 хариугүй хүрэх гэж байна. Ийм сайхан байшинд сууж үр хүүхдээрээ өргүүлж ёстой л жаргаж байна даа. Далан насыг насалж сайн муу олон юм үзэхдээ Зөвлөлт улс шиг ийм их ачтай буянтай улсыг үзсэнгүй, хорвоод хосгүй сайн түшиг хань болсон Зөвлөлт Холбоот Улсын маань өнөр өтгөн хүүхдүүд алтан нарны гэрэл мэт атар газрын цэцэг мэт улам дэлгэрч мандах болтугай гэж ерөөж байлаа.

	Урьдын цагт хайнагийн шар дөрлөж, хагссан тэрэг хяхнуулж явсан настнууд одоогийн цагт төмөр замын олон сайхан хот суурин үзэхдээ, суудлын зөөлөн вагонд сууж явахдаа Зөвлөлт Улсынхаа ач тусыг гүнээ бишрэн, тэр их ачтан улсаа ерөөж байдаг юм. Өгөөмөр их Зөвлөлтийн төмөр замын барилгынханд өвгөд эмгэдийнхээ энэ ерөөлийг дэвшүүлье.

	 


ХАМГИЙН САЙХАН БЭЛЭГ

	Шинэ жилийн өмнөх өдрүүдэд, нийслэлийн хөл хөдөлгөөн улам ч өрнүүн байлаа.

	Чойбалсангийн нэрэмжит гудамжны хойд хэсэгт баригдаж байгаа олон шинэ барилгуудад ажиллагч монгол, хятад барилгачдын бүтээл нийслэлийнхний анхаарлыг татаж байв.

	Тэдгээр барилгын нэг, 58 айлын сууц баригчид, суурийг нь хэдийн тавьж гүйцээд, хана өрөх ажилдаа оржээ. Энд манай алдарт барилгачин Сансрайдоржийн тавт ажиллаж байна.

	Халааж зуурсан шаврыг уур манан савсуулан түрхэж, тоосгоо нямбай дадамгай өрж байгаа барилгачид, өвлийн хүйтэн жаврыг огт тоохгүй, жавхаатай ажиллаж байлаа.

	Нөхөр Сансрайдоржтой зэрэгцээд нэг залуу хүү, тоосго өрж байв. Түүний нэр Дорж, барилга дээр тав дахь жилдээ ажиллаж байгаа юм байна.

	Дорж, уг нь Говь-Алтай аймгийн Дарви сумын хүн, 1950 онд барилгад орж ажиллах саналаа өгч Улаанбаатарт иржээ. Дорж, эхлээд тэр үед баригдаж байсан арван жилийн 2 дугаар сургуулийн барилгад шавар шохой зөөх ажил хийж, барилгачин болох замдаа оржээ. Дөч тавь, жаран айлын сууцны барилга дээр ажиллаж байхдаа тоосго өрөх ажлыг сонирхож эхэлсэн байна. Тэгээд тоосгочдын ажлыг нарийн ажиглаж, барилгачдын мэргэшлийн хичээлд сайн суралцаад тоосго өрөх мэргэжилд их дурлажээ.

	Түүнийг дөчин айлын сууц барилцаж байх үед 1951 онд Зөвлөлтийн алдарт барилгачин Королев эдэн дээр ирж, тоосго өрдөг туршлагаа биеэр үзүүлж өгсөн байна.

	Королев гуайг тоосго өрж үзүүлэхэд би түүнд шавар зөөж өгсөн юм. Түүний тоосго өрөхийг үзээд, ингэж өрдөг болох юм сан гэж тэсгэлгүй хүсэж билээ.

	Тоосго өрөхдөө түүний яаж зогсож, яаж хөдөлж байгааг нь хүртэл би ажиж тогтоож авсан юм.

	Королев гуайтай уулзсан маань над ердөө мартагддаггүй юм. Энэ явдал миний барилгачин болох гэсэн хүслийг улам өрнүүлсэн. Тэгэхэд бид Королев гуайтай хамт зургаа авхуулсан. Королев гуай над нэг энгэрийн тэмдэг «тагтаа» өгсөн. Тэр «Тагтаа»-г би энх тайвны бэлгэ тэмдэг гэж их нандин хадгалж, баяр ёслолын үеэр зүүдэг гэж Дорж хүүхдэрхүү байдлаар ярьж байлаа. Цааш ярьсан нь:

	Эхлээд тоосго өрж сурахад тун амаргүй байсан. Тоосгыг тэгш жигд өрөхөөс гадна, завсрын нь шаврын нимгэн зузааныг тохируулах, холбоос залгаасыг сайн хийх зэрэг тун нямбай ажиллах хэрэгтэй байдаг. Нямбайлж нягтлахын хамт, түргэн өрөх явдал шаарддаг. Миний ажилдаа амжилт олж байгаа явдал, Королев гуай болон, манай тавтын нөхдийн туслалцаатай салшгүй холбоотой юм гэж ярив.

	Магтуулах дургүй, сайрхаж барддаггүй, даруу төлөв зан нь ажилсаг залуу Доржийг улам жавхаатай болгосон мэт санагдав.

	Дорж, гэртээ номын сантай. Түүнд нь Лениний зохиолын жижиг товхимлууд, ЗХУК Намын түүх, БНМА Улсын түүх болон утга зохиолын олон ном байна. Нөхөр Дорж «Болд хэрхэн хатаагдсан нь» гэдэг романыг амтархан уншсанаа ярьж байгаа нь уул зохиолын баатар Павел Корчагиныг маш их хүндэтгэж түүний адил болох сон гэж хүсэж байдаг нь илэрхий харагдаж билээ.

	— Манай тавт 1954 оны 9 дүгээр сард нэг ээлждээ 22 мянган тоосго өрж амжилт гаргасан явдалд БНМА Улсын Үйлдвэрчний Эвлэлүүдийн Төв Зөвлөлөөс биднийг номын сангаар шагнасан билээ. Бид, түүнээс уншин судалдаг гэж Дорж хэлэв.

	Дорж, биеийн тамирын «Хөдөлмөр» нийгэмлэгийн тамирчин юм байна. Түүний гарт тэшүүр, цана хоёр зэхээстэй байдаг. Тэр амралтын өдрийг алгасалгүй тэшүүр цанаар дасгал хийж байдгаас гадна зун цагт хөл бөмбөгөөр тоглох их дуртай юм.

	Нөхөр, Дорж өөрийн тавтын тухай их дуртай ярихдаа:

	— Манай тавт 8 цагт 4—5 мянган тоосго өрөх нормоо 6—7 мянган тоосго өрж давуулдаг юм гээд өөрийн ажлын хувь гүйцэтгэлийг онц болгохгүй харин,

	— Нам, засаг, хөдөлмөрчин бидний амьдралыг сайжруулахаар байнга анхаарч байдгийн ачаар бидний амьдрал жилээс жилд сайжирч байна.

	Манайх хотод нүүж ирэхдээ тааруухан л байсан юм. Одоо тэгэхэд элбэг дэлбэг амьдралаар барахгүй, хадгаламжийн кассад нэлээд төгрөг хадгалуулаад түүнээ нэмсээр байна гэв.

	Нөхөр Дорж, 1955 онд тоосго өрөх нормоо 157 хувиар биелүүлсэн байна. Манай өсөж өрнөж байгаа залуу барилгачин Чүлтэмийн Дорж, шинэ ондоо хөдөлмөрийн ийм сайхан бүтээлтэй золголоо. 


ХӨГШНИЙ ХӨНДИЙД ЗАЛУУ АМЬДРАЛ ЦЭЦЭГЛЭЛЭЭ

	Үзэсгэлэнт сайхан монгол орны маань «хүний сэтгэл тэнийсэн уудам амьсгалт талуудын» нэг нь Хөгшний хөндий юм. Олон зуун жилийн турш тэр хөндийд хүн шохоорхож, тэнд амьдралын сайн сайхан юм байгуулах гэж их л оролдсон ажээ.

	Тэр бүхний ор тэмдэг одоо ч тодорхой байна. Тэнд эрт дээр үеийн тарианы шуудуу, үтрэм байсны ул мөр, чулуун бул зэрэг зүйл байдаг. Энэ хөндийд 300 гаруй жилийн өмнө байгуулсан Эрдэнэ зууг улс сэлбэн засаж түүх дурсгалын нандин газар болгон харгалзаж байна. Монголын эртний нийслэл Хар хорины суурь тэнд бий.

	Хар хорин, Эрдэнэ зуу бий болоод тэнд бас тариа тарьж байсан ч гэсэн тэр сайхан хөндийг эзэмших гэсэн хүн ардын хүсэл биелсэнгүй. Хар хорин эвдэрхий балгас болж, салхи шуурганд булагдаад, Эрдэнэ зуу өргөжиж дэвжилгүй, өргөн талын дунд өнчин хайлаас шиг бөртийн хоцорч, Хөгшний хөндий, хөндий хэвээрээ үлджээ.

	Хээр талын соргог өвстэй уудам хөндийн энд тэнд малчид хаваржиж, зусан, мал сүрэг нь бэлчиж байснаас гадна түг түмэн зээр газрын хөрс хөдлөх мэт үелзэн давхидаг байжээ.

	Ардын засаг мандсанаас хойш, зуу зуун жил нэг л хэвээр үүрэглэж байсан их хөндийд хүн ардын эрх жаргалын уур амьсгал дэгдлээ.

	— Газар ус, ой мод, түүний бүх баялаг ард түмний мэдэлд орлоо. Хөгшний хөндий маань ч бас бидний баялаг бидний юм боллоо гэж малчид баяр хөөр болон ярьцгааж байжээ. Сайхан хөндийг эзэмших гэсэн хүн ардын олон зуун жилийн мөрөөдөл биелэх зам ингэж нээгдсэн юм.

	1956 оны хавар, Хөгшний хөндийд хүчирхэг моторын дуу тэнгэрийн дуу мэт нижигнэсэн билээ. Энэ нь Монголын ард түмний шинэ амьдралаа байгуулах хэрэгт цаг үргэлж тусалж байдаг Зөвлөлтийн тракторууд бөгөөд тэдгээрийг монгол тракторчид жолоодож арвин хөндийнхөө хөрсийг хагалж эхэлсэн нь тэр ээ. Хар хорины аж ахуй ажлаа эхэлсэн нь тэр ээ. Гагцхүү түүх шастирт үлдсэн Хар хорин гэдэг нэр бүр өөр утга агуулгатай болж, социалист нэг аж ахуйн нэр болон цуурайтсан нь тэр бил ээ.

	Хар хорины сангийн аж ахуй ганцхан жилийн дотор их хөгжөөд харваж хүршгүй зэлтэй, хатирч хүршгүй тариалантай лут айл болж байна. Тус аж ахуй Хөгшний хөндийд энэ жил овьёос 500 га, улаан буудай 2873 га, Эрдэнэ шиш 51 га, идэшний ногоо 13 га газарт тарьж хаврынхаа тариалалтын төлөвлөгөөг 112,6 хувь биелүүлсэн байна.

	Эрт амжиж тарьсан тариа нь жигд сайхан ургаж, саяхны бороо хураас хойш улам ч өндөрлөн, арвин талыг бүтээсэн асар том ногоон хивс мэт үзэсгэлэн төгөлдөр харагдаж байна. Үүний дээр шинэ хагалсан таван мянгаад га газар хөндийн энэтээгээс тэртээ талыг хүртэл үргэлжилж, анжис чирсэн тракторуудын дуу нүргэлэн сонсогдсоор байна.

	Өгөөмөр шимт өргөн хөндий жавхлант залуу амьдралын үрийг ингэж тарьж байна. Ард улсын маань гучин зургаан жилийн хөгжил ард түмнийхээ олон зуун жилийн мөрөөдлийг ингэж биелүүлж байна.

	Энэ хөндийд сургууль клуб юм бүхэнтэй, сууцны давхар байшингуудтай залуу хот удахгүй сүндэрлэн босно! Өндөр хүчдэлт цахилгааны төмөр баганууд зээглэж, цахилгаан трактор, комбайнууд ажиллах болно. Энэ бол мөрөөдөл биш өнөө маргаашийн маань ажил юм шүү.

	Хөгшний хөндий залуужиж нүүр царай нь танигдашгүй боллоо. Хөгшний хөндийд залуу амьдрал цэцэглэлээ.

	 


ТЭДНИЙ ЦОНХ ГЭРЭЛТЭЖ БАЙНА

	Аж үйлдвэрийн комбинатын дэргэд ажилчдын сууцны тохилог сайхан байшингууд сүндэрлэж байдаг юм.

	Тэндхийн 8 дугаар байшин, хоёрдугаар давхар, 41 дүгээр байрт ажилчны нэг гэр бүл нэмэгджээ.

	Яриа хөөрөө сайтай өвгөн ажилчин Дамба, энэ хаягийг над зааж өгөхдөө:

	— Манай хромын заводын шижигнэсэн хоёр залуу тэр байранд суудаг юм.

	Ёстой л их «Бал сар» дээрээ яваа хоёр доо. Орос ардын үгэнд! Гэрлэсэн анхны сарыг «Бал сар» гээд дараа нь «Мөнгөн сар» тэгээд «Алтан сар» гэдэг юм гэж ярьж билээ.

	Хромын заводын залуу ажилчин Дагиймаа, Гочоо хоёр саяхан гэрлэж сайхан хурим найр хийсэн юм. Энэ хоёр 41 дүгээр байрт айл өрхөө үүсгэж эхлээд сар хэртэй сууж байгаа боловч хэзээ язааны айл шиг тохижсон байлаа.

	Эдний дүүрэн номтой том шүүгээ номын тавиур, радио хүлээн авагч, цахилгаан пийшин зэрэг хотын айлын хогшил хэрэглэл бүрэн байна. Энэ гэр бүлээс, үр хүүхдийн нь баясгалант дуу шуугиан сонстохын тух арай болоогүй нь мэдээж боловч эднийд өлгий, хүүхдийн янз бүрийн тоглоом зөндөө бий юм.

	Тэдгээр зүйлийг төрөл садан, анд нөхөд нь тэр хоёрт хурим дээр нь бэлэглэжээ. Шинэ айлын зочломтгой залуу эзэгтэй идээ тавьж цай аягалж өгөх зуураа нэлээн юм ярьж өглөө.

	Дагиймаа, эцэг эх, ах дүүсийн хамт 1952 онд Улаанбаатарт ирж дараа жил нь 16-тай хромын заводод ажиллаж эхэлжээ.

	Энэ авхаалжит бүсгүй, удаж түдэлгүй заводынхоо олон дамжлагад ажиллаж сураад одоо арьс сунгагч машинаар тун гарамгай ажилладаг байна.

	Нөхөр Гочоо, комбинатын дэргэдэх оройн техникум, эд шалгагч нарын курст багшилдгаас гадна хромын заводын ажилчдын техник мэргэжлийн дугуйланг удирддаг байна.

	Гочоо 13 настайдаа комбинатын лабораторид орж дагалдан сурч байгаад 1951 онд Зөвлөлт улсад явж, Москвагийн арьс ширний техникумд дөрвөн жил суралцжээ.

	Тэгээд уул сургуулиа амжилттай төгссөний дараа эх орондоо ирж, хромын заводын техникээр ажиллаж байгаа хүн юм. Би Зөвлөлт улсын Кузнецевын хромын заводын ажлын туршлагыг өөрийн заводын ажилд нэвтрүүлэх гэж чадлаараа оролдож байна. Шинэ зүйлийг нэвтрүүлэхэд анх эхлээд тулгуурлахгүй юм их гарч байсан гэж Гочоо яриад, нэг захидлыг над үзүүллээ.

	Энэ нь Москвагийн Кузнецевын хромын заводын ерөнхий диспетчер Н. Н. Скаргаас; нөхөр Гочоод саявтар ирүүлсэн захидал байв. Энэ захидалд хромын заводын технологийн зарим асуудлын талаар Гочоогийн телефоноор асууж лавласан зүйлийг тодорхой хариуллаа. «Би, ардчилсан орны тэргүүний залуус та нөхөдтэй нэг танхимд хичээллэж байснаа үргэлж санаж, нөхдөдөө дурсан ярьж байдаг... Миний мэндчиллийг заводынхоо бүх хамт олонд заавал дамжуулан хүргээрэй» гэсэн ах дүүгийн халуун сэтгэлийн үгс бичээстэй байлаа.

	Ажилчин энэ шинэ гэр бүлийн орлого сардаа мянга гаруй төгрөгөөс хол давах юм. Гочоо Дагиймаа хоёр шинэ шинэ юм худалдан авах тухайгаа зөвлөн ярилцаж юуны өмнө номын том сайхан шүүгээ захиалаад «Балтик» гэдэг радио хүлээн авагч худалдан авахаар завдаж байна.

	41 дүгээр байрын цонх шөнө орой болтол гэрэлтсээр байна. Тэнд Дагиймаа хичээлээ давтаж, Гочоо ном орчуулж суугаа байх даа.

	Хөдөлмөр сурлагынхаа амжилтыг улам нэмж, хөөрхөн хүүхдүүдээр гэрээ дүүргэхийг хөгжиж дэгжиж яваа хоёр залуудаа ерөөе!

	 


ХҮҮХДИЙН НЭВТЭРХИЙ ТОЛЬ

	А

	А — цагаан толгойн үсэг. Академич хүн ч гэсэн А-гаас эхэлж сурдаг.

	ААВ — Ачит хүн. Ажилчин, малчин, сэхээтэн олон олон аав байдаг. Эд, хүүхдүүддээ хамаг сайн сайхныг зохион бүтээж өгдөг юм.

	 

	Б

	БААТАР — Их гавьяа байгуулдаг хүн. Харин хоршоонд байдаг гар үйлдвэрийн хийсэн «баатрууд» бол барихтай зэрэг хэмхэрчихдэг юм аа.

	БААТАРЧУУД — Маргаашийн пионерууд.

	БИ — Төлөөний нэр. Зарим зохиолч оны эхэнд «Би энэ жил хүүхдийн зохиолыг заавал бичнэ» гэдэг. Оны сүүлчээр «Би» гэдэг үг нь «Бид» болоод «Бид энэ жил хүүхдийн зохиол тун бага бичив» гэдэг.

	БӨМБӨГ — Бөмбөг янз бүр. Хүүхэд тоглодог бөмбөгийг манайхан эрхэмлэдэг. Хүн алдаг бөмбөгийг америк дайнчид эрхэмлэдэг.

	 

	В

	«Воробьевын ууланд» — Сүүлийн үед, хүүхдийн төв театрын тавьсан сайхан жүжиг. (А. Симуковын зохиол)

	 

	Г

	ГААНС — хүүхдэд хэрэггүй зүйл.

	 

	Д

	ДАРГА — Голдуу аавууд байдаг. Гэтэл хүүхдүүддээ цэцэрлэг байгуулаад өгөх сэтгэлгүй дарга хааяа байдаг.

	 

	Е

	ЕЭ-ЕЭ-ВӨӨ-ВӨӨ! —шоолох аялгуу. Хэрэв хичээлдээ муу сурвал еэ-еэ вөө-вөө болно.

	 

	Ё

	Ёлка — ёлкийг сүлд модны наадамд хэрэглэдэг. Гэтэл зарим аавууд хүүхдэдээ ёлка авчирч егдөггүй.

	 

	Ж

	ЖИМСЛЭГИЙН ЗҮЙЛ — Хүнсний байгууллагынхан хүүхдийн төлөө үнэхээр санаа тавья гэвэл үүнийг ихээр бэлдэж байх хэрэгтэй юм.

	 

	З

	ЗА — За! гэвэл ёо! гэх хэрэггүй. Гэтэл зарим хүн за! гэж хэлээд ёо гэж ухардаг. Жишээлбэл зохиолч нөхөр Тарва та нарын уншиж байгаа энэ нэвтэрхий толь хийх үүргийг «За» гэж хүлээж аваад «ёо» гэж ухарсан юм.

	ЗОД — Хүүхдээ хүмүүжүүлж чаддаггүй хүний амнаас уяатай байдаг үг.

	 

	И

	ИДЭВХ — Залхуу хойргын эсрэг үг. Энэ бол манай үеийн хүмүүсийн эрхэм чанар байх ёстой.

	 

	К

	КИНО — Хамгийн өргөн олон нийтийн чанартай урлаг. Гэтэл манай кино театрууд хүүхдийн киног зөвхөн ням гарагт ганц гаргадаг юм.

	 

	Л

	ЛАГЕРЬ — Лагерь бол олон янз. Энх тайвны лагерь, империализмын лагерь гэж байдаг. Энх тайвны лагерьд «пионерын лагерь» гэдэг жаргалтай сайхан лагерь байхад империализмын лагерьд «бөөгнөрүүлэн хорих лагерь» гэдэг зовлонгийн муухай лагерь байдаг.

	 

	М

	МАРГААШ — Маргааш бол өнөөдөр биш. Манай сайхан ирээдүйг маргааш гэж хэлж болно. Мөн залхуу хүний давтаад байдаг үгийг бас «маргааш» гэж хэлдэг юм.

	 

	Н

	НОМ — Хүний шилдэг нөхөр. «Номгүй байр цонхгүй байшинтай адил».

	 

	О

	ОНЦСАЙН — Сурагч бүхний авахыг хүсдэг тэмдэг.

	 

	Ө

	ӨВГӨН — Хүүхдэд үлгэр ярьж өгдөг хүн. Өвгөн бол үлгэрийг дэлгэрүүлэх талаар зохиолчидтой уралдаж явдаг юм.

	 

	П

	ПИОНЕР — Манай залгамжлагчдын сайхан алдар.

	 

	Р

	РАДИО — Хүүхдийн дуртай техник. Зөвлөлтийн пионерууд тосгонуудад радио тавьдаг. Радиочин, ах, эгч, хүүхэд, дүү нартаа радиогийн анхны мэдэгдэхүүнийг зааж хялбархан радио аппарат хийж сурахад нь туслалцах цаг болжээ.

	 

	С

	СҮҮ — хүүхдийн хүсдэг зүйл. Хүнсний байгууллагынхнаас бусад хүн үүнийг бүр сайн мэднэ.

	 

	Т

	ТАГТАА — Энх тайвны бэлгэ тэмдэг. Хүн бүр тагтаанд дуртай. Хүүхэд бол зохиолч Сэнгээгийн «Тагтаа» гэдэг шүлэгт бүр ч дуртай.

	 

	У

	УЛААН ГАЛСТУК — Улаан тугийн хэсэг. «Улаан галстук» гэдэг сайхан жүжиг хүүхдийн төв театрт гардаг.

	 

	Ү

	ҮГҮЙ — Үгүй гэдэг мянган үгийн хариу. Жишээлбэл: Хүүхдийн хувцас хийдэг үү? гэхэд «үгүй», хүүхдийн тоглоом байна уу? гэхэд «үгүй», хүүхдийн зохиол бичсэн үү? гэхэд «үгүй», хүүхдийн шинэ ном хэвлэгдэж гарсан уу? гэхэд «үгүй» гэдэг. Үүнийхээ оронд хүүхдийн төлөө санаа тавьдаггүй газар байна уу гэж асуухад «үгүй» гэж хариулдаг бол мөн сайхан аа.

	 

	Ф

	ФИЗИК — Хүүхдийн дуртай хичээл. Ганцхан манай сургуулиудад үзүүлэн таниулах хэрэгсэл нь дутмаг байдаг юм.

	 

	Х

	ХҮҮХЭЛДЭИН ТЕАТР — Хүүхдэд сайн үйлчилж байгаа театр. Харамсалтай нь Урлагийн Хэрэг Эрхлэх Хороо, уран зохиолчид энэ театраа анхаардаггүй юм.

	 

	Ц

	ЦАНА — Хүүхэд цанаар гулгах дуртай. Гэтэл модны үйлдвэрүүд хүүхдийн цана хийдэггүй юм.

	 

	Ч

	ЧӨТГӨР — Чөтгөр гэж юм байдаггүй. Эмэг ээж маань саяхан болтол «чөтгөрөөс» айдаг байсан. Одоо чөтгөр гэж байдаггүйг мэдээд айхаа байсаан.

	 

	Ш

	ШАТАР — Оюун ухааны спорт. Гэтэл үүнийг сургууль пионерын байгууллага олигтой дэлгэрүүлээгүй байгаа нь харамсалтай.

	 

	Ы

	ЫЛСУН ХЭВЛЭХ ҮЙЛДВЭР — ы үсгээр эхэлсэн монгол үг байдаггүй. Гэвч улсын хэвлэх үйлдвэрийн хэвлэсэн номд ы-гээр эхэлсэн үг хааяа байдаг.

	 

	Э

	ЭЭЖ — Ээж бүхэн сайхан. Сайн малчин, ударник, гавьяат багш, ардын жүжигчин, депутат ээжүүд бол бүр ч сайхан.

	ЭМЧ — хүний эрүүл энхийг даасан хүмүүс. Жишээлбэл, хүүхдийн сайн эмч Тамжав гуай байна.

	 

	Ю

	ЮУ ВЭ? — Асуусан өгүүлбэр. Хэвлэх үйлдвэрт хэвлэсэн зургийг «юу вэ?» гэж асуухгүй бол учрыг нь олдоггүй удаа бий.

	 

	Я

	ЯЛАЛТ ба ЯРУУ АЛДАР — Энэ бол манай үеийн хүмүүсийн итгэл төгөлдөр хүсэн мөрөөдөх зүйл.

	 


ӨРНӨН ЦЭЦЭГЛЭЖ БАЙГАА СҮХБААТАР ХОТ

	Орхон голын тунгалаг усанд, Сүхбаатар хотын сайхан барилгууд туяаран тусаж, шөнийн цаг олон чийдэн нь бүр ч гоё гэрэлтэн мяралзаж харагддаг. Орхон гол нэг л янзаараа цалгилагхан урссаар боловч эрэг дээрх хот нь өдөр бүр өргөжинхөн цэцэглэсээр ажээ.

	Энэ хотод чүдэнзний фабрик байгуулаад жил болоогүй боловч, ойроос жижиг, хөх автобустай хятад хүмүүс үзэгддэг болсонд хотынхон, шохоорхон харж, цаасны фабрик байгуулах ажлыг эхэлж байгаа БНХАУ-ын мэргэжилтэн нар яваа гэж талархан ярилцдаг болжээ.

	Тэдгээр мэргэжилтэн, юуны өмнө фабрик барих газрыг эрж, тус хотын баруун хэсэгт орших «Бензиний нуга» гэдэг газрыг сонгож авсан юм байна.

	Халиуран шаргалтсан сахлаг өвсөн дундуур нь хамхуул хийсэн дураар зугаалсан «Бензиний нугад» сүрлэг сайхан барилга сүндэрлэн босохын тэмдэг болсон эрээн дарцгууд энд тэнд дэрвэлзэн хийсээд, ижилхэн хөх хувцастай иргэн ах дүү нар ажиллацгааж байна.

	Жилдээ 3000—3500 тонн янз бүрийн цаас үйлдвэрлэх чадалтай энэ цаасны фабрикийг хугацаанаас нь нэг жилийн өмнө 1958 онд бүрэн босгож өгнө гэж ажилч хичээнгүй хятад нөхөд маань зорьж байгаа юм байна. Үүгээр ч барахгүй тус хотод жилдээ 700 айлын сууцны модон байшин хийх чадалтай үйлдвэр, жилд 3000 дөрвөлжин метр фанер12 гаргах чадалтай фабрик, мөн хүчит цахилгаан станц, дээрх үйлдвэрүүдийн ажилчны тосгон, соёл ахуйн хангамжийн бүх барилгуудыг 1958--1959 онд барьж дуусгах зорилт тавьжээ.

	— Ээ дээ! Бид мөн ч сайхан хань нөхөдтэй болж дээ! Хөлийг минь дөрөөнд, гарыг минь ганзаганд хүргэсэн их ачтан улс СССР маань байна. Бас манд харамгүй тусалж байгаа шинэ их Хятад гүрэн байна! гэж партизан Чимэддорж гуай бахархан ярихдаа:

	— Би угаас энэ нутгийн хүн. Энэ цаасны үйлдвэр байгуулах газрыг уг нь Хайлст нуга, ажилчны тосгон байгуулах гэж байгаа доод цагаан эргийг Дэлтгий нуга гэж байсан юм. Тэр үед энэ хавийн газар нутгийг Данзан лам, Хурган Лувсан гэдэг их баячуул эзэрхэж байлаа.

	Ардын төр мандсанаас хойш ачтай Зөвлөлт улсын тусламж, арилжаа наймаа аль хэрэгтэй бараа таваар энэ Цагаан эргээр дамждаг болоход, дээд, доод цагаан эрэг гэж өргөжөөд, олон сайхан барилга сүндэрлүүлж орон даяартаа нэртэй цуутай болсон юм аа. Хайлст нугад бензиний агуулах байгуулахад хуучин нэр нь халагдаж «бензиний нуга» нэрийг олсон учир тэр ээ.

	Орхон гол нэгэн хэвээр урссаар байхад, орчин тойрон нь онцгой сайхан өргөжин хөгжиж байгаа нь наанадаж хэлбэл нам засгийн минь гавьяа, цаанадаж хэлбэл цаглашгүй өгөөмөр хань нөхдийн минь тус юм аа.

	Урьдын цагт Хятадын зандалчин генерал, манай Хиагтыг түймэрдэж хүн ардыг маань гал усны гашуун зовлонд учруулж байхыг би үзсэн. Одоогийн сайхан цагт энэ хятадын ах дүү ард түмэн, бидэнд үлэмжийн сайхан үйлдвэр завод босгон өгч байгааг би үзэж байна. Шинэ их Хятад гүрний коммунист намын суртал, төрийн бодлого юутай гэгээн сайхан бэ? Улс түмний үнэнч нөхөрлөл, нийгэм журмын ёс суртал юутай ариун бэ! гэж өвгөн партизан сэтгэл зүрхнийхээ үгийг ярьж байлаа.

МАРГААШИЙГАА ХАРЛАА

	Бид Москва хотод байхдаа, хотоос 50 гаруй километр зайтай оршдог «Горький хоёрдугаар» сангийн аж ахуйд (1955 оны 11 сарын 18-нд) очиж үзсэн юм.

	Тус аж ахуй нь 1924 онд Ф. Э. Дзержинскийн санаачилгаар байгуулагдсан бөгөөд энэ завсар Лениний одонгоор шагнагдсан ажээ. Саалийн үнээ, шувууны хоёр гол салбартай зэргийг очих замдаа хамт явсан нөхдөөс сонсож мэдлээ.

	Сангийн аж ахуйн том хашааны хаалгаар ороод харахад нэг жижиг хотод ирсэн юм шиг санагдав. Малын хүчит бордоо даршилдаг цамхаг хэлбэрт өндөр барилгаас аваад, клуб, контор агуулахын байшингууд, үнээ, тахианы байрууд зэрэг дандаа шинэ сайхан байшингууд ярайж байв.

	Байшин барилгын хоорондуур цардмал өргөн зам салаалж, замын хажуугаар намхан хайстай цэцэрлэгийн зурвасууд, идэшний ногоо тарьдаг хар шороот талбарууд үргэлжилжээ.

	Хэсэг хүмүүс ногооныхоо газрыг бордож, тэдэнд ачааны машинаар бордоо зөөн авчирч байв. Үхрийн том байрны хажууд буртгийг нь сордог, том гантай машин зогсоод бүдүүн хоолойгоо худаг руу нь шургуулж үзэгдлээ.

	Бид эхлээд үхрийн нь байрыг үзэв. Энэ байрын өргөн уудам нь үйлдвэрийн том цехтэй төстэй бөгөөд үзэсгэлэнт танхим мэт саруулхан юм. Гадаа өвлийн хүйтэн өдөр байсан боловч энэ байрт дулаан тохилог хивэх нь хивж, хэвтэх нь хэвтэж, тааваараа тарвалзаж байгаа үнээдийг харахад, үс зүс нь гялалзаад аргагүй л зуныг санагдуулав. Энд, дандаа хар алаг зүсний, ясархаг том биетэй 150 үнээ байсан юм. Эдний дунд жилдээ 6000 килограммаас доош сүү өгдөг үнээ байхгүй.

	Тус аж ахуй, 1954 онд үнээ бүрээсээ дунджаар 6120 килограмм сааль аваад, энэ жил үнээ бүрээсээ 6300 килограмм сүү саагаад байгаа юм байна.

	Үүлдэр, нэр, саалийн хэмжээ зэргийг тодорхойлсон пайз үнээ бүрийн өмнө өлгөөстэй байх юм. «Ваза» гэдэг үнээг үзвэл «Ваза» тав дахь удаагаа тугалласан жилдээ (1954 онд) 10684 килограмм сүү саалгаж, оросын чернопестрой үүлдрийн үнээний «аварга» цолтой болжээ.

	«Гордость» гэдэг тааламжит нэртэй үнээ, ноднин 288 хоногт 9878 кг сааль өгсөн байна. Энэ нь өдөрт 56 кг сүү саалгаж байсан хэрэг юм. Энэ үнээг гордость-бахархал гэж нэрлэсэн нь үнэхээр зохимжтойгоор барахгүй, үзэгч надад олон зүйлийн бахархлыг төрүүлж билээ. Монголчууд сүүтэй үнээг бахархан хайрладгийг бодох нь ээ ч тэр, ийм өндөр ашиг шимтэй малыг үй олноор нь өсгөсөн зөвлөлтийн хүмүүсийн бахдам хөдөлмөрийг бодох нь ээ ч тэр, энэ бүх хөгжлийг цогцлон байгуулсан социалист эдийн засгийн бахдам хүчирхгийг бодох нь ээ ч тэр, монголын ард түмэн, ийм бахдам хүчирхэг хань нөхөдтэйгөө бодох нь ээ ч тэр сэтгэлд минь хэмжээлшгүй их бахархал төрж байлаа.

	Энэ жил тус аж ахуйн 25 үнээ, Бүх Холбоотын хөдөө аж ахуйн үзэсгэлэнд оролцсон байна. Тэр үнээдийн нэг болох «Гричка» гэдэг үнээний пайз дээр 1954 онд 8572 кг сүү өгснийг тэмдэглэсэн байлаа. Тэр үнээ автомат услуурынхаа шанаганы доторх даруулыг хошуугаараа дарж, усыг нь бургилуулан гаргаад шимэн ууж байв. Үнээг шанаганаас хошуугаа авмагц даруул нь өөрөө хаагдаж ус нь гарахаа болчхов. Ийм услуур үнээ бүрийн өмнө бэлэн зэхээстэй байх юм.

	Энд малынхаа тэжээлийг хүн тэвэрч зөөх явдалгүй, тусгай дүүжинт тэвшээр авчирдаг ажээ. Бас үнээдийн дээгүүр, ультрафиолет, хэт ягаан гэдэг гэрэл цацарч байлаа. Энэ гэрэл нь үнээдийн хоол тэжээлийн шингэц (бодисын солилцоо)-ийг сайжруулж сүү оруулдаг байна.

	Дэлхий дээр хамгийн тэргүүний соёлт Зөвлөлт Холбоот улсын шинжлэх ухааны шимт нөлөө, илчит туяа нь социалист хөдөө аж ахуйг хэрхэн ивээн гийгүүлж байгааг энэ гэрлээр жишээлэн ойлгоход маш ойлгомжтой байв.

	Сүүтэй үнээг саана гэдэг саальчин хүний бахтай хөдөлмөр байдаг билээ. Гэтэл сүүтэй үнээг цахилгаан хэрэгслээр сааж байгаа нь ёстой л нэг урамтай ажил юм байна. Эднийх үнээ бүрдээ хоёр хүн дежурлэн ажилладаг бөгөөд нэг ээлжийн нь саальчин үнээгээ 2 удаа сааж 2 удаа тэжээдэг юм байна.

	Эндэхийн сүүний завод нь ямар нэг эрдэм шинжилгээний газрын том лабораторитой төстэй юм шиг санагдав.

	Сүүний заводод, сүүг задлах машин, задлан шинжлэх тасаг, хүйтэн камер зэрэг техникээр тоноглогдсон олон тасгуудтай юм. Бас энд ажилладаг хүмүүс, ажилд орохын өмнө ордог халуун усны газартай юм байна.

	Тахианы нь байр мөн л саруул дулаахны дээр тэнд ультрафиолет гэрэл, автомат услуур зэрэг сайхан тоноглолуудтай юм. Эднийх дан, оросын цагаан тахиаг өсгөсөн юм байна. Тахиад нь шуугилдан, эрдэнэ шишийн үрийг амтархан түүж байлаа. Тахианы нэг байрны урт нь 70 метр урт бөгөөд ийм 30 байрт 30000 тахиа шуугьж байдаг юм байна. 1954 онд тахиа бүрээс дундыг баримталбал 185 өндөг авсан бөгөөд энэ жил тахиа бүрээс 200 өндөг аваад байгаа юм байна.

	Жилдээ 300—330 удаа өндөглөдөг тахиа энд олон юм. Ийм тахиануудыг «рекорд» гэж нэрлэх ажээ. Тус аж ахуйн инкубатор (өндөг дарагч аппарат) нь жилдээ 170000 ангаахайг гаргадаг чадалтай гэнэ.

	Тус аж ахуй нь саалийн үнээний хоёр том салбараа тэжээлээр хангахын тул 950 га газар төмс, эрдэнэ шиш, тэжээлийн манжин байцаа, овьёос зэргийг тарьдаг ажээ.

	«Горький хоёрдугаар» сангийн аж ахуй нь 1952-1953 онд онц сайн ажиллаж хүндэт диплом, ачааны ба суудлын автомашинаар шагнагджээ. Бас тус аж ахуйн олон хүн Бүх Холбоотын хөдөө аж ахуйн үзэсгэлэнд оролцож, олон хүн алтан, мөнгөн медаль, үнэ бүхий зүйлээр шагнагджээ. Сангийн аж ахуйн дарга, социалист хөдөлмөрийн баатар нөхөр Семернов алтан медаль, «Ялалт» машинаар шагнагдсан юм байна.

	Тус аж ахуйн олон ажилчны энгэр дээр Лениний одон тэмдэг гялалзаж байдгаас гадна, социалист хөдөлмөрийн баатар цолтой 14 хүн энд ажиллаж байдаг ажээ.

	Ийм хүмүүстэй бид ах дүүгийн барилдлагатай, тэдний өдөр тутмын халамж тусламжийг авч байдаг. Биднийг Монгол ардын хувьсгалт нам ялалтаас ялалтад жолоодож байна. Энэ нь бидний Монголын хөдөлмөрчин ард түмэн, сайхан эх орондоо гэрэлт социализмыг цогцлон байгуулахын баталгаа мөн.

	Уудам цэлгэр Зөвлөлт орон даяар бадран цэцэглэсэн үй түмэн социалист хөдөө аж ахуйнуудын нэг «Горький хоёрдугаар» сангийн аж ахуйг нүдээр үзэж танилцаад, энэ бол Монгол эх орны минь хөдөө аж ахуйн жавхлант сайхан маргааш мөн юм гэж сэтгэл догдлон тэмдэглэсэн билээ. 


БЭЛЧЭЭР ДЭЭР ИХ СУРГУУЛЬ

	Өвөрхангай аймагт Үнэнч гэдэг нэртэй нэг малчин өвгөн бий. Үнэнч гуай хувьсгалаас өмнө ноёны адуучин байсан тул эмнэг адуутай ноцолдох, эзэн ноёнд зодуулах хоёроос өөр юу ч үзэлгүй, мэдэлгүй өнгөрөв.

	Хувьсгал мандсанаас хойш Үнэнч гуай үнэн зөв амьдрах замаа олов. Өөрийн хэдэн малтай болов. Түүнийгээ өсгөхөөр зориглон ажиллав.

	Мал нь өсөхийн хамт үр хүүхэд нь өсөж, тусад ороод, Үнэнч гуай хонины өвгөн болов. Хонь хариулах нь олон сайхан ашигтай гэж Үнэнч гуай хэлдэг. Үнэнч гуайн хариулсан хонь осол эндэгдэлд ордоггүй. Гоц тарга тэвээрэг авдаг ажээ.

	Үнэнч гуай сүүлийн хорин жилийн турш хонь хариулж, өдөр бүрийг бэлчээр дээр өнгөрүүлэв. Үнэнч гуай хонио хариулж ирээд орой бүр эмгэндээ лекц уншдаг заншилтай.

	Нийслэлд юу болж байгаа. Москвад юу болж байгаа, Хятад газар ямар байгаа. Тэгээд л дэлхий дахин дээр хаа хаа юу болж байгааг эмгэндээ ярьж өгдөг заншилтай.

	Үнэнч өвгөн ямар ч сургуульд яваагүй хүн боловч ярьж ухуулах нь их сургуулийн эрдэмтэн багш шиг юм бүхнийг андахгүй мэддэгт нь нутгийн хүмүүс ихэд сонирхдог ажээ.

	Тэгээд өвгөний лекцийг ганц эмгэн нь сонирхдог биш, ойр хавийн нь малчид сонирхож өвгөнийг урьж лекц уншуулдаг болов.

	— Та энэ чухал мэдээнүүдийг хаанаас олж авдаг юм бэ? гэж айлын нэг жаал хүү Үнэнчээс асуужээ. Тэгэхэд Үнэнчийн хариулсан нь:

	— Би, үүнийг бэлчээр дээрх сургуулиас олж мэддэг юм.

	— Бэлчээр дээр ямар сургууль байдаг юм бэ? гэхэд Үнэнч гуай өврөөсөө «Үнэн» сонины нэг дугаарыг гарган үзүүлж,

	— Энэ сургуулиас... «Үнэн» сонин бол миний сургууль, миний багш, миний найз нөхөр, миний тэжээл юм. «Үнэн» сонин бол бүх дэлхий дээр юу болж байгааг шагайж хардаг гэгээн цонх тунгалаг дуран юм гэв.

	Өвгөн завтай цаг бүхэндээ гадагш уригдах тул эмгэнд олдохоо болив. Тэгэхээр нь эмгэн оролдож байгаад бичиг сурч, өөрөө «Үнэн» сониныг уншдаг болов.

	Хэдэн жил өнгөрөхөд өвгөний оронд эмгэн уригддаг болов. Одоо аль аль нь тус тусын сонин уншиж гадагш уригдахаа болив. Учир нь тэр хавийн малчид цөм бичиг сурч «Үнэн» сониныг захиалан уншицгаадаг болжээ.

	«Үнэнч» өвгөн үүнд бахдан ярих нь:

	— «Үнэн» сонин бол малчдын амьдралын нэг чухал зүйл нь болжээ. Шавь нь болсон намайг 75 настай болоод байхад, миний багш «Үнэн» сонин 25-тай залуухан байна гэж ярив.

	 


ХОРВООД ХОСГҮЙ АЧТАН

	Намын ахмад гишүүн Мэндбаяр гуайн дурсан ярьсан зүйлээс дор сийрүүлэв.

	 

	Ардын хувьсгал мандахаас өмнө манай монголчууд харь цэргийн хөлд элдвээр айн цочиж, гал усны гашуун зовлонг амсаж байлаа. Тэр үеийг гамингийн жил үймээний жил гэдэг бөгөөд би тэр үед нийслэл Хүрээнд байж гамин бароны цэргийн бурангуй харгисыг нүдээр үзсэн билээ.

	Тэр үед Хүрээний гудамжаар үнсэн саарал хувцастай гамин цэрэг жагсан явдаг байв. Тэд хотыг тойруулан олон гэр барьж гарах орохыг чандлан хянаад албан яам, дацан сүм, зах, гудамжинд буутай гамин манан хуяглаж монгол хүн нутаг дэвсгэр гэр орондоо байвч хүний эрхэнд, харь цэргийн хяналт хялайлтад тэсэхүйеэ бэрх зовлон үзэж байсан юм.

	Гамингууд айл бүрийг нэгжин морь, эмээл хазаарыг хуу цөлмөн дээрэмдэж, бас айлын түлээ түлшийг булаан аваачдаг байлаа. Хөдөө гадааны хүмүүсийг улаалж, үзсэн харсан хүнээ хөөн аваачиж түлээ хөрөөдүүлэх зэрэг ажил албадан хийлгэж байв.

	Нийслэлийн найрамдлын хорооны өвгөн Цоо тэр үеэс гаминд баригдаж Шожооны гудамжинд хонууд өнжүүд түлээ хөрөөдөж байсан хүн дээ. Хэдэн гамин миний эмээл хазаартай морийг булаан авахад би сайн хулсан ташуураа өгөхгүй санаатай ардаа нуусхийн бариад байсан чинь, нэг гамин надад буу тулгаж байгаад ташуурыг минь булааж авч байсан юм.

	Манайхан гамин цэрэг сүйтгэн ирж яваа сургаар хашаа гэрийнхээ үүдийг дэлгэн нээж, авдар савныхаа цоожийг авч хаяад юу хэрэгтэйгээ авахаас яах вэ, амь мэнд үлдээх болов уу гэж байшин дор орж нуугдан хэвтдэг байсан удаа олон гарч байлаа.

	Хотын хүн ард айн хэлмэгдэж, залуу бүсгүйчүүд уранхай навтархай дээл хувцас өмсөж, нүүр амандаа хөө түрхэж өнгө хувьсгах буюу нүх, зооринд нуугдан сууж харь цэргийн хүчирхийлэн дарлахаас амь биеэ хаацайлж байсан юм.

	Тийнхүү гамингийн хөлд гаслан зовлонгийн туйлыг үзэж байтал Бароны цэрэг довтолж, харийн хоёр догшин цэрэг яс булаалдсан ноход мэт ноцолдон, монгол ардын хэлмэгдэн зовох нь хэдэн хувь нэмэгдлээ.

	Буун дуу пижигнэн, дарь хүхрийн үнэрт хамар хоолой хорсон, утаа тоос манан татаж, энд тэнд их буу пин-пан дуугарч, зэрлэг сум шун сүн өнгөрч, хот дээгүүр их бууны сум сүнгэнэн хол холхийн өнгөрөхөд өвгөд, нялхас зүрх шимшрэн, яс хавталзан, дэмий л бурхандаа залбиран үхэх мөхөх цагийг хүлээж байв.

	Бароны цэрэг орж ирээд гамингаас илүү галзуу догшин авирлаж энгийн номхон хятад ажилчин, худалдааны иргэдийг газар сайгүй буудан алж заримын зүрхийг сугалан тамлах боллоо. Их чөлөөнд бароны дүүжлэн алсан хүмүүсийн дунд эрүү өвдөг нийлсэн хөгшин чавганцыг хүртэл дүүжлэн алсан байхыг би нүдээр үзсэн юм. Харийн зандалчин цэрэг гэгч ийм байсан юм даа.

	Ийнхүү 1921 он болж, харь цэргийн дарлах доромжлох гал усны зовлонд нэрвэгдсэн ард түмэн, манай ардын нам засаг, ардын цэрэг ирж зовлонгоос гэтэлгээсэй гэж хүлээж байсан билээ. Тэр үед нийслэл Хүрээний зах зээл, хүрд гудамжинд нэг тунхаглан зарлах бичиг наасныг хүмүүс уншиж, ёст улсын журамт цэрэг манай ардын цэрэгтэй хамт ирэх гэнэ гэлцэн бөөн баяр хөөр болцгоож байсан юм. Тэр тунхаглан зарлах бичигт; «Монгол Ардын Намын Төв Хорооны газраас, тус Монголын түмэн ардад тунхаглан сонсгохын учир эдүгээ манай ардын засгийн цэрэгтэй хамт Зөвлөлийн Засагт Их Орос Улсын Улаан Цэргийн үлэмжхэн тооны хүмүүс хүчин тусалж, яваа бөлгөө. Иймийн тулд олон монголчууд энэхүү орос улаан цэргийг гамин хятад ба өөдөлшгүй барон Унгерний самуун хулгай нартай адил алах талах зэргээр амьтныг сүйтгэх болов уу хэмээн айн санаж огт үл болно. Энэ бол дэлхий дахины доторх бага буурай улсуудыг тус тусын яс үндэс, шашин суртлаар өөр өөрийн эрхтэй аж төрөн суувал зохино гэсэн үзэлтэйгээс гадна, гадаадын харгис шунахай нарын адил бусдын газар шороо, эд хөрөнгө, хүн, малд хомголзон шунахайрах явдал огт үгүй, гагцхүү ард түмний тусыг бодон, амь хөрөнгөө хайрлалгүй зүтгэн туслах ёст улсын журамт цэрэг мөний тул монгол олон ард түмнийг дарлан зовоох явдал өчүүхэн ч үгүй зөвхөн барон Унгерн нарын зэрэг самуун хулгай нарыг устгаж, уул нутагтаа буцах болой. Тиймийн тул цочиж сэжиглэх хэрэггүй хэвээр аж төрөн суувал зохино...

	Олноо өргөгдсөний 11 дүгээр он таван сарын 20» гэжээ.

	Тэгээд удсангүй нийслэл Хүрээнд Монгол ардын цэргийн хамт Зөвлөлтийн улаан цэргийн ангиуд хүрч ирэв. Их цэрэг анх Гандангийн зүүн жалга уруудан их чөлөөгөөр орж төв талбайд ирээд бүх ард түмний өргөн цуглаан болсон юм. Ингэж Зөвлөлтийн цэрэг манай ардын цэрэгтэй хамт Монголын ард түмэнд эрх жаргалыг авчирч өгсөн юм.

	Улаан цэргүүд хол замд аяншиж борлосон боловч золбоо хийморьтой, ааш зан сайтай, эелдэг даруу тул өнөөх гамин, бароны цэрэгтэй огт адилгүй. Улаан цэргүүд айлд орохгүй, элдэв юм авахгүй, нүдэнд дулаан, сэтгэлд дотно байж билээ. Улаан цэргийн сүр жавхаа ихтэй, ёс журам сайтайг үзээд хотын ард олон ёст улсын журамт цэрэг ийм байдаг ажээ гэж ихэд бишрэн хүндэтгэж байсан юм. Хэдхэн хоноод улаан цэргийг буцахад хотынхон ханьшааж, яасан хурдан буцах юм бэ. Манай хотод жил ч болсон гэмгүй сэн гэлцэж өвгөд хөгшид хойноос нь сүү цагаа өргөн үдэхдээ

	— Хорвоод хосгүй ачтан нар минь үүрд мандаж яв! гэж ерөөж байсан юм.

	Тэр цагаас эхлэн Монголчууд бид эрх жаргал, тусгаар тогтнолын маань найдвартай түшиг тулгуур бол зөвлөлтийн баатар арми мөн гэж мэдэж авсан билээ.

	 


ОКТЯБРИЙН ХУВЬСГАЛЫН ӨЛГИЙ

	Хүний жигүүр

	Хүн жигүүртэй байжээ. Хүний жигүүрийг ноёд баяд гэдэг шунахай ховдог этгээд булаан авчээ.

	Далавчгүй бол түүнийг шувуу гэхэд бэрхтэй, эрх чөлөөгүй бол түүнийг хүн гэхэд бэрхтэй. Цэлмэг агаарт цэгээн тагтаа нисэж явах нь бахтай. Тагтаа далавчгүй сэн бол оготно шиг нүхэнд шургах байсан биз. Тэгэхээр тагтаанд далавч нь юугаар ч сольшгүй нандин эрдэнэ нь ажээ.

	Түүн шиг хүний хамгийн нандин юм нь аль вэ гэвэл эрх чөлөө, эрх чөлөө бол хүний жигүүр далавч нь юм. Хүний жигүүр болсон эрх чөлөөг хэн олгож өгөв? Октябрийн хувьсгал олгож өглөө. Октябрийн хувьсгал эрх чөлөө гэдэг гайхамшигт жигүүрийг хүнд бэлэглэжээ.

	Хамгийн анх удаа оросын ард түмэн, баяд ноёдтой зэвсэг барин тэмцэж, жигүүр болсон эрх чөлөөгөө байлдан авсан юм. Энэ их үйл явдлыг Октябрийн хувьсгал гэж нэрлэдэг. Октябрийн хувьсгалын нөлөөгөөр, Монгол Хятад, Солонгос зэрэг дэлхийн олон улсын ард түмэн жигүүр далавч болсон гайхамшигт сайхан эрх чөлөөгөө олж авсан билээ.

	 

	Газрын зураг дээр

	Газрын бөмбөрцгийн зүүн хагас, Балтийн тэнгис, Финийн буланд Ленинград хот оршдоог. Ленинград хот дундуур Нева мөрөн олон салаалан урсдаг тул хот зуу гаруй арал дээр 20 мянган га талбай байрлаж байдаг. Үүнээс 4 мянга гаруй талбайд нь мод цэцэрлэг тарьсан гэнэ. Ленинград, хүн амын талаар СССР-т хоёрдугаарт ордог аж үйлдвэр соёлын том төв, зам харилцааны чухал зангилаа болсон их хот мөн.

	1703 онд Оросын нэгдүгээр Петр хаан энэ хотыг үүсгэн байгуулсан бөгөөд, Октябрийн хувьсгалаас өмнө Петроград гэдэг нэртэй байжээ.

	«Хээрийн галуу нисэн үл хүрэх газраас, хүний хүү эрдэнийг өвөрлөж ирнэ» гэж манай ууган зохиолч Д. Нацагдорж бичсэн байдаг. Д. Нацагдорж, Ц. Дамдинсүрэн, Ринчен нарын зэрэг монгол эх орныхоо шинэтгэх үйлсэд зүтгэсэн өдий төдий монгол хүн Ленинград хотод сурч байсан. Одоо ч бас олон монгол хүн тэнд сурч байна.

	Ленинградад хийсэн янз бүрийн машин техник, эд барааг монголчууд эдэлж, хэрэглэж байдаг. Манай монгол орноос энэ хот алс хол оршдог боловч, монгол хүний зүрх сэтгэл ойр дотно байдаг нь учиртай юм.

	 

	Хувьсгалын өлгий

	Петроград олон үеийн хувьсгалт уламжлалаараа ертөнцийн чихэнд дурсгалтай хот билээ.

	Энд 1825 онд декабристчуудын бослого гарчээ. Оросын их хувьсгалын ардчилсан үзэлтэн Н. Г. Чернышевский, Н. А. Добролюбов нар энд ардчилсан хүчнийг тэмцэлд нягтруулж байжээ. «Оросын ажилчны умардын холбоо» 1878 онд тус хотод байгуулагдсан билээ. Их Лениний хувьсгалч үйл амьдрал энэ хоттой салшгүй холбоотой. В. И. Ленин 1895 онд Петроградад, оросын хувьсгалын түүхэнд анх удаа хувьсгалт марксист-намыг үүсгэн байгуулсан байна.

	1905—1907 оны Оросын анхдугаар хувьсгал бас энэ хотод эхэлсэн бөгөөд 1917 оны аугаа их Октябрийн социалист хувьсгал мөн энд эхэлсэн байна.

	Ийм учраас Ленинград хот хувьсгалын өлгий мөн.

	 

	Баатар хот

	Иргэний дайны үед Петроград хот баатарлаг үйл явдлаараа алдаршсан ажээ. Тэр үед Петроградын хөдөлмөрчид гадаадын түрэмгийлэгчид, цагааны дээрэмчдийн довтолгооноос хувьсгалын өлгий болсон аугаа их хотоо баатарлагаар хамгаалж байсныг ертөнц дахин чих тавин сонсож байсан.

	1919 онд хуралдсан Бүх Оросын зөвлөлүүдийн долоодугаар их хурал хотоо баатарлаг хамгаалсны төлөө Петроградын хөдөлмөрчдийг туг, улаан тугийн одонгоор шагнасан байв.

	В. И. Лениний нас барснаас хойш, 1924 онд Петроградыг Лениний нэрээр нэрлэж Ленинград хот гэх болжээ. Эх орны их дайны жилүүдэд Ленинград хот 29 сарын турш Германы фашистуудад бүслэгдэж байсан боловч тус хотын болд мэт зориг баатарлаг хөдөлмөрчид хувьсгалын өлгий хотыг хамгаалж чадсан юм.

	Ийм учраас Ленинградын 300 мянга гаруй хүн «Ленинградыг хамгаалсны төлөө» медалиар шагнагдаж, хот нь Лениний одон авч баатар хот болжээ.

	 

	Үзэж ханашгүй...

	«Үлэмжийн чанар» гэдэг манай ардын дуу сайхан төрсөн бүсгүй хүнийг магтсан байдааг. Хэрэв ертөнцөд байгаа хотыг бүстэй бүсгүй гэж ялгадагсан бол Ленинград хот үлэмжийн чанар төгөлдөр, өнгө тунамал толь шиг бүсгүй хүнээр зүйрлэж болох үзэсгэлэн гуа бүрдсэн хот юм.

	Гудамжнууд нь өргөн бөгөөд шулуун, талбайнууд нь уужим бөгөөд толигор, таримал модод, анхимал модод анхимал цэцэрлэг газар сайгүй. Чулуун хашлагатай гол сувгууд, уран нарийн хийцтэй гүүрнүүд... байшин барилга нь жигд, ижил, янз хийц нэн урлаг, баримал, товойлгомлыг нь үзээд үзээд ханашгүй. Орд харш дурсгалын хөшөө хот дүүрэн, энийг гайхан тэрийг бахдан тэмдэглэж гүйцэшгүй!

	Зөвхөн метрог нь үзээд сэтгэснээ тэмдэглэхэд үлгэрийн гайхамшиг мэт. Метроны гүймэл шатаар уруудаж явахад орос ардын үлгэрийн нисдэг хивс дээр хөвж явна уу гэмээр... доторх гэрэл чийдэн нь умард туйлын туяа мэт жавхлантай, эргэн тойрон доторлосон эрдэнийн чулууны өнгө хослон гялалзах нь «Чулуун цэцэг» кинонд гардаг Уралын эрдэнэсийн санд орчхов уу гэмээр...

	Октябрийн хувьсгалын өлгий Ленинград хот ертөнц дээрх үзэж ханашгүй сайхан хотын нэг мөн.

	 

	Бахдаж баршгүй...

	Их хотын хөл хөдөлгөөнийг бичиж дүрслэхэд бэрхтэй. Янз бүрийн суудлын машин, автобус, троллейбус трамвай, явган хүмүүсийн хөдөлгөөн их мөрний урсгал мэт, гудамж гудамжаар дүүрэн. Их бөгөөд баян сайхан дэлгүүр, ресторанууд, зочид буудлууд дүүрэн дүүрэн. Тэр бүхнийг бичье гэвэл том ном бичивч баршгүй.

	Бид Октябрийн 38 жилийн ойн үеэр энэ хотод 4 хоног байсан бөгөөд их далайн захад очсон мэт, их хотын зарим газрыг сонирхон үзсэн билээ. Эрмитаж гэдэг зургийн музей 2 цаг гаруй үзсэн юм. Энэ музейд 2 сая үзмэрийн зүйл байдаг тул нарийн сайн үзье гэдэг 2 цаг байтугай 2 сар ч үзээд баршгүй юм. Гэтэл Ленинградад ийм музей 37 байдаг гэнэ. Бид «Скороход» гутлын фабрикийг үзсэн бөгөөд ийм үйлдвэрийн газар тус хотод 3 мянга гаруй байдаг ажээ.

	Бид Горькийн нэрэмжит соёлын ордонд очсон бөгөөд Ленинградад ийм соёлын орд 118, концертын танхим 500, том театр 18 байдаг байна. Энэ бүхэнд нэг нэг орой очиж юм үзье гэвэл нэг жил есөн сарын турш Ленинградад жүжиг концерт үзэж суух хэрэгтэй болох юм. Ийм жишээ маш олныг дурдаж болох байна.

	Хувьсгалын өлгий, баатар хот, гуа үзэсгэлэнт агуу их Ленинградыг бахдаж баршгүй ээ!

	 

	Сэтгэл дотно

	Ленинград тэр аяараа Октябрийн хувьсгалын дурсгалт хот билээ. Тэр дундаас хамгийн их дурсгалтай газрууд байдаг. Тэр нь тус хотын Смольный, Аврора онгоц, Өвлийн орд юм гэж би санасан. Смольный бол том сайхан байшин юм. Энд октябрийн бослого эхлэхийн өмнөхөн гэгээн шинэ ертөнцийн зүрх, тархи нь болсон их Ленин тэргүүтэй октябрийн штаб байрлаж, Өвлийн ордонд бурангуй харгис хуучин ертөнцийн төлөөлөгчид болсон Керенский тэргүүтэй хөрөнгөтний түр засгийн газар орогнож байжээ. Смольныйгоос дамжуулсан тушаалаар «Аврорынхан» 1917 оны 11 дүгээр сарын 7-ны 21 цаг 45 минутад Өвлийн ордыг буудлаа. Энэ буудлагын дуу ертөнц дахинд дуурьсаж, шинэ үе-аугаа их социализмын эрэн цаг эхэлснийг зарлан тунхаглажээ.

	Ийм учраас, Октябрийн хувьсгалын ач нөлөөгөөр эрх чөлөөгөө олж авсан, эрх чөлөөгөө олохын төлөө тэмцэж байгаа сая сая хүнд Ленинград хот, дотно халуун санагддаг юм.

	Ленинград хот бол Монгол эх орноос маань хээрийн галуу нисэн үл хүрэх алс хол оршдог боловч хувьсгалын өлгий болсон тэр гуа сайхан хот, монголчууд бидний үр хүүхдийн зүрх сэтгэлд хамгийн ойр дотно байдаг юм.

	 


ПУНЦАГ-ЁНДОН ХОЁР

	Бага сургуулийн нэг ангид тооны хичээл болж байв. Багш нь «Долоон хүний нэг өдөр хийх ажлыг нэг хүн хэдэн өдөр хийх вэ?» гэдэг бодлогыг сурагчдаараа бодуулав. Сурагч Цог багшаасаа зөвшөөрөл авч босоод,

	— Долоон хүний ажлыг хийж байгаа нэг хүн нь хаанахын хэн гэгч вэ? гэж багшаасаа асуув. Багш нь жаахан гайхасхийснээ,

	— Энэ хүн бол манай эх орны үйлдвэр дээр ажилладаг, жинхэнэ ажилчин хүн юм гэж тайлбарлав. Сурагчид, долоон хүний нэг өдөр хийх ажлыг энэ хүн долоон өдөр хийнэ гэж бодоцгооход, сурагч Цог, ингэж бодсон боловч, энэ янзаар ажиллавал таван жилийн төлөвлөгөөг давуулан биелүүлж чадахгүйд хүрнэ гэж санаад, долоон хүний нэг өдөр хийх ажлыг нэг хүн, нэг өдөрт багтаан хийж болно гэж боджээ.

	Сурагчдын бодсоныг багшаас шалгахад Цогоос бусад нь зөв бодсон байлаа. Цог тооны хичээлд нэг ч удаа буруу бодсон нь үгүй ажээ. Энэ бодлогыг ч зөв бодсон гэж Цог баттай санаж байсан боловч, багш нь «Буруу» гэж тэмдэглэжээ. Цог өөрийн бодсонд итгэж, хичээлийн дараа багштайгаа уулзан:

	— Багш аа! Эсгийлэх Фабрикийн Пунцаг-Ёндон гуай таван жилийн төлөвлөгөөний эхний жилд долоон хүний хийх ажлыг ганцаараа хийж байсан. Тэгэхлээр Пунцаг-Ёндон гуай, долоон хүний нэг өдрийн ажлыг ганцаараа нэг өдөрт хийж байсан хэрэг биз. Зөв үү? гэж асуув.

	Багш нь өгүүлрүүн:

	— Зөв!

	Цог өгүүлрүүн:

	— Тэгвэл миний бодсон тоо зөв үү!

	Багш өгүүлрүүн:

	— Чиний бодсон буруу! Яагаад гэвэл долоон хүний ажлыг ганцаараа хийх тэр хүнийг Пунцаг-Ёндон шиг тэргүүний хүн гэж үзвэл, нөгөө долоон хүнийг бас л Пунцаг-Ёндон шиг гавшгайчид гэж үзэх ёстой. Ер нь манай орны хүн бүр, нөхөр Пунцаг-Ёндон шиг ажилладаг болох гэж байна шүү гэв.

	Хүндэт уншигч аа! Багш шавь хоёрын хэний нь зөв болохыг өөрсдөө олж таслагтун!

	Манай эх орны үйлдвэрт ажиллаж байгаа Пунцаг-Ёндонгийн зэрэг хүмүүсийн шинэ сайхан ажиллагаанууд юм бүхэнд ингэж нөлөөлж байна. 


ЯРУУ НАЙРАГ

ДЕПУТАТ

	ХАМГИЙН САЙХАН ЧИМЭГЛЭЛ

	ТАВАН БАЯР ДАВХАЦСАН НЬ

	ГУРВАН ДОЛГОР

	Уг зохиолууд манай номын санд байгаа 1956 оны “Л. Бадарч :  ТҮҮВЭР ЗОХИОЛ” номд байгаа тул эндээс татаж уншина уу.

	 


ХӨДӨЛМӨРИЙН АЛДАР

	Сайхан эх орныхоо

	Саруул ирээдүйн төлөө

	«Санаа бодлоо нэгтгэсэн

	Садан олон монголчууд»

	Энэрэлт нам засгийнхаа

	Жолоодсон замаар

	Зоригжин хөдөлмөрлөж

	Төлөвлөгөөт таван жилийн

	Төгс их хөдөлмөрт

	Төгөлдөр сайхан амжилтыг

	Төрүүлж гаргасаар байна,

	Олон жилийн ажлыг

	Одоо угтаад хийчихсэн

	Онц гарамгай ажилчид

	Олшрон өссөөр байна.

	Далайц ихтэй ажилладаг

	Давуу бүтээлт тэдний

	Эрхэм алдарт нэрсээс

	Энд заримыг дурдвал:

	Хар алтны уурхайч

	Балжирын Түвдэн байна.

	Шар алтны уурхайч

	Пунцагийн Бат-Очир байна.

	Гарамгай жолооч Шагдарсүрэн

	Барилгын гараашинд байдаг.

	Гавшгай тракторч Төмөрдорж

	Жаргалантын тариаланд ажилладаг

	Хромын заводын С. Цагаан

	Хоёр хүн шиг ажиллаж байна.

	Гутлын фабрикийн Ц. Сугар

	Гурван хүн шиг хөдөлмөрлөж байна.

	Давуу бүтээлт Даш

	Модны заводын мужаан

	Даамай нормчин Шаалай

	Чүдэнзний фабрикийн цавуудагч

	Айлтгүйн Мөнхтогоо

	Хэвлэх үйлдвэрийн ажилчин

	Автомеханик заводын

	Хэвч Дагвын Загд

	Төмөр замын токарьчин

	Сэрдийн Намхайдорж

	Түүхий эдийн мэргэжилт

	Балжирын Доржсамбуу.

	Цэргийн гар үйлдвэрийн

	Ангийн Лувсандамдин

	Оёдолчин Сүрэнгийн Энэбиш

	Барилгачин Гясрангийн Шар

	Булигаарын заводын

	О. Самбуу болон

	Эсгийлэх фабрикийн

	Пунцаг-Ёндон... зэрэг

	Эрхэм зүтгэлт ажилчдын

	Өндөр амжилт нь алдаршиж

	Өргөн түмэн арддаа,

	Ялалт ололтод давшихын

	Яруу уриа нь болж байна.

	 


МАЛЧНЫ САЙН ӨДӨРТ

	Өнтэй өвөл шувтарч

	Өгөөмөр хавар эхлэхэд

	Манай өвгөдийн заншил

	Малчны сайн өдрийг

	Өнөр жаргалт монголчууд

	Өргөн сайхан хүндэтгэж

	Янз өнгө сайт

	Дээл хувцсаа өмсөж

	Явдал алхаа сайт

	Хүлэг морьдоо унаж

	Настан хөгшидтэйгөө

	Золгон мэндлэн шинэлж

	Найрлан ёсолж байна.

	Адуучин, хоньчин, саальчин

	Ард олон бид

	Алдарт таван жилийн

	Анхдугаар онд

	Ачит нам засгийнхаа

	Агуу шийдвэрийг биелүүлж

	Ах дүү зөвлөлтийн

	Аварга тусламжийг хүртэж,

	Олон малаа өсгөж,

	Орд гэрээ ихэсгэж,

	Оюун эрдмээ дээшлүүлж,

	Ололтыг их олцгоов.

	Мандан цэцэглэж байгаа

	Манай монгол оронд

	Мал маллана гэдэг

	Маш сайхан хөдөлмөр,

	Малчин гэдэг нэр

	Магад их хүндтэй

	Малчин олны доторх

	Магтаалт сайн малчид,

	Манай орны дотор

	Манлай их гавьяатан

	Хүндэт сайн малчдын

	Хүрэлцэхүйц их туршлагыг

	Хүн бүр мөрдөж

	Хүч хөдөлмөрөө дайчилж

	Таван жилийн ажлаа

	Дөрвөн жилд хийе!  гэж

	Зорил бодол нэгтэй

	Зориг төгөлдөр ажиллаж байна.

	Сайхан эх орныхоо

	Саруул ирээдүйн төлөө

	Санаа бодлоо нэгтгэсэн

	Садан олон малчид аа!

	Төлөвлөгөөт таван жилд

	Төгс амжилт олохын

	Сайн бэлгэт ерөөлийг,

	Сайн малчдын өдөр

	Саатуулан дэвшүүлье!

	 


ТӨЛИЙН ЕРӨӨЛ

	— Зээ!

	Хүйтний ам цаашаа харж

	Хөхүүрийн ам наашаа харж

	Ээх нарны илч чангарч

	Энгэр газрын цас цоохорлож

	Хаврын урь ороод ирэхэд

	Хамаг бодис сэргээд ирэхэд

	Хун цагаан хонь хургалж

	Хундан ягаан үнээ тугаллаж

	Мал малын төл

	Будаа шиг нэмэгдэж

	Майлах мөөрөх дуу

	Хөгжим шиг жингэнэж

	Өндөр хангайн минь

	Магнай тэнийгээд

	Өргөн говийн маань

	Нүүр талимаараад

	Сайхан монгол орны минь

	Өнгө жавхаа нэмэгддэг.

	Садан олон малчдын

	Баяр жаргал арвиждааг...

	Түм буман малынхаа

	Төлийг бүрэн авах гэж,

	Хайрт нам засгийнхаа

	Халуун уриалгаар зоригжиж,

	Нэгдлийн гишүүд үлгэрлэн

	Нийт малчид дагалдан

	Өнгөрөгч зунаас шамдаж

	Өгөөмөр намарт нь зүтгэж,

	Хангай талынхаа өвсийг

	Хадаж хурааж аваад

	Эрдэнэ шиш тэргүүтэн

	Элдэв шимт тэжээлийг

	Элбэг дэлбэг даршлаад,

	Нөөлөг, жавар багатай

	Нөмөр дулаан газарт нь

	Нөөц бэлтгэлээ хурааж

	Нөр махруу ажиллаж,

	Малын хашаа саравчийг

	Маш сайн дулаалж

	Бүх бэлтгэл ажлаа

	Бүрэн сайн хийцгээж,

	Отор нүүдлээс аваад

	Олон зүйлийн ажлыг

	Онц гарамгай зохиогоод

	Тансаг эрдэнийн адил

	Таван хошуу малаа,

	Өвөл нь

	Өн тарган оруулж,

	Хаварт нь

	Хавтай сайхан тордож,

	Санаа зоригоо

	Ажил болгож

	Сайн ажлын

	Үрийг үзэж,

	Мал сүргээ нялхлуулж

	Маш олон төл авч,

	Авсан төл бүрээ

	Алдалгүй бойжуулж байна.

	Дэлгэрэх амжилтын

	Дээж байна!

	Эрхэм ололтын

	Эх байна.

	Улам хөгжихийн

	Уриа байна!

	Бахтай сайхан

	Баяр байна!

	Энх сайхан орныхоо

	Эзэн болсон малчид,

	Эрх жаргал хоёроо

	Эдэлж байгаа малчид,

	Нарлаг орныхоо шимээр

	Нам засгийнхаа ивээлээр

	Зөвлөлт улсынхаа тусламжаар

	Зүйрлэшгүй их хөгжиж

	Мандсан соёлоор

	Оюунаа гийгүүлж

	Машин техникээр

	Ажлаа бүтээж,

	Үр хүүхдээр

	Өнөр өтгөн

	Үрээ даагаар

	Элбэг баян

	Аз жаргал

	Гэр дүүрэн,

	Ажиллах зориг

	Цээж дүүрэн!

	Таван хошуу малаа

	Тариа будаа шиг үржүүлж

	Тансаг сайхан орондоо

	Нийгэм журам байгуулалцаж

	Тайван энхийн үйлсэд

	Нэмэр хандиваа оруулж

	Ажилч алдраа дуурьсгаж

	Ах дүүдээ магтуулж

	Өөдлөн мандаж байгаа

	Өрнүүн их баяр байна! 

	Урагшлан хөгжиж байгаа

	Урамтай их баяр байна!

	Баяр бахдалын маань

	Сурвалж болсон

	Баттай хөгжлийн маань

	Үндэс болсон,

	Мал сүргээ

	Өсгөхийн баяр,

	Малчин ардын

	Эрхэм баяр!

	Ажилч малчдын

	Амжилтын сурвалж,

	Арвин сүргээ

	Өсгөхийн үндэс,

	Төл мал маань

	Шуугиад, хөгжилтэй яа!

	Түм бумаараа

	Бужигнаад үзэсгэлэнтэй яа! 

	Бүлтгэр хар нүдтэй

	Бүргэд шувуун толгойтой

	Хун шувуун хүзүүтэй

	Цэн шувуун дүртэй,

	Ширмэн дөрвөн тавхайтай

	Ганган улаан ботгонууд

	Гадсаа тойроод буйлна.

	Уулын хурдан удамтай

	Усан тэлмэн жороотой,

	Чилгэр сайхан биетэй,

	Чийрэг сайхан шөрмөстэй

	«Монгол гүүнээс төрсөн

	«Морин хэвээ олсон

	Зэгзгэр хөөрхөн унаганууд

	Зээр гөрөөс шиг л дэгдэж

	Соотон чихээ солбиулж

	Соосгор сүүлээ өргөж,

	Сүүдрээсээ бусгаж

	Сүүлээсээ үргэж

	Тангачинхан давхина.

	Тонгочинхон тоглоно,

	Сартгар ээтэн хамартай

	Сайхан тормон нүдтэй

	Нярай турьхан биетэй

	Нялх хөөрхөн тугалууд

	Нар даган бэлчиж

	Сүүл хатган тонгочно,

	Хөгнө дүүрэн ярайсан

	Хөөрхөн цагаан хурганууд

	Бог нарийн өвсийг

	Бовор бовор чимхэлж

	Нялх шингэн дуугаа

	Нийлүүлэнхэн майлна.

	Цовхорч дэвхэрч тоглосон

	Цовоо хөх ишигнүүд

	Ачаа бараа дамжин

	Адтай хөөрхөн дүүлэн,

	Туулайн бөжин аятай

	Тун хөөрхөн дэгдэнэ.

	Түмэн төл язганаж

	Буман төл бужигнаж

	Буйлах янцгаах хослон

	Майлах мөөрөх зэрэгцэн,

	Найрал хөгжмийн эгшиг мэт

	Найртай сайхан сонстож

	Налгар урин хаврын

	Цэнгэлийн авиа бүрдэж,

	Нарлаг монгол орны

	Жаргалын дуутай хосолж байна.

	Хайрт эх орныхоо

	Хаврын цэцэг болсон

	Мал малынхаа төлийг

	Маш сайн арчилж

	Бүрэн мэнд бойжуулж

	Бүгдийг нь хөрөвжүүлж,

	Ар их хангайг бүрхсэн

	Ай түмэн малаа арвижуулж

	Өвөр их говийг бүрхсэн

	Үй түмэн сүргээ өсгөж,

	Харваж хүршгүй зэлээ

	Улам урт болгож,

	Хатирч хүршгүй бэлчээрээ

	Шинэ хөгжлөөр чимж.

	Алдарт гэгээн намынхаа

	Арван гуравдугаар их хурлын

	Арвин амжилтаар угтаад

	Ардын хувьсгалынхаа ойд

	Асар их ололтын

	Ариун бэлэг барихын

	Сайн сайхан ерөөлийг

	Саальчин малчин ардууддаа

	Ажилчин олныхоо өмнөөс

	Айлтган дэвшүүлье ээ!

	 


БОЛДОГ СОН БОЛ ДАХИАД БАГА БАЛЧИР БОЛОХ СОН

	Уг зохиол манай номын санд байгаа 1956 оны “Л. Бадарч :  ТҮҮВЭР ЗОХИОЛ” номд байгаа тул эндээс татаж уншина уу.

	 


ЦӨМ АРДЫН ТӨЛӨӨ

	Колонийн дарлалд байсан

	Хотол Монгол оронд

	Мал сүргээ ард

	Маллаж өсгөдөг байхад

	Мах шүүсийг нь ноёд

	Мангаслаж иддэг байсан

	Арьс ноосыг нь ард

	Ажиллаж бэлтгэдэг байхад

	Арилжсан алтыг нь хатад

	Авч гоёдог байсан,

	Ан гөрөөсийг нь ард

	Арайхийж олдог байхад

	Ашиг олзыг нь хувилгаад

	Авдарлаж хураадаг байсан.

	Харгис лам ноёдын

	Хадарч цөлмөхийн хамт

	Харийн шунахай пүүс

	Хамгийг залгиж байсан.

	Бултыг ингэж сордог

	Бузар энэ мангасууд

	Ард түмний төлөө

	«Анхаарч» зориулсан нь гэвэл:

	Ёрын хар «багаж»

	Ёстой харгис тамлал

	Есөн эрүүнээс өөр

	Ердөө юу ч байсангүй!

	Хамба лам нар, ардыг

	«... найман тамаар» «гэгээрүүлж»

	Хаад ноёд ардыг

	Есөн эрүүгээр «жаргуулж»

	Халх монгол орон

	Харанхуй зовлонгоор дүүрсэн

	Идсэн эрүү хувхайрахад

	Идүүлсэн бут ногоорох шиг

	Ардын ширүүн тэмцлээр

	Авлигач харгисууд балрахад

	Агуу дэлгэр орон минь

	Ардын төлөө цэцэглэв.

	Энхрий эх орон

	Энэрэлт нам, засаг

	Эрх чөлөө жаргал

	Эд бүгд цөм

	Аз заяа ихт

	Ард түмний төлөө! 

	Адуу мал бүгд

	Аж үйлдвэр бүхэн

	Ашигт малтмал цөм

	Ард бидний төлөө

	Хот бүр ардынх

	Хоршоо бүхэн нийтийнх! 

	Ардын олон сургуулиуд

	Рашаан, амралт, эмнэлгүүд

	Радио, хэвлэл, клубүүд

	Цирк, кино театрууд

	Цөм ардын төлөө!

	Харгис феодалын төлөө гэж

	Нэг ч юм манайд байхгүй! 

	Хамаг ардын төлөө биш

	Нэг ч юм манайд үгүй! 


МАЛЧИН ОХИН

	Олон мянган хонио

	Осолдохгүй хардаг,

	Эвэрт олон малаа

	Эцэхгүй хариулдаг

	 

	Ачит нам засгийн

	Асрамж хайрыг хүртэж

	Ард эрхээ эдэлсэн

	Азтай залуу охин

	 

	Хөндий дүүрэн малаа

	Хөөрхөн харцаар ажиглаж,

	Уран, төгс дуугаа

	Уяхан хоолойгоор аялна.

	 

	Саруул цагаан царайд нь

	Эрүүл цус гэрэлтэж

	Сайхан хар нүдэнд нь

	Ажлын цог гялалзана.

	 

	 


БИ БЭЛХЭН

	Эрүүл чийрэг бие минь

	Эрийн цээнд хүрлээ

	Эрмэг бор соёолон минь

	Агтын тоонд орлоо.

	 

	Бахдам сайхан орноо

	Баатрын ёсоор хамгаалахаар

	Олон эрсийн хамт

	Одоо би мордоно.

	 

	Эх орноо хамгаалагч

	Эрэлхэг цэрэг болоод

	Эрдэм техник хоёрын

	Эзэн болж чадна

	 

	Хурц сэлмийг зүүж

	Хурдан бууг үүрч

	Дайчин эр болж

	Дархан хилээ манахаар

	 

	Эмээллэж унаад явах

	Бор морь минь тарган

	Эрийн эрдэмд сурах

	Зориг дур минь дүүрэн. 


МАНАЙ ХЭВЛЭЛ

	Утаа шингэсэн төвөд номыг

	Урьдын монголчууд хоймроо залж

	Өдөр бүр залбиран мөргөөд

	Өршөөх чадлыг нь үзсэнгүй

	Гэсэр, Жангараа уншъя гэтэл

	Хэдхэн барласан нь хүртдэггүй байв.

	Өөр, монгол ном гэвэл

	Өдрийн од шиг цөөхөн байв.

	Хэтэрхий харанхуй хоцорсон

	Хуучин тэр монголоос

	Гэгээн соёлт монгол минь

	Хэчнээн ондоо болов!

	Маркс, Лениний сургаалыг

	Манай намын түүхийг

	Малчин, ажилчин монголчууд

	Магад судлан уншиж байна.

	Хэрлэн Туулын үерт шуугиан мэт

	Хэвлэлийн машины чимээ хүнгэнэж

	Шишгэд голын түргэн урсгал мэт

	Шинэ хэвлэлүүд нэмэгдэн гарсаар байна.

	Аймгийн төвд машин ирсэн нь

	Арын сумдад шуудан буусан нь

	Харь пүүсийн өрийн данс биш,

	Хаад ноёдын зарлигийн хуулбар биш,

	Бага сургуульд шинэ суралцах ирэв.

	Одоогийн бид нар ингэж

	Олон сайхан шинэ номыг

	Өдөр бүр уншин судлаад

	Өрнөлт шимийг нь хүртэж байна. 


АРДЫН ХУВЬСГАЛ

	(Аврорын дуугаар)

	Дөрвөлжин сүмийн үүднээс

	Дөрвөн пулемёт галлаж

	Аянгын дуугаар нижигнэж

	«Аврорын» дуугаар уриалж.

	Нийтээр тэгш хөдөлмөрлөхийн төлөө

	Нийгмээр тэгш жаргахын төлөө

	Хаад ноёдыг халдан номхотгож

	Эх орноо тусгаар тогтнуулж

	Эрх жаргалаа цугаар олъё гэж

	Ард түмнээ тэмцэлд дуудсан юм

	Ардын хувьсгал тэгж эхэлсэн юм.

	 

	 

	Цөм ардынх

	Хангай, говь, уул, ус

	Хамаг баялаг ардынх!

	Хот суурин, мал сүрэг

	Хотол даяар ардынх!

	Эрх чөлөө, эрдэм соёл

	Эд бүгдээр ардынх!

	Хувьсгал, ард түмэнд минь

	Хэрэгтэй бүхнийг өгсөн

	Хувьсгал, эх орны минь

	Танигдашгүй болтол хөгжүүлсэн

	 

	 

	«Комбинатын яндан»

	Уянгалан хүнгэнэсэн хүчирхэг дуу

	Улс даяарт анх цуурайтахад

	Магнай тэнэгэр малчин ард

	Маш тааламжтай сонсож билээ.

	Аж үйлдвэрийн комбинатын яндан

	Анх эхлэн дуугарсан нь тэр юм.

	Ажилчин анги төрж гарсны

	Аварга их уриа болсон юм.

	Хөдөө хот хослон цэцэглэсний маань

	Хөгжилтэй сайхан эхлэл байсан юм.

	 

	 

	«Самуурайн цуваа»

	Орон улсаа шинэтгэн мандуулахад

	Олон саадыг туулж гарлаа.

	Дотоодын дайсан дошгирон хорлосон ч

	Гадаадын дайсан галзууран довтолсон ч

	Алтан нарыг халхалж болохгүйн адил

	Ард түмнийг хэн ч дийлж чадаагүй

	Сайхан Улаанбаатарын минь гудамжаар

	Самуурайн цуваа явж байсан...

	Омогтой хүчтэйдээ тэгж яваагүй тэд

	Олзлогдчихоод туугдаж явсан

	Эх орны маань занагчид бүхэн

	Ингэж л төгсдөг жамтай шүү дээ

	 

	 

	Харийн эрдэмтний нүдээр

	Ханагар сайхан Сүхбаатарын талбайгаар

	Харь орны эрдэмтэн зугаалж явахдаа

	Өөрийгөө зуу гартал насалчхав уу гэж

	Өтгөн сахлаа тэмтрэн үзээд

	«Үгүй»!  би наян нас ч хүрээгүй

	Хүрээнд ирснээс хойш дөчин жил ч болоогүй

	Харин монголчууд түргэн хөгжжээ.

	Харахгүй юу!  Зуун жилийн ажил хийчхэж гэжээ.

	 

	Нохой хорь

	Манай орон түргэн хөгжиж

	Маш олон улстай зэрэгцэж

	Элэгсэг сайхан найрамдлыг эрхэмлэн

	Энх тайвны үйлсэд зүтгэж байна.

	Хурдан морьтой монгол хүн

	НҮБ-ын гадаа давхин хүрч

	Хусан уургаа газарт тавин

	Хулсан ташуураа бүүрэгтээ углаад:

	Ноёд эрхэмсэг сайд нар аа!

	Нохой хорь!  гэж дуудаж байна,

	 

	 

	Ерөөл

	Өвгөн хуурч нэгдлээ магтан

	Өндөр дуугаар уянгалан дуулна.

	Багш Лениний сургаалаар

	Баатар намынхаа жолоодлогоор

	Бадарч мандсан монголчууд

	Бахтай хөгжлийг олж байна.

	Хөгжлийн хүчит эрчээр

	Хөрөнгөт ёсыг алгасаад,

	Нийт олноороо зүтгэж

	Нийгэм журам байгуулж байна.

	Нэг нь нөгөөгөө мөлждөггүй

	Нийгэм Журам ариун аа!

	Нэгдсэн хүчээр хөгждөг

	Нэгдлийн ёс сайхан аа!

	Хангай тал нутагт минь

	Хаврын цэцэг дэлгэрэх шиг

	Ариун сайхан оронд минь

	Ардын нэгдэл цэцэглэж байна.

	Аз жаргалд хөтөлсөн

	Нам, засгаа ерөөе!

	Амжилт бүхэнд тусалсан

	Зөвлөлт улсаа ерөөе!

	Ардын эрхт ёстой

	Ах дүү орнуудаа ерөөе! 


АЗ ЖАРГАЛЫН ДАЛБАА

	Ард монголын далбаа

	Ариун салхинд намирна.

	Аз жаргалын золбоо

	Арван зүгтээ бадарна.

	Өргөн монгол орондоо

	Өндөр мандсан далбаа

	Өндөр их хөгжилдөө

	Чимэг болсон далбаа

	Үндсэн хуулийн хуудсанд

	Алтан үсгээр бичигдсэн

	Ардын төрийн далбаа! 

	Аз жаргалын далбаан дор

	Арван зүгтээ цэлийсэн

	Арвин баялаг оронтой

	Ард түмэн жаргалтай

	Хөдөлмөрлөх сурах эрх

	Хүн бүрд хүртэмжтэй,

	Амрах цэнгэх чөлөө

	Ард бүхэнд нээлттэй,

	Агуу баялаг бүхэн

	Ард түмэнд зэхээстэй

	Манай ариун далбаа

	Мандсан ардын тэмдэг

	Эрх жаргалын илэрхийлэл

	Энх тайвны бэлэг

	Дайчин бат ялалтын

	Манлайд бадарсан далбаа.

	Дархан лут ололтын

	Оргилд мандсан далбаа

	Далай их жаргалын

	Тэмдэг болсон далбаа.

	 

	* * *

	 

	Алх хадуурт зөвлөлтийн далбаа

	Алтан соёмбот манай далбаа

	Ардчилсан олон улсын далбаа

	Ариун салхинд зэрэгцэн намирч

	Хотол дэлхийд энхийг бадруулж

	Хорвоо ертөнцөд жаргалыг даллав


ХОЁР ДАЛБАА

	ЗӨВЛӨЛТИЙН ХЭВЛЭЛ

	"ЧӨЛӨӨТ" АМЕРИКТ ЯРИЛЦДАГ НЬ

	Уг зохиолууд манай номын санд байгаа 1956 оны “Л. Бадарч :  ТҮҮВЭР ЗОХИОЛ” номд байгаа тул эндээс татаж уншина уу.

	 


УЛАМ-УЛАМ

	Агуу зөвлөлт орон

	Амжилт амьдралын замаар

	Улам улам дээшээ

	Ухралтгүй мандаж байна.

	Империалист орнууд

	Ялзрал дайны замаар

	Улам улам доошоо

	Ухралтгүй унаж байна.

	Сайхан Зөвлөлт улсын

	Саруул өргөн оронд

	Ажилчин түмний амьдрал

	Улам улам сайжирч

	Аж үйлдвэрийн газрууд

	Улам улам хөгжиж

	Аварга шинэ техник

	Улам улам нэмэгдэж

	Алтан тариа, талх нь

	Улам өндөр ургаж байна,

	Эрх чөлөө жаргал нь

	Улам улам өргөжиж

	Эрдэм соёлын гэрэл нь

	Улам улам цацарч

	Эв зоригийн нэгдэл нь

	Улам улам нягтарч

	Энх тайвны хэргийг

	Улам бат хамгаалж байна.

	Буржуй нарын оронд

	Бүх юм баларч байна.

	Аж үйлдвэрийн газрууд нь

	Улам улам хаагдаж

	Ажилгүйчүүдийн тоо нь

	Улам улам өсөж

	Өргөн олны амьдрал

	Улам улам бэрхдэж

	Өлсгөлөн гуйранчлал

	Улам их дэлгэрч байна.

	Хамаг сургууль хаагдаж

	Улам улам цөөрөөд

	Харгис бурангуй ёс

	Улам улам чангараад

	Дайны хар хэнээтэн

	Улам улам галзуураад

	Дарлагдсан түмний өшил

	Улам нягт зангирч байна.

	Агуу Зөвлөлт улсын

	Аз жаргалын оронд

	Эрхгүй байдал

	Элдэв мөлжлөг

	Амралтгүй зовуурилал

	Ажилгүй гиюүрлэл

	Гутамшиг дарлал

	Гуйланчлал өлсгөлөн

	Эдгээр муу бүхэн

	Эгнэгт үгүй болж

	Төвшин сайхан бүхэн

	Дүүрэн чөлөөтэй байдаг.

	Энд улам доошоо

	Эрс унадаг нь гэвэл

	Бараа таваарын үнэ

	Байн байн хорогдож байна.

	Үүнээс бусад нь энд

	Үүрд дээш манддаг.

	Эзэрхэг эзэн ноёдын

	Эрлэгийн сүрхий оронд

	Ажил эрж тэнэх

	Атга чимхийг гуйх

	Аль нэг гудамжинд

	Амарч унтаж болох

	Өлсөж эцэж туйлдах

	Өөрийгөө хорлон алах

	Энэ төдийхөн л

	Эрх чөлөөтэй гэнэ.

	Түүнээс бусад нь цөм

	Түгжээтэй юм.

	Энд улам дээшээ

	Эрс «манддаг» нь гэвэл

	Бараа таваарын үнэ

	Байн байн өндөрлөж байна.

	Үүнээс бусад нь энд

	Үүрд доошоо явж байна,

	Шийдсэн империалистууд

	Улам улам галзуурч

	Шинэ дайны төлөө

	Улам улам бэлтгэж

	Дайны хүйтэн гараар

	Булшны нүх ухаж байна.

	Даруй өөрөө түүндээ

	Улам улам унаж байна.

	Эрэлхэг Зөвлөлт улс

	Улам улам хөгжиж

	Энх тайвны хэргийг

	Улам улам хамгаалж

	Социализмын гараар

	Коммунизмыг байгуулж

	Цогт их амжилтаар

	Улам улам бадарч байна.

	 


БОЛЬШОЕ СПАСИБО

	Баялаг дэлгэр орны минь

	Нарлаг цэлгэр тал дээгүүр

	Найрамдлын зам зурайж,

	Илчит тэрэг сүнгэнээд,

	Тансаг сайхан хот суурин

	Талын цэцэг шиг дэлгэрсэн нь

	Өгөөмөр их Зөвлөлтийн

	Өндөр бүтээлч барилгачдын

	Агуу их тусламж! 

	Алдарт их гавьяа!

	Үнэнч сайхан санаатан

	Үнэлж баршгүй ачтан

	Хайрт Зөвлөлтийн барилгачдадаа

	Халуун талархлаа дэвшүүлье!

	Хорвоод хосгүй түшиг

	Орчлонд олдошгүй нөхөр

	Ах дүү зөвлөлтийнхөндөө

	Аз жаргалыг дахин ерөөж

	«Большое спасибо» гэж

	Булт олны хамт хэлье!

	 


ЭРДМИЙН ТҮЛХҮҮР

	Багш Лениний

	Бадрангуй сургаалаа бичсэн

	Баялаг сайхан орос хэл

	Бахтай эрдмийн түлхүүр мөн.

	Маркс, Энгельсийн сургаалыг

	Олон үндэстэн ардууд

	Орос хэл дээр уншиж байна.

	Охь манлай эрдмийн

	Үндэс болсон орос хэл

	Эрхэм дэвшилт үзлийн

	Булаг болсон орос хэл

	Ассамблейн чуулган дээр

	Алдарт зөвлөлтийн төлөөлөгчид

	Ариун үнэний төлөө

	Ард түмнийг нягтруулсан

	Очит халуун үгс

	Орос хэлээр цуурайтдаг...

	Шинжлэх ухааны эрдмийн

	Шимийг хүртэх зэвсэг

	Баялаг сайхан орос хэл

	Бахтай эрдмийн түлхүүр мөн.

	 


АВРОРА

	«Аврорын» буудлага

	Анх удаа

	нир-нир 

	нижигнэхэд,

	Хамаг дэлхийн

	Хаадын ширээ 

	халбис далбис 

	донсолсон юм.

	Баяд ноёд

	Балтгасхийн

	түг-түг

	түгшсэн юм.

	Барлаг түмэн

	Баярлан өндийж, 

	бат-нот

	нягтарсан юм.

	 


БАГШ ЛЕНИНИЙ ЗОХИОЛУУД

	Багш Лениний зохиолууд

	Бадрангуй нарны гэрэл мэт

	Өргөн их дэлхийн

	Өнцөг бүрд нэвтэрч,

	Олон үндэстний хэл дээр

	Орчуулагдан хэвлэгдэж

	Сая сая ажилчны

	Салшгүй ном болжээ.

	Өргөн түмэн хөдөлмөрчин

	Өөрсдийн эрхийн төлөө

	Ажилчин ангийн дайсантай

	Амжилттай тэмцэн тулж

	Бүрэн төгс ялалтын

	Бүх нөхцөлийг бэлтгэхдээ

	Суут мэргэн Лениний

	Сонгомол зохиолуудаас

	Суралцсаар ч ирсэн

	Судалсаар ч байна.

	Хайрт мэргэн Лениний

	Хамаг эрдмийг шингээсэн

	Үүрд мөнхөөр оршигч

	Үнэт энэ зохиолууд

	Ард түмний амьдралд

	Агаар ус шиг хэрэгтэй

	Аливаа дайсантай тэмцэхэд

	Амжилтад хүргэх зэвсэг мөн.

	 


ХЯТАДЫН АРД ТҮМЭН ИНЭЭЛЦЭЖ БАЙНА

НАМДАА

	Ардын хувьсгалт нам

	Ажилчин, малчин бидэнд

	Ашдын эрх жаргалын

	Ариун замыг гийгүүлж,

	Ачит нөхөр СССР-тэй

	Ах дүү болгон холбож,

	Маш дэлгэр амжилтыг

	Манлайлж бүтээж өгсөн,

	Магнай тэнэгэр жаргалыг

	Малчин түмэнд олгосон.

	Төвшин сайхан ардчиллын баяр

	Түмэн ардын сонгуулийн өдөр

	Алдарт намын төлөө

	Ард би саналаа өгнө.

	Атар талдаа бялхсан

	Ай түмэн сүрэгтэй

	Ар өврөө бүрхсэн

	Арвин их баялагтай

	Өрнөсөн эрдэм соёлын

	Цоморлог болсон улс,

	Өндөр мандсан амжилтын

	Өлгий болсон орон,

	Энхрий хайраар биднээ

	Энэрэгч эх орон

	Төвшин сайхан ардчиллын баяр

	Түмэн ардын сонгуулийн өдөр

	Ариун эх орны төлөө

	Ард би саналаа өгнө!

	Орон, улс ардаа

	Ололт бүхэнд жолоодсон

	Хамаг ард түмний

	Хайр итгэлт нам

	Гэгээн социализмын

	Гэрэлт оргил өөд

	Эх сайхан орноо

	Эргэлтгүй давшуулж байна.

	Төвшин сайхан ардчиллын баяр

	Түмэн ардын сонгуулийн өдөр

	Ачит их намдаа

	Ард би саналаа өгнө!

	 


ХОНЬ ТОЙГЛОХ ҮГ

	Ам цагаан хонь минь

	Амраг үрээ голов уу

	Хун цагаан хонь минь

	Хурган үрээ голов уу

	тойг, тойг, тойг.

	 

	Ангир шар уургаа

	Юундаа өгч шимүүлэх гэв.

	Алтан шар талдаа

	Юугаа дагуулж бэлчих гэв

	 тойг, тойг, тойг,

	 

	Түм гээд тоолоход,

	Түүний нэгэнд орох

	Харин чиний хурга бол

	Хамаг амьтнаас хөөрхөн шүү.

	тойг, тойг, тойг.

	 

	Турьхан сайхан биетэй,

	Тугал хар нүдтэй.

	Олон хурганы дотроос

	Онцын хөөрхөн нь энэ шүү.

	тойг, тойг, тойг.

	 

	Булнан зөөлөн үстэй.

	Булцгар цагаан духтай.

	Эрдэнэт олон хонинд

	Энэнээс хөөрхөн амьтангүй.

	тойг, тойг, тойг.

	 

	Майлж байгаа хурга бол

	Магад чиний хурга мөн.

	Халуун сүүгээ хөхүүлж

	Хайрлаж энхрийлж ав даа.

	тойг, тойг, тойг.

	 


СУМ ТООЛОН

	Шарах наранд алжаалгүй,

	Шагайсан тарвагаа алддаггүй,

	Сум тоолон тарвагатай

	Судаг тоолон овоолоостой.

	Гавшгай анчин Цэрэндорж

	Ганзага дүүрэн арьстай

	Ам дүүрэн амжилттай

	Анхны хоршоонд ирлээ.

	Ардын хоршоонд ороод,

	Арьсаа тушааж өгөөд

	Гар дүүрэн шагналтай

	Ганзага дүүрэн бараатай

	 


ОБЛИГАЦ ТООЛОН

	Ухамсарт манай

	ард түмэн

	Урам зоригтой

	цөм оролцож

	Улсын нэгтгэсэн

	шинэ зээллэгийг

	Улам өргөнөөр 

	захиалцгааж байна.

	Дархан орноо

	ихэд хөгжүүлэх

	Таван жилийн

	төлөвлөгөөт ажилд 

	Улсдаа зээлдүүлсэн

	мөнгө бүр маань

	Ургах амжилтын

	үндэст нийлж

	Ундрах хөгжлийн

	булагт цутгаж

	Оргилсон шинэ

	амжилтуудыг

	Олноор төрүүлж

	гаргах нь лавтай.

	Облигац тоолон

	хонжвор оногдож

	Олон түмэнд

	ашгийг өгнө.

	Онцын чухал

	зээллэгийн ачийг

	Орон даяар

	удахгүй үзнэ.

	 


АЛИМ

	— Аюуш аа, хоёулаа

	Алимаа тарья даа,

	— За даа яршиг даа,

	Залхуу хүрнэ дээ,

	— Аюуш аа, нааш ирээч

	Ажилд минь туслаач!

	— Газар ухвал

	Гар минь өвдөнө.

	Алимын мод минь

	Мөчирлөж нахиаллаа.

	Ажлын үр минь

	Цэцэглэж эхэллээ.

	Сайхан ажлын

	Бүтээл гоёхон

	Саглагар модны

	Сүүдэр сайхан

	— Еэ-еэ гялай

	Алимыг хараач!

	Еэ-еэ-вөө-вөө

	Аюуш аа хараач!

	— Ажил хийхэд

	Гар чинь өвддөг,

	Алим идэхэд

	Ам чинь өвдөх үү?

	— Охин чамдаа

	Баярыг хүргэе!

	Дахин би чинь

	Залхуурахаа больё!

	Одоо Аюуш

	Ондоо болсон,

	Сагс дүүрэн,

	Жимс түүсэн.

	Нөхдөө уриалаад

	Хүчээ нэгтгээд

	Шинэхэн цэцэрлэгээ

	Гоёхон болгоцгоо!

	 


УНАГА

	Буурал унагатай 

	Саарал гүү байж 

	Буурал унагандаа 

	Саарал гүү:

	— Ээжээсээ бүү хоцор 

	Ижлээсээ бүү тасар! 

	Чогчиго аюулгүй

	Чоно аюултай.

	Бор чононоос 

	Болгоомжил! гэжээ. 

	Энхрийлж хэлсэн 

	Эхийнхээ үгэнд 

	Унаган буурал 

	Ухаарсангүй яваад, 

	Ээжээсээ хоцроод, 

	Ижлээсээ тасраад

	Ойд ганцаараа 

	Орхигдож гэнэ дээ, 

	Буурал унага 

	Бухимдан сандарч 

	Уйлж гэнэ.

	Уулын цуурай

	Элэглэж гэнэ.

	Хайрт ээжийнхээ 

	Халамжит үгийг 

	Хайхарсан бол 

	Хаанаас ингэх вэ?

	Унага гэмээ

	Ухаарч гэнэ. 

	Уйлаад яах вэ? 

	Уулын шившиг

	Орилоод яах вэ?

	Ойн шившиг

	Ээжээ эрье гээд

	Ижлээ олъё гээд

	Уулын жимээр

	Унага давхилаа.

	Хадан дундуур 

	Харайж гарлаа.

	Унага замдаа

	Ууттай юмтай

	Учран зогслоо.

	Учрыг нь сонирхлоо. 

	Үргэж бусгаж

	Үнэртэж хөдөлгөж 

	Олон янзаар

	Оролдож үзлээ

	Ууттай тэр юм

	Урваж хөрвөөд

	Уран үгээр

	Уянгалж хэлсэн нь:

	— Санаагаар ирдэг 

	Сайн амьтан

	Хэн гэдэг вэ?

	Хэлээч нэрээ,

	Унага хариуд 

	Унгалдаж хэлсэн нь:

	— Унага би байна! 

	Уутанд хэн байна? гэв.

	Урваж хөрвөөд

	Уут хэлсэн нь:

	— Ахын чинь нэр 

	Ачит-Бор!

	Унага дүү минь 

	Ууланд ганцаараа

	Яах гэж ингэж

	Яваа билээ гэв.

	Унага хариуд нь

	Унгалдаж хэлсэн нь:

	— Ээжээсээ хоцроод 

	Ижлээсээ тасраад 

	Ойд ганцаараа 

	Орхигдож төөрлөө.

	Адуун сүрэг

	Аль руу явсныг

	Ах гуай та

	Анхаарч мэдэв үү? гэхэд

	Урваж хөрвөөд

	Уут хэлсэн нь:

	— Адуу хаачсаныг

	Ах чинь андахгүй...

	Урьдаар дүү минь

	Уяаг тайлаад

	Ухаант ахаа

	Уутнаас гаргаач!

	Унага хариуд нь

	Унгалдаж хэлсэн нь:

	— Ухаант ах гуай

	Уутанд ороод

	Уяулж боолгосны

	Учир юу бил ээ? гэв.

	Урваж хөрвөөд

	Уут хэлсэн нь:

	— Уутан дотор

	Унтахад тавтай

	Уяулж боолговол

	Улам ч тавтай.

	Уутны үгийг

	Унага үнэмшээд,

	Уяаг тайлаад

	Уутыг нээтэл:

	Жартайсан нүдтэй

	Жарвайсан амтай

	Соотойсон чихтэй

	Солбисон нүдтэй

	Уурласан бор чоно

	Уутнаас гарч гэнэ.

	Унага айгаад

	Ухаан алдаад

	Хөдөлж чадалгүй

	Хөшиж зогсжээ.

	Уутат чоно гуай

	Урхирч хэлсэн нь;

	— Унтсан намайг

	Учиргүй сэрээдэг

	Унага чамайг

	Урж иднэ хө!

	Унага хариуд нь

	Унгалдаж хэлсэн нь:

	— Уу ах гуай

	Уучилж үзээд

	Уутнаас гаргасан

	Ачийг санаач!

	Уурт чоно гуай

	Ульж хэлсэн нь:

	— Ачийг чинь би

	Бачаар хариулна.

	Тусыг чинь би

	Усаар хариулна.

	Ходоод хоосон

	Хоолоо нэхсэн,

	Олон үггүй

	Одоо иднэ гээд

	Уурт чоно гуай

	Унагыг дайрлаа.

	Дэрсэн дотор

	Чимээ гарлаа.

	Дэлдэн туулай

	Дэгдээд ирлээ.

	Унаган буурал

	Унгалдаж хэлсэн нь:

	— Ухаант туулай

	Учрыг ялгаач!

	Унага би чинь

	Ухаангүйтээд

	Уутнаас чоныг

	Уучилж гаргалаа.

	Амь насыг нь

	Аварч өглөө.

	Тэгэхэд чоно гуай

	Тэр ачийг минь

	Бачаар хариулж

	Барьж идэх нь.

	Уурт чоно гуай

	Урхирч хэлсэн нь:

	— Унага намайг

	Уутнаас гаргасан...

	Уутнаас гаргаад

	Ундлах ёстой.

	Дараа нь бас

	Дайлах ёстой.

	Ийм ч учраас би

	Идэх нь зөв гэв.

	Ухаант туулай 

	учирлаж хэлсэн нь:

	— Эрхэм чоно та

	Энэ муу уутанд

	Багтсан гэдэг

	Башир үг биз?

	Хэрэв та уутанд

	Хээвнэг багтвал

	Наад муу унагаа

	Идэх чинь зөв.

	Намайг дээр нь

	Идээрэй гэв.

	Ховдог чоно гуай

	Хосгүй баярлаад,

	— Үгээ буцахгүй биз!

	Үзүүлээд өгье гээд,

	Сүүлээ шарваад,

	Шүлсээ залгиад,

	Уутанд орж гэнэ.

	Унага ухасхийгээд,

	Уутыг боож гэнэ.

	Ухаант туулайг

	Тэврээд үнсэж гэнэ.

	Ууттай чоно гуай

	Урваж хөрвөөжээ.

	Ууртай чоно гуай

	Ульж гасалжээ.

	Дэлдэн туулай

	Дэгдэн бүжиглэжээ.

	Унаган буурал

	Унгалдан дүүлжээ.

	Ууталсан чоныг

	Өвчих гээд

	Анчин ч ирж гэнэ.

	Унаган буурлыг

	Аваачих гээд.

	Адуучин ч ирж гэнэ.

	 

	1955 он


САР

	Сар чи үүлний цаана нуугдаж

	Санаа сэтгэлээ хэнд өгөв.

	Хар үүл чамайг ороож

	Халамжтай зөөлнөөр тэврэв үү

	Харин чи өөр нэг зүйлд

	Хандан санааширч эхлэв үү?

	Харанхуй тэнгэрийн оройгоор

	Хавирган сар тэнэсээр

	Бор шөнийг манаа юу?

	Болзоот амрагаа хүлээгээ юү?

	Аян замын надад

	Агуу гэрэл чинь хэрэгтэй

	Нар мандах хүртэл

	Найз нар аа! Баяртай.

	Бүрхэг тэнгэрийн хаяанд

	Бүгээн гэгээ замхрахад

	Огторгуйг бүрхсэн үүл

	Оддын сүргийг халхална.

	Саяхан байсан үзэгдлүүд

	Сарнин алга болж

	Онцлон ургасан улиас

	Ойн захад сэрвийнэ.

	Бодох бодлын үзүүр

	Бүрэг мананд сүүмэлзэнэ.

	Зүүрмэглэх мэдрэлийн долгио

	Зүүдэт шөнөд шилжив.

	 


ӨВГӨН

	Малчин Лутын хайрт хүү

	Ажилчин Батын цогт хүү

	Сэргэлэн пионер Батхүү

	Саруулхан цонхоор харж байна

	Урьхан хаврын үдэш

	Улаанбаатарыг бүүвэйлээд

	Тэнгэрийн оддоос цогтой

	Ильичийн одод түгж байна.

	Өндөр өндөр барилгууд нь

	Ууланд тулан сүндэрлээд

	Өргөн өргөн талбайгаар

	Өнөр түмэн хөлхөж байна.

	Уудам уудам цэцэрлэгт нь

	Ургамал мод цэцэглээд

	Урт урт гудамжаар

	Уурын тэргэд сүлжиж байна.

	Аугаа Москвагийн дуулал

	Радио бүрээс нижигнээд

	Бадралт нийслэлийн шуугиан

	Баярын хөгжим шиг хосолно.

	Батхүүгийн зүрхэнд

	Баярын долгио цалгина.

	Бахдах сайхан сэтгэл нь

	Шүлгийн хэлхээ холбоно.

	Эрхэм баялаг амьдрал

	Энгүй далай шиг бялхсан

	Эрдэм соёлын бадрал

	Илчит нар шиг гийсэн

	Энх сайхан орон минь

	Эрх жаргалын өлгий юм.

	Энхрий сайхан нийслэл минь

	Эхийн халуун өвөр юм.

	Хайрт нам засгийн

	Илчит их ивээлээр

	Агуу зөвлөлт улсын

	Ачит их туслалцаа байна.

	Эд бүхний хүчээр

	Бид өсөн торних нь

	Нар хур зохицоод

	Навч дэлгэрэхийн адил аа!

	Ингэж Батхүү шүлэглээд

	Эргэж ширээндээ суулаа

	Тэмдэглэлийн дэвтэр сөхөж

	Тэр шүлгээ бичлээ.

	Сийрүүлж бичсэн шүлгээ

	Найруулж аялан уншлаа.

	Дахин үзгээ аваад

	Дараачийн мөрийг эхэллээ.

	Өнөө пионерууд

	Өргөн уулзалт зохиогоод

	Мандал нэгдлээс ирсэн

	Малчин өвгөнтэй уулзлаа.

	Нэгдлийн хоньчин өвгөний

	Нэр нь Жаргал гэдэг.

	Жаргал өвгөн одоо

	Жаран таван настай.

	Депутатын тэмдэгтэй

	Тэргүүн хоньчин алдартай

	Өндөр чийрэг биетэй

	Өргөн ханхар цээжтэй.

	Мөнгөн цагаан толгойтой

	Шингэн буурал сахалтай

	Манай өвөг аавтай

	Маш их төстэй

	Өвгөн хоньчин бидэнд

	Өөрийн нэгдлийн тухай

	Нэгд нэггүй яриад

	Нэмж цааш хэлсэн нь:

	Наран мэт ивээлтэй

	Нам засгийн ачаар

	Одоогийн хүүхэд та нар

	Онц азтай төрөөд

	Эдийн далайд шумбаж

	Эрдмийн оргилд авирч

	Энхийн хайраар бүүвэйлүүлж

	Эрх жаргалаар өсөж байна.

	Урьдын үлгэрт зөгнөсөн

	Одоогийн амьдралд баялаг

	Жаран жилийн жаргал энэ.

	Наян жилээр ч хэмжишгүй

	Насан үүрдийн жаргал юм.

	Нандин их жаргалаа

	Нарийн мэдэх нь чухал юм.

	Хайнагийн шар дөрлөж

	Хагссан тэрэг хяхнуулж

	Халуун наранд төөнүүлж

	Харангасаж явсан хүн

	Сарын газрыг товчилж

	Өдрийн дотор хүрдэг

	Авто машины ачтайг

	Арай давуу ойлгодог юм.

	Өлсөх даарахаас аваад

	Өнгийн зовлон амсаж

	Харгис бүхэнд шулуулж

	Хал дол үзсэн хүн

	Ариун гэгээн энэ үед

	Амьдарч хөдөлмөрлөж байхдаа

	Эрх жаргалын амтыг

	Эгээ л илүү мэддэг юм.

	Харанхуйтай зүйрлэж гэмээ нь

	Гэгээн сайхныг бахаддаг

	Бурангуйтай жишээлж гэмээ нь

	Үнэнч сайхныг таашаадаг.

	Зовлонтой зүйрлэж гэмээ нь

	Жаргалын амтыг мэддэг

	Өнгөрсөнтэй жишээлж гэмээ нь

	Өнөөгийн жаргалыг ухаардаг.

	Хамаг сайн сайхныг

	Зоргоор эдлэгч та нар

	Хамаг эрдэм ухааныг

	Элбэгээр эзэмшигч та нар

	Харин нэг л юмтай

	Хавьтаа ч үгүй, ойртоо ч үгүй.

	Гашуун дарлал зовлонг

	Үзээ ч үгүй, үзэх ч үгүй,

	Өвгөн болсон ахын чинь

	Өнгөрүүлсэн бага нас бол

	Аймшигт дарлал зовлонгийн

	Амьд харагч нь юм шүү.

	Ингэж хэлээд өвгөн

	Буурал сахлаа иллээ.

	Тэгж байснаа дахин

	Багын намтраа ярилаа.

	Ингэж бичиж байтал нь

	Эгч нь орж ирээд

	Унтах цаг чинь хэтэрлээ.

	Уран шүлэгч минь унт гэв.

	Батхүү хөнжилдөө ороод

	Бат нойрондоо автлаа.

	Аяган цагны цохилт

	Аяархан сонсогдсоор байлаа.

	 

	 

	Өнчин

	Мандах наран гараад

	Маргааш өглөө болж гэнэ.

	Пионер Батхүү босоод

	Биеийн тамиртаа зэхэж гэнэ.

	Радио дуугарахыг хүлээтэл

	Анир чимээ ч алга гэнэ.

	Ажиглаж сайн чагнатал

	Аягүй дуу уянгалж гэнэ.

	Буянтаан! Юм хайрла! Хайрла

	Буянтаан юм хайрла! Хайрла

	Гаж буруу энэ дуу

	Гаднаас сонсогдож байв гэнэ.

	Байз энэ чинь юу вэ?

	Батхүү бүр гайхчихлаа.

	Байсхийж байснаа гүйгээд

	Байшингаасаа гарлаа.

	Цовоо нүд нь гялалзсан ч

	Цоорхой гутал нь майжийсан

	Туранхай цонхигор царайтай

	Уранхай навсгар дээлтэй

	Замын тоосонд дарагдсан

	Заваан хирд баригдсан

	Хачин өрөвдмөөр нэг жаал

	Гадаа нь зогсож байв гэнэ.

	Хаанаас ирэв жаалаа гэж

	Гайхсан Батхүү асуув.

	Хар нүүртэй хөвгүүн

	Хариу ингэж хэлэв.

	Да хүрээний хүүхэд байна.

	Хаана ирснээ мэдэхгүй байна.

	Буянт минь хэлээд өгөөч

	Бурхны орон энэ үү?

	Да хүрээ гэдэг чинь

	Хаана байгаа юм бэ?

	Улаанбаатарт байгаагаа

	Ухаарч үз, жаал аа!

	Хэний хүү хэн бэ?

	Хэдэн нас хүрсэн бэ? гэж

	Өрөвдсөн Бат хүүг асуухад

	Өнөөх жаалын хариулсан нь:

	Аав ээжээ нэрлэвэл

	Амьдын нүгэл гэдэг юм.

	А харин насаа гэвэл

	Арван нэг хүрсэн юм.

	Өөрт оногдсон нэргүй

	Өнчин Борхүү цолтой

	Гэр орон байхгүй

	Хэсмэл Борхүү хочтой.

	Яагаад ийм болчихсон

	Явдал учраа яриач гэж

	Пионер Батхүү гуйлаа.

	Өнчин Борхүү ярилаа.

	Аав ээж хоёр минь

	Алс хөдөө байхдаа

	Хэд гурван малаа

	Хэцүү ноёнд булаагдаж.

	Амь тэжээх юмгүй

	Арга чадлаа бараад

	Хүний олныг бараадаж

	Хүрээнд ирсэн юм гэдэг.

	Аав минь аль эрт

	Бат гүнд орчихсон юм.

	Ээж минь дараа нь жил

	Бурхны оронд явчихсан юм.

	Ээж аав хоёр минь

	Ингэж алга болоод

	Махны дов дээрх

	Манай овоохой нурчихсан юм.

	Тэгж өнчрөөд би чинь

	Тэнэж хэсэж эхэллээ.

	Бор ходоодоо тэжээх

	Бодлого хийж гарлаа.

	Маамуу гуайг дагаад

	Мах хүргэж сурлаа.

	Молом хүүтэй элбээд

	Мод хөрөөдөж сурлаа.

	Ажил сайн хийвэл

	Ацаг хөлс олдож

	Хоёр шөнийн нэгэнд

	Хоолтой хонож болдог.

	Хийх ажил олдохгүй

	Хэцүүдээд ирэх үед

	Буханхүү гуайг дагаад

	Буянтнаас юм гуйдаг.

	Хоолой давах юм олдвол

	Хоол шүү дээ надад,

	Ходоод дүүргэх юм олдох нь

	Хол шүү дээ надад.

	Аавтай ээжтэй хүүхэд

	Арай ч надаас дээр нь

	Үе үе нэг цаддаг

	Үхэр алахад нэг цаддаг,

	Цаг цагт нэг цаддаг

	Цагаан сар нэг цаддаг

	Цагаачин гуйлгачин надад бол

	Цадах цаг байдаггүй.

	Өлбөрч үхэхгүй л бол

	Өлсөх ядрах ч яамай,

	Өвдөж зовохгүй л бол

	Өөр зовлон ч аргатай.

	Өргүй бол баян

	Өвчингүй бол жаргал гэж

	Сайхан ааштай өвгөн

	Самбуу гуай минь хэлдэг сэн.

	Харин одоо Самбуу гуайн

	Хамаг бие нь хавагнаад

	Орноос өндийж чадалгүй

	Оролдох сувилах хүнгүй

	Уух эм ч байхгүй

	Идэх уух юмгүй!

	Харангасаж үхэхээ хүлээгээд

	Харинги муу байгаа юм.

	Гоочоо барсан түүний

	Голыг нэг зогоох сон гэж

	Балга сүү эрээд би

	Байдаг аргаа барлаа гэж

	Борхүүг гуньж хэлэхэд

	Батхүү дөхөж очоод

	Тэр өвгөнд чинь тусалъя

	Түргэн тусламжид хэлье.

	Утсаар одоохон ярь гээд

	Ухасхийн гүйх гэтэл нь

	Хөл нь хөдөлж өгөхгүй

	Хөшөөд хачин болж гэнэ.

	Орон байшин ч үзэгдэхгүй

	Ондоо газар болчхож гэнэ.

	Хот барилга нь харагдахгүй

	Хоосон талд байв гэнэ.

	Батхүү бүр гайхаад

	Баахан бодож зогсоод

	Бид одоо хаана байна?

	Хот яагаад алга байна?

	Би зүүдэлж байна уу?

	Чи сэрүүн байна уу? гэж

	Бодол болон асуухад

	Борхүү тайван хариулсан нь:

	За битгий сандраад бай.

	Да хүрээ тэр байна гэж

	Борхүү хүрээгээ заалаа.

	Батхүү хараагаа тусгалаа.

	Арзайсан хэдэн хашаанд

	Алтан дээвэртэй сүмүүд

	Тоосон манан дундаас

	Торолзон харагдаж байв гэнэ шүү.

	Да хүрээ чинь энэ үү?

	За түргэн шиг очъё.

	Ядарсан өнөөх өвгөн чинь

	Яагаа бол доо, ердөө

	Урьдаар Да хүрээг чинь би

	Үзэж танилцаж авъя.

	Улаанбаатарыг минь чи

	Дараа нь тавтай үзээрэй.

	За юу? гэж Батхүү асуув.

	За за гэж Борхүү хариулав.

	Хүрээний зүг тэд гүйлээ.

	Бүрээний дуу ч сонсогдлоо.

	 

	 

	Халгай дунд

	Да хүрээгээ үзүүлэх гээд

	Борхүү замчилж гарлаа.

	Дайралдсан бүхнийг тэмдэглэх гээд

	Батхүү зэхэж явлаа.

	Тэнгэр тулсан тоос

	Тэдний урд манараад

	Тууврын олон үхрийн

	Туурайн чимээ нижигнэж байв.

	Энэ юун үхэр вэ? гэж

	Батхүүг асуухад

	Эзэн данжаадын олз гэж

	Борхүү хариулав.

	Талыг бүрхсэн адуу

	Тааваар бэлчиж өнгөрлөө.

	Таван хар ямаа

	Ард нь бөртийн үлдлээ.

	Хаанахын адуу энэ вэ? гэж 

	Батхүүг асуухад

	Хамба ламын барьц гэж

	Борхүү хариуллаа.

	Хар ямаа хэний вэ гэж

	Батхүүг асуухад

	Харц ардын мал гэж

	Борхүү хариуллаа.

	Хүүхдүүд цаашаа гүйсээр

	Хүрээнд тун ч ойртоход

	Хашаануудыг захалсан

	Хар гэрүүд тохиолдов

	... ... ...

	... ... ...

	Хэсмэл бор хүү минь чи

	Хэргээ бүтээж чадав уу? даа

	Өнөө муу Самбуу чинь

	Өнгөрсөн бололтой байна даа

	Самбуу өвгөнөө үзэхээр

	Саяхан би очсон чинь

	Овгор хар гэр нь

	Оргүй болсныг үзлээ

	Хажуугийн нь айлаас асуугаад

	Гашуун мэдээ сонслоо.

	Амь нь гараагүй байхад нь

	Аваачаад хаячихсан бололтой

	Хуурчин тэгж хэлээд

	Хуур хөгжмөө аваад

	Гаслант дуугаар хөглөөд

	Гашуудлын шүлэг хэлсэн нь:

	Ван ноёны нохой

	Мянган лангийн үнэтэй

	Барлаг бидний амь

	Сохор зоосны үнэгүй.

	Хөөрхий өвгөн Самбуу

	Хүний сайн юм сан.

	Элдэв олноор тэнэж

	Эрдэм сурсан хүн сэн.

	Сурсан эрдэм ном нь

	Сундуй, Жадамбатай зөрдөг

	Ярьсан үг яриа нь

	Ямбатан ихэстэй харшдаг.

	Ядуу зүдүү бидэндээ

	Түшиг болсон хүн сэн дээ.

	Ярвагар ноёд түшмэдэд

	Ярвиг тарьдаг хүн сэн дээ.

	Авлигач бялдууч амьтад л

	Манай хүрээнд манддаг хойно

	Ариун шударга хүмүүс нь

	Адгийн муу амьдардаг хойно

	Самбуу цэцэн аргагүй

	Нямбуу панзчиныд зарагдсан юм

	Арван жил шулуулаад

	Архаг өвчинд баригдсан юм.

	Өвчин нь бүр даамжраад

	Өндийж чадахгүй болохоор нь

	Хашаа орондоо үхэж

	Гай түйтгэр болох нь гээд

	Хүний үнэргүй баян

	Хүйтэн сэтгэлт эзэн

	Хөөрхий тэр Самбууг

	Хөдөө хээр хаяжээ.

	Хаа аваачаад хаясныг нь

	Хайж эрээд олсонгүй,

	Зэрлэг ноход өдийд

	Зэмдэглэж орхио биз дээ гээд 

	Уран хуурчийн нүднээс

	Усан хэлхээ бөмбөрлөө.

	Уянгалж байсан хуураас

	Уйлах дуу сонсогдлоо.

	Самбуу цэцний үгийг

	Санан санан дурсаж

	Хуурчин өвгөн дахин

	Хуурдаж ярьж эхэллээ.

	Богд уулын модыг

	Жилээр тоолоод ч барахгүй

	Боол бидний зовлонг

	Хэлээр тоочоод ч барахгүй,

	Хангайн уулын чулууг

	Тэргээр зөөгөөд ч барахгүй

	Хаад ноёдын албыг

	Насаар төлөөд ч барахгүй

	Хэт цахиурын хавиралтаас

	Галын дөл бадарна.

	Хэт зовсон түмнээс

	Хилэнгийн уур оргилно.

	Хаяа голын үерийг

	Хаалт бариад тогтоохгүй

	Хамаг ардын хилэнг

	Хаад ноёд давахгүй.

	«Хамба гүрэмдээд давахгүй»

	Аюулт шуурга намдаад

	Алтан наран гийх шиг

	Ардын зовлон арилаад

	Ариун цаг ирнэ дээ.

	Эмгэн өвгөн бид нар

	Энх сайхан тэр цагийг

	Үзэж эс чадвал

	Үр ач минь үзнэ гэж

	Сэтгэлд таатай үгийг

	Цэцэн минь хэлдэг юм сан гээд

	Хуурчин санаа алдсанаа

	Хуучраа аяархан хүнгэнүүлээд

	Тэр сайхан цагийг

	Тэнгэр бурхан минь хайрлаач!

	Гашуудан шаналсан биднийгээ

	Ганц ч болсон энэрээч гэв

	Батхүү, хуурчийг өрөвдөж

	Баахан харж байснаа

	Өршөөгөөрэй өвгөн гуай

	Өөх шиг үг хэлье би

	Эрх чөлөө жаргалыг

	Бурхнаас гуйгаад олохгүй

	Эв зорилгоо нэгтгээд

	Эрсэлж тэмцвэл олдоно гэв.

	Нүдэндээ галтай хүү байна.

	Нүүрэндээ цогтой хүү байна.

	Хэт нутаг хаана вэ

	Хэрэг зориг хэнд вэ? гэж

	Азай буурал хуурч

	Ажиглан байж асуув.

	Авхаалжит пионер Батхүү

	Анхааран байж хариулав.

	Улаанбаатарын хүү байна.

	Учраа мэдсэн пионер байна.

	Жаргалт сайхан хотоосоо

	Жуулчлал хийж гарсан юм.

	Самбуу өвгөнд туслах гэж

	Сайн дураараа яваа юм.

	Да хүрээний байдлыг

	Даамай мэдэх гэж ирсэн юм гэв.

	Уран хуурчин гайхаж

	Ухаандаа жаахан эргэцүүлээд

	Улаанбаатар гэдгийг чинь

	Угаас дуулаагүй үг гэвч

	Улаанбаатарын хүүгийн

	Ухаантай үгийг сонслоо.

	Учиртай энэ үгийг

	Урьд ердөө сонссонгүй.

	Насан үүрд шүтэж.

	Наманчилж явсан боловч

	Бурхны хайр энэрлийг

	Буурал болтлоо үзсэнгүй. 

	Ухаантай сайн хүү минь

	Улам мандаж жаргаарай!

	Манай хүрээнд орохдоо

	Маш их болгоомжлоорой.

	Арван тавны цагдаа гэж

	Айхтар юмс бий шүү.

	Барьж хүлж аваад

	«Бат гүнд» хорих гэх вий.

	Үнэн үгтэй хүү минь

	Үргэлж хянуур хөдлөөрэй.

	Далдын хар малгайт шиг

	Давуу овжин яваарай гээд

	Уран хуурч баясан

	Уянгат хөгжмөө дуугарган

	Илбийн хар малгайтын

	Идэт үлгэрийг эхэллээ.

	Хуучрын дуу жингэнэж

	Хуурчийн дуу хүнгэнэж

	Үлгэрийн далай цалгилж

	Баатрын хүлэг янцгааж

	Сэр сэр салхи салхилж

	Шир шир бороо дуслуулж

	Ган дуулга ганзагалсан

	Гарди баатар хүрч ирээд

	Май, ган дуулгыг минь ав!

	Мангас бүгдийг дарагч

	Баатар болоорой хүү минь гээд

	Батхүүд дуулгаа өгөв гэнэ.

	Баярлалаа баатар гуай гээд

	Батхүү дуулгыг авахад

	Ган дуулгаа магтаж

	Гарди баатрын хэлсэн нь:

	Наад ган дуулга чинь

	Нарийн ухаанаар бүтсэн юм.

	Хэн үүнийг өмсвөл

	Хэнд ч харагдахгүй болдог юм.

	Хэрэгтэй хүсэлтэй зүйлээ

	Хэлж түүнээс гуйвал

	Ганц удаагийн хүслийг чинь

	Ган дуулга чинь хангана гэв.

	Гарди баатар тэгээд

	Галбын далайдаа шумбав.

	Баатрын ган дуулгыг

	Батхүү яаран өмсөв.

	Хар нүдээ бүлтэртэл

	Бор хүү түүнийг эрэв.

	Харагдахгүй болсон Батхүү

	Хажууд нь инээж эхлэв.

	За одоо хоёулаа

	Да хүрээгээр явъя

	Хаягдсан өнөөх өвгөнийг

	Хайж олохыг бодъё гэв.

	Харагддаг харагддаггүй хоёр 

	Ханилаад цаашаа хөдлөв.

	Хамгийн түрүүнд тэдэнд

	Хачин хашаа тохиолдов...

	 

	төгсөөгүй


ЁГТ ҮЛГЭР, ШОГ ШҮЛЭГ

	БААВГАЙ 
(Ёгт үлгэр)

	Уг зохиол манай номын санд байгаа 1956 оны “Л. Бадарч :  ТҮҮВЭР ЗОХИОЛ” номд байгаа тул эндээс татаж уншина уу.

	 


ЧОНЫН НАЙЗЛАЛ 
(Ёгт үлгэр)

	Хөгшин шар үнэг

	Хөх чонотой уулзав.

	Хоёул найз болъё гэж

	Ховдог чоно шаардав.

	За жаахан бодъё гэж

	Зальт үнэг хариулав.

	Сээтгэр шар үнэг минь

	Сэтгэх бодохоо мартчих

	Санах бодох зүйлээ

	Саарал чонондоо даатгачих!

	Надтай найзалж явбал

	Насаар чи алзахгүй

	Хэрэв эс зөвшөөрвөл

	Хэзээд чи баларна шүү.

	Хэлээр эс таарвал

	Шүдээр таарах цаг бий!

	За саналаа хэл гэж

	Зальт чоно шаардав.

	Үнэг сүрдэн чичрээд

	Үгийг дор нь дагав.

	Хөх чоно өрвөлзөж,

	Найз хоёр амьтан

	Найртай сайхан амьдарсан нь

	Нэгэнт найзалсан хойно

	Нэрэлхэх юу байх вэ!

	Ан олз бүхнийгээ

	Ахдаа аваад өг гэж

	Бачит чонын шаардахад

	Баширт үнэг сандрав.

	Байдаг юмаа дэлгэхэд нь

	Балагт чоно баярлав.

	Харсаар байтал нь чоно

	Хамаг юмыг нь хэмлэв.

	Үнэг найздаа юуг нь ч

	Үлдээлгүй залгичхав.

	Хамгийн сүүлийн хундагыг

	Чоно дээш нь өргөөд

	Үнэн сайн найзалсан

	Үнэгний төлөө ууя! гэв.

	Хөх чоно тэгээд

	Хөлчүү согтуу болж гэнэ

	Агсан согтуу тавиад

	Айхтар юм ярьж гэнэ:

	Хамаг ойн гөрөөсний

	Хаан суух санаатай гэнэ.

	Баавгай хүртэл түүний

	Барлаг байх ёстой гэнэ.

	Шар үнэгийг тэр цагт

	Шадар сайд болгох гэнэ.

	Хөлчүү хөх хаан гуай

	Хөдөлж морилох болж гэнэ.

	Морилох гэтэл хаан гуайд

	Морь хүлэг алга гэнэ.

	Согтуу боловч чоно гуай

	Сохор ухаан зарж гэнэ.

	Шар үнэгний нуруунд

	Шав хийтэл мордоод.

	Үнэнч найз үнэг минь

	Үг дуугүй зогсож бай.

	Хос найзын хэрэг юу вэ?

	Хоёр биеэ уная даа.

	Урьдаар би чамайгаа

	Унаад жаал явъя даа,

	Дараа нь чи наддаа

	Дахиад жаал унуул гэв.

	Ойн навчсыг чичиртэл

	Олон амьтан инээлдэв.

	 

	* * *

	 

	«Нармай Америк» гэгч идтэй

	«Найрамдсан» гэдэг нэртэй

	Англи, Франц орны

	Айхтар цуутай сайдууд

	Хөх чонотой найзалсан

	Хөгшин үнэгтэй адилхан.

	 


ШҮҮМЖЛЭГДСЭН БААВГАЙ
(Ёгт үлгэр)

	ХУДГИЙН МЭЛХИЙ 
(Ёгт үлгэр)

	Уг зохиол манай номын санд байгаа 1956 оны “Л. Бадарч :  ТҮҮВЭР ЗОХИОЛ” номд байгаа тул эндээс татаж уншина уу.

	 


ХЭРЭЭ ХАРАА ХОЁР 
(Ёгт үлгэр)

	Бараан шувуу алд өргөдөл бариад

	Баавгай даргаас ажил гуйж гэнэ.

	Газар малтвал хошуу сайтай

	Хэрээ чи манайд ажилла л даа! гэж

	Хэнэггүй баавгай хүнгэнэн дуугарч гэнэ.

	Баярласан хэрээ бархирч гуаглан

	Баавгай даргыг магтаж бүүвэйлж гэнэ.

	Бүүвэйлүүлсээр байгаад баавгай гуай

	Бүр бөх унтаж хоцорчээ.

	Энэ хооронд магтаалч хэрээ гуай

	Эрхэм даргынхаа нүдийг зооглочихжээ.

	 

	* * *

	 

	«Хэрээний» магтаалд мансуураад 

	«Хараагаа алдав та минь ээ!»

	 


ЧАМИН ӨЛГҮҮР 
(Ёгт үлгэр)

	Хуучин дарга халагдаж шинэ дарга иржээ. Шинэ дарга тасалгааныхаа хогшлыг хуучнаас нь өөр маягтай засаж, хувцасны өлгүүрийг солихоор шийджээ. Тэр өлгүүр эрээн мяраан, эрвэгэр сэрвэгэр нь хэтэрхий, хийц байдал дэндүү чамин, суурь тэнцвэр муутай, хоёр пальто өлгөхөөр аягүй л бол савж унадаг байжээ.

	За тэгээд чамин өлгүүрийг агуулахад шилжүүлэв. Агуулахад хөл нь хугарсан сандал, өр нь цоорсон ширээ, будаг нь холцорсон шүүгээ, чийдэнгийн гоёмсог бүрхүүл, ширээний чулуун хэрэгсэл, эвдэрхий вандан, хэмхэрхий тантан... долоон жорын юм байна.

	Чамин өлгүүр агуулахад ороод вандан, тантан хоёрыг үзмэгц тас ширвэж, хэдэн жижиг ширээ, сандлыг нэг харснаа тоож дуугарсан ч үгүй. Харин данс бүртгэлд «хагас зөөлөвчтэй» гэж нэрлэдэг нэг сандалд зөвхөн толгой дохин мэндлэв. Тэгээд төө хэртэй зузаан зөөлөвч бүхий бандгар том сандлыг үзмэгц мэхэсхийн:

	— Амрыг айлтгая! Үгүй ээ ер, та чинь энд шилжээд ирчихсэн юм уу? За тэгээд сонин юу байна. Хэ-хэ-хэ гэж сүйд майд болжээ. Гэвч, бандгар сандал, чамин өлгүүрийг тоохгүй байдалтай яаралгүй толгой дохиод

	— Таны хүсэж байгаа асуудлыг одоогоор хянаж үзэх бололцоо алга байна. Та дараа ир! гэв.

	«Энэ тэнгэр баганадсан горзгор чинь хэн гэгч вэ? Яасан ярвагар эд вэ! Мөн ч дэгжин хайрхан байна даа» гэж тэнд байсан ширээ сандлууд шивнэлдэж гарчээ. Чамин өлгүүр тэр шивнэлийг сонсоод дотроо хорсож би гэдэг чинь хэн бэ! Энэ муусайныг бодвол би даргын тасалгаанд олон жил ажиллаж, олон даргын нүүр үзэхэд гологдоогүй явсан юм даа. Эд, миний хэн болохыг сайн мэдэх болно доо гайгүй! Үгүй ээ ер, намайг хатавчинд зогсож байхад энэ муу хагархай шүүр хоймор аваад, над зай тавьж өгөхгүй, тоох ч үгүй байх шив гэж бодоод,

	— Хүүе муу шүүрийн тамтаг аа! Чи юун хойморсог новш вэ? гэж хоолойгоо шахан өгүүлэв. Хугархай шүүр дээшээ өлийж хараад,

	— Тэмээ унасан, тэнгэр тулсан та чинь хэн гуай байна даа? Би ч яах вэ, аашныхаа мууд тамтаг болоогүй, ажиллаж зүтгэж яваад хугарсан шүүр юм. Ажиллаж хөдөлж байхдаа хатавчны хогийг ч хамж хоймрын хогийг ч шүүрдэж явсан юм даа гэв. Чамин өлгүүр ярвайж тамшаалаад:

	— Үгүй ер их ээ эд байх нь байна шүү гэтэл хугархай шүүр:

	— Ихийг бодвол бага, багыг бодвол их гэдэг юм даа гэв.

	— Үгүй ер, бас цэцэн цэлмэн эд байх нь гэхэд,

	— Цэцэн цэлмэн нь биш ч гэсэн мод төмөр хоёрыг ялгадаг л юм даа. Та ч мод, би ч мод, хэрээ хэрээнийхээ харыг гайхав гэгчээр, мод, модондоо дээрэлхээд яах юм бэ дээ гэхэд, тэнд байсан юмс инээцгээв. Чамин өлгүүр уурсаж,

	— Та муусайныг бодвол би бол их юм үзэж нүд тайлсан өлгүүр шүү. Хуучин даргын халиу захтай пальтоноос аваад, шляп, драпын сайныг харин нэг эдэлж үзлээ дээ. Даргын хамгийн тэргүүн зэргийн зочид эхлээд надтай золгож, буцахдаа заавал над мэнд хүргэдэг байсан юм шүү. Цэвэрлэгч нар намайг хамгийн цэвэр, хамгийн зөөлөн даавуугаар арчдаг байсан юм шүү. Эд хогшлын дансанд би хамгийн эхэнд биш боловч нэлээн дээгүүр бүртгэгдэж байсан юм шүү... гээд л илтгэж гарчээ.

	Өнөөх хугархай шүүр жуумалзаад өлгүүр гуайн үгийг тасалж,

	— Чамин өлгүүр гуай аа! Та даргыг байхад ч яах вэ, халиу захтай пальтог нь өмсөөд халбалзаж байсан юм байж, гэвч даргыг эзгүйд улаан нүцгэн, чармайн шалдан зогсож байсан биз дээ гэхэд тантан тачигнатал хөхөрч, бүгдээрээ пижигнэтэл инээж, агуулах дүүрэн айхтар чимээ гарчээ. Үүнээс хойш агуулах их л наргиан шуугиантай болж, ганцхан чамин өлгүүр бусдыгаа огт тоохгүй, ташаагаа тулж хатавчинд зогссон хэвээр байжээ.

	Нэг өдөр аж ахуйн комендант хүрч ирээд чамин өлгүүр, хугархай шүүр хоёрыг авч мужаанд аваачиж өгчээ. Мужаан юуны өмнө чамин өлгүүрийг барьж аваад эрвэгэр сэрвэгэрийг хөрөөдөж эхлэхэд чамин өлгүүр чарлаж орилж:

	— Муу хар хөрөө чи сайхан мэдээрэй, би чамайг бодвол даргын тасалгааны өлгүүр шүү! Хөрөө чи хариуцлагыг нь хүлээнэ шүү! Э-э! гэж хар чадлаар хашхичиж бархирсан боловч хөрөө гуайд бахь гуай, харуул гуай нар туслаад чамин өлгүүрийг яах ийхийн завгүй задалж, гол модыг нь авч өнөөх шүүрийг ишилжээ.

	Шинээр ишилсэн шүүрийг агуулахад авчирсанд тэнд байсан эд юмс сонирхон шуугилдлаа. Чамин өлгүүр хугархай шүүр хоёр «гэрлэж» яв хийсэн сайн шүүр болсонд тэр юмс баяр хүргэж их амжилт, олон үр ачтай болоорой гэж ерөөцгөөжээ. Бий болсон цагаасаа хойш анх удаа бусдын талархал хүлээж байгаа чамин өлгүүрийн мод, за ер нь ажлыг хар бор гэж ялгах дээрэлхэх гэдэг чинь дэмий юм байна даа гэж бодсон гэнэ билээ.

	 


БАЯН НОЁН ХОЁР 
(Ардын хошин ярианаас сэдэвлэв)

	Түмэн жил идэвч

	Барахгүй зоорьтой.

	Буман ардыг шулавч

	Цадахгүй ходоодтой

	Бачит нэг баян,

	Бас цааш нь ахин.

	Залгих юм юу байна гэж

	Зам отон сууж байжээ.

	Гэтэл тэр замаар нь

	Гэдэслэсэн тэнэг ноён,

	Алт мөнгө дүүргэсэн

	Ачаатай тэрэг чирээд

	Амь тэмцэн зүтгээд

	Аахилж уухилж айсуй.

	Ай ямар аз вэ гэж

	Ашиг олз айсуй гэж.

	Авлигач баян сэргэж

	Амаа тамшаалан баярлав.

	Өлссөн чоно шиг суниаж

	Өрөөсөн гутлаа тайлав.

	Өргөн зам дээр түүнээ

	Өөд нь харуулж тавив.

	Өөрөө тэндээс зайлаад

	Өвсөн дотор нуугдав.

	Тэргээ арай чирээд

	Тэнэг ноён ирэв.

	Тэр гутлыг хараад,

	Тэсгэлгүй баярлаж хэлэв.

	Аз намайг угтана,

	Ашиг олз хэвтэнэ.

	Өмсөөжөөр гутал байна!

	Өрөөсөн нь хаа байна? гэж

	Өнөөх ноён эрэв.

	Өрөөсөн гутал нь алга.

	Өрөөсгөл гутлаар яах вэ!

	Өгөрч хэвт! гээд орхив.

	Тэгээд тэр цаашаа

	Тэргээ чирсээр холдов.

	Бузар зальт баян

	Бутны цаанаас гарч

	Өвсөн дундуур мөлхөж

	Өрөөсөн гутлаа аваад

	Өөдгүй тэнэг ноёны

	Өмнө нь сэмхэн гарах гэж

	Өөр газраар тойрч

	Өрсөж түрүүнд нь гарав.

	Тэнэг ноён ажиггүй

	Тэргээ мэхийн чирч,

	Хүч мэдэн мацаж,

	Хөлс алдан айсуй.

	Өөдгүй зальт баян

	Өрөөсөн гутлаа тайлаад,

	Өвсний ард нуугдав,

	Тэргээ арай чирээд

	Тэнэг ноён ирэв,

	Тэр гутлыг хараад,

	Тэсгэлгүй баярлаж хэлэв.

	Аз намайг угтана,

	Ашиг олз хэвтэнэ.

	Өнөөх орхисон гутлын

	Өрөөсөн нь энэ байна!

	Тэр хайран гутлыг

	Тээгээд ирэх минь яалаа!

	Амаа барин гашуудав.

	Амьсгал даран эмгэнэв.

	Тэгээд тэр тэнэг

	Тэрэг, гутлаа орхиж,

	Түрүүчийн гутлыг авахаар

	Түргэн буцаж гүйлээ.

	Гүзээ ихт тэнэгийг

	Гүйсээр хүрч очиход

	Хүслэн болсон гутал нь

	Алга болсон байлаа.

	Ай дэмий гүйв гэж

	Амаа тэр барив.

	Алт мөнгөтэй тэргээ

	Гэнэт тэр санав.

	Амьтан авчих вий гэж

	Амин гол нь чичрэв,

	Амрах завгүй ингээд

	Буцан харайлгаж гарав.

	Хаван болсон хөлөө

	Хайхралгүй харайв.

	Тогоон чинээ гэдсээ

	Тоолгүй харайв.

	Гүзээ ихт тэнэгийг

	Гүйсээр хүрч очиход

	Алт, тэрэг, гутал,

	Аль нь ч алга байлаа.

	Тэрэг минь хаачив гэж

	Тэнэг ноён бархираад

	Өнхөрч газар унаад

	Өлөн шороо үмхлэв.

	«Өөдгүй шуналаар дүүрсэн

	Өмхий баян шатав,

	Болж ээ болж, болж гэж

	Болжмор шувууд жиргэв.

	 

	1951 он

	 


ЗУУН ЗУРГААН МАРГААШ

	— Албаны хашаа гэдэг чинь

	Ариун цэврийн талаар

	Хаа ч гэсэн үлгэртэй

	Хамгийн цэвэр байх ёстой.

	— Маш зүйтэй үг байна хө

	Маргааш нэг шүүрдье хө.

	Мандах нар гараад

	Маргааш өглөө болов.

	Мань хоёр дахиад,

	Маргааш шүүрдье гэцгээв.

	Маргаашийн цаанаас бас

	Маргааш гараад байв.

	Мань хоёр мөн л

	Маргааш гэсээр байв.

	Зуун маргааш хэтрээд

	Зургаан маргааш өнгөрөв.

	За одоо шүүрдье гээд

	Тэр хоёрын гарахад

	Цас зөндөө ороод

	Хогийг дарсан байв.

	За одоо тэгвэл

	Цасаа арилгахаас биш.

	Өнөө ч яах вэ өнгөрөв.

	Маргааш малтаад хаяя гэв,

	Мань хоёр ингээд

	Маргааш гэсээр байтал

	Зуун маргааш хэтэрч

	Зургаан маргааш өнгөрөв.

	Одоо цасаа арилгая гээд

	Овоо шамдаад гарахад нь

	Хамаг цас хайлаад

	Хавар болсон байлаа.

	 

	1950 он

	 


«ТОЛЬ ГЭНДЭНИЙ ҮГ»

	«МАРГААШ МАЖИГ» 
(Шог шүлэг)

	Уг зохиолууд манай номын санд байгаа 1956 оны “Л. Бадарч :  ТҮҮВЭР ЗОХИОЛ” номд байгаа тул эндээс татаж уншина уу.

	 


БААВГАЙН ЗАХИДАЛ

	«Циркчин» баавгай саяхан

	Сэтгүүлч «матартай» уулзаад

	Өөрийн бичсэн захидлыг

	Өргөн дэвшүүлж гэнэ шүү.

	Тэр захидалдаа баавгайн

	Тэмдэглэж бичсэнийг дурдъя

	«Манай циркийн манаач нар

	Маадайж гүйцсэн хүмүүс шүү.

	Нар салхи үздэггүй

	Нандин энэ манаач нар

	Зузаан шавар пинтэй

	Зуух яндан тохитой

	Галт уул шиг утаа оргилуулж

	Галт тэрэг шиг уур савсуулж

	Тортог болсон дахаа хуйхалж

	Тос самарсан цайгаа гүзээлж

	Гэртээ тарвалзаж байдгаасаа ч

	Хэт илүү ямбалаад

	Амар тийчилж байдгаасаа ч

	Арай давуу тухлаад

	Ертөнцөд юу болж байгааг

	Ер ч мэддэггүй төлөвтэй

	Орчлонд юу болж байгаа нь

	Огт хамаагүй бололтой

	Тэсгэм хүйтэн шөнийг ч

	Тэд мэдэхгүй хурхираад

	Харанхуй шуургатай шөнийг

	Хайхрахгүй нойрсоод

	Нэг шөнө дулаан унтвал

	Мянган лан олдог гээд

	Нэг өвлийн талд нь унтаад

	Цалин мөнгө авч байна,

	Уг зүй нь баавгай би л

	Урт өвлийг дуустал

	Урин хаврыг үзтэл

	Унтаж байх ёстой сон!

	Хавар болтол сэрэхгүй

	Хавтай унтъя гэхэд минь

	Хав ноход хажууд хуцаад,

	Халзан илжиг дэргэд орилоод

	Халуун нойрыг минь

	Хайргүй сэрээгээд

	Хамаг тавыг минь

	Хамаагүй алдуулж байна.

	Уг нь болдог сон бол доо

	Унтахад таатай дулаахан

	Манаачийн тэр «ордон» л

	Магад мөн юм сан даа

	Хи, дарга түүнийгээ

	Хэрхэвч над өгөхгүй дэг ээ!

	Манаач нараа сэрээчихгүйг

	Маш хичээх байлгүй дээ» гэжээ.

	 

	* * *

	 

	Хахир хүйтэн өвөл ч

	Хар батгана дүнгэнэсэн

	Дулаан байшиндаа шивээлж

	Дур мэдэн нойрсоод

	Соргог сэргэлэн байж

	Сонор сэрэмжтэй манахын оронд

	Ертөнцөд яаж байгааг

	Ердөө мэдэхээ байчихсан

	Амарлингуй манаачидтай

	Албан газрын дарга нарт

	Баавгай гуайн энэ захидал

	Бас л хамаарах юм даг шүү!

	 


ЦОГ ЖАВХЛАН

	Ажилчин, малчин, сэхээтэн цөмөөрөө

	Амьдрал, тэмцлийн аварга эрчмээрээ

	Цагтай, хөлөө нийлүүлэн давшаад

	Цогтой амжилтаа цуурайтуулж байна.

	Цог жавхлан

	Цог жавхлан

	 

	Хүнд сурталт л сугарч хоцорчхоод

	Хүүе! Цаг минь хүлээгээч гээд

	— Алхаа чинь ширүүдээд байна та минь!

	Амьсгаа минь давхцаад байна цаг минь!

	Ёх-ёх-ёх,

	Ёх-ёх-ёх

	 

	Цаг ажиг ч үгүй ахисаар л:

	— Цаадхынхаа гонгинохыг дуулав уу!

	«Цаг хэнийг ч хүлээдэггүй» гэдгийг

	Цадиггүй хүнд сурталтанд ойлгуулъя!

	Чаг чаг чаг

	Чаг чаг чаг

	 

	Ирэх жилийнхээ ажилд орчихсон

	Ид хавт хөдөлмөрч сайчуул!

	— Цаг минь биднийгээ уучлаарай!

	Соц-уралдаанаараа танаас түрүүлчихлээ!

	Цог жавхлан

	Цог жавхлан

	 


ТАШУУР БА ОВЬЁОС

	Овьёос бордоо нь багадаад

	Ороолгох ташуур нь ихдээд

	Хээр морь алхахаа больсныг

	Анхаарч үзээч дарга минь гэж

	Ажилчин Гэндэн өгүүлэв.

	Ташуурын нэрийг дуулаад

	Хээр морь шарваж

	Овьёос гэхийг сонсоод

	Олон дахин янцгаав

	Хүүе наад морь чинь,

	Хүний хэл гадарлаж байна!

	Ташуур гэхийг мэдээд

	Таатай янцгааж байх шив гэж

	Аж ахуйн даргын айлдахад

	Ажилчин Гэндэн угтаж:

	«Даргад ташуур оногдохоос цааш

	Овьёос над олдохгүй гэж»

	Хээр морины янцгаасныг

	Хэлж тайлбарлаж өгнө.

	 


ТЭДНИЙГ СОНИРХООД БАЙНА УУ?

	Ундармал гэгээн соёлт

	Манай үеэс өмнөх

	Угаагдаж цэвэршээгүй

	Хуучин монгол оронд

	Хүмүүжил боловсролгүй явсан

	Хөдөөгийн нэг залуу:

	Үд хүртэл унтаад

	Үхрийн дуугаар сэрээд

	Хоёр домбо цай гүзээлээд,

	Хорь дахин гаансаа улайсгаад

	Хэдэн малаа бодохын оронд

	Хэсэх айлаа хэд дахин бодоод

	Далбагар нударгатай дээлээ

	Ташаа тултал хөөргөж

	Урт гаанс түрийлж

	Бүдүүн ташуур бариад

	Ганц морио унаж

	Ганьхарч тэнэдэг байжээ.

	Арчгүй боол байсан

	Аав ээждээ тусалдаггүй,

	Ажил төрөл хийдэггүй

	Ангайж суудаг байжээ.

	Балга архи олдвол

	Баяр жаргал тэр юм.

	Бадам хүүхэн инээмсэглэвэл

	Баясал цэнгэл тэр юм,

	Өнөө ингээд өнгөрвөл

	Маргааш ч бас яамай.

	Маргааш юу болохыг

	Магад бурхан мэдэг! гэж

	Залуу сайхан насаа

	Завхруулж явсан юм гэнэ билээ.

	Хуучин ийм заншил

	Хувьсгалт шинэ Монголд

	Намрын навч шиг

	Хагдарч унасан

	Хаврын цас шиг

	Хайлж урссан,

	Харавч, эрэвч

	Олдохоо байсан

	Гэтэл ойроос сонсвол

	Гэгээрч боловсрохыг л

	Хичээж шамддаггүй,

	Өнжүүл хавиар нутагтай

	Өөдгүй хэдэн залуу,

	Дэгжинд нэмэр гэж

	Дээлээ дэндүү хөөргөдөг

	Сагсууд нэмэр гэж

	Салбагар нударгаа санжуулдаг

	Барим бүдүүн ташууртан

	Балмад завхай явдалтан

	Да хүрээний гангачуудыг

	Дахин сонирхох болсон гэнэ

	Осолхон тэр залуусын

	Овог нэр хоёрыг

	Олонд сонсгох явдлаа

	Одоодоо түр азная.

	Онц их удалгүй

	Олиггүй сонирхлоо орхиж

	Олон нөхдөө дуурайж

	Ондоо болох байгаа!

	Бузар муу заншлыг

	Манай орноос эрэх нь

	Бухал өвсөнд алдсан

	Зүүг эрэхийн адил шүү.

	 


"ХАДГАЛАЛТ"

	Хэвлэх үйлдвэрийн хашаан дотор

	Хэцүү юм олон л байдаг юм.

	Хэрэгсэж үзээд зохигчид нь

	Хээвнэг явж л байдаг юм.

	Бөх зүрхтэй зөөгчид нь

	Бөөрөнхий цаас зөөж байгаа нь

	Хайр чулуун дундуур ч өнхрүүлж л байдаг юм

	Хар шавар дээгүүр ч бөмбөрүүлж л байдаг юм

	Хагас цаас нь хэрэггүй болж л байх юм.

	Харсаар байгаад, дарга нар нь чимээгүй л явах юм,

	Санхүүгийн нь тасалгаанаас

	Сампингийн дуу тачигнаж л байдаг юм.

	Үрэгдсэн хайран цаасны тухай

	Үг яриа огтхон ч үгүй байдаг гэнэ

	Энэнээс цааш юу бий гэж санана даа...

	Ээ дээ, горьгүй юм бас л бий дээ!

	Гэрийн чинээ, пингийн чинээ

	Хэчнээн олон авдартай юм

	Хашааны нь зүүн хэсэгт

	Хамаа намаагүй хэвтэж байна.

	Энэ нь зөвлөлт улсаас ирсэн

	Эрхэм сайхан хэвлэлийн машинууд юм.

	Тоог нь хэлбэл тавь гармаар

	Эрийн нэг хаягдчихсан

	Энэ олон авдрууд нь

	Гадаа, өвөл зунгүй хэвтээд

	Хагсаж зай завсар гараад

	Дотор нь байгаа шинэ машинууд

	Тоос, зэвд дарагдаж байна.

	Зад үсэрсэн нэг авдраас

	Зураг хэвлэдэг машин цухуйж байна.

	Толигор сайхан будаг нь ховхроод,

	Гялгар сайхан төмөр нь зэвэрчээ.

	Хог шиг хаягдсан энэ машины үнэ

	Хоёр зуун тавин мянган төгрөг гэнэ.

	Үүний ижил, энэ олон машины

	Үнийг нийлүүлбэл хэдэн сая төгрөг гэнэ

	Хэвлэх үйлдвэрийн хариуцлагатан нарын

	Хэн нэгний нь карман цоороод

	Арван мөнгө нь шороон дээр уначвал

	А яах вэ? гээд орхихгүй нь лав даа.

	Мөнгө шороон дээр хэвтэх ёсгүй гээд

	Мөн ч хурдан аваад далд хийнэ дээ.

	Ард түмний «хэдэн сая төгрөг»

	Арчлалт хамгаалалтгүй хэвтэж байхад

	Ажиг ч үгүй суудгийн учир юу вэ?


ХҮНД СУРТАЛ

	Хотын нэгэн хорооны

	Хорины дарга гуай

	Хүнд суртлын шаварт

	Хүзүүгээ хүртэл шигдчихээд

	Хүн татаад гаргаж дийлэхгүй,

	Хүрзээр газрыг нь ухаж болохгүй,

	Хөгцөрсөн үнэр ханхалж байна.

	Эрэлт хүсэлтийн өргөдлийг

	Эвхэж цааш нь хаячхаад

	Эрхэлсэн ажлаа мартаж

	Эрэлт хүсэлтийг дарагдуулж

	Нэхсэн өргөдөл хүсэлтийг 

	Нэгийг ч эзэнд нь өгөлгүй

	Эзэн нь ирээд асуувал

	Эвгүй харж уурсдаг гэнэ.

	— Өргөдлийг чинь судалж дуусаагүй

	Өнөөдөр цохож чадахгүй

	Манай эхнэр бие нь муу

	Маргааш ирээд аваарай гэж

	Маш дурамжхан хэлдэг гэнэ.

	Энэ мэтээр аргацааж

	Элдэв ажлаас хойш суугч

	Ов ихтэй И. гуайд

	Ондоо нэг явдал гарчээ.

	Эхнэр нь хүүхдээ төрүүлээд

	Эмнэлгээс гарснаар далимдуулж

	Хорины хурал хийсэн ч

	Дарга ердөө ирдэггүй

	Хороо захиргаанаас дуудсан ч

	Давгүй гэртээ сууж байдаг.

	Компанит ажлыг ч хойш тавьж

	Хаалга үүдээ түгжээд

	Гадна дотноос хүн ирж

	Хашааны хаалгыг тогшвол

	Тайлж өгөхийн оронд

	Ташаа тулан ханхалзаж

	Тавтай ярихын оронд

	Тас загнан буцаадаг

	Сурсны талаар бага

	Суртлын талаар ялзарсан

	Энэ нөхөр даргыг

	Эндэхийн шавраас гаргахад

	Олсоор татаад тусгүй

	Онолоор татах нь зүйтэй болов уу! 

	Ийм байдал гаргаж

	Эрхэлсэн хариуцлагаа хайхардаггүй 

	Манай хорины даргад

	«Матар» ах та зөвлөгөө өгнө үү.


ОНЬСОГО

	Ахыг нь зөндөө магтаж

	Арван хавтас дүүрэн

	Алаглуулан бичээд,

	Дунд дүүг нь болохоор

	Дурсаж ярих ч үгүй

	Дуугүйхэн мартаад.

	Хамгийн бага дүүг нь

	Хавтай эр болж үү гэсэн

	Харин тэр нь

	Хайлж уйлаад

	Өөдөө бараад

	Өрөвдмөөр болжээ.

	 

	Тайлбар: Энэ оньсого, зарим газарт тогтоол шийдвэрийн гүйцэтгэлийн шалгалт, мартагддагийг хэлжээ.

	Ах гэдэг нь тогтоол шийдвэр, дунд дүү гэдэг нь манай нэлээд нөхдийн хамгийн их мартдаг гүйцэтгэлийн шалгалт, хамгийн бага дүү гэдэг нь ажлын үр дүн.

	 


ОГОТНЫН ДУУ

	Дарш булш олонтой

	Даргын ширээ сайхан байна.

	Долуулан бид, оготно

	Дотор нь ороод бужигная

	Далуулан ч болсон яах вэ дээ 

	Дандаа эзгүй байдаг хойно

	 

	Номхон даргын ширээнд

	Ном бичгийг нь урж

	Новш хогоор дүүргэж

	Ноохой үүрээ бэлтгэцгээ

	Далуулан ч болсон яах вэ дээ 

	Дандаа эзгүй байдаг хойно.

	 


АРХИЧНЫ ДУУ
(Шог дуу)

	Орой болтол наргисан юм,

	Орондоо хүрэлгүй ойчсон юм.

	Гайтай нойрноос болсон юм,

	Ганцхан цаг хожимдсон юм.

	Нар минь, цаг минь даанч дээ,

	Намайгаа жаахан хүлээгээч дээ!

	 

	Гуравхан зуун грамм нь

	Гүдхийгээд дууссан юм.

	Гуравхан цаг гуйвсан нь

	Гутлын хатуугаас болсон юм.

	Нар минь, цаг минь даанч дээ,

	Намайгаа жаахан хүлээгээч дээ!

	 

	Эр чадлаа гаргасан ч биш.

	Эхнэрийн тоосыг гөвсөн л юм.

	Агсан согтуу тавьсан ч биш

	Аравхан минут номлосон л юм

	Нар минь, цаг минь даанч дээ,

	Намайгаа жаахан хүлээгээч дээ!

	 

	Шилтэй цэнхрийг хүзүүдээд

	Дэлтэй цэнхрээ үргээчихсэн юм.

	Хагасхан өдөр хажуулсан нь

	Ханиад хүрснээс болсон юм.

	Нар минь, цаг минь даанч дээ,

	Намайгаа жаахан хүлээгээч дээ!

	 


ХАЗГАР ИЛЖИГНИЙ ТҮҮХ

	АМЕРИКАН ЗҮҮД БА «АЛТАН ЗАГАСНЫ ҮЛГЭР»

	Уг зохиолууд манай номын санд байгаа 1956 оны “Л. Бадарч :  ТҮҮВЭР ЗОХИОЛ” номд байгаа тул эндээс татаж уншина уу.

	 


ДОЛООН ОГОТНЫН ДОМОГ

	Довын орой дээр

	Долоон нүх байжээ.

	Тэнэг долоон оготно

	Тэр нүхнүүдэд оршжээ.

	Бусад оготно тэдний

	Бузар ховдгийг жигшиж,

	Долоон ховдог гэж

	Дооглон нэрлэдэг байлаа.

	Гэгээн нар мишээсэн

	Гэрэлт нэгэн өдөр

	Долоон хар ховдог

	Довын оройд цуглав.

	— Дэлхий ертөнцөөс илүү

	Дээд их диваажинд.

	Авдар авдраар алт

	Асгаран хэвтэж байдаг...

	Оготно оготноос давуу

	Онцгой төрсөн би

	Очиж тэр алтнаас

	Овоолж чадна гэж

	Зургаан оготнын ахмад

	Зулбагар оготно дуулав.

	Хамгийн бага дүү нь:

	Хашхирч хариу хэлсэн нь:

	— Хамаг оготнын дотроос

	Хавтай сайн нь би тул

	Хан их диваажингийн

	Хамаг алтнаас би л

	Ханатлаа авч чадна гэв.

	Ахмад тэнэг уурлаж

	Атигар дүүгээ загнав.

	Ховдгийн бага адарч

	Хорон үг хэлэв.

	Хоёул гар хөдөлж

	Хоосон барилцаж авав

	Уршигт энэ хоёр

	Уралцан ноцолдоход хүрвэл

	Өндөр уулыг нурааж,

	Өргөн мөрнийг сэтэлж

	Үнэхээр сүйд хийнэ гэж

	Үлдсэн таван тэнэг нь

	Айхын ихээр айж

	Аварга хоёроо аргадаж

	Арай чарай хорьж

	Амьсгааг нь дарав.

	Тэгээд долоон ховдог

	Тэрсэлж хэрэлдэхээ байж

	Долуулан адилхан

	Дор дээр гэхгүй

	Дэлхий ертөнцөөс сайхан

	Диваажинд цөм очицгоож

	Асар их алтыг нь

	Адилхан хувааж авъя гэж

	Хэл ам нийлж

	Хэлэлцэн тохирч гэнэ шүү

	Дээрэнгүй долоон оготно

	Диваажинг эрэхээр явлаа.

	Хөвчийн модонд ороод

	Хөлөө чилтэл эрлээ

	Ойн бор баавгай

	Оготнуудтай учирлаа

	— Алтан сайхан диваажин

	Аль зүгт байдгийг

	Баавгай та мэдэх үү гэж

	Бага ховдог асуулаа,

	Навчит ой минь байхад

	Надад алт хэрэггүй!

	Диваажин миваажин гэж

	Дэмий ярихгүй гээд

	Ойн бор баавгай

	Оготнуудыг тоосон ч үгүй

	Долоон ховдог цаашаа

	Долоон алхам явтал

	Өтөлж зөнөж ядраад.

	Өлсөж үхэх шахаад

	Өндийж чадахыг байсан

	Өлөн хөх чонотой

	Өвсөн дотор уулзав.

	— Алтан сайхан диваажин

	Аль зүгт байдгийг

	Баатар та мэдэх үү гэж

	Бага ховдог асуув.

	— Өвгөн болсон ах чинь

	Өнөө болтол түүнийг

	Нүдээр үзээгүй гэвэл

	Нүгэл байгаа та минь гэж

	Жартгар нүдээ ирмэж

	Зальт чоно хэлжээ.

	— За тэгвэл ах гуай

	Зааж хайрла түүнийг гэж

	Ахмад оготно баяртай

	Асууж гэнэ чононоос

	— Хэн нэгэнд түүнийг

	Хэлж өгөх ёсгүй

	Гэвч яах вэ би

	Гэмгүй сайн санаж

	Арчгүй таныг өрөвдөж

	Алтан диваажинг заая гээд

	Зальт хөгшин чоно

	Жартгар нүдээр инээж,

	Улаан амаа ангайж

	Урт хэлээ унжуулж,

	— Хэн диваажинг хүсвэл

	Хэлэн дээгүүр минь дамжиж

	Аман дотор минь ороод,

	Аятайхан цааш мөлхөж

	Хоолой руу минь ороход

	Хосгүй сайхан диваажингийн

	Хоргой хөшиг нээгдэж

	Хоромхон зуурын дотор

	Хорвоо ертөнц мартагдаж

	Хоёр түмэн жаргал

	Хорин түмэн олзтой

	Хөөр болон учирч

	Хөл алдан хөвнө гэжээ.

	Долоон ховдог баярлаж

	Дор бүрнээ яарч

	Бяр чадлаа хөвчилж

	Бие биеэс өрсөж

	Диваажингийн хаалга руу

	Дэвхрэн орж эхэллээ.

	Хамгийн сүүлчийн оготнын

	Хар сүүл далд ороход

	Уршигт хөгшин чоно

	Урт хэлээ татаж,

	Хар амаа хамхижээ.

	 

	* * *

	 

	Маршаллчлагдсан орнуудын 

	Мангуу панзач сайдууд

	Хорт Уолл-стритийн

	Ховдог гэдсэнд орсон нь

	Өлөн чонын гэдсэнд

	Өөдгүй шуналаар орсон

	Долоон ховдог оготнын

	Домогтой адилхан болжээ.

	 

	1952 он

	 


ҮГҮЙ ТҮЛХҮҮРИЙН ҮЛГЭР

	«Асар тэнгэр» гэдэг

	Аюулт дайны бурханд

	Английн Черчилль ноён

	Адгийн муу шавь нартайгаа

	Аврал эрэхээр очоод

	Ачит Асар тэнгэр

	Адисалж хайрла биднийг,

	Гадаад олон улсыг

	Гартаа цөмийг оруулж

	Газрын их бөмбөрцгийг

	Гавлаж дөнгөлье бид.

	Энэ хэргийг бүтээхэд

	Эрхэм чухал нь дайн байна.

	Дайн бидэнд хэрэгтэй

	Даруй түүнийг соёрх! гэж

	Наманчлан наманчлан залбирч,

	Нахилзан нахилзан мөргөв.

	Дайны тэр бурхан нь

	Давтмал болд цоожтой,

	Давхар төмөр сараалжнаас

	Дарвагар хошуугаа цухуйлгаж, 

	Энэ цоожийг тайлаад

	Эндээс намайг гаргавал,

	Эрхэм ноёдод би,

	Эрхбиш туслахыг хүсэвч,

	Орос дархны хийсэн

	Онцгой энэ цоожинд

	Ондоо түлхүүр таарахгүй,

	Огт гаргах аргагүй,

	Ганцхан энэ цоожийг

	Гаргах түлхүүр хэрэгтэй гэв.

	Ноён Черчилль сөгдөж.

	Номхон дуугаар өчих нь:

	— Эрхэм тэр түлхүүрийг

	Эрж олж авчраад,

	Хүндэт дайны бурхан

	Хүчит их таныг

	Давхар төмөр сараалжаас

	Даруй суллан гаргаж,

	Алтан дуулга өмсүүлж

	Атомын бөмбөг өвөртлүүлж,

	Алд илд бариулж

	Аян дайнд мордуулъя.

	Таарах түлхүүр хаа бийг

	Та зааж хайрлаач гэв.

	Уршигт дайны бурхан

	Улаан хэлээ цухалзуулж,

	Урт соёогоо ярзалзуулж

	Урхиран архиран хэлсэн нь:

	Тэнэг ноёд та нар

	Тэр түлхүүрийг эрж

	Тэнд энд тэнэж

	Тэвдэж гүйх хэрэггүй.

	Таарах түлхүүр хаа бийг

	Тагтаа шувуу мэдэх байх! гэв.

	Тарган Черчилль шавь нартайгаа

	Дахиад л гэдрэг буцаж,

	Тариачны хүүхдийн өгсөн

	Тариа будааг түүгээд

	Тайван гэгч суугаа

	Тагтаа шувууг үзэв.

	— Ай! жаал хөвгүүн

	Аюулт наад тагтааг

	Аргалж барьж аваад,

	Авчирч бидэнд өг гэж

	Дайнч Черчиллийн тушаахыг

	Тариачин хөвгүүн сонсоод

	Дассан хөөрхөн тагтаагаа

	Даруй үргээж нисгэв.

	Хөөрхөн хөх тагтаа нь

	Хөвөн үүлийг чиглээд,

	Хөөрөн дээш дэгдэж,

	Хөвөн дэвэн нисэхэд

	Балмад Черчилль түрүүлээд

	Бачит шавь нар нь дагалдаад,

	Байдаг чадлаа гаргаад

	Бархирч харааж хөөв.

	Хөөж бүр ядрахдаа

	Хөшиж цуцаж эхлэхдээ

	Нууран дундаа хөвөгч

	Нугас шувууг үзээд

	Гайхал ноён Черчилль

	Хашхирч сүрдүүлж хэлсэн нь:

	— Тагтаа шувууг барихад

	Далавчийг чинь хэрэглэе!

	Далавчны чинь оронд

	Даашгүй доллар өгье!

	Хэрэв далавчаа өгөхгүй бол

	Хэцүүднэ гэдгийг мэдээрэй!

	Адгийн муу нугасыг

	Атомын бөмбөгөөр ниргэнэ гэв.

	Нугас тэднээс үргэн

	Нуураас дэгдэн нисэхдээ:

	— Дайн дажин хэрэгтэй гээд

	Даварч явна уу та нар

	Өнгөрсөн дайн та нарын

	Өврийг чинь дүүргэсэн ч

	Өмдийг чинь тайлсныг

	Өнөө болтол мартаагүй юу?!

	«Нуур амар бол

	Нугас амар» гэсэн юм.

	Долдой панзчиныг хуурдаг

	Долларт чинь би хууртаж

	Дайнч яргачин та нарт

	Далавчаа би өгөхгүй.

	Атомын бөмбөгнөөс чинь

	Айж сүрдэж өгөх

	Адгийн муу амьтан

	Алтан дэлхийд байхгүй гэв.

	Өвгөн Черчилль үрчийж

	Өнөөх нугасыг занаад,

	Тагтаа шувууны хойноос

	Дахиад л хөөцөлдөж гарав.

	Хөөрхөн хөх тагтаа

	Хөвөн үүлний доогуур

	Хөвчийн модны дээгүүр

	Хөвөн нисэн явсаар

	Аз жаргалын орон

	Алтан Москва хотын

	Өвгөн буурал Кремлийн

	Өндөр цамхагт буулаа.

	Дээрэмч тэр ноёд

	Дээгүүр харан хөөсөөр

	Харайх замыг боосон

	Харанхуй гүн гангад

	Халз тулан очуут

	Халтиран бүдэрч ойчоод,

	Өнхрөн унахын даваанд

	Өвс шарилжаас зуурч

	Арай ядан тогтож

	Арга ядан байхдаа

	Өндөр Кремлийн орой дахь

	Өнөөх тагтааг үзээд,

	Өөдгүй шавь нар нь айцгаагаад

	Өлөн чоно шиг архиралдан,

	Өвгөн Черчилль уурлаад

	Өлссөн хэрээ шиг гуагласан нь:

	— Дайны бурхныг хаасан

	Давхар төмөр сараалжийн

	Давтмал болд цоожинд

	Таарах түлхүүр хаа бийг

	Тагтаа чи мэдэх үү?

	Хэрэв мэдээд чамайг

	Хэлж зааж өгвөл

	Америкийн алтан долларыг

	Атга атгаар өгнө гэв.

	Өндөр Кремлийн оройгоос

	Өнөөх тагтаа хариулсан нь:

	— Газрын их бөмбөрцгийг

	Гамшиг зовлонгоос аварсан,

	Олон улс түмний

	Оройн чимэг болсон,

	Энэрэлт сайн эцэг

	Эрхэм гэгээн жолоодогч,

	Баатар их жанжин

	Бахдалт нөхрийн дээд,

	Баатарлаг коммунист нам

	Балагт дайны бурхныг

	Барьж дарж аваад

	Хаашаа ч гарахгүйгээр

	Хааж түгжиж орхиод

	Урьдын дайнуудын

	Урсгасан цусаар

	Уйлуулсан нулимсаар

	Уяруулж давтаад

	Гаслант заналаар хатааж

	Шийдвэрт тэмцлээр ширээж

	Оросын дархан оройлж

	Олон дархны хийсэн,

	Яасан ч бүр эвдрэхгүй

	Ямар ч түлхүүр таарахгүй

	Хаа ч ижил хосгүй

	Хатан болд цоожоор,

	Хааж цоожилсон юм.

	Гайхамшигт энэ цоожийг

	Гардаж анх хийхдээ

	Онгойлгож гаргах түлхүүр гэж

	Огт юуг ч хийсэнгүй.

	Эрхэм ноёд дэмий

	Ингэж сагсуурахын оронд

	Өмнөх хар нүхэндээ

	Өөд болон морилж

	Насан үүрд тэндээ

	Нам унтвал дээр гэжээ.

	 


РУБЛЬ ДОЛЛАР ХОЁР

	Америкийн данжаад нарын

	Аман дээрээ зээлдэнэ гээд

	Аваад өгөхдөө татганадаг

	Алтан доллар чухал гэнэ, гэтэл

	Агуу Зөвлөлтийн рубльтэй

	Америкийн доллар уулзаад,

	Айхтар их сүрдүүлж.

	Агсам согтуу тавьсан нь:

	— Доллар миний өмнө

	Долдой ноёд чичирч

	Хил бүр нээлттэй,

	Үүд бүхэн дэлгээстэй.

	Сайд худалдаачин бүхэн

	Сайртай гараа над руу

	Сарвайн горьдож байна.

	Өлөн шүлсээ хазаж

	Өрвийн дагжиж байна.

	Хамаг юм бүхнийг

	Хайр найргүй би,

	Хамж худалдаж авна.

	Халдаж, цаазалж атгана,

	Грекийг ч би үзсэн.

	Хятадад ч бас байсан...

	Ямар ч рубль надтай

	Яасан ч зэрэгцэж чадах уу?

	Зөвлөлтийн шинэ рубль

	Зөв шударга хариулсан нь:

	— Хэрцгий доллар чамтай

	Хэзээ ч би зэрэгцэхгүй,

	Хэрвээ гайхуулах гэвэл

	Хэн болохыг чинь мэднэ.

	Дэвэн дэлхийд цагаачилснаа

	Дээрэлхэж байна уу чи,

	Аль л оронд чи үзэгдвэл

	Аюулт мөр чинь гардаг.

	Алаачид чиний төлөө

	Аймшигт хэргээ бас тарьдаг.

	Орон улсаа панзлагчид, чамайг

	Олиггүй хар хүүдийдээ хийнэ.

	Ашдын их найрамдалт

	Ард түмний рубль би,

	Нарт ертөнц дээр

	Найрамдлыг эрмэлзэн тэмцэгч

	Ард түмнийхээ найдварт

	Ариун чийрэг гар дээр.

	Жигшүүрт дайсны хорсголд

	Жилээс жилд бэхжиж байна,

	За доллар зам зайл!

	Зөвлөлтийн рубль явж байна!

	 


ҮХЛИЙН ГАЛ

	Өргөн их дэлхий

	Өлгийт үрээ өргөж

	Өвөр дээрээ тэвэрч

	Өхөөрдөн бүүвэйлж байхад,

	Дажин самууныг даллаж

	Дарийн утааг савсуулсан

	Үгүйрэл тахлыг хурайлж

	Үхлийн галыг сүүмэлзүүлсэн

	Хараалт хар дайны

	Хар утаат бамбарыг,

	Уолл-стритийн ноёдтой

	Бүлэг болон сүрэглэсэн

	Үрчгэр зөнөг Черчилль

	Үрүүн дороо бүүвэйлж байна.

	Хорт энэ яргачид

	Ховдог хар мангасууд

	Хорвоогийн амьтныг хорлохоор

	Хотол дэлхийг түймэрдэхээр,

	Үй түмэн хүн дээр

	Үхлийн аюулыг далайх

	Аюулт дайны дарийг

	Асаая гэж яаран

	Утаат бамбараа далайн

	Улангасан дэвхцэж байна.

	Өөдгүй муу бамбарыг нь

	Өрвөлзсөн хөх дөлний нь

	Сүүмэлзсэн бүдэг гэрэлд

	Сүрэг хар махчид

	Сүүтгэнэн бөөгнөөд

	Сүүлчийн мэхээ гарган

	Дээрэмч төлөвлөгөө, гэрээ,

	Тэсрэх бөмбөгийн тухай

	Дэмийрч гуаглаж байна,

	Дэвэрч улилдаж байна.

	Хар дарсан зүүд шиг

	Тэдний бузар бүхнийг

	Хамаг дэлхий дахин

	Хилэнт нүдээр ширтэж,

	Аюулгүй чүдэнзээ зурж

	Ашид мөнх гийх

	Амьдралынхаа гэгээн галыг

	Асаан бадрааж байна.

	Өрнөлт амьдралын энэ галыг

	Өстөн унтрааж чадахгүй!

	Харин дайн хүсэгч

	Хараалт муу ноёд

	Наашлан өрнөж байгаа

	Найрамдлын их үерт

	Уршигт бамбарынхаа галыг

	Унтраахгүйг мэрийж

	Араатны зэрлэг дуугаар

	Архиран хуцаж байна.

	Найрамдал, ардчиллын төлөө

	Найдвартай эрмэлзэн тэмцэгч

	Хөвчин их дэлхий

	Хөнөөлт тэр дайнчдын

	Хөсрийн хар бамбарын

	Хөх муу дөлийг

	«Түй» гэж ганц нулимаад

	Төгсгөл болгон унтраана.

	Төвшин энх найрамдлаар

	Түгээмэл мөнхжин амьдарна.

	 


НЮРНБЕРГИЙН ЦАЛАМ

	Хараалт дайн дажныг

	Хамгийн голлон шатаагч нь

	Халзан толгойт хувалз

	Харгис ноён Черчилль байна.

	Нохой Гитлерийг балрахад

	Ноён Черчилль гашуудаж,

	Авсан дээр нь очиж

	Амаа барин эмгэнэв.

	Хавант бөлцөн нүднээсээ

	Хар хорыг дуслуулж,

	Уолл-стритийн ноёдод

	Үрчгэнэн очиж мөргөв.

	Үхлийн хорт нулимсаа

	Үер болтол урсгав.

	Аюулт нулимс дуссан

	Ёдрын тэр газраас

	Аймшигт хар үхлийн

	Сухай мод ургав.

	Саар муу этгээдийн

	Санаа тавьж ургуулсан

	Сарвагар сухай модны

	Салаа мөчир бүрд нь

	Хорвоогийн олныг хорлох гэсэн

	Хорт зэвсэг ноохойлж байна.

	Амгалан түмнийг алах гэсэн

	Атомын бөмбөг гөлөглөж байна.

	Черчилль чонотой сүрэглэсэн

	Чивэлт дайн өдөөгчид

	Уолл-стритэд ёрдойж байгаа

	Үхлийн энэ сухай модыг

	Үр шимт өргөн дэлхийн

	Үзүүр хязгаар бүрд тарааж

	Үржүүлж өсгөе гэж хичээж,

	Аян дайнаар хөл хийж

	Атомын бөмбөгөөр далавч хийж

	Аюулт зэвсгээр савар хийж

	Алтан дэлхийг самардъя гэж,

	Амгалан тайвныг түвээе гэж,

	Араатан мангас Гитлерийг

	Арилгаж баларсан зам руу

	Амь тэмцэн тэмүүлж байна.

	Гэмт муу нохойнууд

	Гитлерийн замаар холдох уу

	Гэгээн дэлхий тэднийг

	Гэсгээлгүй орхих уу?

	Ялт зэрлэг тэднийг

	Яасан ч зүгээр орхихгүй!

	Азийн чөлөөт Монголчууд

	Ардчилсан Хятадын баатарчууд

	Австрали, Европ тивийнхэн

	Африк тивийн негрүүдийн

	Америкийн зоригт эхчүүдийн

	Аж төрөх нь тусдаа ч

	Арьсны өнгө нь ондоон ч

	Үг хэл нь ялгаатай ч

	Үсэг бичиг нь адилгүй ч

	Атомын зэвсгийг хориглоод

	Аюулт зэвсгийг цаазлаад

	Аймшигт дайныг эсэргүүцье! гэж

	Найрамдлыг хамгаалагчдын талд

	Найдварт үгсээ зурж байна.

	Асар хөгжихийн үлгэр болсон

	Ардчилал найрамдлын тулгуур болсон 

	Амгалан тайвны аврал болсон

	Ачит Зөвлөлт улсаа хүрээлж

	Аль бий хүчээ дайчилж

	Аварга их чадлаа нягтруулж

	Ашдын найрамдлаа бататгая гэж

	Агуу их тангаргийн үгээ

	Аянга шиг цуурайтуулж байна,

	Үнэнч америк эхчүүд ч

	Үр хүүхдээ яасан ч

	Үхээрийн дайнд оруулж

	Үхэр бууны зуушинд

	Үрэгдүүлж чадахгүй гэж

	Баатар цогт үгээ

	Батлан хэлж байна.

	Хөө гайг таригч

	Хөнөөлт муу санаатныг

	Ялт бузар яргачдыг

	Яаж шүүж таслахаа

	Орчлонгийн хүн төрөлхтөн

	Огт мартаагүй хэвээр байна.

	Харин дайны хэнээтэн

	Хараалт Черчиллийн шавь нар

	Нью-Йоркийн дайнчид

	Нюрнбергийг мартжээ.

	Хамаг ардын гэгээн цааз

	Нюрнбергийн шударга шүүх

	Харгис Гитлерийн дайнчдыг

	Хатуу чанга цээрлүүлсэн.

	Атаат дайсныг дүүжилсэн

	Нюрнбергийн цалам

	Алтан дэлхий дахины

	Түмэн ардын гарт

	Аюулт дайнчдыг цээрлүүлэхэд

	Хэзээд бэлхэн байна шүү!

	 


ДАЙН ӨДӨӨГЧДИЙН ЛАГЕРЬД 
ШИНЭ ЖИЛ

	Капитализм зөнөж

	Харайх хөл нь майжийж

	Харах нүд нь цийв.

	Хазах шүд нь сийв.

	Ингээд капитализм

	Илт өмхөрч эхлэв.

	Илд жад бариад

	Империализм болов.

	Арзгар шүдээ хурцлаад

	Аймшигт араатан болов.

	Араатан империализм

	Арван долоон онд

	Айхтар хүнд шархдаж,

	Арчлах аргагүй өвчлөв.

	Тэгээд тэр зөнөг

	Тэнхэл тамир алдаж

	Ор дэвсгэрээс босохгүй,

	Олон жил хэвтэв.

	Энэ зөнөгийг сэхээх гэж

	Элдвийн юмнууд сээхэлзэв.

	Хамар муут Муссолин хаахалзаж

	Хас тэмдэгт «Витамин» найруулав.

	Хэрцгий Гитлер хээхэлзэж,

	Хэдэн сая хүний цусаар

	Уршигт энэ зөнөг мангасыг

	Угжиж нэг туршив.

	Хаахалзагчид хамх дэлсүүлэв.

	Хээхэлзэгчид хэмх цохиулав.

	Уршигт хар зөнөг нь 

	Урьдынхаасаа бүр

	Улам доройтон сулдаж,

	Ухаан алдан балайрч

	Дахин дайн, дайн гэж

	Дандаа дэмийрдэг болов.

	Олиггүй энэ зөнөгийг

	Одоо хэн асрах вэ?

	Өөдгүй муу золигууд

	Өрвийгөөд гараад иржээ.

	(Уран хүний зурсныг

	Урьдаар нэг харна уу!)

	Араатан империализм

	Арчгүй хэвтэж байна.

	Энх тайвны хөдөлгөөн

	Эдний үүдэнд иржээ.

	Черчилль чичирч,

	Араатныхаа амьсгалыг

	Анхаарч чагнаж байна.

	Түрэмгий Трумэн:

	Ай бурхан минь гээд

	Амь тариа хийж байна.

	Бевин бээвийгээд

	Хүзүү толгой дээр нь

	«Хүйтэн дайнаар» жигнэв.

	Ачесон айдас нь хүрч

	Хамаг бий чадлаар

	Хаалганы хөшүүрийг дараад

	— Ай хөө Франко! Алдлаа...

	— Дэмжээрэй, Де Голль минь!

	— Тийрээрэй Тито минь гэнэ. 

	Махчин Макартур

	Мань зөнөгтөө өгөх гэж

	Халуун дайны савнаас

	Халбагатай цус аваад

	Хар хэрээ шиг гуаглаж

	Харайлгаж явна харав уу.

	Өөр нэг дээрэмчин нь

	Өөдгүй зөнөгөө аврах гэж

	Атом «Витамин»-ээс аваад

	Аюул тахлын бактери

	Аль муу юм бүрийг

	Авчирч тавьсан байна,

	Чан Кай-ши сандарч

	Жартгар нүдээ нухалж

	— Өвгөн болсон ах минь

	Өргөн хөнжлийнхөө буланд

	Өчүүхэн зүтгэлтэн намайгаа

	Өршөөж хоргодуул гэнэ.

	Бас тэр нэг дайнч

	Бачимдаж сандрахдаа

	Оньст цагийн зүүг

	Оосорлон чангааж байна.

	Энэ ноёдын цаг

	Эргэнэ үү яана...

	Энх ард түмэн

	Хамаагүй хэрэг!

	Атомчин дайнч нарын

	Арын жижиг өрөөнд

	Ширүүн гарт кризис нь

	Шинэ жилийн бэлэг гээд

	Өргөн царсан авсыг

	Өргөн бариад хүлээжээ.

	 

	* * *

	 

	Эрдэнэт сайхан Кремлийн

	Эгшигт цагийн аялгуу

	Эсэргэн шинэ жилийн

	Эхний мэндийг хүргэхэд

	Энх тайвны ертөнцөд

	Хөгжлийн жил эхэлнэ.

	Эзэрхэг дайнчдын лагерь

	Мөхлийн он эхэлнэ.

	 


ДЭЭСЭН ДӨРӨӨН ДЭЭР

	Янк хочтой

	Яргачин цуутай

	Далайн тэртээх

	Дайнчин ноход

	Ичих нүүртээ

	Илэг наасан

	Их зантай

	Империалистууд,

	Өргөн Солонгосыг

	Өмлөж залгихаар

	Өлөн чоно шиг

	Өрвөлзөн ирээд,

	Баатар Солонгост

	Бяц цохиулж,

	Хятад нөхдөд

	Хиар дэлсүүлж,

	Хурц жадны

	Ирнээс барьж

	Хувхай толгойгоо

	Хаацайлж байвч

	Булааж залгих

	Бузар шуналаа

	Буруулж дарах

	Дургүй гэнэ шүү!

	Дээрэнгүй зантай

	Янк мангасууд

	Дээсэн дөрөөн дээр

	Дэндэлзэж байна.

	Их зантай

	Империалистууд

	Ингэнэ ч гэж

	Санаагүй гэнэ.

	Баатар Солонгос

	Ялан дийлж

	Баяр жаргалаа

	Олох нь лавтай

	Дээсэн дөрөөтэй

	Америк ноёд

	Дэмий удахгүй

	Арилах нь лавтай. 


ГАДААД ХЭЛ СУРЧ БАЙГАА НЬ

	(Солонгост)

	Ардын сайн дурынхан

	Англи хэл сурч байна.

	«Буудна шүү!

	Бууж өг!

	Галлана шүү

	Гараа өргө!» гэдэг

	Англи үгийг

	Анхлан сурч.

	Ажил дээрээ

	Амжилттай хэрэглэж байна.

	Янкууд ч гэсэн хятад хэлд

	Яаралтайгаар

	Сурч байгаа гэнэ.

	Тэр цэргүүд

	Тэвдэн сандарч

	Чих чихэндээ

	Чимээгүй шивнэж:

	«Бурхан минь,

	Бууж өгье!

	Амь өршөө!

	Авар!» гэдэг

	Хятад үгийг

	Хичээн цээжилж

	Давчдах үедээ

	Давтан хашхирч байна.

	Риджуэйд ч гэсэн

	Энэ үгийг

	Эртхэн сурах

	Ээлж ирнэ!

	 


ЛИ СЫН МАН СУМ

	Үхэлт дайн хүсэгч

	Уолл-стритийн ноёд

	Үйлт Ли Сын Манаар

	Үхэр буугаа цэнэглэв.

	Цэцэн буудагч Даллес

	Цэнэгт буугаа шагайж,

	Нүдээ анин чичирч

	НҮБ-ын дүрмийг буудав.

	Трумэн ноёны сум

	Түрэмгий Ли Сын Ман

	Америк бууны амнаас

	Ардчилсан Солонгосын зүг

	Аз мэдсэн хэрэг гэж

	Алцгасхийн чавхдаж,

	Ким Ир Сений цээжинд

	Хэмх мөргөж унав.

	Анхны сум амжсангүй

	Ли Сын Ман туулсангүй.

	Сумаа харваад Трумэн

	Нумаа нуухаа ч өнгөрч!

	Урт хар савраараа

	Урд Солонгосоос зуурав.

	Бузар хар хумсаараа

	Бусдын хэргийг самардав.

	Шуналт Уолл-стритийг

	«Солонгосоос савраа зайлуул!» гэж

	Шударга хүн төрөлхтөн

	Шууд тулган шаардав.

	Хатан зоригт Солонгосын

	Хамаг ардын тэмцэлд

	Уршигт Уолл-стритийн

	Урт хар савар

	Ухарч хаягдсаар байна.

	Устаж арилах нь лав!

	 


ЕРТӨНЦИЙН ХИЛЭН

	Уолл-стритийн

	Үүрнээс гарсан Эрээн могой

	Риджуэй гэгч

	Янкийн хүслээр

	Үхлийн хороор

	Тахлын нянгаар

	Таригдаж гарсан

	Аюулт шавжуудаа

	Азийн эрэгт

	Авируулахыг хүсэвч

	Ким Ир Сений удирдсан

	Солонгос зоригтны

	Хятадын сайн дурын

	Аварга хүчтэний

	Баатар гарт

	Багалзуурдагдаж байна.

	Мухардсан янкууд

	Мялзан тахлаар

	Хар хэргээ

	Бүтээж чадахгүй.

	Харин мөхлөө

	Улам хурдатгана.

	Уршигт эдний

	Хар хэрэгт

	Уурсан жигшсэн

	Ертөнцийн хилэн

	Цаглашгүй гэмтүүдийг

	Гэсгээн шийтгэхээр

	Цаазын цалмыг

	Томж байна шүү!

	 


ШОГ ЗОХИОЛ



	



	«МАТАРЫН АРХЕОЛОГИЙН» МЭДЭЭЛЭЛ

	(Матарын археологич саявтар, Баянхонгор аймгийн нутгаас чухал хэрэгцээт хэдэн сонин материал олж ирүүлэв)

	Шинэ маягийн хиргис үүр

	Манай оронд энд тэндгүй үзэгддэг хиргис үүр голдуу дугуй хэлбэртэй байдаг билээ. Гэтэл Баянхонгор аймгийн төв дээрээс нэлээд том хэмжээний гонзгой дөрвөлжин бөгөөд дотроо олон тасалгаатай хиргис үүр олджээ. Нутгийн хүмүүсийн яриа ба архивын материалаар нягтлан үзвэл энэ шинэ маягийн хиргис үүрийг 1944 онд, дунд сургуульдаа зориулж аймгийн гэгээрлийн хэлтсийн дарга агсан Б. гэгч эрхлэн хийлгэжээ. Үүнийг хийхэд 10000 төгрөгийн зарлага гарчээ.

	Үүнийг сурагчдын хичээлийн үзүүлэн таниулах хэрэгсэлд зориулсан юм уу гэвэл тийм биш. Сурагчдын сууцны байшингийн довжоог тавих гэж оролдсон нь тэр байжээ.

	Тэгээд энэ чулуун довжоо, дээрээ байшинг хүлээж 8 жил хэтрээд, шинэ маягийн хиргис үүр болон хувиргаад байгаа нь энэ байжээ.

	 


ХУН ТАЙЖИЙН БАЛГАС

	Туул голын хөвөөгөөр Хун тайжийн балгас гэдэг хэдэн балгас үзэгддэг билээ. Гэтэл Баянхонгор аймгийн төв дээрээс Хун тайжийн балгастай зарим талаараа төстэй нэг байшин олджээ.

	Баянхонгорын төв дээр байгаа энэ байшинг ар талаас нь үзвэл, хур салхи, шуурганд элэгдэж «зуун» жилийн хаг хөвдөд хучигджээ. Адар нь цөмөрч цонх нь өгөрч онгойсон нь Хун тайжийн балгастай ширхэг сольшгүй адилхан ажээ. Урд талаас нь үзвэл, Хун тайжийн үеийн барилгын хэлбэргүй, хувьсгалт засаг мандсанаас хойших манай үеийн барилгын хэлбэртэй юм. Энэ байшинг Хун тайжийн үед ар талыг бариад, хувьсгалын жилүүдэд өвөр талыг нь барьсан юм уу гэвэл тийм биш юм. Архивын материал ардуудын батлан хэлснээс үзвэл, энэ байшинг 1944 онд Баянхонгорын төвийн артель 30-аад мянган төгрөгөөр бариулжээ. Бариулсан байшингаа дарж унах вий гэж айгаад, алтан босгыг нь алхах хүн олдсонгүй 8 жил болж байгаа нь тэр гэнэ ээ.

	 


ХӨХ ТОРГОН ХӨНЖИЛТЭЙ...

	Жирийн нэг трактор, комбайн үг хэлж, зовлон жаргалаа ярилаа гэхэд хэн ч үнэмшихгүй биз. Гэвч тэдэнтэй ярья гэж хүсвэл ярьж болдог л юм байна.

	Би Ерөөгийн сангийн аж ахуйд хөөрхий болчихсон нэг авто машин үзлээ.

	Хэдийгээр тэр амь голгүй төмөр боловч ямар нэг зүс үзсэн таньж мэддэг амьтан, аль муугаа үзэж, эрэмдэг зэрэмдэг болчхоод амь тавих гэж тэлчилж, арай гэж ёолж байгаа юм шиг санагдлаа.

	Эш хөөрхий минь яаж харлаав дээ?! гэж өөрийн эрхгүй дуу алдахад минь тэр машин:

	— Юу ч гэх вэ дээ? гээд зовлон жаргалаа ярилаа.

	— Хэдхэн хоногийн өмнө би чинь хээр талаар жирийлгэж, хэрэг ажил бүтээж, овоо машин гэж магтуулж ч явлаа. Олиггүй машин гэж хараалгаж ч явлаа. Сайн жолоочоор тордуулж ч үзлээ, саар жолоочоор нүдүүлж ч үзлээ. Тариа бол тариа, шороо бол шороо, албаны ажилд ч зүтгэхээрээ л зүтгэж явлаа. Авгайн ч төлөө, архины ч төлөө төөрөхөөрөө л төөрч байлаа.

	За тэгээд эцсийн эцэс, хамрын нусгай ч хүрсэн юм уу карбюратораараа ханиалгадаг болж, радиатораараа асгадаг болж, аккумлятораараа бүр суучих нь тэр ээ

	Эрвэлзэж, дэрвэлзэж явахад эзэгнэх эзэн, эдлэх хүн захаас аваад замаар үргэлж л байсан юм сан. Ингэж яг суучихаар чинь энэ аж ахуйгаас өөд татах хүн огтхон ч үзэгдсэнгүй.

	Харин хээр хэвтсэн сэгийг хэрээ шувуу тонших мэт хэрэгтэй юм бүхнийг минь тонож шоглох хүн тун ч олон гараад төмөр бие минь хэлхээ яс шиг болоод хэвтээ нь энэ дээ.

	Энд тэндхийн сониныг сонсвол, хаягдал юм ашиглаж, эрэг шураг эвлүүлж цоо шинэ машин цогцолж бүтээлээ гэлцэх юм. Харин тэгэхэд манай энд машин техник гэдгийг чинь замд нь хаяж зөнд нь орхиод, бүтэн юмаа бүрэлгэж, бэлэн юмаа бэрх болгож байх юм даа.

	Манай дарга нар энэ гэмээ мэдсэн ч мэдээгүй юм шиг, үзсэн ч үзээгүй юм шиг явцгаадаг юм шүү дээ. За тэгээд би ч дүүрлээ бололтой. Харин цаад хэдэн машин техникээ над шиг болгочихгүй бол яамай сан даа? гэж байв.

	Цаад хэдтэй нь уулзвал, эрдэнэ шишийн, төмсний тарианы комбайнууд ивүүр дөндийлөггүй тавигдсан учир резин мөөрийн нь хий суларч шалчийгаад хөлдчихсөн байлаа.

	— За эрхмүүд тарган тавтай л байна уу гэж мэндлэхэд минь:

	— За даа тавтай л гэх үү дээ гэж нэг комбайн хүнгэнээд:

	— Бид чинь өдрийн цагт хөх торгон хөнжилтэй, шөнийн цагт одтой торгон хөнжилтэй наргиж байна даа гэлээ.

	Олонх сангийн аж ахуйд, машин техник нь ил задгай байгаа тухай хэвлэлээр шүүмжилсэн зүйл гарч л байсан. Сангийн аж ахуйнуудыг удирдах газар тэр шүүмжлэлийн мөрөөр, хөх торгон хөнжил хийж өгч «том арга хэмжээ» авсан юм байж гэж би саналаа.

	Өргөн их хөх торгон хөнжил дээр өөр юу үзсэнээ яривал: тус аж ахуйн гарааш гэж хоёр машин чуу чаа багтдаг, хог шороо, тракторын сэг овоолчихсон «чөтгөр ч тогтмооргүй» нэг сав үзлээ.

	Хажуугийн нь тасалгаанд байдаг дизель мотортой цахилгаан станц нь сардаа 2000 шахам төгрөгийн зардлаар ажиллаж, нэг радио станц хэдэн гэрэл асаагаад зуугаад төгрөгийн орлого оруулдаг юм гэнэ.

	Энэ станцын чадал хүчийг гүйцэд ашиглаж, ихээхэн үр ашиг өгөх тракторын таван жижиг суурь машин эднийд байгаа боловч, хайрцагтай хэвээрээ энд тэнд хэвтэж харагдав. Тэдний дунд, эднийд ирээд гурван жил болж байгаа цахилгаан тээрэм ямар ч хамгаалалтгүй хаягдсан байлаа.

	Авто машинууд нь аваачиж тавьдаг тохитой байргүй болохоороо айл айлын гадаа, айлчин гийчний морь шиг зогсож байгаа харагдав.

	Аж ахуйн орлогч дарга Ч.:

	— Та нар нэг л тиймхэн цагаар ирж дээ! Бид тариа мал хоёрт байдаг хүчээ тавиад завтай хүн байдаггүй... Аж ахуй дээр ирсэн хүн дутагдал ч олно л доо гэж хэлээд,

	— Тэр комбайнуудын дугуй тиймхэн болчихсон байгаа бий. Энэ ч бидний буруу... зүй нь хашаанд аваачиж тавих үед нь хариуцлагатай хүн (харуул) зогсоож зохион байгуулсангүй нь буруу боллоо гэж байв.

	Машин техникийг аригтай гамтай эдлэхэд эзэмшигчдийн ухамсар гол болж нөлөөлөхөөс биш «хариуцлагатай манаач» тавиад хэрэг болох уу даа?! Орлогч даргын энэ гэнэн үг «зүүдээ ярих гээд...» гэдэг шиг юм болчхов уу гэж би төлөөнөөс нь зовох юм. Юу ч гэсэн энэ үг машин техникийг арчилж хамгаалах талаар ямаршуу ойлголттой байдгаа харуулж байх шив.

	Ерөө голын хавиар сангийн аж ахуйнуудыг удирдах газрын хариуцлагатны машины мөр нэлээд гарсан байх боловч, машин техникээ гамнаж хайрлах явдлыг гаргуунд нь хаячихсан явдлыг засаж залруулах талаар явуулсан ажлын нь мөр тэмдэг огт үзэгдэхгүй байгаа нь хөгийн юм аа?


ҮЛ МЭДЭГЧИЙН ХҮЛЭЭС

	— Сайн байна уу?

	— Сайн байна аа! Та чинь хэн бил ээ? Нэг л их таньдаг хүн шиг.

	— Танихаар барах уу, танай байгууллагынхан цөм над бүртгэгдэж танилцсан. Ганцхан та үлдээд байна.

	— За, одоо танилцаж бололгүй дээ, шагналын тухай бүртгэл үү? Намайг одоо бүртгэх үү?

	— Зүй нь та, биеэр очиж шалгуулаад бүртгүүлбэл зохих байсан юм. Гэвч таныг хүлээж ядаад, шалгах гэж ирлээ. За та шинэ үсгээр бичээрэй.

	— Хүүе хүүе шинэ үсгийн шалгалт уу? Давахгүй.

	Тэр шинэ үсгээс чинь тайлагдах нь битгий хэл хүлээстэй байна.

	 

	1947 он

	 


ЗАХЫН ГАНЦ МОДНЫ УЧИР

	Уг зохиол манай номын санд байгаа 1956 оны “Л. Бадарч :  ТҮҮВЭР ЗОХИОЛ” номд байгаа тул эндээс татаж уншина уу.

	 


АМАРЛИНГУЙН ДҮРЭЭР

	Төв аймгийн хэмжээнд ажил байдлаараа адагт нь явдаг нэгэн сумыг А. дарга удирддаг юм. А. дарга амарлингуйн дүрээр суусаар байтал ажил бүрд нь муу юм гараад байдаг болжээ. 1953 онд мал өсгөх төлөвлөгөөгөө 42,5%, ноос бэлтгэл 32,4%, тос боловсруулалт 55,6%-иар тасалдчихаад байхад А. дарга ажиг ч үгүй л байна.

	Хамуутай мал нь хааяагүй олон байвч хайхарч үзсэн юм алга. Өвөл гэдгийг мартаад үргэлж зунаараа байгаасай гэж санаснаас өвөлжөө бууц засах, өвс бордоо авах ажил нь бас хоцорчээ. Захиргааных нь ажил замбараа муутай болоод захиалгатай хэвлэлийг ч хүргүүлэхээ байгаад 4—5 сар болжээ.

	Ардын итгэлийг хөсөрдүүлэн, улсын даалгаврыг биелүүлдэггүй амарлингуй энэ даргыг аймгийн удирдагчид нь анхаарч хардаг болоосой.

	 

	1953 он

	 


«ХОГ БОЛ ХЭРЭМ» БИШ

	Богдын хүрээний лам нар «хог бол хэрэм» гэж номлодог байсан гэнэ. Тэр номлолын «хүчээр» хуучин да хүрээний дундуур энд тэндгүй хэрэм шиг өндөр хог «сүндэрлэжээ».

	Богд хаан, өндөр хогийн өврөөр, өтгөн хогийн бэлээр ногоон орд руугаа залардаг байжээ. Хот дотор хогоо хаях явдал ингэж үүссэн түүхтэй байна. Богдын хүрээ тэр чигээрээ байсан бол босгосон хог нь Богд уулнаас өндөр болох байсан биз.

	Гэвч ард түмэн, хуучин хүрээний өндөр хогуудыг арилгаад, Улаанбаатараа байгуулсан, Улаанбаатараа өдөр бүр өргөтгөж, өндөрлөж сүндэрлүүлж байна. Улаанбаатарчуудын боловсон байдал, ариун цэврийг эрхэмлэгч сайхан заншил дэлгэрсээр байна. Хүрээний бүдүүлэг заншил арилсаар байна.

	Гэтэл, харанхуй шөнө болохоор, хашаан дахь хогоо сэмхэн гаргаад гудамжинд асгадаг айл байна. Хавьтсан газраа бие засчихдаг хүн байна (Амьтны дотроос ямар амьтан хавьтсан газраа сарьж явдаг билээ). Гудамж тэгшилнэ гэдэг сайхан нэрийг нүүртээ наагаад чулуун нүүрсний нунтаг, хогтой үнсээ гудамжинд хаядаг явдал байна. Элдэв угаадсаа гудамжинд асгадаг хүн ч байна. Хуучин хүрээний лам банди нар зөвхөн улаан нүүрээ балга усаар угаадаг байсан тул хүзүү шанаа нь модон тэрэгний гол шиг тас хар явдаг байсан гэнэ.

	Ганц хувиа бодоод хот, гудамжиндаа хамаа бус байдаг явдал нь үүнтэй төстэй хэрэг биш үү?

	Нэгийн балаг олондоо гэдэг билээ. Ганц нэг ийм этгээдийн гэм нь нийт хотын ариун цэвэрт балагтай байна. Дунд гол, Сэлбийн хөвөөгөөр хэн хог асгасан бэ? Тэр балагтай этгээд олны дотор нуугдаад, гэмгүй царайлж явна.

	Ийм балагт этгээдийг хүн бүхэн мэддэг боловч илрүүлж тэмцэх талаар дутагдалтай байна.

	Хот нийтийн ариун цэврийн шаардлагыг зөрчигчидтэй хүн бүр хатуу тэмцэгтүн!

	 


ХАЯГИЙН ТУХАЙ АСУУДАЛД

	Зарим албан байгууллага, гуанз, мухлагийн гаднаа хадсан хаяг хааш яаш бичигдсэн, үсгийн алдаа мадагтай болхи толхи өгүүлбэртэй байна.

	Хаягаа ингэж хааш яаш бичсэн газрын ажил явуулга нь, гаднаа хадсан хаяг шигээ хааш яаш л бүү байгаасай. Ийм хаягтай газар нэлээн олон бий. Нэг, хоёрыг нь энд дурдаад нийт дунд нь санамж болгоё.

	«Хотын халдвартын түргэн тусламж» гэж бичсэн нэг хаяг байна. «Хотын халдвар» гэж юу байдаг юм бэ? Энэ нь ямар ажил явуулгыг эрхэлдэг газар болохыг энэ хаягаас мэдэх арга байна уу?!

	Бас «Тусламж» гэхийг «дусламж» гэж бичсэнээс үзвэл, энэ байгууллагынхан шинэ үсэгт базаахгүй юм байна гэдэг нь л мэдэгдэж байна. «Хотын захиргааны үс засах газар» гэж хуучин бичгээр бичсэн бас нэг хаягийг үзэв. «Хотын захиргаа» гэж ярихаа болиод удаж байна. Шинэ үсэгжээд хэдэн жил болж байна. Гэтэл энэ хаяг өнөө болтол хэвээрээ байна. Хуучин бичгээр уншиж чаддаггүй нэг хүүхэд, энэ хаягт юу бичсэнийг надаас асуув. Би уул хаягийг уншиж өгсөнд, тэр хүүхэд их гайхаж: «Энэ чинь хүний үс засдаг газар биш юм уу?» «Хотын захиргаа» гэдэг юмны үсийг засдаг газар уу? Тэр «Хотын захиргаа гэдэг чинь, үстэй, сахалтай юм байдаг юм уу?» гэж надаас асууж билээ. Замбараагүй, зэрлэгээр ургасан үс, сахал шиг ийм хоцрогдсон хаягууд нь манай нийслэлийн боловсон нүүр царайд харш үзэгдэх боллоо.

	Палийсан хар лонхны зураг хадсан, идэш уушны мухлаг парвайсан муухай гутлын зураг өлгөсөн гуталчин, сарвайсан улаан даавуу дүүжилсэн гуанз энд тэнд үзэгдэж байна. Эднийг эрхэлдэг газрууд, харьяалдаг хороо хорины хариуцлагатан юу харж байна даа?

	 


ЖИГШИХ СЭТГЭЛ

	... «Энэ онцгой эелдэг хүнийг Дондог гэнэ. Энэ хүн 12 цагийн үес, манай цэцэрлэгт орж ном унших бүрд үзэгддэг байв. Сүүлдээ над дээр ирж ярилцан суудаг болов. Хөдөлмөрийн цагаар ингэж явдаг яасан завтай хүн бэ гэж санасан маань над шиг амралттай байгаа хүн бололтой. Хаа ажил хийдгээ ярьсангүй. Ер нь энэ онцгой эелдэг хүн гэртээ ганцаар байдаг» .,. аа дуудаж байгаа нь учиртай байна» гэж бичээд, Адилбиш хүүхэн тэмдэглэлийнхээ дэвтрийг цааш хийв.

	Ингээд хувцаслан, нөгөө тасалгаандаа орж,

	— Аав аа, та амарч бай. Мөнгөний чинь хойноос би явъя гээд гарч одов. Адилбишийг автобусны зогсоол дээр очиход, яг автобус хүрч ирэв. Адилбиш автобусанд орохдоо, нөгөө хаалгаар бууж байгаа Дондогийг үзэв. Гэвч Дондог Адилбишийг харсангүй.

	 

	* * *

	 

	Адилбиш санхүү гэдэг хаягтай хаалгыг нээж орвол тасалгаанд гурван хүн бөөгнөрч суугаад ямар нэгэн инээдтэй юм ярьж байснаа Адилбишийг ороход Дондог гуай зогсов.

	Адилбиш, мөнгө авах баримтыг хамгийн наана суугч хүүхэнд өгөв. Тэр хүүхэн баримтыг авч уншаад:

	— Нягтлан бодоход өгөх хэрэгтэй юм байна. Нягтлан одоо эзгүй. Та баахан хүлээх байх даа гэв. Тэгээд Адилбиш нягтланг хүлээж удтал суув.

	 

	* * *

	 

	Дондог цэцэрлэг дэх, Адилбишийн ном уншиж суудаг ногоон будагтай урт сандлын булан таримал бургасны цаанаас бошинз цухуйж бас нэг цэнхэр бошинзтой хүүхэн хамт байгаа мэт тул. Адилбиш үерхдэг хүүхэнтэйгээ хамт байна гэж Дондог бодов. Ингээд Дондог, бургасны араас гэнэт гарч,

	— Эрхмүүдийн амрыг эрье гэж бөхийтөл амандаа цэцэг үмхсэн хоёр ямаа гэнэт гүйлдэв. Дондог, Адилбишид өгөх гэж өчигдөр авчраад өгч чадалгүй сандал дээр сэмхэн орхисон цэцэгсээ Адилбишийн гараас бус, ямааны амнаас олж үзлээ. Тэгээд Дондог жаахан хүлээвэл ирэх байгаа гэж бодоод, сууж хүлээв. Ингэж өчнөөн болтол хүлээж ядаад Дондог буцав.

	Дондогийн сэтгэл Адилбишийн хойноос тэмүүлж, өдөр дараалан 1-2 цагаас цэцэрлэгт очиж Адилбишийг хүлээдэг болов. Гэвч мөрөөдөл болсон Адилбишээ олж үзсэнгүй ажээ.

	Зургаа дахь өдрөө мөн цэцэрлэгт очив. Адилбиш алга. Дондог хуучин заншлаараа баахан хүлээж ядаад албан контортоо буцаж ирэв. Түүнийг дөнгөж сандалдаа суутал утас нь дуугарав.

	Дондог харилцуурыг авч.

	— За.

	— Нягтлан бодох ирээ болов уу?

	— Бий... Эндэхийн нягтлан бодох биеэрээ байна.

	— Мөнгө авах аа?

	— Өнөө мөнгө олгож чадахгүй! гээд харилцуурыг тавив. Гэтэл утас нь тасалдахгүй улам чарлав. Дондог харилцуурыг дурамжхан буцаан аваад

	— За, та юу гээд байгаа юм бэ?

	— Ширээн дээр орхисон гэнэ ээ, гэж ширээн дээрх бичгийг харж

	— Пунцаг, Дорж нараас тус газрын 40 куб түлээг тээсний... гэж уншаад,

	— Энэ үү? Өнөө олгож чадахгүй. Хоёр гурав хоногоос ирээрэй! Тав хоног яваад байна аа! Энэ мөнгийг авах гэж явсан хэрэг үү? Намайг хүлээж үү? гээд утсаа бушуухан тавив.

	Утас дуугарсаар, гэвч Дондог хайхрахгүй, ширээнийхээ нүднүүдийг татаж нэг юм эрнэ. Утас үргэлжлэн чарлана. Дондог бичиг дансаа онгичиж нэлээд болсноо харилцуурыг ууртай шүүрч

	— Үгүй та юу гээд байгаа юм бэ? Өнөө өгч чадахгүй гэж хэлж байна шүү!

	— Тийм ээ, тийм тийм,

	— Нөхөөр! Та ажилд битгий саад хийгээд бай гэж харилцуурыг ширүүнээр тавив. Ингээд бас л эрэлдээ оров. Утасны чимээ ч намжив. Дондог эрэхээ байж, нэг юмыг бодсон мэт түр чимээгүй суув. Гэтэл утас бас дуугарав. Дондог харилцуурыг авсангүй. Утас улам чанга чанга чарлав. Дондог тачаадан харилцуурыг шүүрч,

	— Та чинь, хүний хэл мэддэггүй яасан янзын этгээд вэ...

	—... би... би Дондог байна, хэн бэ?

	— Аа, аа дарга уу?

	— Би таныг хэлээгүй!

	— Өө нэг хүүхэнтэй утсаар мар мур гэж байсан юм

	Гаргаж чадаагүй байна

	— Өдөр шөнөгүй л хийгээд байна л даа

	— За, за

	— Тэгэлгүй яах вэ.

	— За, за. за.

	— За, за

	— Одоохон, одоохон гэж утсыг зөөлнөөр тавина. Адилбиш 6 дахь удаагаа ирж өнөөх «санхүү» гэдэг хаалгыг нээв.

	Тасалгаанд ганцхан хүн том шүүгээний өмнө цааш харан зогсож бичиг данснуудыг уудалж байгаа бололтой шүүгээний том далбаа хаалга тэр хүнийг хагас халхалжээ.

	— Та эндэхийн нягтлан мөн үү гэж Адилбиш асуув.

	Хариу алга. Адилбиш дахин,

	— Эндэхийн нягтлан бий болов уу гэж асуув. Нягтлан бичиг дансаа онгичин, дуртай дургүй;

	— Би байна юу гээ вэ? гэж хэлээд эргэж харах ч үгүй ажээ. Адилбиш үүдэнд нь зогссон хэвээр.

	— Пунцаг нарын түлээ буулгасан хөлсний тухай сая би утсаар ярьсан... гэхэд нь нягтлан мөн эргэж харалгүй.

	— Аа, өнөөх утсаар омогдоод байдаг хүн үү? гэв.

	Адилбиш жаахан дөхөн очиж:

	— Юу омогдох гэж, танд учраа илтгэж болдоггүй юм уу гэв.

	Нягтлан том хавтастай бичгийг суга татан авч ууртайгаар эргэв. Гэтэл өмнөө зогсож буй хүсэл мөрөөдөл болсон Адилбишээ танимагц хэлэх гэсэн үг нь хоолой дээрээ тээглэж, зогтусав. Дондогийн эл эв ургүй байдал нь Адилбишид бүр ч сүртэй үзэгдэж, өнөөх «онцгой эелдэг» гэж тэмдэглэсэн Дондогоо танимагц тасалгаанаас гүйж гарсан байжээ.

	Энэ өдрөөс хойш нэг сар өнгөрөв.

	Тэр хоёр ер уулзсангүй. Адилбишийн амралт дуусаж хөдөө сумынхаа бага сургуульд багшилдаг болжээ.

	Нэг орой, багш Адилбиш заах хичээлийнхээ тэмдэглэл бичиж гүйцээд Дондогоос ирсэн захидлыг уншиж гүйцээд, нэг хэсэгхэн газрыг тэмдэглэж, «... Чи намайг жигшин ... аманд орсон буртаг мэт нулимсан уу?» Нам дуугаар давтан уншив. Ингээд Адилбиш, би нээрэн түүнийг жигшсэн, энэ бол миний зөв гэж бодно. Өөрийн зөвийг Дондогт бичих гэж цаас харандаагаа авав. Гэвч «жигших» гэдэг чинь юу гэсэн үг вэ? гэдэг бодол түүний харандааны үзүүрийг тушчихав.

	Ингээд «Жигших сэтгэл гэж юуг хэлэх вэ» гэдэг асуудалд зөв хариулт өгөх гэж Адилбиш удаан бодолхийлэв. Адилбиш ингэж бодохдоо: Тэмдэглэлийнхээ дэвтрийг авч «Би бол Дондогийн үзэл мэдрэлд наалдсан хүнд сурталт түшмэлийн ялзарсан заншлыг нь жигшинэ. Дондог ялзарсан байдлаасаа одоохон ангижирч чадвал мөн одоохон түүний хайрт нь болохоос татгалзахгүй сэн, манай үеийн хүний жигших сэтгэл бол зөвхөн жигшин, дур гутаах төдий бус аль дутагдалтайгаа жигшээд хаячих биш, харин түүнийг жигшүүрт бузраас нь цэвэрлэн авахад орших буй заа» гэж тэмдэглэв. Ингээд Адилбиш Дондогтоо хариу захидал бичээгүй боловч түүнийг жигшүүрт бузар заншлаас нь яаж ариутгах билээ гэж өнөө болтол санааширсаар байдаг гэнэ.

	 


ЯМАР АРГА ХЭМЖЭЭ АВАХ БОЛ?

	Төв аймгийн нэг бүсгүй, аймгийн эмнэлгээр дамжиж өвчтэй хүүхдээ Улаанбаатарын төв больницод үзүүлэхээр шөнө орой иржээ.

	Тэр холоос сандарч ирсэн бүсгүй, төв больницын их хашаанд орж очиход нэг цагаан халаадтай хүүхэн «хүүе та хаачих гэж явна?» гэж асуув. Тэр ард учраа хэлбэл цагаан халаадтай хүн түүний хүсэлтээс үүдний манаачийнхаа тухай илүү сонирхож, «манаач таныг зогсоохгүй явуулчхав уу» гэж сандран асуужээ. Энэ нь их учиртай гэнэ. Больницын шөнийн дежурийн эмч сувилагч нар, хэн ч ирсэн оруулахгүй байгаарай гэж үүднийхээ манаачид захиж орхиод айван тайван байхыг хүсдэг юм санжээ.

	Ялангуяа «эргүүл тойруулын хүмүүс явбал урьдаар биднийг очиж сэрээж байж оруулах хэрэгтэй» гэж манаачдаа даалгадаг бололтой. Гэвч манаач нь ч бас тайван нойрсохыг хүсдэг тул тэдний даалгаврыг хааяа хааяа хөсөрдүүлж орхидог байжээ. Тэгээд тэр сувилагч өвчлөн байгаа хүүхдийг үзээд «танай хүүхэд амьсгаатай байгаа юм байна. Юу ч гэсэн та дежурийн эмчийг иртэл хүүхдээ үхүүлэхгүй хүлээлгэж байх хэрэгтэй» гэв. Эмч чинь хаачсан бэ гэхэд нь тэр сувилагч «маш хол юманд явсан» гэжээ. Хажуугийн тасалгаанаас нэг хүний хүчтэй хурхирах чимээ хүржигнэн сонсогдсоор байв. Өвчтэй хүүхэд муудсаар л байв. Удалгүй хүүхэд бүр муудахад, хүүхдийн эх одоо яадаг билээ гэж сувилагчид хэлэхэд, «Юу ч гэсэн маргааш өглөөний 9 цагт өдрийн ээлжийн эмч нарыг иртэл хүүхдээ амьд авч байх нь чухал» гэж сувилагч хэлэв. Тэгээд тэр бүсгүй шөнийн 3 цагаас өглөөний 8 цаг хүртэл хүүхдээ тэврээд дежурийн эмчийн тасалгаанд хонов. Өглөө ч болов. Нар ч гарав. Хажуугийн тасалгаанаас хурхирах их чимээ ч намжив. Хөөрхий тэр өвчтэй хүүхдэд эмнэлгийн тусламж үзүүлэх цаг бас хожимджээ.

	Энэ нь 1949 оны 3 дугаар сарын 6-ны шөнө төв больницын дежурийн эмчийн байшинд болсон хэрэг билээ. Энэ эмэгтэйг тэгж хүлээж байх үед эмч үнэндээ эзгүй байсан уу гэвэл тийм биш хажуугийн тасалгаанд нь хурхиран унтаж байсан хүн бол дежурийн эмч байсан байна.

	Эндэхийн Го. Да. Ра. зэрэг зарим эмч нар иймэрхүү янзтайгаар ард түмэнд «эмнэлгийн тусламж» үзүүлж байна.

	Эд ийм гэмт хэрэг үйлдээд ямар ч ял зэмлэлгүй өнгөрдөг байна. Боловсон эмнэлгийн ач тусыг манай ард түмэн гүнзгийгээр мэдэрсэн юм. Гэвч эмнэлгийн газар ийм бузар, энэрэнгүй биш, хүнд сурталтан оршиж боловсон эмнэлгийн нэр хүндийг гутааж болох ялт хэргийг өдүүлж байдаг байна.

	Ийм бузар этгээдүүдийг ард түмэн бүгдээрээ шүүмжилж байгтун!

	Эрүүлийг Хамгаалах Яамны хариуцлагатан нар ийм залхуу хойрго этгээдүүд дээрээ ямар арга хэмжээ авах бол гэж ард түмэн хүлээн харж байна.

	 


ДАРГЫНХАА НҮДЭН ДЭЭР 
(Шог үзэгдэл)

	Уг зохиолууд манай номын санд байгаа 1956 оны “Л. Бадарч :  ТҮҮВЭР ЗОХИОЛ” номд байгаа тул эндээс татаж уншина уу.

	 


ЁСТЫН ЁСЧ ГЭДЭГ НЬ

	Уг зохиол манай номын санд тусгай ном болон орсон тул эндээс татаж уншина уу.



	




	МЯГМАРЫН ӨВЧИН

	Хамрын нусгайгаас хамаагүй ондоо боловч түүний нэрийг зээлдэж явдаг нэг «өвчин» байх юм.

	Энэ өвчнийг эмч нар анзаардаг л биз. Гэвч энэ тухай нэг явдлыг бичихэд илүүдэхгүй байлгүй. Ажилтан Мягмар гуай, Мягмар гарагийн үдэш өвчилжээ. Эмч түүнийг үзэхээр иржээ. Мягмар ёолж яраглахын хажуугаар «хамар шуухинаад... хамаг бие шархираад, ханиад минь үгдрээд хариугүй байна» гэж арай чарай хэллээ. Эмч судсыг нь барьж биеийг нь чагнаж халууныг нь хэмжээд, толгой сэгсрэв.

	— Их хүнд байна уу? гэж Мягмарын эхнэр асуув.

	— Тийм ээ! Их хүнд байна. Гэвч та битгий сандраарай гэж эмч хэлэв. Эхнэр гайхаж,

	— Яагаад тэр билээ. Хүнд байгаа юм бол сандралгүй яах вэ! гэв.

	— Амь нас аюулгүй байна. Амнаас бусад эрхтэн нь цөм зүгээр байна гэж эмч хэлэв.

	— Тэгвэл ам нь гэмтээ юү? гэж эхнэр асуув.

	— Ам нь ч гэмтсэн биш юм. Үг хэлэх эрхтний ажиллагаа үнэндээ зөв биш байна гэж эмч хэллээ.

	— Тэгвэл солио өвчин тусах нь энэ үү? гэж эхнэр сандрав.

	— Ёстой солио ч биш юм. Тийм учраас энэ «өвчин 22 цагаас хэтрэхгүй намдана» гэж эмч тайвнаар хэлэв. Эхнэр гайхаж:

	— 22 цаг!? гэж асуусан байртай эмчийг харахад эмч инээмсэглэж:

	— Та бүү сандар! 22 цаг шахаж байна, тэгээд л Мягмар гараг шувтрах тийшээ хандана шүү дээ гэв.

	— Мягмар гараг ямар хамаатай юм бэ? гэж гайхсан эхнэр асуув.

	— Та нөхрийнхөө хүмүүжлийн ажлын цагийн хуваарийг мэддэггүй юм уу даа гээд эмч инээмсэглэв.

	— Түүнийг ч мэдэлгүй яах вэ дээ. Мягмар өнөө орой үйлдвэрчний дугуйланд очих ёстой байсан боловч өвчлөөд энэ шүү дээ гэж эхнэр хэлэв.

	— Өнөө орой ч гэсэн тэр, ойрын долоон долоо хоногийн мягмар гарагийн орой ч гэсэн Мягмар гуай өвчилж байна шүү дээ гэж эмч хариулав.

	— Тэгээд та, өвчин биш гэж хэлж байна уу? гэж эхнэр чангавтар дуугарав.

	— Нэг л ёсны сүрхий хүнд өвчин юм гэж би хэлье гээд эмч инээмсэглэв.

	— Тэгвэл ямар нэртэй өвчин болох нь вэ дээ. Та эмчилж өгөх юм уу, үгүй юм уу? гэж эхнэр омогтой дуугарав.

	— Танай нөхөр Мягмарт, мягмар гараг бүрд тусаад байдгийг нь үзвэл Мягмарын өвчин гэмээр юм уу даа гэж эмч хариулав.

	— Та өвчтэй хүнээр битгий тоглооч! Үүргийнхээ ёсоор эмнэлгийн ямар нэг арга хэмжээ аваад өгнө үү гэж эхнэр ууртай шаардав.

	— Та тогтож хайрла гээд эмч, эмийн ямар нэг жор бичиж өгөв.

	— Энэ чинь усан эм үү, хуурай эм үү гэж эхнэр асуув.

	Эмч жаахан бодосхийж инээмсэглээд,

	— Усан ч биш, тосон ч биш, хуурай ч биш, дусал ч биш... гэм нь хатуухан боловч, хүч нь хамгийн сайн эм дээ гэж хэлээд явахыг завдав.

	— Энийг чинь аль ч аптект захиалж болох уу? гэж эхнэр асуув.

	— Бараг болох ч бол уу гэж би бодож байна, гэхдээ «Матарын аптект захиалбал хамгийн түргэн найруулаад өгнө дөө» гээд эмч гарч одов. Эмчийг гарсны дараа эхнэр, нөхөр хоёр тэр эмийн жорыг үзвэл: ингэсэн байв.

	 

	Ш-1%

	Ү-2

	М-1.

	Ж-1,

	Л-2.

	Э-1„

	 

	Энэ эмийг хүртсэнээс хойш Мягмар гуайд мягмар гарагийн өвчин тусахаа больсон гэнэ билээ.

	Мягмар гуайд тохиолдож өнгөрсөн тэр өвчний учрыг мэдээд зарим гэнэн хүн инээж мэдэх юм. Зөвхөн инээвэл хөнгөмсөг хэрэг шүү? Тэр өвчин хүнд бөгөөд яршигтай өвчний тоонд орно. Мягмар гуайг «аюулт өвчнөөс» аварсан тэр эмчийн нэрийг мэдье гэвэл, сайн эмчийн бичсэн жорын үсэг үеийг тоогоор нь үржүүлж зохих зохих байрыг зөвөөр эзлүүлж тавивал мэдэгдэнэ. 


МЭЛХИЙ 
(Жижиг үзэгдэл)

	Хөшиг нээмэгц

	Эмнэлгийн газрын бүртгэгчийн байр, ширээ, вандан, вандан дээр нэг хүн сууж үүрэглэсэн маягтай.

	Бүртгэгч л уруулаа будаж эмчлүүлэх хүмүүс дугаарлан зогссон байна.

	Гаднаас хүн нэмэн ирж оочирлож байсан дугаарын сүүлд зогсож байна.

	Эхний хүн:

	— Аль вэ? Би картаа авах сан!

	Л. «Ярвайж дуугарах ч үгүй өчүүхэн жижиг толинд нүүрээ харж уруулаа будна».

	Эхний хүн

	— Би картаа авах юм сан.

	Л. Та болбол түр хүлээж бай.

	Эхний хүн,

	— Үгүй, энэ чинь хүлээх гэж та зүгээр байхаар картыг минь олоод өгөөч дээ.

	Л. «ууртайгаар»

	— Хүлээж бай гэж танд хэлж байна шүү.

	"Эхний хүн, дуугүй хүлээнэ. Л. Ширээн дээрээ дэмий юм эрээчиж янагийн дуу аялна. Улмаар дуу аялж байснаа"

	— Нэр "гэж асуухад анхны хүн дуулсангүй."

	— Нэр чинь хэн бэ гэж байна шүү! Шал дүлий амьтан уу даа.

	«Үргэлжлэн дуулна»

	Эхний хүн

	— Таны чинь дуулж байна л гэж саналаа шүү. Нэр Дорж.

	Л. залхуутай гэгч картыг эрнэ.

	Дугаарласан хүнээс Сүх, Гомбо хоёр гарч,

	— Та бидний байрыг хадгалж байгаарай, гэцгээгээд ширээний дэргэд сандал дээр сууна.

	Гомбо цагаа үзэж Сүхдээ

	— Бид есөн цагт ирсэн шүү дээ. Одоо оройн 2 цаг өнгөрөв гэнэ. Сүх хуруугаар заан бидний өмнө 11 хүн байна. Тэднийг бүртгүүлж картаа авах болтол 1 цагийн зай бий. Энэ завсар ажил хийсэн бол нэлээд юм хийчих байлаа гэж ярилцана.

	Д. (Ууртайгаар)

	— Зүгдорживий! Та саяхан Нямдорж би гэж эрүүлж эрүүлчхээд... Битгий тоглоом хийгээд байгаарай. Янзын амьтан бэ?

	Эхний хүн (Дорж)

	— Би танд нэрээ, Дорж гэж хэлж байна шүү Дорж!

	Л. «Ууртайгаар»

	— Хэн ч гэсэн тэр ээ! Байхгүй гэж байгаа шүү! (давшилна.) Дорж картыг минь олж өгөх юм уу даа. Үгүй юм уу? Үгүй бол явъя.

	Л. — (Улам уурлана. ) Явж л байхгүй юү? Таны хамар ойчихоос биш миний хамар ойчих биш! (Докторын тасалгаанаас цагаан халаадтай хүн гарч ирээд) эмчлүүлэх хүн явуул гэнэ. Л. картуудад хандаж Доржийн картыг төд олоод ууртайгаар шидэж өгнө) Дараагийн хүн (дугаарын)

	— Карт! Карт!

	Л. Мэдэж байна. Мэдэж байна! (үсээ засна)

	Дараагийн хүн

	— Би хойшоо их ажилтай юм сан!

	Л. Хойноо ажилгүй хүн гэж алга аа! Дуртай бол дуугүй хүлээж бай гэж ууртай гэгчээр аашилна.

	Гаднаас нэг панзчин орж ирэв. Л-д ойртон очиж аяархнаар

	— Хүүе Л ээ!

	— За Балган сайн уу (гэснээ хошуугаа унжуулж) өө чи намайг дандаа хуурах юм! Аль вэ? Өнөөх хөөрхөн туфли чинь?

	Балган,

	— Аа золиг сая аваад ирэхээ мартчихаж. Өвгөн чинь наймаа саймаа хийсээр байгаад эмнэлгээ хэд хоног тасалчхав. Одоо нэг үзүүлнэ гэж... (сэмхнээр миний картыг гэнэ)

	Л. (сэмхнээр)

	— За картыг чинь олъё гээд номерыг асуун олон карт дотроос яаран эрнэ. Тэгээд гэвч (гээд урвайна.)

	Балган,

	— Докторт үзүүлчхээд, одоохон гүйж, туфлийг чинь авчиръя.

	Л. Картыг эрж байснаа гүйж гарна.

	Гаднаас цаасан хайрцагтай юм барьсан хүн орж ирээд

	— Л. Байна уу?

	Дугаарлагчид:

	— Бас гараад арилсан:

	Балдан,

	Та Л-ийн танил уу? Тэгвэл хүлээ. Карт олох талаар аюулгүй.

	Тэр,

	— Би эмчлүүлэхгүй. Л-ийг ирэхээр намайг одоо буцаад ирнэ, байж байгаарай гэж байна билээ гэж хэлээрэй (гээд эргэж явна)

	Балдан,

	— Хүүе хүүе, та чинь хэн гэдэг хүн бэ? Хэн ирлээ гэж...

	Тэр үгийг сонссонгүй яаран гарч оджээ.

	Л. Үерхдэг хүүхнийхээ нэгтэй хоёулаа ирэв.

	Л. Түүнд өнөөх Балган нэг их хөөрхөн туфли авчирч өгөх гэсэн. Чи жаахан хүлээж байж түүнийг үзээд таарвал хоёулаа туфлиэ солих уу?

	Балган... Өнөөх туфлиэ авчирчээ. Яасан сайн юм бэ (Хайрцгийн боодлыг тайлах гэснээ байж)

	— Үгүй!.. энэ хөөрхөн туфли бол, би солихгүй шүү.

	Үерхэгч хүүхэн:

	— Минийхээс өөр юм бол, би бас солихгүй шүү.

	Л. Яасан ч чиний туфлиэс доргүй дээ. Балган чинь барагтай юм тоодоггүй баян хүн шүү. (хайрцгийг) задалж дуу алдана. Нүдээ арчиж дахин үзээд дуу алдаж, өхөөрдөнө.

	Хүлээгчид, бүртгэгчид цугларна.

	Балдан хайрцгийн дотроос бичгийг авч

	— нөхөр Л. тус эмнэлгийн байгууллагад бүх талаараа муу ажиллаж уралдааны хамгийн адгийн суурийг эзэлсэн тул шаардлагын мэлхийг шилжүүлэв.

	Тэр өчигдөр орой болсон уралдааны дүнгийн хурал дээр ирсэнгүй тул эмнэлгийн эвлэлийн үүрийн дарга Болдоор хүргүүлэв. Хойшид ажлаа сайжруулахыг шаардъя. Уралдааны комисс гэж уншив.

	Хүлээгчид зүйтэй зүйтэй. Алга ташна. Л. дахин мэлхийг үзээд балардана.

	 

	X ө ш и г


(Мал хөдөө аж ахуйн сайчуудын 3 дугаар зөвлөгөөн дээр гарсан шүүмжлэлүүдээс)

	 

	ЗАРИМ ЗАРИМУУД

	1. Олон тонн таниулга

	Хүндэт уншигчид аа! Ухуулга таниулгын ажил бол амаар яригдаж, чихээр сонсогдох тул хүндийн жингүй гэж та хэлэх биз ээ. Гэвч сайн таниулга бол маш их хүндийн жинтэй байдаг. Үүнийг нотлох баримт байна.

	Дорноговь аймгийн Мандах сумын нам, захиргааны байгууллагын удирдагчид, сумынхаа ард түмэнд, улсад нийлүүлэх малын тарга хүчийг сайжруулах, ангийн махыг идшинд хэрэглэх тухай таниулгын ажлыг хүчтэй зохиожээ. Тэгээд Мандах сумынхны улсад нийлүүлсэн малын тарга хүч онц сайн байсан тул 580 төл нэмэгдэв. Бас 400 гаруй зээр агнаж идшинд хэрэглэсэн нь 300 жижиг малыг идэшнээсээ хэмнэв.

	Энэ ухуулгын үр дүнгээр бүгд том жижиг 880 мал хэмнэв. Энэ 880 малын хүндийн жин бол тэр ухуулгын хүндийн жин юм. Хэрэв та сонирхвол энэ 880 малын дундыг баримталсан хүндийн жинг ологтун. Тэгвэл, тэр таниулга хэчнээн тонн болохыг мэднэ.

	 

	2. Аз мэдэг

	Зарим нутаг газрыг ганцхан метр онгилоод, түүнийгээ «худаг» гэж нэрлэсэн явдал байна.

	Төв аймгийн Эрдэнэсант сумын нэг багийн нутагт дөрвөн худаг байна. Гэтэл эдгээр худагт нэг ч онгоц ховоо алга. Бас зарим газар гол мөрний хөвөөн дээр гаргасан худаг ч бий гэнэ.

	Зарим газрын малчин, худаг гаргая гэхдээ, аз мэдсэн хэрэг гээд, хаана тохиолдсон газраа малтдаг. Тэгээд ус гарахгүй, хөдөлмөрөө талаар үрэгдүүлэх явдал гарчээ. Гэтэл хөдөө нутагт усан техник гэдэг мэргэжилтнүүд байдаг. Тэд юу хийж суудаг юм бэ? Аз мэдэг гээд дэмий байдгаас зайлахгүй.

	Энэ бол хөдөөгийн зарим ажилтан нэг ч худаг руу өнгийж үзээгүй байж, олон худгийн тоо бичээд, аз мэдэг гэж лаглайж суудгийн гай юм.

	 

	3. Тэмээ атаархаж байна

	Тэмээ морьдод атаархдаг юм гэнэ. Манайхны зарим албан байгууллага ба орон нутагт морьдыг тэргэнд сургах нь ховор байна. Ийм учраас морьдыг их танхай байдаг гэж тэмээ боддог байжээ. Энэ зөв шүү. Увс аймгийн Туруун сумын хоршоонд зуу гаруй тэрэг байна. Гэтэл тэнд морьдыг тэргэнд сургадаггүй учраас морьд нь ч танхай, тэрэгнүүд нь ч танхай байдаг гэнэ.

	Морин хөсгийг ихээхэн хөгжүүлбэл, манай хөсөг тээвэрт улам их бололцоо нэмэгдэнэ. Гэтэл Туруун сумаас эхлээд бололцоог хайдаггүй газар олон байна.

	 

	4. Ичих

	Манай хөдөөгийн залуус, цэвэр ичимтгийг эрхэмлэдэг сайхан заншилтай. Гэвч зарим залуус, ичих зүйлээс ичихгүй мөртөө, ичмээр зүйлээс ичихгүй байх юм. Жишээ нь: мал хариулахдаа өдөр өнгөрөөхийг бодож, өвсгүй газар ээрч өнжөөдөг залуу ч байна. Мал хариулахад бороонд нэвтрэхгүй, хүйтэнд даарахгүй бүдүүн бааз хувцастай явах нь чухал байдаг. Гэтэл зарим залуус ийм хувцас өмсөхөөсөө ичдэг байна.

	Борооны түрүүнд л шуртхийгээд гэртээ шургадаг, хүйтний үзүүрт л, элгээ эвхээд гэрээ барааддаг ийм явдлууд бол ёстой л, залуу хүний ичвэл зохих зүйл мөн гэж, Хэнтий аймгийн улсын сайн малчин Гомбо шүүмжилж байна. Энэ тун зөв шүү. Хөдөлмөрт зүтгэлгүй, эрдэмд шамдалгүйгээс илүү ичгүүртэй юм гэж байхгүй.

	 

	5. Төвөгтэй мал

	Төвөгтэй мал гэж байхгүй. Мал маллана гэдэг бод сайхан хөдөлмөр шүү.

	Хувьсгалын өмнө байсан феодал, лам нар ямааг «төвөгтэй» мал, ямаа бол цэргийн хүнс, ядуучуудын мал ямаа олширвол цэрэг дайн болно гэж мухар суртал дэлгэрүүлдэг байжээ. Тэдний аль дэмий донгоссоныг тэр гэх вэ! Лам нар: мал нядалбал нүгэл, мах идвэл хилэнцтэй гэж номлодог байжээ. Тэгээд, мах иддэггүй лам байсан уу даа!

	Феодализмын ийм бүдүүлэг үзэл, одоогийн манай оронд алга болсон. Гэрч хааяа нэг хүний толгойд тийм шавхруу байдаг байна.

	Булган аймгийн Авзага суманд ямааг «төвөгтэй мал» гэж үздэг малчин байна гэнэ. Үүнийг манай шударга ард түмэн хэн ч зөвшөөрч чадахгүй.

	—... Зарим малчин, ямааныхаа сайхан ноолуурыг цаг тухайд нь самнан авч чадахгүй. үрэгдүүлээд, ямааг «төвөгтэй мал» гэж үздэг. Би үүнийг яасан ч зөвшөөрч чадахгүй гэж Авзага сумын нэгдүгээр багийн малчин эмэгтэй Дэжид хэлж байна. Манай бүх ард түмэн ингэж хэлнэ.

	 

	6. Чонын хорогдлыг ихэсгэе

	Малын хорогдлыг багасгахад чонын хорогдлыг ихэсгэх хэрэгтэй билээ. Чоныг авлахад: Шөнөөр явж гүйдлийг отох, хээр ямааг уяж чоныг ирүүлээд алах, чонын үүрийг олж бөөнөөр нь устгах зэрэг сайн анчдын нарийн аргууд байдаг.

	Гэтэл зарим хөдөө нутагт олон чоныг устгана гэж төлөвлөөд, ийм асуудлыг хэрэглэж, хашир анчдаар чоно авлагчдыг толгойлуулах зэрэг зохион байгуулалтын ажиллагаа сул байна.

	Увс аймгийн Туруун сумын малчин өвгөн Галбадрах энэ жил 13 чоно авласан байхад, тэр сумын гал цог нь бадарсан нэлээд залуу нэг ч чоно алаагүй байна.

	Ийм учраас хашир анчдын туршлагыг залуучуудад дэлгэрүүлье! Тэгээд чонын хорогдлыг ихэсгэе гэж Галбадрах гуай хэлж байна.

	 

	7. Үзэсгэлэнгийн хашаа

	Өвөрхангай аймаг тэр жил, боловсон хашаа гэж олон тооны хашаа барьжээ.

	Энэ хашаануудыг барьсан газрууд нь, мөгөөрс нимгэн хоолойтын дуу нь хүрээгүй оргил биш боловч мөчит дөрвөн хөлтний мөр нь хүрэлгүй зургаан жил хүрэв.

	Төв аймгийн Бүрэн сумын Баян-гүн гэдэг газар нэг сүрхий хашаа бий. Тэр хашаа мөн л дээрх хашаануудтай төстэй гэнэ. Эдгээрийг ашиглаж болдоггүй учир нь:

	Эдгээр хашаанууд, намаржиж болдоггүй, өвөлжиж болдоггүй, хаваржиж болдоггүй газар байгуулагдсан юм санжээ.

	Ийм хашаа хэнд хэрэгтэй юм бэ? Хоосон тооны хойноос хөөцөлддөг зарим нэг хүнд хэрэгтэй юм бол уу, чанаргүй, хоосон тоо бол манай төлөвлөгөөт ажилд нэмэр болох байтугай, харин саад тотгор болно.

	 

	8. Ноцтой баримт

	Сүхбаатар аймгийн Онгон сумын Ра. Го. нар өнгөрсөн өвлийн зуд дундуур нэг дор нутаглаж байв. Ра. зудыг нэг ч малын гарзгүй давж, 90 малаа 140 хүргэв. Гэтэл Го. 200 гаруй малаас 10 гаруйхан нь үлджээ.

	Энэ суманд малчны ажиллагаа жигд бус байгааг энэ баримт нотолж байна. Энэ аймгийн удирдлагууд, сайн малчны ажиллагааг нийтэд дэлгэрүүлэх явдлыг анхаардаггүйн ноцтой баримт энэ байна.

	 

	9. Хэтэрхий

	Сүхбаатар аймгийн байдлаас үзвэл мал өсгөх төлөвлөгөөний биелэлт тун муу байна. Энэ явдалд зарим сум багуудын нь захиргааныхны хэтэрхий тайван суудаг явдал их нөлөөлжээ.

	Жишээ нь: Энэ аймгийн Уулбаян, Баяндэлгэр хоёр сумын байгууллагынхан, мал өсгөх тухай ерөнхийлсөн хэдэн тоо бичиж, ханандаа хадсан төдийгөөр ажлаа хязгаарлаад, хэтэрхий тайван сууж байдаг гэнэ.

	Төлөвлөгөөт ажил ба хэтэрхий тайван байдал хоёр бол гал ус хоёр шиг эвлэршгүй зүйл шүү.

	 

	10. Ээжийгээ шүүмжилье

	Улаанбаатар хотын гахайн заводын мастер Юмжаваас шүүмжлэхдээ:

	— Нийслэлийн зарим ард, хавар болохоор саалийн мал авч, зун, намрын турш сүүг нь ашиглаад, олигтой тэжээж арчлахгүй тураадаг, сувайруулдаг явдал байна. Ялангуяа ямааг эзэнгүй золбин хаядаг нь хэвээр байна. Энэ явдалтай хатуу тэмцэх хэрэгтэй гэж шүүмжлэв. Энэ бол туйлын үнэн юм. Хотод ийм явдал зөндөө байна. Үүний баримтыг холоос эрэх хэрэггүй.

	Би, ээжийгээ шүүмжилье. Миний ээж нийслэлд суудаг юм. Өнгөрсөн хавар, хөдөө байгаа хөвгүүнээсээ хоёр ямаа авчруулав. Тэгээд ээж маань зуны турш хоёр ямаагаа сааж, цайгаа сүлэв. Хоёр ишиг нь хөрөвжөөд дөрвөн ямаа болов. Намрын салхи сэрвэлзээд ирэх үед дөрвөн ямаа ч үзэгдэхгүй болов. Гэтэл ээж маань тэр ямаануудаа хүн гуйж байж, танихгүй нэг айлын ямаагаар явуулчихсан байв. Тэгээд дөрвөн ямаа онд орох ч юм уу? Үгүй ч юм уу бүү мэд болов. Үүний гэмийг ганцхан ээж ч хүлээхгүй, би бас хуваалцах болжээ.

	 

	Өвгөн сэтгэл зовж байна

	Улаанбаатарын гал командын хажууханд өндөр наст өвгөн До гуайнх байдаг юм. До өвгөн, 3 дугаар сарын нэг шөнө гэрээсээ гарч яваад, хот дотор гарсан жижигхэн түймрийг ажиглав. До гуай насныхаа танагтайд гал командад олон жил ажилласан тул түймэр гарахлаар тэсэж чаддаггүй заншилтай ажээ. Тэгээд До гуай гэрийнхэндээ хэлж, түймрийн зүг яаран явав.

	До өвгөн замдаа амьсгаадаж, «намайг хүрэх гэсээр байтал гал командын шижигнэсэн хүүхдүүд аль хэдийн очоод түймрийг унтраачих байлгүй дээ» гэж бодон бараг 30-аад минут явсны дараа түймэр дээр хүрэв. Тэнд хүн олон цугларсан боловч гал командынхан ер үзэгдэхгүйд нь өвгөний сэтгэл зовж эхлэв.

	Гэтэл тэнд цугларсан хүмүүс «гал команд дандаа оройтдог... одоо бас л оройтох нь байна» гэж шуугилдаж байхыг сонсоод өвгөний сэтгэл улам түгшиж эхэллээ. Гэтэл ашгүй гал командын тэрэгний хонхны чимээ сонстож, өвгөний сэтгэл түр амсхийв.

	Гэвч До гуай угаасаа гал командынхны ажилд амжилтыг хүсэж, тэдний нэр алдрыг хайрлах сайхан заншилтай тул, Улаанбаатарын гал командынхны ингэж оройтдог явдалд сэтгэл нь их л зовж байдаг гэнэ.

	 

	Өвөртөлж унтсаар л байна

	Эрэгтэй эмэгтэй хоёрын ярилцсан нь:

	— Чи номын худалдаагаар оров уу?

	— Орсон!

	— Тэгвэл их хурлын илтгэл, асуулт хариултаас аваад ирэхгүй яагаа вэ?

	— Авчраагүйг нь яасан сайн мэдэв! Аваад л ирсэн шүү дээ. Май!

	— За хөөрхий! Энэ хоёр дэвтрийг чинь нас тоолон уншиж гаръя даа.

	— Үнэн л байгаа даа бурхан минь!

	— Үнэн л байгаа даа гэнэ? Үнэн байхгүй яах юм бэ? Үүнийг чинь судлалгүй болохгүй болоод байна шүү!

	— Сонин дээрээ ч соохолздог л юм даа! Чи ноднин 11 дүгээр хурлын илтгэл тогтоолыг бас нас тоолон уншина гэж гайхуулж байсан. Тэгээд тэр номыг хэвтэхдээ барьж аваад хэвтдэг байсан. Тэгээд өглөө хөнжил дотроос чинь л гардаг байсан шүү. Тэр номыг хэдэн сар өвөртөлж унтаад сүүлдээ шалгалтад ноль13 гарсан шүү.

	— За чиний намайг шүүмжлэх ч гайгүй, хэрээ хэрээнийхээ харыг гайхав гэдэгтэй адилхан байна. Би ч яах вэ өвөртөлж унтдаг байсан. Харин чи дугуйлан дээр тэр номыг дэрлэж унтдаг байсан шүү. Тэгээд чи бид хоёр дүндээ дүн дээ. 


ХӨВӨН СОНГИНО ХОЁРЫН ХЭРЭГЦЭЭ

	(Ж. Б. хоёрын мэдээнээс)

	Хуучин танил Цэдэв Готов хоёр Улаанбаатарын нэг гудамжинд уулзав. Цэдэв нь тээврийн товчоонд, Готов нь өртөө шууданд очих хэрэгтэй явжээ. Мань хоёр ингэж зам нийлэн ярилцаж явав. Гэтэл Цэдэв нь «би эмийн сангаар орж хөвөн авна» гэж. Готов нь «Би ч мөн тийшээ очиж сонгино авах хэрэгтэй юм» гэж бас хоёул зам нийлэв.

	Замд идэш ууш худалддаг жижиг мухлаг тохиолдсонд хоёул оров. Тэгээд Готов нь нэг ширхэг сонгино авъя гэж худалдагчаас гуйхад, худалдагч сонгиныг ширхгээр зарахгүй. Та хагас кило сонгино авахгүй юү? Готов хагас кило сонгино авч нэг ширхэг бүдүүн сонгиныг кармандаа хийж бусдыг гартаа задгай атгаад гадагш гарав. Гэтэл мухлагийн үүдэнд нэг ямаа гүйж явахыг үзээд Готов тэр ямаанд сонгино тавьж өгч:

	— Ид ид! Цэ. гуайн буяныг ид! гэж өгүүлэв. Цэдэв нь гайхаж:

	— Чи яаж байгаа юм бэ! гэхэд,

	— Яах вэ над ердөө ганц ширхэг сонгино хэрэгтэй байна гэж Готов хэлэв. Цэдэв нь бас л гайхсан хэвээр,

	— Чи ганц сонгиноор яах гэсэн юм бэ? гэхэд Готов өгүүлрүүн «би 5-р сарын нэгнээс амралтаа авсан юм. Тэгээд хөдөө гэртээ очиж амрах гэж 5-наас хойш хөөцөлдөв. Өртөө шуудан дээр өдөр бүр машин хүлээн 45 хоногоо өртөө шуудангийн бохир хашаанд «амарлаа». Би тэр хавиар танил тал муутай тул машинд суух явдлаас 8 удаа хасагдаж 9 дэхээ өчигдөр хасагдав. Өртөө шуудангийн Цэ. дарга дээр орж учир гачигдлаа гаргаж үзэв. Гэтэл Цэ. гуай ч уйлахаас нааш литр бичиж өгнө гэж явахгүй гэдэг нь үнэн юм байна. Би урьд нь зарим хүн уйлж усан нүд болж байж тэр айхтар литр гэдгийг бичүүлдэг юм гэдгийг сонссон боловч үнэмшихгүй байсан юм л даа. Тэгээд биеэрээ шалгаж үзье гэж бодоод уйлах гэсэн чинь энэ муу нүднээс ганц дусал ч ус гарсангүй. Аргаа бараад өнгөрөгч шөнийн турш уйлах аргыг бодож энэ сонгиныг л оллоо шүү дээ. Би одоо өртөө шуудангийн даргыг орлож байгаа Цэ. гуайн конторын үүдэнд очуутаа амьтны нүд хариулж байгаад сонгинынхоо шүүсийг нүдэндээ түрхэнэ. Тэгж усан нүд болоод орвол Цэ. гуай литр бичиж өгч магадгүй болов уу гэж горьдож байна гэв.

	Цэдэв: «Энэ удаа ямар учраас над хөвөн хэрэгтэй болсныг чи таа» гэж инээмсэглэсэн нүдээр найз руугаа харав.

	Готов нь бяцхан гайхасхийж «чамд хэдий хэр хөвөн хэрэгтэй вэ?» гэв. Цэдэв нь инээж, « Ердөө л хоёр чимх хөвөн хэрэгтэй юм" гэхэд Готов нь улам гайхаж «Би учрыг нь олохгүй байна, тааж чадахгүй байна" гэв. Цэдэв «Чи ч бас л юм үзэж хаширжаагүй байна даа» гээд өгүүлрүүн: «Би ойрын хэд хоногт албан хэргээр тээврийн товчоон дээр өнжиж байна. Тэгээд тээврийн товчооны ажилтан О. гэдэг хүүхэнд олон удаа хараалгаж, загнуулж, доромжлуулж толгой эргэчих гээд байна. Тээврийн товчооны О. хүүхний тасалгаанд орох гэж өдий төдий хүн үүдэнд нь зогсож эмээн чичрэлдэн байдаг юм. Тэр хүүхэнтэй уулзахаар очиход сонгино ч хэрэг болохгүй юм. Ганцхан түүний бүдүүлгээр харааж загнахыг сонсохгүйн тул хоёр чихээ бөглөх хэрэгтэй юм гэв.

	Готов нь инээж, за би хоёр чимх хөвөнгийн учрыг мэдэв. Чи бас л хал хашир үзээгүй байна. Хоёр чимх хөвөн бус дөрвөн чимх хөвөн авч очих нь зүйтэй шүү! гэв. Тэгэхэд Цэдэв яагаад дөрөв хэрэгтэй юм бэ? Би ердөө хоёрхон чихтэй шүү дээ гэв.

	Хоёр чихээ мартах хэрэггүй боловч хамраа мартах нь буруу байна шүү! Яаж мэдэх вэ! Тэр О. хүүхэн, чамайг чихээ бөглөөд дүлий балай зогсож байхад хамар дээр чинь буулгаж мэдэх юм биш үү? гэж Готов нь өгүүлэв. 


ЯРИХ ХИЙХ ХОЁР

	Пионер Батхүүгийн ярьсан нь:

	Бод мал хээлтүүлгийн цаг ойртсон байв. Манайхны хэдэн гэр Зуун модны зүүнтэй буугаад байлаа. Нэг өдөр хар азарга унасан хүн хатируулсаар хүрч ирэв. Ер нь бух, азаргыг унаж эдлэхийг цээрлэдэг заншилтай шүү дээ. Гэтэл мал нийлүүлгийн ийм чухал үеэр азарга унаж явдаг ямар гайхалтай хүн бэ гэж цөм гайхацгаав.

	Тэр хүн уяан дээр ирж буугаад, хар азаргаа уяв. Хар азарга нь онгийн хүч авч чадаагүйг үзвэл зуны ногоо хаагуур нь орсон юм бэ гэж санамаар ажээ. Гэвч хар азаргын гэдэс дээгүүр зурайж байгаа урт цагаан олойрыг үзэж, туурай дахь шааг нь ажвал онгийн хүч авч чадаагүй нь азаргын буруу биш, эзний нь буруу бололтой. Тэгээд хар азаргыг унаж ирсэн хүн манайхныг цуглуулж яриа таниулга хийх болов. Юуны тухай яриа хийх бол? Энэ хүн агроном юм уу? Эсхүл хүн эмнэлгийн ажилтан юм бол уу? Ер нь хэн ч гэсэн хээлтүүлэгч малыг эдэлгээнд хэрэглэдэггүйг мэддэг байх ёстой. Юу ч гэсэн л азарга унаж яваа хүн чинь мал ажиллагааны тухай яриа хийж чадахгүй дээ гэж би дотроо санаж байв. Гэтэл тэр хүн яриагаа эхэлж: «Би та нөхдөд бод малын хээлтүүлгийн ажлыг сайнаар зохиож явуулах тухай юм ярьж таниулна» гэж хэлэв.

	Би жигтэйхэн гайхаж айлуудынхаа хашир малчид руу харвал, тэд бие бие рүүгээ харалцаж, жуумалзаж байх нь үзэгдэв. Тэгээд тэр ажилтны төлөө би ч ичиж царай минь улайв гэж пионер Батхүү ярив.

	Ярих хийх хоёр тус тусдаа юм аа.

	Манай хөдөө нутагт өндөр дуугаар илтгэхдээ сүрхий боловч биетэй ажлаар амьд үлгэр жишээ болж чаддаггүй ийм ажилтан хааяа байдаг бололтой.

	 


АМЬД ХҮҮХЭЛДЭЙ 
(Шог өгүүллэг)

	Таван настай Болд хүү ээжтэйгээ ярьсан нь:

	— Ээж ээ! Би ээжтэй тийм ээ!

	— Тийм ээ!

	— Миний маамууд ээж байхгүй, тийм ээ!?

	— Аль маамууд?

	— Яагаа вэ дээ, Мааяа маамуу чинь ээжтэй шүү дээ...

	— Үгүй ээ! Мааяад ээж байхгүй...

	— Юу гэсэн үг вэ! Ханд эгч чинь Мааяагийн ээж шүү дээ.

	— Үгүй ээ. Тэр чинь ээж нь биш мам нь юм гэжээ.

	Таван настай Мааяа охин ээжтэйгээ ярьсан нь:

	— Мам аа! Болд мамыгаа мам гэдэггүй, ээж гэж дууддаг муухай жаал аа...

	— Яах аргагүй тийм.

	— Би бол мамыгаа мам гэдэг сайн хүүхэд тийм ээ?

	— Яриагүй... их сайн хүүхэд!

	Тэгвэл би одоо Болдод мам гэж зааж өгье. Тэгэх үү, мам аа?

	— Битгий галзуур! Муусайн хүүхэдтэй битгий тоглож бай гэж би чамд хэлдэг шүү. Байшингаасаа бүү гарч бай, мэд ээ! гэж эх нь зандарчээ.

	Мааяа эхдээ гомдон уйлах шахан өмөлзөөд, ном уншиж суусан эцэгтээ очиж

	— Пап аа! Пап аа гэж дуудлаа.

	Эцэг Жамьян нь юу ч дуулаагүй юм шиг номоо уншсаар суув. Мааяа дахиад л:

	— Пап аа! Пап аа! гэж дуудсан боловч Жамьян дүлий юм шиг суусаар байлаа. Ханд эхнэр, Жамьянд уурлаж:

	— Дуугараад өгөөч! Хүүхдээ юм хэлж байхад дүлий толгойлоод л суугаад байх юм. Наад хүүхдийн хоолой хатчихлаа гэм, хөөрхий минь гэв.

	Охин Мааяа, пап гэж дуудаж ядаад, дуугарахгүй болохоор нь гэнэт санаа авч:

	— Аав аа! Аав аа! гэж дуудахад нь эцэг нь инээмсэглэж:

	— Өөв! Миний охин юу гээ вэ? гэж охиноо өргөн авч ширээн дээрээ тавиад,

	— Намайг пап гэж битгий дуудаж бай. Би чамд хэлдэг шүү, аав гэж дуудаж бай гэлээ.

	— Мэдлээ, па... Үгүй ээ, аав аа! Ээж таныг бас пап гэдэг шүү дээ. Одоо ээж таныг пап гэх үү, аав гэх үү гэж ахин асуув.

	— Үүнийг чи бид хоёр шийдэж болохгүй байна гэж Жамьян том хүнтэй ярьж байгаа мэт өгүүлжээ.

	Ханд, Жамьян хоёр эвтэй сайхан амьдардаг боловч, зөвхөн мам, пап гэдэг хоёр үгнээс болж хааяа тар түр гээд байдаг болжээ.

	Тэр явдал ингэж эхэлсэн гэдээг: Ханд нэг өдөр Жамьянд хэлсэн нь:

	— Манай даргын хүү ээжийгээ мам! мам! гээд шулганаж байх нь хөөрхөн гэдэг нь хөөлхий минь. Эх нь ч гэсэн мам нь мам нь гэж ирээд л хүүтэйгээ ярьж байгаа нь цаанаа л нэг дэгжин, тун гоё, одоо манайх охиноо «мам, пап» гэж хэлүүлж сургая гэжээ. Жамьян жаахан бодож үзээд:

	— Энэ чинь даргыгаа бялдуучилж байгаа юм шиг... тусгүй юм биш үү дээ гэхэд эхнэр нь ярвайсхийж:

	— Хн! Хоцрогдсон амьтантай, ингээд л ярьж болдоггүй юм гэв.

	— За яах вэ, би хоцрогдсон амьтан юм аа гэхэд монгол хэл маань хоцрогдсон биш байх аа! «... өсөхөөсөө сурсан үндсэн хэл, мартаж болшгүй соёл» гэж их Нацагдорж гуай шүлэглэсэн байдаг шүү дээ гэж эр нөхөр нь догшин эхнэртээ зөөлхөн хэлжээ.

	— Тэр ч тийм л юм байгаа биз. Би ямар шүлэг мүлэг мэдэх биш. Гэхдээ чи өөрөө шинэ юмыг дэлгэрүүлэх хэрэгтэй энэ тэр гэдэг шүү дээ гэж эхнэр нь хэлэв.

	— Шинэ юм дэлгэрүүлнэ гэдгийг зөв ойлго л доо. Ханд минь! Шинэ юмыг алим юм аа гэж бодъё. Тэгвэл, алимын хальсыг нь хуулж идчихээд доторхыг орхичихвол инээдэмтэй юм биш үү гэж Жамьян хөвөнд боосон чулуугаар түншжээ. Тэгэхэд эхнэр нь ёстой л шатаж гарч дээ.

	— Үг хэлээр доромжиллоо, юу ч мэдэхгүй хэвтэж! Хүнд сурталтан хоёр нүүртэн, үндэсний явцуу үзэлтэн гээл л бууж гарч гэнэ.

	Тэр маргаанд Ханд тэгж «давснаас» хойш, охины амнаас «мам, пап» салахаа больсон нь тэр ажээ.

	Бас зургаан настай Цэцэг гэдэг охин аавтайгаа ярьсан нь:

	— Аав аа! Миний хүүхэлдэй-маамаа дүүдий эвдэрчихлээ... Тэгээд яах вэ?

	— Би бас нэг өөр, их ээ том, тэгээд амьд хүүхэлдэй-маамаа дүүдийтэй болох юм сан.

	— Амьд хүүхэлдэй байдаггүй юм.

	— Худлаа! байдаг юм байна лээ!

	— Хаана тийм хүүхэлдэй байна?

	— Мааяад байна лээ. Мааяагийн тэр хүүхэлдэй маамаа дүүдий миний ээж шиг их ээ том. Тэгээд үг хэлнэ, явна. Мааяаг загнана.

	— Тэр чинь хүүхэлдэй биш. Мааяагийн ээж нь шүү дээ...

	— Ээж нь юм гэж үү? Тэгвэл Мааяа яагаад түүнийгээ мам мам гэж дууддаг юм бэ? гэжээ.

	Жамьянгийнхтай саянаас айл болсон, зөвлөлтийн мэргэжилтэн Иван Ивановичийн 12 настай хүү Саша эхтэйгээ ярьсан нь:

	— Ээж ээ! Монгол хэлэнд ээж гэсэн үг байдаг бол уу?

	— Мэдэхгүй, монгол хэлийг их баялаг хэл гэж сонссон юм байна. Бодвол баймаар л юм даа.

	— Би байхгүй байх аа гэж бодлоо...

	— Юун дээрээс?..

	— Монгол айлын маань охин эхийгээ дандаа л мам гэж дуудах юм байна.

	— Сонирхолтой байна. Гэвч чи ташаа сонссон байж магадгүй.

	— Үгүй ээ! Би олон сонссон юм.

	— А тэгвэл, ижил буюу ойролцоо дуудлагатай хэлдэг байж ч магадгүй шүү. Жишээ нь, хятадаар эхийгээ «ма» гэдэг нь манай оросынхонтой их ойрхон сонсогддог шүү гэв.

	Тэр яриаг сонсож байсан Иван Иванович:

	— Үүнийг мэдэхэд тун амархан гэсээр босож «монгол орос толь» бичиг олж ирээд нэлээд хэдэн хуудас эргүүлж

	— Ма... мал... ман... (гэж эрж) аа энэ байна. Ма -(бран чёрт. дьявол) чөтгөр, шулам гэсэн хараал байна шүү дээ хэмээн далаа хавчиж, нүднийхээ шил дээгүүр Сашаг аягүй харж;

	— Чи ташаа сонссон байна. Аль вэ, орос монгол толь олоод ир гэжээ.

	Иван Ивановичийг, орос монгол тольд үг эрж байсан яг тэр үед, Төв аймгийн нэг сумын малчин Пагма авгай нүднээсээ хэдэн дусал нулимс унагаж байсан гэдэг. Пагма авгай бол сайх Жамьянгийн эх нь юм.

	Тэр өдөр Ханд, Жамьян хоёр охиноо авч тэднийд айлчлан очоод буцсан юм байжээ. Мааяа эмэг эхээ зааж энэ хүнийг юу гэж дуудах вэ гэж эхээсээ асуухад Ханд жаахан бодож үзээд:

	— Хөгшин мам гээ гэжээ. Тэгээд Мааяа охин ээжээ тэр өдрийн турш «хөгшин мам аа» гэж дуудаж байгаад буцсан байж. «Хөгшин мам» гэдэг үгийг сонсох бүрдээ Пагма авгайн гол харлаж байсан боловч хямсгар бэрээсээ гирвэшиж тэсвэрлэн өнгөрүүлээд тэднийг буцсан хойно өвгөндөө хэлсэн нь:

	— Ач маань хөөрхөн амьтан санж, даан ч намайг «хөгшин мам» гэж хараагаад байх юм даа. Гомдмоор юм. Ачийг минь авчирч үзүүлэхгүй өдий удаад, ганц авчрахаараа муухай үг зааж өгч, намайг хараалгаж байх юм даа, юу ч гэхэв гээд нулимс унагахад нь өвгөн зэмлэсхийж:

	— За Пагма минь юун ч бэлэн зэлэн нулимс байдаг юм. Хүүхэд буруу хэлээ биз. Эцэг эхийн нь маяг биз яршиг цаашаа Пагма минь гэжээ. 


«ЖИГТЭЙХЭН ӨВЧИН»

	«Жигтэйхэн өвчнөөр» өвчилсөн хүний, зөвхөн хэлнээс бусад бие нь зүв зүгээр байдаг. Гагцхүү хэл нь зарим хүнд үедээ 60-70 градус хүртэл халуурдаг тул дэмий балай чалчиж эхэлнэ. Чалчихдаа, солиорсон юм шиг олон юм донгосохгүй, «хөдөлж болохгүй байна! явж чадахгүй болов! Акт өгөөч! Чөлөө өгөөч!» гэж дэмий ярьдаг гэнэ.

	Энэ өвчин гэв гэнэт тусдаг бололтой. Ингэж өвчилж заншсан хүн «хурал, зөвлөгөөн, лекц, дугуйлан, субботник» гэдэг хэдхэн үгийг сонсмогц уул өвчнөөрөө өвдөж эхэлдэг.

	«Хурал тарлаа! Субботник дууслаа!» гэх зэрэг зарим хэдхэн үгийг сонсмогц «жигтэйхэн өвчин» тэр дороо эдгэрнэ. «Жигтэйхэн өвчний» ерөнхий тойм ийм юм. 


«ЖИШЭЭЛБЭЛ»

	Хөдөө нутгийн нэг ажилтан малын хээл хамгаалах тухай суртал нэвтрүүлэх гэж шаламгайлан морджээ. Тэгээд нэг хот айлынхныг цуглуулж яриагаа эхэлж гэнэ.

	— Нөхдүүдээ гэж одоо болбол гэж миний бие болохдоо болбол гэж хээлтэгч буюу эс бөгөөс өөрөөр хэлбэл эх мал и гүүний хээлийг хэрхэн яаж и ямар арга маягаар хамгаалах тухай ярих байж байна аа гэж, та нөхдүүд болоод гэж ер нь манайхны хүмүүсүүд болохдоо болбол гэж ялангуяа гүүний хээлийг хамгаалах явдлыг өөрийн хараанаас алдах явдал болбол гэж ихээхэн байх юм аа гэж. Одоо болбол би хамгийн наад захын баримтуудыг ярих байна гэж (гээд) жишээлбэл (гэтэл нь гаднаас цан хүүрэг болсон нэг малчин орж ирээд)

	— Ээ та минь! Морь бариад өгөх хооронд, хээлтэй гүү унаж давхиад яаж байгаа нь энэ вэ? «жишээлбэл» гэдэг чинь энэ үү? Та минь гараад хараач гэж гэнэ.

	Хүмүүс бүгд гарч үзвэл: ухуулагч гуайн унан довтолгон ирсэн хээгч гүү хээл хаясан байжээ.

	 


«ТАТГАНАДАГ ӨВЧИН»

	бяцхан шог

	Адуу зуу хүрэхээр унах морь олддоггүй гэдэг шиг их цалин авахаараа, ганц улаан мөнгөн дээр гар нь татганаж, чих нь дэлдийдэг хүн байдаг юм байна шүү.

	Даан ч тийм хүн байхгүй байлгүй гэвэл, даруй энэ баримтыг уншаад үзнэ үү.

	Булганы нэгэн сангийн аж ахуйн ажилтан, үйлдвэрчний эвлэлийн гишүүн Жү. Жа. нар 1953 онд татганадаг өвчтэй болж гэнэ. Цалин буух үед мань хоёр эрийн хөл нь хөнгөрч, хөмсөг нь тэнийгээд цалин мөнгө хангинатал тоолж дангинатал өвөртөлдөг байжээ. Тэгээд, үйлдвэрчний эвлэлийн гишүүнийхээ татварыг хураалгах болоход, үс нь хийж, хоолой нь хорчгоноод «мөнгө байхгүй, мөд амжихгүй» гэж татганадаг байжээ.

	Татвар хураадаг хүн, эдний татганадаг өвчтэйг анхандаа анзаарсангүй, Жү. гуай ч яах вэ, зүгээр хүн биш дээ, аж ахуйн улс төрийн орлогч, аймгийн үйлдвэрчний эвлэлийн зөвлөлийн бүгд хурлын гишүүн, учраа мэдэх хүн дээ. Жа. гуай ч яах вэ, шимтгэл татвараас аваад, бүх ажлыг буурьтай сайн мэдлэгтэй, үйлдвэр санхүүг эрхэлсэн орлогч болсон хүн дээ. Боловсрол сайтай буурь суурь ихтэй ийм хүмүүс үйлдвэрчний эвлэлийн дүрмийг үзэж судлаагүй гэвэл хилсэднэ. Тийм байтлаа, татвараа хураалгадаггүй олон сар болдог нь хаашаа хэрэг вэ гэж эргэлздэг байжээ.

	Тэг тэгсээр мань хоёрын татганадаг өвчин даамжирч хагас жил өнгөрчээ. Хоёр даргын энэ өвчин Лув. гэдэг ажилтандаа халдварлаж гэнэ. Лув. нь 6 сар татганаж өвчилж гэнэ. 

	Хурал бүр дээр яригдаж хурц шүүмжлэл тавигдаж татвар хураалгах шаардлага, татганадаг хоёрыг давчдуулжээ. Тэгсэн ч татганадаг хоёр давчгүй дүлий годил шиг дүмбийж, чихгүй толгой шиг жимбийж татвар гэхээр татганасаар байгаад, тавин гурван оныг давж гэнэ. Шийдсэн хоёрын татганадаг өвчин даамай хэвээр л үргэлжилж гэнэ.

	Тавин дөрвөн оны 2 дугаар сард «жиг болж» мань хоёр, тавин гурван оны 6 сарын татвараа хураалгаж гэнэ. Одоо мань хоёр, «үлдсэн 6 сарын татвараа яана даа» гээд үстэй толгойгоо базалж, татганасаар байгаа л гэнэ.

	Та минь! «татганадаг өвчнөөс» сэргийлж баймаар юм байна шүү.


«ДӨРӨВДҮГЭЭР ХООЛ»

	— Та. Улаанбаатар хотын хүнсний трестийн харьяа «4 дүгээр хоолны» гуанзанд орж үзсэн үү? «4 дүгээр хоол»-ны амтыг үзсэн үү? Хоолонд нэгдүгээр, хоёрдугаар гээд бас гуравдугаар хоол байдаг. Гэтэл «4 дүгээр хоол» гэж юу байдаг юм бол? Ер нь энэ 4-ийн тоо нь гуанзны дугаар байсан бол «4 дүгээр гуанз» гэж бичмээр шүү дээ. Тэгээд би «4 дүгээр хоол» гэдгийн амтыг үзэхээр шийдэж тэр гуанзанд оров. Гуанзны дотор тамхины утаа, өнөөх «4 дүгээр хоол» гэдгийн уур манан үүл шиг тунарч харанхуйлаад, энд тэндгүй хөлчүү хүмүүс орилоод, дуулаад л хэрүүл хийх нь харагдав.

	— Хана туурга нь утаа тортог, шороо болчихсон, шал нь зарим нэг бохир гараашны шалнаас ч дор, тоос шороо хоёрт хучигдаж хав харлаад. Бас хоол зөөгч хүүхнүүдийн халаад тас харлаж, ширээнүүд нь ч тоос дааж гялалзаад... зарим хоолны нь мах ногоо нь халтарлаж гялалзсан тавагтаа байхад, шөл нь ширээн дээр шалан дээр гялалзан урсаад, гадаа нарны гялалзаж байхад бас энэ гуанзанд цахилгаан гэрэл гялалзаж байна. За тэгээд худалдагчаас ямар хоол байна гэж асуухад:

	— Ганцхан янзын л хоол байна гэхэд нь «4 дүгээр хоол» гэдэг л байгаа даа гэж бодоод, нэгийг бичүүлэв. Үзвэл «4 дүгээр хоол» гэдэг нэг л ногоотой шөл шиг юм байна. Тэгээд шөлийг нь амсаж үзэв. Үнэхээр сонин байв. Энэ гайхамшгийн шөлний амт нь яг л худгийн усны «амт» шиг байв. Хотын хүнсний трестийн эрхэм дарга нар энэ гуанзанд орж үзсэн болов уу. Энэ шөлний амтыг үзсэн болов уу? Танайх чинь хэддүгээр гуанз вэ гэхэд, хоол зөөгчөөс "дөрөвдүгээр гуанз" гэв. Өнөөх хаяг нь тэгвэл хоолны дугаар биш, гуанзны дугаар ажээ. Гуанзнуудыг, гурил шиг бүдүүн, нарийнаар нь дугаарладаг бол 4 дүгээр гуанз хамгийн бүдүүн хийцтэй, балиар гуанз гэж хэлж болмоор байна. Гэвч гуанзнуудад сайн муу гэдэг ялгавар байх ёсгүй, цөм сайн гуанз байх ёстой шүү дээ. Тиймийн тулд, хүнсний трестийн эрхэм дарга нар, энэ 4 дүгээр хоолны гэхээ байгаад, сайн хоолтой 4 дүгээр гуанз болтол сайжруулж болох нь лавтай байна. 


«ХАР МУУР» БА ОГОТНУУДЫН ҮЛГЭРЭЭС

	1. Гуанз идсэн нь

	Шинэ жилээр кофе гуанзанд очсон чинь хамаг цонх нь түгжээстэй хаалга үүд нь цоожтой, ойрдоо ч онгойгоогүй, мөддөө ч онгойх шинжгүй байв. Урдуур нь тойроод, хашаанд нь орсон чинь бээрсэн манаач байшингаас гарч ирээд кофе ч байхгүй, хоол ч байхгүй, контороос өөр юмгүй болсон, контор тэр дээ гэж нэг хаалга заав.

	Тэнд орвол хадны хонгил шиг хүйтэн тасалгаанд харанхуй утаан дундаас, гурван хүний толгой торолзож үзэгдэв. Кофе гуанз хаашаа нүүчихсэн бэ? гэсэн чинь дарга ня-бо нар хуу «нүүгээд» бид гурав саяхан ирээд бээрч даарч сууна гэв.

	Кофе гуанзны хана нь хазайж, нуруу нь хотойж, галд хийх мод ч үгүй, нүүрс ч үгүй, эд хогшил нь данс ч үгүй өвлөсөн хэдэн хүнд залгиулчихаа алдаад суучихсан юм байжээ. Эвлэсэн хэд нь хуучин дарга Чи., ня-бо Чү., нярав Ша., кассчин Сү. нар юм гэнэ. Эдний дотроос нярав байсан Ша. гэгч хэдхэн сарын хугацаанд складаасаа 8000 төгрөгийн юм «залгисны» дотор ширээ сандал хүртэл оролцсон байлаа.

	Ня-бо байсан Чү. нь гуанзны эд хогшлыг тодорхой дансгүй байлгаж, «төмөр ор, ширээ сандал, шүүгээнээс аваад эсгий шалавчийг хүртэл элбэг «залгисан» байжээ.

	Үлгэрт гардаг мангасын ангайх ам нь их ч, залгих хоолой нь нарийн гэдэг сэн. Тэгэхэд тэр «их залгидаг» хүнийг хахаж үх ээ бол уу гэсэн нь хахаж үхэх байтугай харин «Туул» рестораны ня-бо болон шилжээд, «миний юм ч улсын юм, улсын юм ч миний юм» гэж загнаж залгиж сорохын арга замыг сүвэгчилж байдаг гэнэ.

	Чамин яриатай зарим хүний хэлдгээр «гуанз иднэ» гэдэг чинь л энэ байна шүү дээ.

	Хоршоо холбоо этгээд, кофе гуанзыг ингэж сорчих шахаж байхад, хотын хүнсний трест яаж хянаж шалгаж байсан бол?

	 

	 

	2. Байцаагч түшмэл

	Хүнсний трестийн байцаан шалгах хэсгийн дарга байсан Ма. гэдэг ёстой л нэг «байцаагч түшмэл» байсан юм гэнэ. Ма-гийн байцааж шалгасан актууд цөм хүчингүй болох гэж байгаа юм байна. Кофе гуанзанд кассчин байсан гэмгүй ажилчин Л-ыг 2000 төгрөг дутагдуулав гэж гүтгэж 3 дугаар гуанзны эрхлэгч байсан Гэ-гээс, олон мянган төгрөгийн төлбөр гаргуулахаар гүтгэсэн акт зохиож байжээ. Ингэж гэмгүй хүмүүсийг гүтгэж, гэмтэй хүмүүсээс хээл хахууль авч дутагдлыг нь дарж болсон явдлын зах сэжүүр цухуйж байгаа нь: «Туул» рестораны кассчин байсан Са-гаас хахууль авч, мянган төгрөгийн дутагдлыг нь хагас бодсон явдал, мөн газрын нярав Та... дутагдлыг чинь илрүүлнэ гэж сүр далайлгаж үнэ бүхий зүйл 200 төгрөгийн хахууль авахыг шаардаж байсан явдал юм. Үүнийг нэг үлгэртэй зүйрлэвэл:

	«Урьд нэг салан хүн, хөрөнгө зоорио сүйтгэгч оготныг бариулах гэж нэг хар муур тэжээжээ. Хар муур салан хүний буянд гэдсээ хагартал идээд оготнод гөрөөлөх байтугай тавагтай хоолоо ч дуртай дургүй зооглодог болжээ. Оготнууд муурын өршөөлд биширч, тавагтай хоолноос нь идэлцэж байдаг болжээ» гэдэг. Энэ нь яг тэр үлгэртэй адил болжээ.

	 

	 

	3. Дян буудал

	Өнгөрөгч онд хотын хүнсний трестийн дарга нь гурван удаа, боловсон хүчний хэлтсийн эрхлэгч нь гурван удаа солигдож, бусад ажилтан нь тоймгүй олон солигджээ.

	Ийм учраас тус байгууллага аятайхан «Дян буудал» болчихжээ.

	Энэ «Дянд» удаа дараа бууж, даргын ширээнд, боловсон хүчний эрхлэгчийн ширээнд хэсэг зуур суусхийгээд мордож байсан «эрхэм зочид» трестийн хаалгыг үл бүтэх этгээдүүдэд чөлөөтэй нээж, улсын хөрөнгө идэгчдийг шургалуулж байсан нь чоныг хоньчноор ажиллуулсан «баавгайн» ёгт үлгэртэй адил болжээ.

	 


ГОДИЛ

	бяцхан өгүүллэг

	 

	«Сармаг» гэдэг үлгэр шиг явдал нэг үйлчилгээний газрын хаалган дээр боллоо. Тэр хаалган дээр «орох» гэсэн үг харагдана. Сахал нь цантсан өвгөн гуай хүрч ирээд хаалгыг татлаа. Хаалга нээгдсэнгүй. Өвгөн дийлж онгойлгохгүй байгаа бололтой нэлээд оролдов.

	— «Ээ хөөрхий эрийг нас даржээ» гээд сүүрс алдав. Ашгүй тэгтэл нэг хазгар эмгэн ирлээ. Одоо яая гэх вэ «Оргүйд орвол охинтой» гэгчээр хоёул болсных дөнгөнө гээд эмгэн өвгөн хоёр хүч нийлүүлэн хаалга татлаа. Таг аа! Тэгтэл ашгүй тэндээс нэг охин дэгдээд ирлээ.

	Өвгөн хаалганаас эмгэн өвгөнөөс, охин эмгэнээс бариад нэг хоёр гурав аа л гэлээ. Таг аа! Дахиад л нэг хоёр гурав аа! Таг аа! Гурвын гурван хүн байна даа хө, дахиад нэг үзье, хүчээ сайн нийлүүлнэ шүү гэлцээд нэг, хоёр гур.., гэтэл нь хэцүү хаалга гэнэтхэн онгосхийж, нэг залуу эр, хүнд түлхүүлсэн юм шиг бүлт үсрэн гарч ирлээ. Мань гурав хүчлэн татсан хүчиндээ гэдрэг унаад өнхөрч бөмбөрч өндийж босох гэж хөглөж байв.

	Ай даа миний анзааргагүйгээс ийм хэрэг гарав гэж залуу эр амаа барьж, эмгэн өвгөн хоёрыг элбэн босгож хувцсыг нь гүвж түмэн буруугаа хүлээн, мянгантаа уучлал гуйя гэлээ. Гэтэл ойчихдоо өвгөн нүдний шилээ хагалж, эмгэн сайхан таягаа хугалж, охин авч явсан «халуун саваа» будаа болгосон ажээ. Гай газар дороос гэдэг энэ ээ! За яая гэх вэ гээд залуу эр өвгөнд шилийг мөнгөөр төлж өгөх, эмгэнд хугарснаас нь дооргүй таяг олж өгөх, охиныг одоо дагуулж хоршоонд ороод «халуун савны» сэлбэг авч өгөх юм болов.

	Үнэндээ энэ залууд ямар ч буруу байсангүй. Хамаг буруу годилд байжээ. Тэр хаалганаас 5 килограммын хүнд годил зүүсэн тул аймгийн заан боловч амархан онгойлгохооргүй юм санж. Залуу эр «гарах» хаалга нь цоожтой болохоор «орох» хаалгаар гарахаас өөр аргагүй болж тэр хаалга нь тэнхээ шалгадаг годилтой болохоор хүчтэйхэн түлхэх хэрэгтэй болжээ. Тэр түлхэлт нь гаднаас чангааж байгаа мань гурвын «гурав аа!»-тай нийлээд ийм хэрэг мандсан ажээ.

	Годил ийм хэрэг тарьчхаад хэнэг ч үгүй «оруулах ч үгүй гаргах ч үгүй» гэсэн царайтай олны хаалгыг чангаасаар л байна. «Гарах» , «орох» хаалгаа зэрэг ажиллуулдаггүй, эсхүл хүн хүч хүршгүй, татуурга, годил хаалгандаа зүүдэг үйлчлэгчийн толгойд лав сүрхий годил байдаг байх аа. Бид тийм годилыг л суга татаад хаячихъя. Толгойд байдаг годил тонилбол хаалганд годил харагдахгүй болно.

	 


ЦАЛИНТАЙ МАЛГАЙ

	(Шог өгүүллэг)

	 

	Хотын захад оршдог нэг артелийн санхүүгийн тасалгаанд энэ явдал болжээ. Мөнгөний нярав Ханд хүүхэн өглөө 8 цагт ажилдаа ирэв. Гэтэл тасалгаанд нь нэг танихгүй хүн, түүнийг хүлээж байсан байртай мэндлээд:

	— Та мөнгөний нярав уу? гэв.

	— Тийм ээ!

	— Тантай чинь амьд явсан хүн уулздаг л юм байна даа. Би танай артельд хийлгэсэн зүйлээ авах гэж мөнгө хураалгах гээд өнгөрөгч долоо хоногийн 6 өдөр дараалан ирлээ. Гэвч эрхэмсэг нярвын гэгээн дүрийг сая л олж харж байна. Энэ бол 7 дахь удаагийн ирэлт. Ийм учраас та бид хоёрт ярих юм маш их байна гээд тэр хүн эсгий малгайгаа авч ширээн дээр тавиад тамхи асааж:

	— Намын удаа дараагийн бүгд хурлууд хөдөлмөрийн сахилга бат сул байна гэж заасан байгаа юм. Энэ бол маш зүйтэй байгаа юм. Жишээлбэл таны үзүүлж байгаа энэ явдал түүнийг нотолж байна.

	Та улс, хөдөлмөрийн сахилга батыг хортой, бүдүүлгээр зөрчиж гүнзгий дутагдал гаргаснаа ухаарах ёстой байна.

	Таны гаргасан дутагдлын хор холбогдлыг аваад үзье. Миний бие нэг байгууллагад нэлээдгүй хариуцлагатай ажил хийдэг хүн. Тэгэхэд таныг олж хэдэн төгрөг хураалгах гэж 6—7 удаа үр ашиггүй өдий төдий хол газар явж байна. Энэ явдлыг эдийн засгийн талаар аваад үзье. Манай газраас танай артелийг хүртэл автобусны 9 буудал юм. Энэ хооронд 7 удаа ирэх очихын бүгд 20 орчим төгрөг орж байна. 20 орчим төгрөг. За бас нийт 6—7 удаа явахад дор хаяад (1 удаа 3 цаг орно гэхэд) хориод албан цаг сүйдсэн байна. Энэ чинь юу гэсэн үг вэ. Хөдөлмөрийн бүхэл хоёр өдөр гэсэн үг. Энэ их хугацаанд бас уул шиг их нь эс боловч товойсон бүтээл гаргах л байсан юм даа! гээд тэр хүн бас тамхиа асаав. Энэ сонин яриаг сонсох гэж нэлээд хэдэн хүн санхүүгийн тасалгаанд орж ирсэн байлаа.

	Хүн олон байгаад тэр хүн дургүйцсэнгүй. Харин дуртай байгаа бололтой, улам хөхиүн болж:

	— Би албан цагийг нарийн тооцож сурсан хүн юм. Албан цаг хөдөлмөрийн минутыг ямар нэг хэлбэрээр үрэгдүүлэх, хийдүүлэх явдлыг би үзэж ч чаддаггүй хүн. Ийм учраас би таны энэ дутагдалтай эвлэрэн өнгөрч чадахгүй юм аа.

	Ийм учраас би танай байгууллагын эрх баригчдад одоо энэ явдлыг хэлнэ. Мөн таны харьяалагддаг нам, олон нийтийн байгууллагад мэдэгдэж давхар арга хэмжээ авхуулна.

	Түүнчлэн би шударга бус явдалтай эвлэрч чаддаггүй хүн юм. Нөхөр нярав тантай утсаар ярих гэхэд «Ханд байна... байна одоо ирэхэд бэлхэн байх болно» гэж таны нөхөд хэлдэг байсан. Мөн хүрээд ирэхэд «Бий бий, холдоогүй. Одоохон ороод ирнэ» гэх зэргээр таны нөхөд хэлдэг байснаас үзвэл та 9 буудал хол явахдаа нөхдөө хуурч хаашаа ч яваагүй мэт аргалдаг зальт этгээд мөн юм. Энэ үзэшгүй зальт байдлыг би туйлаас жигшиж ёстой л хуурамч дүрээр албан цагийг хумсалдаг хулгайч гэж үзэн өөрийн иргэний хэвлэн нийтлэх эрхийг эдлэн, шог зурагтайгаар сонин хэвлэлд нийтлүүлэх болно гээд дахин тамхиа асааж:

	— За ингэхэд та өөрөө энэ явдлаа юу гэж бодож байна. Таны сэтгэгдлийг би сонсох ёстой байна гэжээ. Нярав Ханд, тэр хүний малгайг ширтэж үл мэдэг инээмсэглэн суув.

	— За та бушуул. Нэгдүгээрт миний асуултыг хариулах, хоёрдугаарт мөнгө хурааж авах ажилдаа ороорой. Цаг явчихлаа, цаг алт гэж өнөөх хүн хэлэв.

	— Таныг Батдоржийн Дэндэв гэдэг биз дээ гэж Ханд асуухад тэр хүн:

	— Тийм ээ! гэснээ гайхасхийж, та намайг таньдаг юм уу гэв.

	— Таныг би танихгүй боловч таны малгайг би сайн таньдаг болсон юм гэж Ханд, тэр хүний малгайг зааж хэлэхэд тасалгаанд байсан хүмүүс бие биеэ харав.

	— Намайг таньдаггүй, малгайг минь таньдаг гэнэ үү? Та зүүдэлж, солиорч байна уу? Бид тоглох хэрэг алга. Алив миний асуултыг хариулаад аль нөхөөр гэж Дэндэв ширүүсвэл, Ханд:

	— За би таны нэгдүгээр асуултыг юу гэж хариулах юм билээ дээ. Хоёр хэрээ бие биеийнхээ харыг гайхав гэгч болж байх шив дээ. Таныг би 6 хоног чирэгдүүлсэн нь үнэн. Гэвч та бас намайг 6 хоног чирэгдүүлсэн шүү дээ. Би өнгөрсөн долоо хоногийн 6 өдөр тантай уулзах гэж таны албан тасалгаанд 6 удаа очихдоо таны малгайтай сайн танилцсан. Би дүүгээ ажилд оруулах гэж, танай байгууллагад орон тоо байна гэхээр нь тэгж очиж байсан юм. Танай байгууллагад очиход шинэ хүчний асуудал эрхэлсэн Дэндэв гэдэг хүн энэ тасалгаанд байдаг юм. Ширээ нь энэ байна гэж хүн зааж өгсөн юм. Тэр хүн бий юү? гэхээр бий бий гэдэг байлаа. Мөд ирэх бол уу? гэхээр одоохон ороод ирнэ гэж, тантай нэг тасалгаанд ажилладаг хүн хэлдэг байлаа. Дараа дараагийн очилтод та мөн эзгүй байсан тул тантай нэг тасалгаанд ажилладаг хүн Дэндэв холдоогүй, малгай нь тэр байна гэж өлгүүрт байсан таны малгайг зааж өгсөн юм. Тэгээд би таны малгайтай танил болсон юм даа гэхэд тэр тасалгаанд байсан хүмүүс хөхрөлдлөө.

	Дэндэвийн царай хөгийн харлаж байсан боловч бас хи хи хи гэж худал инээгээд,

	— Үгүй мөн хачин юм даа... За тэр ч яах вэ. Ханд минь хоёрдугаар асуудалдаа оръё. Би мөнгөө хураалгая гэв.

	— Үгүй. Тэр ч яах вэ биш шүү. Би тантай утсаар ярих гэж оролддог л байсан. Гэвч таныг одоохондоо өрөөндөө алга. Гадагшаа яваагүй... холдоогүй, одоо л яваад ирэхэд уулзана гэж хүн хэлдэг байсан. Тэгээд л автобусаар мөн л 9 буудал аялдаг байлаа. 6 хоног автобусдахад 20 шахам төгрөг орлоо. За мөн нэг удаа явахад бараг л гурван цаг ордог байх аа. Албан цагаас 6 дахин 3 цаг шоглохоор 18 цаг болно биз дээ гэж Ханд хэлэв.

	— Яриагүй! Та бид хоёр хэн хэнээ адилхан чирэгдүүлчихсэн байна. Би таныг сураглаад энд ирэхэд та намайг сураглаад манай ажил дээр очиж байжээ. Гээн дээ ч бий, гоондоо ч бий гэдэг болчхож шүү дээ. Тэгээд ер нь хэн хэндээ гомдох явдалгүй өр ширгүй болоо шив дээ гэж Дэндэв бялдуучилсан байдал ил маасганан хэлжээ.

	Үүнийг сонсож байсан нэг ажилчин:

	— Та хоёр ч яах вэ! Өр ширгүй болж! Улс олон түмний эрх ашиг та хоёроос авлагатай үлдэх нь хамаагүй юм уу? Өнөөдөр чинь 10 дугаар сарын 30 гэхэд аль ч газрын цалин буусан байх аа! гэв.

	Дэндэв нэлээд ярвагар байдалтай тэр ажилчныг хараад:

	— Хөндлөнгөөс хөлөө гэгчээр та тэгээд юу гэх гээд байгаа юм бэ? гэж хөмсөг зангидав. Залуу ажилчин толгойгоо нэг маажиж зальтай инээвхийлээд:

	— Үгүй дарга аа! Манайхан урждар цалингаа авсан. Манай Ханд ч бас л авсан. Та ч бас аваа л биз дээ. Бас таны малгай ч гэсэн цалингаа авсан байх даа гэхэд хүмүүс хөхрөлдөв. 


МУУ Л БОЛ ЗҮҮН ХОЙД ХАР ГЭР

	Ил захидал

	 

	Төв аймгийн Бор-Өндөр суман дахь машинаар өвс хадах станцын дарга нөхөр Ца-д

	«Матар» ах нь чих урттай, нүд хурцтай болохоор танай станцыг үргэлж ажиглаж байдаг юм. Ингэхээр та миний хэлэх гэж байгаа үгийг худал гэж маргахгүй биз ээ. Танай станц ноднин намрын хадланд даан ч бэлтгэлгүй, цаг алдаж орсноо санаж байна уу? Ядахдаа морьдоо машинд сургаж чадалгүй, машиндаа тэмээ хөллөж байснаас хүн танай станцыг морин станц гэхээ болиод «тэмээн станц» гэж нэрлэхэд хүрсэн биш бил үү! Танай станц ардын аж ахуйтанд 1410 тонн, улсын фондод 605 тонн, станцын малын тэжээлд 10 тонн, бүгд 2025 тонн өвс хадахаас 606 тонныг хадаж улсын төлөвлөгөөнөөс арай чарай 30 хувь биелүүлснээ мартаагүй биз дээ. Бас танай адуу уржнан жилээс эхлэн хамуурахад, та бүхэн арга хэмжээ авч эмнүүлэхгүй байснаас хамуутай 19 адуугаа 9 унагатай гүү 1500 төгрөгөөс өгсөн чинь үнэн биз дээ.

	Станцын мал эрүүл байвал, ардын мал хамаагүй гэж хамуутай адуу худалдахыг Мал Аж ахуйн Яамны станцуудыг удирдах газрын дарга Ша. сайшаан, зөвшөөрсөн юм биз дээ.

	Тэр эрхэм хүн улсын ашгийг үнэхээр боджээ гэж бодоход өөрөө танай станцаас хоёр үнээ аваад одоо болтол үнийг нь өгөөгүй байгаа нь гайхмаар хэрэг билээ.

	«Матар» ах нь чамаас дор дурдсан гурван асуултыг асууя:

	1. Чи энэ намар хадландаа ямаршуу бэлтгэлтэй, яаж оръё гэж бодож байна вэ?

	2. Морьдоо машинд яаж сургана гэж бодож байна вэ? Хамуутай адуунуудаа яах гэж байна вэ?

	3. Ша. А. нарт найр тавьж зээл өгсөн үнээнийхээ үнийг хэзээ авах юм бэ?

	 

	* * *

	 

	Амгаланбаатар дахь нарийн боовны фабрик энэ нэгдүгээр улиралд үйлдвэрлэлийнхээ төлөвлөгөөг дөнгөж 50 хувиар гүйцэтгэжээ.

	Яагаад ийм болов? гэхээр түлш тасарсан, тэгээд ийм боллоо гэнэ. Боов хийхэд түлш хэрэгтэйг нарийн боовны үйлдвэрийн даргаас илүү сайн мэдэх хүн ертөнц дээр алга. Гэтэл эднийх ноднин 200-гаад тонн нүүрс нөөцөлж аваад түүнийгээ халуун намраар түлчихжээ. Үйлдвэрт бас чухал хэрэгтэй материал тасалджээ.

	Тэгээд энэ жилийн эхээр түлш бүр тасарч үйлдвэр нь хагас ажилтай болсон юм байна. Хүнсний Үйлдвэрийн Яам ч гэсэн үүн дээр анхаарч арга хэмжээ авсангүй.

	Харин Хүнсний Үйлдвэрийн Яамны удирдагчид, бодвол тус үйлдвэрийн дарга орлогч нарыг «1951 онд» зургаан удаа сольсноороо хамаг хэрэг бүтлээ гэж бодсон хэрэг биз ээ. Гэтэл тэр олон дарга нарын хэн нь түлшийг тасалдуулсан, хэн нь тос базаах ажлыг цалгардуулсан нь мэдэгдэхгүй болжээ.

	Тус фабрикт энэ жил 50-иад килограмм үйлдэхүүний зүйл гологдол болсон байна. Фабрикийн дарга нар үйлдэхүүний чанарыг «сайжруулж» байгаа нь тэр юм уу, үйлдэхүүний шинэ төрлийг нэмж байгаа нь тэр юм уу, чулуу шиг хатуу печень хийдэг болжээ. Дарсыг дарвал сайжирдаг гэдэг. Гэтэл эднийхэн энэ онолыг боов дээр туршиж үзэх гэсэн юм бол уу? Аль эсхүл бас шинэ төрлийн юм гаргах гээд тэгсэн юм уу? Агуулахдаа олон тонн сушк, пряник дараад 7—8 сар болж байгаа юм байна.

	— Манай ажилчид мэргэшил дадлага муутай гэж үйлдвэрийн дарга На. орлогч Жа. нар гаслан тавьж байна.

	Гэтэл эд, нийт ажилчдадаа тустай мэргэшлийн хичээл дугуйлан байгуулаагүй ажээ.

	Эндхийн дарга нар, хүнийг ямар ч судалгаагүй ажилд авдаг учир, ажилчдын нь тогтвор муу байна.

	Эндхийн удирдагчид, ажилчдынхаа хувь гүйцэтгэлийг хүн бүрээр нь биш, бригад бригадаар нь гаргадаг «дундаж норм» гэдэг «шинэ онолыг» нээжээ. Нормоо үл биелүүлэгчид, гологдол гаргагчид дарга нарынхаа гаргасан энэ «шинэ онолд» баяр хүргэж байна.

	Чихэр гоймон хийдэг 1 дүгээр цехийн дарга Ша. Манай цехэд нэлээд ажилчдын хувь гүйцэтгэл хүн бүрээр гардаг бөгөөд нормоо үргэлжлэн 200 хувь хүртэл биелүүлдэг тэргүүний ажилчин нэлээд бий гэж ярьж байна. Гэтэл улаан буланд нь байгаа тэргүүний ажилчдын самбарт нэг ч хүний зураггүй, нэг ч үсэггүй байлаа.

	Цех бригадуудаар нь уралдааны самбарууд байдаг бололтой. Гэвч бас л ажиллагаагүй хоосон байна. Бид уралдаантай ажиллаж байгаа гэж фабрикийн дарга нар гайхуулж байгаа боловч «манай фабрикт уралдаан байгуулсан нэртэй, гэсэн ч дүнг нь гаргадаггүй юм» гэж эндхийн нэг ажилтан баталж байна...

	Намын үүрийн нь нарийн бичгийн дарга Га. манайд лекц, дугуйлан тогтмол явдаг, ханын сонин тогтмол гаргадаг гэж ам дүүрэн хэлсэн билээ. Гэтэл лекц, дугуйлан маань нэр төдий болсон юм даа гэж ажилчид нь ярьж байлаа.

	Тогтмол гардаг ханын сониныг нь уншъя гэж бодоод фабрикийн байшин хашаагаар нь эрсэн боловч олсонгүй. Гэтэл энэ өдөр нь дөрөвдүгээр сарын «хуурдаг» нэгэн биш, гучин байсан билээ.

	Тус фабрикт олон түмний ажлыг эрхэлдэг албан тушаалтан мундахгүй олон байгаа боловч энэ ажлыг хийдэг хүн байдаггүй юм байна.

	Нарийн боовны үйлдвэрийнхэн муу л бол зүүн хойд хар гэр гэгчээр, бүх буруугаа түлш тасарснаас боллоо гэдэг. Гэтэл түлээч олно гэдэг тийм аргалж болшгүй зүйл гэж тэдэнд хэн хэлчих вэ?


БЯДАН ЯВАГЧ БЯЛЗУУХАЙН ӨГҮҮЛЭЛ

	Бядан явагч бяцхан бялзуухай би Архангай аймаг ороод ирлээ. Явсан газрын сонин гэвэл гавьтай ч юмгүй. Гэвч инээд хүрч, элэг хөшмөөр юм дайралдаж л байлаа.

	Би хол газар яваад ам ангаж, бие алжаасан тул Өгийн буудал дээр очиж амны цангаа, биеийн ядрааг гаргаад явъя гэж бодсон билээ. Гэтэл «их санасан газар есөн шөнө хоосон хонов» гэгч боллоо. Тэндхийн буудал гэж цай ч үгүй, царай ч үгүй нэг байшин байлаа. Эзэгнэж байгаа даргыг нь асуувал Со. гэдэг хүн байдаг гэнэ. Даргыг нь сураглаж явтал ашгүй нэг өвгөн дайралдаж, «Дарга тэр явна» гэж нэг хүүхнийг заав. Тэр хүүхэнтэй уулзаад:

	— Со дарга гэдэг та юу? гэж асуувал,

	— Со нь ч биш ээ, дарга нь гэвэл би байна гэв. Би баахан гайхаж,

	— Буудлын дарга Со гэдэг хүн бий гэж сонссон мань ташаа болж байна уу? гэсэнд хүүхэн баахан түгдэрч,

	— Бий нь ч бий. Улаанбаатар орохоор явсан. Тэгээд

	би даргыг орлож байгаа юм гэв.

	— Та орлогч нь юм уу, яагаад орлож байгаа юм бэ? гэв.

	— Би эхнэр нь юм аа! Тэгээд орлож байгаа юм гэж тэр хүүхэн хариуллаа.

	 

	* * *

	 

	Бяцхан бялзуухай би Архангай аймгийн Булган сумын 3 дугаар багийн нэг айлд сууж байв. Гэтэл гаднаас гурван хүн орж ирлээ. Хоёр нь эмэгтэй, нэг нь эрэгтэй юм.

	Эрэгтэй нь мар мар инээж, марзан юм ярьж суув.

	— Самбуу ухуулагч аа! Та үзэгдэхгүй яагаа вэ? гэж тэр гэрийн хүний асуухад:

	— Та намайг үзэхгүй байна уу? гэв.

	Гаднаас ирсэн гурван зочин халуун цай ууж, хайлсан өрөм идэж хамар дээгүүрээ хөлсөө бурзайлгаж суув. Тэгээд явах болж, гарах гэтэл нь тэр гэрийн хүн:

	— Ухуулагч аа: Та коммунист намын XIX их хурлын тухай ярьж өгөхгүй юу гэсэнд:

	— Сонин хэвлэлд гараад л, үүгээр түүгээр үргэлж яригдаад л байгаа юмыг юунд яриулах гэдэг юм бэ? гэж өнөөх хүн хэлээд:

	— За за би тоглож байна. Та нар харин намайг ингэж хэлсэн гэж хүнд битгий хэлээрэй. Хэрэв хүн ирээд,

	— Ухуулагч нь ирдэг үү гэж асуувал,

	— Дандаа ирдэг, тун саяхан хүртэл ирээд явсан гэж хэлээрэй гээд зальтайгаар инээмсэглэн хэлээд гарч одлоо.

	 

	 

	* * *

	 

	Миний бие Булган сумын 4 дүгээр багийн ард Жамбалдоржийнд очлоо. Тэр айлд сумын төлөөлөгч, багийн дарга, ухуулагч гурав сууж байна. Багийн дарга нь,

	— Танайх монгол үхрийн хөөврийг их ашиглаж байна уу? гэж асуув.

	— Ашиглаж л байна. Түүний дотор монгол үхрийн хөөвөр байгаа юм гэж Жамбалдорж, ханын толгойд байгаа ууттай юмыг заав. Багийн дарга нь тэр ууттайг авч үзэхэд монгол үхрийн хөөвөр биш сарлагийн ширний үсийг хайчлаад хийчихсэн байлаа.

	Жамбалдорж худал хэлсэндээ бантаад, царай нь улайчихсан зогсож байлаа. 


ЗОВЛОНТОЙ ТОГЛООМУУД

	Гар үйлдвэрийн дэлгүүрт хөдөөгийн нэг хүн хөвгүүнээ хөтлөн ирэв. Түүний таван настай хүү тоглоомуудыг сонирхож, цаасаар хийсэн морин тоглоомыг авч аль гэж ааваасаа гуйлаа. Аав нь авч өгөхөөр үнийг асуусанд аргалахын аргагүй их үнэ хэлчихлээ. Тэгтэл, дэлгүүрт зогсож байсан нэг охин худалдагчтай ярилцсан нь:

	— Ах аа! Тэр өндөг ямар үнэтэй вэ?

	— Манайх өндөг зардаггүй...

	— Үгүй тэр бор чинь өндөг шив дээ?

	— Өндөг биш ээ! «Дуугардаг шувуу» гэдэг тоглоом...

	— Өндөг шиг л юм байна шүү дээ.

	— Шувуу л гэж нэрлэдэг юм даа.

	— Шувуу юм бол далавч, толгой, хөл нь хаачсан юм бэ?

	— За за битгий шалаад бай! Өндөгнөөс шувуу гардаг хойно, аль нь ч байж болох юм байлгүй... гэж хариуллаа...

	Тэр нь үнэхээр өндөг шиг юм. Өрөөсөн талдаа жаахан шовгор хийгдсэн нь алсдаа ангаахайны нь хошуу түүгээр гарч ирэх юм байх гэмээр ажээ. Гэтэл энэ «өндгийг» Улаанбаатарын модны 2-р артель хийснээс хойш ангаахай нь гарвал гарахаар уджээ.

	Иймэрхүү чанартай арваад төрлийн 8000 гаруй төгрөгийн тоглоом 2-р артелийн бараа агуулах газар эвдрэх нь эвдэрч элэгдэх нь элэгдээд, элс шороонд дарагдан хэвтсээр байна.

	Үүний тухай тус артелийн дарга, орлогч нараас асуухад уруу царайлцгааж, санаа алдаад:

	— Энэ ч манай урьдах дарга нарын л үеийн юм даа. Одоо яадгийг Гар Үйлдвэрийн Төв Зөвлөл мэднэ гэж байна.

	Яах ч арга нь олддоггүй ийм зовлонтой тоглоомууд 9-р артелийн агуулах газар бас байдаг ажээ.

	Энд «автомат буу», «дуугардаг хөхөө», «дуугардаг тагтаа» зэрэг тоглоом байна. Энэ тоглоомууд удаахан боловч гүйгээд байгаа юм гэж артелийн дарга нар хэлдэг боловч аваачиж борлуулдаг агент нар нь өндөр үнэтэй, өмхөрсөн биетэй юм гээд авч худалддаггүй юм байна.

	Дуугардаг, хөдөлдөг нэртэй боловч, гүйдэггүй болчихсон 35 мянган төгрөгийн тоглоом энд хэвтэж байна.

	Тус артелийн дарга нь мөн л «урьдах даргын үеийн зүйлүүд» гэдгийг урдаа барьж байна. Энэ олон мянган төгрөгөөр зовлонтой тоглоомуудыг хийчихсэн хүмүүс гар үйлдвэрийн төв зөвлөлийн халах солих ажлын эрчид аврагдаад, одоо энэ ертөнц дээр хаана яваа нь мэдэгдэхгүй болжээ. 


«ХҮЛЭЭСЭН ЦАС»

	«Хүлээсэн цас» ороод, Тосон Заамар гэдэг их уулыг 10 сантиметр зузаанаар хучжээ. Нэгдүгээр сарын тавны шөнө хүйтэн шуургатай байв. Тосон Заамарын Тасрангийнхны хэсэг айл бий. Энэ бол Төв аймгийн Галтбадрах сумын 2 дугаар багийн хэсэг айл юм.

	Эднийхний малын хороо, дороосоо бууцгүй, нүцгэн халцгай газар дээр байна. Тэр хүйдсэн хорооны дотор нэмнээгүй тугал бяруунууд бөмбөгнөтөл чичирнэ. Том үхрүүд дороосоо жиндэхэд босон харайцгааж:

	«Ай даа горьгүй хүйтэн байна шүү, дулаан өвөлжөөндөө очих юм сан гэж бид эздийг хараад, эзэд тэнгэрийг хараад, юу болох нь вэ дээ?» гэж үхрийнхээ хэлээр шивнэн ярилцаж, санаа алдацгаав. Үхрийн хавьчих холхих нэмэгдэж, зарим нь харанхуйд үзэгдэхгүй болж эхлэхэд, хүлээсэн цас: «Манжин байвал махаар яах вэ, манийг байхад худгаар яах вэ» гэж цасныхаа хэлээр чахран сарчигнана.

	Дулаан гэрүүдийн дотор бөх гэгч унтсан хүмүүсийн чанга гэгч хурхиралдах нь бас ихсэж, эсгий бүрээсийг нэвтлэн гараад, уруудаж байгаа үхрүүдийн цас чахруулах чимээтэй хөг нийлүүлэх ажээ. Ноход нь ч, мал сүрэгтээ хайхрамж муутай эздээ дуурайсан мэт, олдсон дулаан хэвтэртээ цагариглан, нам гүм унтжээ.

	Шуурга сэмээрхэн боловч ширүүнээр улам улам дайран ирнэ. Тэгээд хүйтэн зэвүүн хоолойгоор: «Ха! Хөж!» гэж хашхиран, мөсөн шилбүүрээ тачигнуулж Тасрангийнхны үхрийг «Бэлчээрт» тууж эхлэв. Үргэлжийн агсам согтуу зантай шуурга авгай дэлдэн боохойд архины ар алдаад, Тасрангийнхны их нойртойг мэдэж, зориуд ингэж ирсэн ч байж мэдэх юм. Тэгээд, уяатай байна хэдэн бяруу боолторго үлдэв. Гэвч гэрүүдээс хэн ч гарсангүй. Бөх унтсан хүмүүс өглөө болсон хойно, үхрээ алдсаныг мэдэв.

	Тэд, алдсан үхрүүдээ эрж олон, аахилуулан элдэж ирэхдээ нэг залуу сайхан бухаа чононд идэгдсэнийг мэдэцгээв.

	«Хүлээсэн цас» санаснаар нь тэдэнд тус болсонгүй. Аль аль талаараа сэтгэлд тохирсон найзтай өвөл болж магадгүй гэж горьдож байсан хүмүүст жаахан юм бодогдож эхэлжээ.

	Эднийхэн, зун намраар, өвөлжөөнийхөө хашаа хороог базаасан боловч өвөлжөө нь усгүй газар тул, зарим нь өвөлжөөнийхөө ойролцоо худаг гаргая гэв. Тэгэхэд зарим нь залхуурч, «өвөлжөөний ойр худаг байвал намар, хавар амьтан шавж, сүйд болно. Ер нь ч, өвөл аяндаа цас ороход худгийн хэрэг юу байх вэ» гээд хойш суужээ. Тэгээд хэдэн залхуу нь дийлж, эднийхэн тэнгэрийг өлөлзөн харж, цас орохыг хүлээн суусан юм санжээ.

	Намар шувтарч, өвөл дундуурлахад «хүлээсэн цас» нь орсонгүй. Тийм учраас тохитой сайхан өвөлжөөндөө бууж чадалгүй 1949 оныг үзэв.

	Он гарсан даруй «хүлээсэн цас нь» гэнэт орж, эднийхний өвөлжөөндөө хүрэх замыг боов. Тэгээд, хөхөө өвлийн хүйтэнд, намаржаан дээрээ мунгинаж байсан нь энэ ажээ.

	Эднийг ингэж мунгинаж байхад, Галтбадрах сумын захиргааныхан, дулаан контортоо лаглайлцан суув. Тэдний сандал ширээндээ суусныг нь үзвэл, өнгөрсөн зун, намраас эхлээд хөдлөлгүй суусан юм уу гэмээр шогч нүдээр бүр сайн ажиглавал, гипсээр цутгаж хийсэн уран баримал биш биз гэж эндүүрмээр. Эд, ингэж суухдаа санаанд таарсан найзархаг өвөл ирнэ гэж найдсан бололтой. Тэгээд бас энхрий сэтгэлт наалинхай сайхан хавар ирнэ гэж горьдож байгаа байх даа.

	Найзтай өвөл, наалинхай хавар болно гэж найддаг, орон нутгийн ийм хариуцлагатан мэр сэр байдаг «Хүлээсэн цасны» түүх, ийм найдагчид, залхуунуудыг тас ороолгоосой.

	 

	Иштавхайтай хамт бичжээ. 


ХОЁР ЭЗНИЙ НЭГ ДУТАГДАЛ

	Үзвэрийн газрууд хүүхдэд зориулсан зүйлийг гаргахгүй байна. Тэгээд томчуудын үздэг зүйлд насанд хүрээгүй хүүхдийг оруулах нь хэвээр байна. Кино жүжиг гарч байх үед хөхүүл хүүхдүүд уйлалдаж, дүрсгүй хүүхдүүд үймэлдэж байдаг.

	Үүний бурууг хүлээх эзэн хоёр байна. Нэгд, зарим эцэг эх хүүхэдтэйгээ үзвэрийн газар очдог. Хоёрт, үзвэрийн газруудынхан дан орлогын хойноос хөөцөлддөгөөс хүүхдэд билет худалддаг, ийм хоёр гэм байна. Хүүхэд, томчуудын үзвэрийн зүйл тус тусдаа байдгийн учрыг эцэг эхчүүд, үзвэрийн газрын ажилтан нар сайтар мэдэж томчуудын үзвэрт хүүхдийг оруулдаг гэмийг таслагтун! 


ОХИН ОЧИХ ГЭЖ БАЙНА

	Улаанбаатар дахь багш нарыг бэлтгэх сургуулийн сурагч Долын дүү Нина, бага сургуульд явдаг юм. Нина: «танай сургуулийг, очиж үзье! Сургуулийнхаа байдалтай намайг танилцуул!» гэж эгчээсээ гуйдаг болов. Гэвч Дол, өөрийн сургуулийн ариун цэврийн байдал муу, ялангуяа, угаагуурын газар, үс засах байр, хашаа зэргээ бодмогц, тийм бохир болчихсон зүйлийг Нинад үзүүлбэл, бага сургууль дээрээ очоод дуурайж мэднэ гэж айжээ. Тэгээд: «манай сургууль ариун цэврийг их эрхэмлэдэг тул барагтай л бол гаднаас хүн оруулдаггүй юм. Гайгүй дүү минь, ариун цэврийг тун сайн сахидаг болсон хойноо очоорой» гэж Нинад хэлжээ. Нина: «би ариун цэврийн талаар дандаа «5» авдаг шүү» гэж Долд гомдол гаргасан боловч, багшийн сургуулийнханд гологдохооргүй ариун цэвэрч болж тэнд орж үзэх эрх олох гэж их шамдаж байна. Энэ охин удахгүй очих нь байна шүү. Үүнийг, уг нь суралцаж байснаа бодоод, багшийн сургуулийнханд хов болгочихъё!

	Ер нь энэ охин, багшийн сургуулиар ч зогсохгүй хотын бусад сургуулиудаар явах гэнэ шүү! 


«... ХИЙГЭЭД Л БАЙХ ЮМ ХИЙГЭЭД Л БАЙХ ЮМ...»

	Нэг орой, Хэвлэх үйлдвэрийн ажилтан 3. усанд орохоор явах гэж байтал, бага сургуульд суралцдаг охин нь амьсгаадан орж ирээд;

	— Ээж ээ! Аав аа! Манай сургуулийн хөгжмийн бүлгэмийнхэн саяын долоо хоногт бэлтгэсэн дуу хөгжмийн үдэшлэгээ өнөө орой тавина. Тэгээд та хоёрыг урьж байна гэв. Эх нь өгүүлрүүн;

	— Бид одоо усанд орох гэж байна. Саяхан аав ээж хоёр нь танай бүжиг танцыг очиж сонирхсон шүү дээ. Одоо юү хийх вэ. Аав нь маргааш орой дугуйлантай, өнөө усанд оролгүй болохгүй гэхэд охин!

	— Өө, би, та нарт гомдоно шүү. Та нар миний тоглохыг үзээгүй шүү дээ. Одоо би тоглоно. Очихгүй бол нээрээ гомдлоо шүү гэв. Аав нь өгүүлрүүн;

	— За яах вэ. Усанд... нөгөөдөр болъё. Үдэшлэг чинь хэдэн цагаас эхлэх вэ? гэхэд охин баярлаж;

	— 8 цагаас... 8 цагаас... заавал очоорой. заавал очоорой. Би одоо явалгүй болохгүй гэж яаран гүйв. Эцэг нь:

	— Саяын долоо хоногт бэлтгэсэн гэнэ шүү... манай үйлдвэрийн уран сайхныхан жил болгон 18 настай гэж хэлдэг зарим нэг хүүхэн шиг, өдөр болгон шахуу уран сайхны сургууль хийгээд л байх юм... хийгээд л байх юм... гэтэл эхнэр нь угтаж,

	— За тэгээд сургууль хийдгийг нь буруу гэх нь үү дээ гэв.

	— Сургууль хийх нь ч зөв л дөө. Хүүхэд долоо хоногт хөөрхөн үдэшлэг бэлтгэж тавиад байхад манайхны «уран сайханчид» маань 7 сард ганц ч юмгүй суучих гээд байна гэж, тэр ажилтан өгүүлэв. 


ТОО ЧАНАР ХОЁР

	Тоо чанар хоёр бол тэрэгний хоёр дугуй шиг салшгүй зүйл юм. Гэвч зарим хүн тоог эрхэмлээд, чанарыг мартдаг. Зарим хүн чанарыг эрхэмлээд тоог мартдаг явдал бий. Жишээлбэл:

	— Та, арьсыг нь авсан биз дээ?

	— Аваагүй ээ аваагүй

	— Яаж байгаа нь тэр вэ?

	— Яах юү байх вэ... тийм том чоно алсан гэхэд, тэртээ тэргүй хүн үнэмшихгүй шүү дээ.

	 


УХВАРГҮЙ ЯРИА

	— Танай багийн чоно алах төлөвлөгөө хэр зэрэг биелж байна?

	— За даа мэдэхгүй дээ. Харин би л энэ жил ганцхан мундаг чоно алсан даа.

	— Та энэ жил хэдэн чоно алах тогтоомжтой вэ?

	— Уг нь арван чоно алах төлөвлөгөөтэй байсан юм. Гэвч би бол тооноос чанарыг эрхэмлэн үздэг тул арван чонотой тэнцэх ганцхан мундаг чоныг устгасан.

	— Тэр чоно чинь их том уу?

	— Том оо том!

	— Том доо?

	— Томоороо; таны бор мориноос л багагүй дээ.

	— Тэгээд тэр чоно чинь хаана байна?

	— Юү хаана гэж, түүнийг чинь би алж устгасан гэж хэлж байна шүү!

	 

	* * *

	 

	— Малын дулаан хашаа хороо барих ажил чинь ямар явж байна?

	— Айл бүр л энэ ажлыг оролдож байна. Гэвч тэднийг нэг хашаа барих гэж мунгинаж байх хооронд, би гэдэг хүн чинь 4—5-ыг барьчихсан шүү.

	— Яасан олон юм бэ?

	— Юу олон гэж, үгүй энэ чинь... олон л бол сайн шүү дээ.

	— За тийм ээ... сайн олон бол сайн. Тэгээд та, энэ олон хашааныхаа алинд нь малаа өвөлжүүлэх вэ?

	— За даа. Алинд нь ч өвөлжүүлэхэд хэцүү байна...

	— Яагаад тэр вэ?

	— Яах юү байх вэ. Хэдэн малаа мэнд өвөлжүүлэх нь чухал байна шүү дээ. 


ДЕЖУР ХҮНИЙ ГУРВАН УНТАЛТ

	Өвгөн чинь унтлаа. Утсаа дэрлээд унтвал утас дуугарахад сэрээд «тайван байна» гэж хэлчхээд унтдаг юм, за даа дежур хийж байна гэж унтах, дежур хийсэн гэж нэг унтах, унтдаг цагтаа нэг унтах, ер нь л үхсэнтэй адилхан юм байна шүү дээ.

	 


МЯНГУУЖИНД ТОХИОЛДСОН ЯВДЛААС

	Мянгуужин гуайд мянга түмэн явдал тохиолддог л байлгүй яах вэ. Гэвч 1959 он гарсан дор нэг сүрхий явдал түүнд тохиолджээ. Энэ явдал Мянгуужин гуайг нэг гонсойлгож, нэг баярлууллаа. Юунд гонсойв гэвэл, худал хэлснээ баригдахаас айжээ. Мянгуужин гуай бол дивангарын цагт саранд очсон гэж ярьсан билээ. Саран дээр хүн оршдог, сарны хүн орой дээрээ ганц нүдтэй байдаг бөгөөд толгойгоо авч гартаа барьчхаад явдаг юм гэх зэргээр хөөрснийг нь мэдэхгүй хүн хорвоод цөөхөн байх аа.

	1959 оны эхний өдрүүдэд зөвлөлтийн огторгуйн пуужинт хөлөг сарны зүг хурдалж явлаа. Тэр хөлөг саранд хүрч чадахаа үзүүлснээр барахгүй сарны дэргэдүүр өнгөрөөд цааш явлаа. Энэ явдал хүн саранд хүрнэ гэдэг өнөө маргаашийн хэрэг болсныг батлав. Сарны нууц задрах нь ээ? Сарны нууц задрахын хамт миний нууц ч бас задарна даа гэж Мянгуужин гуай яггүй хулчийжээ.

	Өндөр дохигор биетэй, монхор өвгөн номын сангийн том танхимд уйтгарлан суугаа нь даруй Мянгуужин гуай мөн бөгөөд түүний дэргэд намхан хамартай жижигхэн бор өвгөн сууж тайтгаруулах үг хэлж байгаа нь бас л бидний сайн танил Балан Сэнгээ гуай ажээ.

	— Удахгүй та бид хоёр ч гэсэн, Зөвлөлтийн хөлөг онгоцонд суугаад сарны номын санд очихоор явах болох нь байна шүү. Тэгэхэд хүн танд тал өгч Мянгуужин гуай аль дивангарын цагт саранд хүрэхийг зөгнөж байсан юм шүү гэцгээх болно. Та үнэхээр саранд хүн очихыг зөгнөн ярьж байжээ. Та их зөнч хүн юм гэж Балан Сэнгээ гуай өгүүлэхэд Мянгуужин гуай сэргэж

	— Тийм дээ. Би бас болох л юмыг ярьж байжээ. Гэтэл хүмүүс намайг дэлхий дээрх хамгийн худалч хүн гэцгээх юм даа гэв.

	— Одоогийн хүмүүс таныг хамгийн худалч хүн гэхгүй. Харин одоо үед ертөнцийн хамгийн худалч нь Тайван арал дээр оршиж байдаг Чан ноёны түшмэд гэж би дууллаа.

	— Чан ноёныхон гэнэ ээ. Огт сонсоогүй нэр байна.

	— Аргагүй. Сайн талаар алдаршиж чадахгүй, нэр нүүргүй муу явдлаараа цуунд гарсан өчүүхэн түшмэд юм билээ. Тэр Чан ноёны түшмэд улс төрийн талаар гүжирдэн худал хэлж хүний зэвүү хүргэдэг этгээдүүд юм. Мянгуужин мөнгө зоос олохын төлөө ярьж байгаагүй бол тэр «ноёд» Америкийн доллар зоос олохын төлөө, ёстой л мөнгө цагаан нүд улаан гэж дайрдаг улс. Доллар өгнө гэвэл тэд юү ч гэж чалчихаас буцахгүй. Та нар сарыг нэг сайн гүтгээд орхи! гэж Америк эзэн нь тушаавал тэр ноёд «Саран дээр бослого гарчээ. Тэр бослогыг сарны хаан толгойлжээ. Энэ бослогын улмаас сар доргиж, тэнгэрээс ховхорч уналаа. Унах унахдаа Уолл-стритийн мөнгөний авдарт унасан байна» гэж гүрээнийхээ судсыг гүрийтэл хашхирч чадах л юм шүү гэж Сэнгэ гуайн өгүүлэхэд Мянгуужин маг маг хөхөрч:

	— Таны яриа над онц тааламжтай байна. Би ертөнц дээр хамгийн худалч гэгдэж байсан боловч тэднээс чинь мянган хувь ариун юм байна даа. Бурхан минь би тэр долларын урхинд орчоогүйдээ л баярлаж байна гэжээ. 


САМУУРАЙН ШИНЭ ЭЗЭД

	УЙЛАХ ИНЭЭХ

	Уг зохиолууд манай номын санд байгаа 1956 оны “Л. Бадарч :  ТҮҮВЭР ЗОХИОЛ” номд байгаа тул эндээс татаж уншина уу.

	 


ХОЁР АНГЛИ ХҮНИЙ ЯРИЛЦСАН НЬ

	 

	Нэг нь:

	— Та Гитлерийн байгаа газрыг мэдэх үү?

	Нөгөө нь:

	— Мэдэхгүй яах вэ! Чи өнөө болтол мэддэггүй гэж үү?

	нэг нь:

	— Би яаж мэдэх вэ дээ, тэр чухам хаана байдаг вэ

	Нөгөө нь:

	— Тэр манай Англид байдаг шүү дээ.

	Нэг нь:

	— Үгүй! Ер! Яасан хачин юм бэ. Манай англид Гитлер сууж байна гэж үү дээ.

	Нөгөөх нь:

	— О харла! Гитлер гэв үү, та. Гитлер хаана байгааг би мэдэхгүй. А, харин манай Англид Черчилль сууж байна. Би Гитлер, Черчилль хоёрыг хооронд нь хутгаж бодоод байдаг болсон юм шүү!

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

